
			“I paint the spirit and soul of what I see.”

			“Perhaps all women are part faerie, for what woman can deny her faerie blood when the portals to her own land are open; when the full moon sings its insistent song; when sorrow and passion and rage pulse through her body at moon times. 

			This is why women are the chosen ones of Faerie, part of the vibrant, fluid, emotional soul of the world ...”

			– Brian Froud, Brian Froud’s World of Faerie

		

	
		
			

			Met diep hartseer dra ek die Vywervrou-trilogie, maar spesifiek Corali, op aan my mentor, my uitgewer, my spanmaat en vriendin, Cecilia Britz.

			Cecilia het my heel eerste boek uitgegee en Corali is die laaste boek wat sy uitgegee het. Corali was ook haar gunsteling van die drie Vywervroue – ’n drieluik wat nie daar sou gewees het nie as sy my toegelaat het om moed op te gee toe ek Lira wou laat staan en iets anders wou begin skryf.

			Wat ’n voorreg en ’n eer om saam met so ’n groot gees te kon werk.

			Ek mis jou ontsettend, Ceci.

		

	
		
			

			2013

		

	
		
			Een

			Maandag 22 Julie

			Waltham Abbey, Engeland

			Lady Cie-Cie Witherspoon

			Dis asof sy in gletsers pleks van oë kyk. Tog bly die toonhoogte waarin Cie-Cie in Queen’s English aangespreek word, egalig. Behoede Beatrix Witherspoon dat sy ooit haar stem sal verhef of enige emosie sal toon. Selfs nie ’n uur ná haar seun se gedenkdiens nie.

			“Jy sal jou goed onmiddellik uit julle vleuel ontruim. Van twaalfuur vannag af is jy persona non grata op die landgoed asook binne ’n radius van tien myl hiervandaan. Alles wat aan James behoort het, is aangeteken. Moet dus nie dink jy kan enigiets wat syne was, wegdra nie.”

			Die minagtende kyk in Beatrix se oë laat Cie-Cie juis lus kry om met ’n sak vol van die familiesilwer gat skoon te maak. Jamie sou haar nog aangepor het ook met daardie stout kyk wat hy soms in sy oë gekry het. As hy nog geleef het. 

			Sy kan maar net nie gewoond raak aan die gedagte dat haar lieflike vriend, die man met wie sy op skei gestaan het, al ’n maand lank nie meer daar is nie.

			“Jy vat daardie vulgêre skildery wat James in Parys by jou gekoop het saam, maar die res laat jy agter. Jy sal nie een van ons ooit weer kontak nie en jy sal die Witherspoon-van nooit weer gebruik nie. Beslis ook nie die titel nie. ’n Lady was jy nog nooit in enige sin nie. Jy sal ook nooit aan enigiemand erken jy was baron James Witherspoon se vrou nie en jy sal met geen Witherspoon of enige lid van die familie ooit weer op enige manier in aanraking kom nie.”

			Asof sy enigiemand van die gespuis sou wou kontak. Dis hartseer dat sy die skilderye moet agterlaat, maar Jamie het haar immers daarvoor vergoed, al was dit ’n nominale bedrag. Laat Beatrix dit in haar deftige gat opdruk. 

			“Jy sal ook nooit weer ’n verfkwas optel nie, sodat niemand jou skilderstyl kan herken nie.”

			Dit het sy nie verwag nie. Cie-Cie gaap Beatrix aan.

			Dié moes haar ongeloof raakgesien het. ’n Verbete trek om haar mond teken vertikale plooie na die dun bolip. “Jy sal nié geld maak uit die roem wat James vir jou opgebou het nie. Cie-Cie Witherspoon is saam met James dood.”

			“Maar ...”

			“As jy nie by die reëls hou nie, sal jy nie net gedagvaar word vir elke sent wat jy uit James gewurm het nie, jy sal ook van moord aangekla word. Verstaan ons mekaar?”

			“Ek het geen aandeel aan James se dood gehad nie. En ek het geen geld van James ontvang behalwe vir ’n persentasie van die wins op my skilderye nie.” Cie-Cie se stem is skor.

			Beatrix se oë vernou. “Jy het my seun vermoor lank voor hy dood is. En jy is aandadig aan sy dood ook. Niemand sal my ooit van die teendeel oortuig nie. Jy kom net skotvry omdat jy die afgelope vyf jaar al genoeg van ’n klad op die Witherspoon-naam was. Ons sien nie kans vir uitgerekte hofsake en banale media-aandag nie. Dis die enigste rede waarom ek en William in die polisie se bevinding berus, al weet ons hulle is mislei. Gaan terug na daardie agterlike land van jou en vergeet dat jy ooit in Brittanje was.”

			“En my motor?” Sy is net moedswillig. Beatrix sal nooit toelaat dat sy die Morgan Roadster wat James vir haar gekoop het, hou nie.

			“Dit bly agter as deel van James se boedel. Jy kan ’n taxi neem na watter gat jy ook al wil gaan inkruip. Jordan sal toesig hou terwyl jy pak.” Die barones beduie in die rigting van die butler. ’n Yslike diamant skitter en blits aan haar vinger toe sy haar borduurwerk optel. Dis asof daar niemand benewens die barones meer in die boudoir is nie.

			“Volg my, asseblief.” Jordan se stem is so emosieloos soos sy oë. Die gebrek aan die aanspeekvorm “your ladyship”, “my lady” of selfs “madam”, spreek boekdele.

			Cie-Cie kom uiteindelik uit haar stupor en gehoorsaam. Nie omdat die barones haar sprak gesprook het nie, maar omdat sy nie kan wag om hierdie pragtige helhool van ’n plek, oor dekades heen gevul met Witherspoon-skatte, te verlaat nie. As die barones dink sy straf haar deur haar weg te jaag, het sy dit ver mis. Die verbod op skilder is ’n ander storie. Daaraan kan sy egter later aandag gee.

			Nou moet sy net eers hier wegkom – hoe gouer hoe beter. 

			Bye-bye, lady Cie-Cie Witherspoon van Waltham Abbey; hallo, Corali Conradie van Vywerbaai. 

			Woensdag 31 Julie

			Montagu-distrik

			Corali

			“Corali, ek het vir jou gesê ek wil niks meer van jou weet as jy met daardie Katoliek trou nie. ’n Brit op die koop toe. Die Katolieke het jag gemaak op ons Protestantse voorvaders en die Britte het ons Afrikanervroue in konsentrasiekampe vermoor.” Haar ma klik haar tong. “Asof jou boheemse, sondige lewe in Frankryk voor dit nie erg genoeg was nie.”

			“James was nie Rooms-Katoliek nie, Ma, hy het aan die Anglikaanse Kerk behoort.” En hy was nie ’n kerkganger nie, maar dit sal alles net erger maak as sy dit noem. Vir Corrie Conradie is ’n Sondag nie ’n Sondag as daar nie kerk toe gegaan word nie, en mense wat nie kerk toe gaan nie, is op pad hel toe. Klaargelag.

			“Anglikaans, Katoliek. Dieselfde ding. Priesters en wierook en wat nog. En toe trou jy nog sonder my toestemming ook.”

			“Ek was al twee en dertig, Ma. Ek het Ma se blessing gevra, maar Ma wou dit nie gee nie.”

			“En sonder dat ek teenwoordig was by die troue,” kom dit asof sy nie gepraat het nie.

			“Ma het geweier om dit by te woon. Selfs geweier om die vliegtuigkaartjie wat ek gekoop het, te gebruik.”

			“En nou kom jy stert tussen die bene hier aan ná hoeveel jaar.” Dis asof haar ma haar waaragtig nie kan hoor nie.

			“Vyf jaar ná my troue. Amper ses vandat ek julle die laaste keer op Vywerbaai gesien het.” Hoeka om vir haar familie te kom sê sy trou binnekort met James Witherspoon en wil hulle graag by die troue hê. Die kuier het niks beter afgeloop as toe sy Thomas destyds met rampspoedige gevolge aan hulle kom voorstel het nie. Wat sy seker moes kon voorsien het, maar sy het nie besef presies hoe aartskonserwatief haar ma is nie.

			“En jy verwag om sommer net weer hier verwelkom te word terwyl jy weet dis nou Ryno se plaas.”

			“Ja, ek weet, maar dit was immers my ouerhuis. En is ek nie nog steeds Ma se dogter en Ryno se suster nie?” Hemel, sy mis haar pa. Hy sou haar met ope arms terugverwelkom het.

			“Is jy, Corali? Of is jy net ’n wegloper wat vir vyf jaar skaars van haar laat hoor het?”

			“Ek het gebel, Ma. Oproepe wat nie Ma of Ryno wou neem nie. Ek moes met Grieta praat wat my ook heeltyd kapittel het omdat ek in Engeland sit en sogenaamd Rooms geword het. Maar sy het ten minste na my welsyn uitgevra.” Hoofsaaklik of sy darem genoeg kry om te eet in die vreemde. Grieta is ’n versorger deur en deur. “Ek het briewe geskryf wat nooit beantwoord is nie. Kers- en verjaardaggeskenke gestuur waarvan julle nooit eens ontvangs erken het nie.”

			“Wat weet die Katolieke van Kersfees af?”

			“Anglikane, Ma, weet dalk meer van Kersfees af as die Doppers.”

			Haar ma snork so hard dat sy begin hoes. Corali gee vir haar ’n glas water aan.

			“Oukei, ek verstaan dat ek nie hier op die plaas welkom is nie, maar mag ek darem in die strandhuis gaan bly?”

			“Tydelik, maar dis in die mark. Tertius Kruger kon nog nie die geld wat hy by Ryno geleen het, terugbetaal nie. Tertius en sy pa het mos by Pretorius belê en ’n klomp geld verloor. En Ryno het geld nodig vir die uitbreiding van die droogfasiliteite vir die vrugte.”

			“Ek sien.” Corali kom orent en kyk af na die vrou wat haar nege maande gedra het en vir die grootste deel van haar lewe vir haar ’n ware ma was. ’n Afsydige ma, maar darem een wat haar na die beste van haar vermoë versorg of laat versorg het. Soos dit ’n Christin betaam. Tot haar dogter die ondenkbare gedoen het. Eers in Frankryk saam met ’n man gebly het en toe onverwags met ’n Anglikaanse Brit getrou het. “Dan groet ek maar, Ma. Groete vir Ryno-hulle. Ek sal by die hek vir die taxi wag.”

			Klaarblyklik is ’n bietjie simpatie ná die “Katoliek” se dood te veel gevra. 

			Donderdag 1 Augustus

			Vywerbaai

			Corali

			Die eiendomsagent lyk aansienlik blyer om haar te sien as wat haar ma was. En hulle ken mekaar nie eens van Adam af nie. Of Eva. Sy moet nuut op die dorp wees. Wel, relatief nuut. Sy kon seker ses jaar gelede al hierheen getrek het. 

			Ses jaar klink kort, maar dit voel soos ’n leeftyd.

			Corali ruk haar reg toe sy agterkom die vrou kyk haar vraend aan. “Is dit moontlik om die plek anoniem te koop? Ek wil nie hê my ma en broer moet agterkom dis ek wat die aanbod maak nie. As die aanbod eers amptelik aanvaar is en daar nie meer omdraaikans is nie, kan hulle maar uitvind.”

			“Êrens sal jy jou naam moet teken. Maar sal jou ma nie eerder instem tot die verlaagde prys wat jy wil aanbied as sy weet dit kom van jou af nie? Eerder as van ’n vreemdeling?”

			“Familiestruwelinge.” Dis al wat sy bereid is om aan die agent te erken. Miskien kan sy ’n ooreenkoms met Boeta aangaan. Hom dalk volmag gee om die aanbod namens haar te maak. As daar een mens op die aarde is wat sy vertrou, is dit Boeta Naudé. Saam sal hulle iets uitwerk.

			Hulle ma’s was goeie vriendinne tot tannie Jakkie se dood toe. Haar ma sal eerder aan Boeta verkoop as aan haar eie dogter. Maar Naudé is ook nie ’n uitsonderlike van nie. Haar ma sal dalk nie eens daaraan dink dat dit Boeta kan wees nie.

			“Ek sê jou wat, Pikkie. Sê net vir my ma daar is belangstelling teen daardie prys en hoor wat sê sy.” 

			“Goed, ek maak so. Gee vir my jou selnommer, dan skakel ek sodra ek ’n antwoord kry.” 

			Nie dat haar ma die finale besluit sal neem nie – al is die huis in haar naam. Daardie eer sal Ryno te beurt val. Ryno wat die son vir haar ma laat sak as hy gaan sit. Ryno wat getrou het met ’n vrou wat netsowel haar ma se kloon kon gewees het. Ryno wat die dag toe hulle pa se testament bekendgemaak is vir haar gesê het sy moenie dink sy kan by hulle op die plaas op sy nek kom lê nie. Al het hy benewens ’n kleinerige kontantbedrag wat aan haar bemaak is, alles geërf.

			Dinsdag 13 Augustus

			Vywerbaai

			Corali

			“Môre, Pikkie.” Corali hou haar asem op, haar hand om die foon geklem.

			“Meneer Conradie is baie ontevrede met die prys, maar hy is bereid om te onderhandel. Ek het aan hom probeer verduidelik dat die aanvraag na strandhuise tans klein is. Die afgelope jaar wat dit al in die mark is, was daar nog nie eens een aanbod nie.”

			“Wat tel teen die huis?” Sy het ’n goeie idee, maar laat sy eerder hoor wat die agent se mening is.

			“Die huis is oud en te ouderwets. Die feit dat dit ’n seefronterf is, jaag eintlik die prys onbehoorlik op vir wat die huis op enige ander erf werd sou wees. En dan is daar nie eens ’n goeie seeuitsig nie omdat die huis so ver terugstaan op die erf en net ’n enkelverdieping is. Ek erken dit maar teenoor jou, net omdat ek weet julle is familie. Vir ander kopers sou ek dit nie so uitgestip het nie.”

			Overgeset synde, die prys is gewoon net te hoog vir wat die koper kry. Nes sy gedink het. “My aanbod is dus billik in die huidige klimaat?”

			“Vir die huidige eiendomsmark, ja. Daar is voorspellings dat dit beter gaan raak, maar daarop kan ’n mens nie staatmaak nie. Ons trek nou al ’n paar jaar lank swaar ná die vorige boom.”

			“Dan volstaan ek met my aanbod.”

			“Jy wil nie onderhandel nie?”

			“Nee.” Sy het genoeg gehad van Ryno se gulsigheid en rugstekery. Sy sou die verdomde strandhuis geërf het ná haar ma se dood, maar hy het hulle ma natuurlik oortuig hy het die geld nodiger as wat sy ’n strandhuis in Suid-Afrika nodig het terwyl sy in Engeland bly. Wel, se gat. Dinge het verander. 

			Dis erg genoeg dat sy die plek wat hare moes geword het, moet koop. Al kan sy dubbel die prys lag-lag betaal. Maar dis die laaste ding wat hulle hoef te weet.

			“Goed,” ruk die agent haar terug uit haar mymering. “Maar ek moet jou waarsku dit sal waarskynlik beteken dat hy die aanbod nie gaan aanvaar nie.”

			“Ek sal daardie risiko loop.”

			“Ek sal hom laat weet.” Sy hoor die eiendomsagent sug. Sy het seker uitgesien na haar kommissie. 

			Corali sit haar selfoon neer en stap vir die soveelste keer deur die plek waar sy van kleins af kom vakansie hou het. Dit is inderdaad oud en ouderwets. Van binne en buite. En die plek het ook nie ’n seeuitsig om van te praat nie. Nie naastenby wat dit kon gehad het nie. Uitsig was nie vir die oumense belangrik nie. Hulle wou uit die bek van die wind wees. En dit ís hierdie huis.

			As jy die see kan sien, kan die wind jou sien, het haar oupa nog vir haar gesê toe sy eendag gevra het hoekom die huis so ver agtertoe op die erf staan terwyl die Krugers se dubbelverdieping só gebou is dat dit hulle ’n lieflike uitsig oor die see gee. 

			Destyds was hulle huis en die Krugers s’n die enigstes in Vywerstraat. 

			Die yslike glas-en-betonhuis langsaan moes gebou gewees het terwyl sy in Engeland was. Dis die ene hoeke en punte. Boeta het seker ’n aar gebars oor die Transvaalsheid. Dis sy groot pet hate. Ryk Transvalers wat huise wat nie op Vywerbaai hoort nie, hier kom bou.

			Die huis wat die Murrays agt jaar gelede gekoop het, is omtrent twintig jaar terug gebou toe sy pas in matriek was. 1994. Almal was destyds aan die skinder oor die Spaanserige huis wat so uit pas is met die dorp. Boeta se stiefpa het dit nog gebou en Boeta se eie sweet en bloed is ook daarin, al was hy maar dertien. Die ou vark het Boeta gemoor. Gelukkig het Giep Bothma sy bakkie twee jaar later afgeskryf en daarmee saam homself ook.

			Vreemd dat herinneringe wat so lank net êrens in haar agterkop rondgedryf het, nou weer so helder voor die gees is. Hopelik sal die herinneringe aan Engeland ook uiteindelik vervaag en, solank sy daar wegbly, nooit weer terugkom nie.

			Net ’n paar tonele sal haar altyd bybly asof dit in Technicolor in haar brein geëts is. 

			Die dag toe Jamie by die huis gekom het met haar soesji en sy sasjimi. Die oomblikke nadat hy aan die sasjimi, gerangskik in die vorm van ’n krisant, begin eet het en wat daarna gevolg het. 

			Die oomblik toe sy sy brief gevind het en die oomblik toe dit in die kaggel beland het. 

			En natuurlik die dag drie weke gelede toe Bea trix Witherspoon haar weggejaag het van die landgoed af. 

			Maar dis die verbod op haar skilderwerk wat nou die grootste impak op haar het. Sy weet Beatrix is heeltemal bewus daarvan dat dit nie net ’n mat is wat onder haar voete uitgetrek is nie. Dat sy Corali die swaarste moontlike straf opgelê het. Met daardie voorwaarde het sy nie net vir Cie-Cie Witherspoon vermoor nie, sy het die belangrikste deel van wie en wat Corali Conradie is, verpletter.

			Skelm skilder, gaan ook nie werk nie. As beskermvrou van een van die groter kunsverenigings in Brittanje het Beatrix haar vinger stewig op die pols van die kunswêreld, selfs Suid-Afrikaanse kuns.

			Wat Beatrix egter nooit sal verstaan nie, is dat ’n mens nie net eensklaps kan ophou skilder nie. Dis nie iets wat jy besluit om te doen of nie. Nes ’n mens nie kan besluit om asem te haal nie. Dis ’n drang wat nie onderdruk kan word nie. ’n Muse laat haar nie sommer vermoor nie.

			Sy kan egter nie waag om Beatrix se opdrag of haar dreigement te ignoreer nie. Niemand kon uitvind waar die dodelike maaltyd bestel of afgehaal is nie en dus ook nie of dit Jamie was wat dit self bestel het nie. Corali was die enigste persoon tuis toe hy dood is. 

			Om enige regstappe teen ’n Witherspoon te probeer neem, kan net in ’n fiasko ontaard. ’n Peperduur een. En wat sê sy? My skoonma het my afgedreig om nooit weer te skilder nie?

			Wat was die dreigement? 

			Dat sy my van my man se dood gaan beskuldig.

			Is jy skuldig?

			Ek weet nie. Miskien tog wel. 

			Corali kan haar denkbeeldige gespreksgenoot sien frons. Hoe so?

			Want ek het ’n skildery gemaak wat ’n spieël voor hom opgehou het. En dis dalk wat Jamie se einde beteken het.

			Daarin lê die antwoord dalk. Hoe durf sy aanhou skilder as sy wel vir Jamie se dood verantwoordelik was, al het sy hom nie vergiftig nie? 

			Donderdag 15 Augustus

			Vywerbaai

			Corali

			“Mevrou Conradie het geteken. Meneer Conradie was een van die getuies. Jou aanbod is aanvaar, Corali.”

			“Wonderlik!” Corali slaak ’n sug van verligting. Vir twee dae het sy gewonder of sy nie maar ’n bietjie meer moet aanbied nie. “Dankie vir al die moeite wat jy gedoen het, Pikkie.” 

			“Die moeite is deel van my werk, en jy het my darem hoër kommissie as die gewone belowe, maar ek moet sê jou broer se houding het my nie aangestaan nie. Hy het my reguit daarvan beskuldig dat ek eintlik deel het aan wat hy diefstal noem.” Aan haar vals laggie kan Corali hoor sy is glad nie geamuseer nie.

			“Hy was nog nooit ’n goeie verloorder nie. Wag tot hy hoor ek is die nuwe eienaar. Hopelik sal hy dit nie op jou uithaal nie. As hy probeer, hou net vol jy het nie geweet ek is sy suster nie.”

			Sy het skaars gegroet en afgelui toe haar foon weer begin skel.

			“Hallo, Ma.”

			“Corali, die strandhuis is verkoop. Jy sal teen die einde van die maand moet uit wees sodat ons kan skoonmaak en so.”

			“Ryno is seker bly vir die kontantinspuiting vir die boerdery?”

			“Ek het ’n baie teleurstellende prys vir die plek gekry. Ryno is woedend, maar wat kan ’n mens maak met die ekonomie soos dit is.”

			“Julle kon gewag het tot die eiendomsmark herstel.”

			“Hy het die geld nou nodig. En wie sê dit gaan herstel? Hy sê ook dis net ’n kwessie van tyd voor die ANC tweede huise gaan onteien.”

			“Maar die plaas is mos in sy naam en die strandhuis in Ma s’n. Dis dus nie ’n tweede eiendom nie?”

			“Ja, maar met die ANC weet ’n mens nooit nie en ons kom in elk geval bitter min daar. Ryno neem eerder die kinders met opvoedkundige vakansies as Vywerbaai toe.”

			“O? Waarheen is hulle met hul laaste opvoedkundige vakansie?”

			“Kroasië toe.”

			“Sjoe, twee kinders en twee volwassenes sal seker nie met ’n goedkoop vakansie in Kroasië kan wegkom nie.”

			“Ryno werk hard vir sy geld, Corali. Moenie dink ek weet nie waarop jy sinspeel nie.”

			“Ek sinspeel nie, Ma. Ek sê sommer reguit. Ek dink dis ’n bleddie skande dat hulle op oorsese vakansies rondflenter, dat hy in ’n luukse viertrek rondry en hulle daardie moerse aanbouing aan die opstal laat doen het terwyl die plaaswerkers nie eens spoeltoilette en warm water het nie. Ek is nie blind nie. Toe ek Grieta gaan groet het, het ek gesien wat op die plaas aangaan – al is ek nie eens genooi om daar te oornag nie.”

			“Sê jy wat met ’n skatryk man getrou het, vir ses jaar nooit hier was nie en nou soos ’n dief in die nag terugsluip hierheen. Wat het jy verwag? ’n Gemeste kalf?”

			Waar is die ma wat sy geken het? Die ma wat selfs in haar afsydigheid ten minste nog objektief kon dink. Sy weet presies waarheen. Saam met haar pa in die graf in, want dis van toe af dat sy afhanklik was van Ryno vir verblyf en elke sent.

			Wiens brood men eet, diens woord men spreek. Weet sy dit nie self nie. Want Jamie was nie skatryk nie. Jamie was net so afhanklik van sy ouers se rykdom as wat haar ma nou van Ryno se genade is.

			As sy geweet het Beatrix het soveel mag oor haar seun, sou sy miskien twee keer gedink het toe hy met sy voorstel gekom het dat hulle trou. Veral as sy geweet het wat ’n bitch Beatrix onder die vernis van haar uiterste beskaafdheid is.

			“Nee, Ma. ’n Gemeste kalf is seker te veel gevra. Maar ek het darem gedink daar sal ’n bietjie begrip wees, ’n bietjie empatie selfs, vir ’n dogter wie se man onlangs dood is. En toe was daar nie. Zero. Zilch. Nada.”

			Daarop het Corrie snaaks genoeg niks te sê nie.

			“So by the way, Ma, dis ek wat die strandhuis gekoop het. Dit sou ’n ware winskoop gewees het as dit nie was dat ek veronderstel was om dit by Ma te erf nie. Bye, Ma.”

			Sy druk die foon dood sonder om te wag vir ’n antwoord. Sy ignoreer dit toe dit weer begin lui. “Fók, julle, Ma. Fok julle almal. En fok die Witherspoons die meeste van almal. Ek sal verdomp regkom op my eie. Het nog altyd.” Sy moet dit hardop sê om dit geloofwaardiger te laat klink.

			Want dis nie heeltemal waar nie. Eintlik glad nie. Sy het immers ’n totale gemors van haar lewe gemaak vandat sy veertien jaar gelede op drie-en-twintigjarige ouderdom die eerste keer hier weg is Frankryk toe. Vol moed om die skilderwêreld te verower. Geglo die wêreld is haar oester.

			Sy het nie besef dat daar nie in alle oesters pêrels groei nie. En selfs al vind jy ’n pêrel, kan jy dit uit onkunde voor die swyne gooi uit ’n dwase sin vir regverdigheid.

			Dis daardie verlore pêrel waaroor ’n mens altyd sal treur wanneer dit te laat is. 

			Thomas.

			Die naam wat sy vir soveel jaar uit haar geheue geban het. ’n Naam gewroet in die hart en vlees en pees van die Corali wat sy was, en te dom was om te bly. Van die Corali wat sy agtergelaat het terwille van roem en verruil het vir ’n vrou wat Cie-Cie geheet het.

			Nou is dit die vooraand van die volgende Corali in wording. Dié Corali wat moet wegkruip vir die wêreld en net kan rou oor wat kon gewees het. En die naam is steeds in die vesel van wie en wat sy is, ’n klipmossel wat bly vassit. Thomas.

			Thomas, die sagsinnige reus. ’n Raps oor die twee meter lank met ’n bolyf wat professionele spiertiere hom sal beny. Die spiere verwerf as gevolg van sy beeldhouwerk. Daar is nie ’n medium wat hy nie kan mak maak om wat daarin verskuil is, daar uit te haal nie. Meesal lewensgroot. En dit verg spierkrag benewens ongelooflike talent.

			So aanskoulik as wat die krag in daardie groot bolyf is, is dit egter sy lewenskrag as mens wat sy liefgekry het. Sy etiek. Sy emosionele sterkte. Sy humorsin en sy diep, dawerende lag. Die sagtheid in daardie liggroen oë met die goue vlekkies wat daarin flikker. Thomas wat aan jou kan vat asof jy van porselein gemaak is, of uitbundige, baldadige liefde kan maak. Dikwels al laggende, tergende.

			Thomas is seker lankal getroud. Het waarskynlik ook al die kinders wat hy so graag wou gehad het. Sy het hom amper sewe jaar gelede laas gesien. Die dag toe sy vir hom gesê het sy ruil haar liefde vir hom vir sukses in haar loopbaan. Nou nog sien sy die skok en ongeloof in sy oë. 

			Saam met Thomas het sy vir Eugenie verloor. Thomas se ma wat enersyds ’n vriendin was en andersyds vir haar meer soos ’n ma gevoel het as haar eie. Hulle het mekaar nie dikwels gesien nie, net wanneer Eugenie in Frankryk kom kuier het. En daardie keer toe hulle Suid-Afrika toe gekom en sy Thomas se afsydige pa ook vlugtig ontmoet het. Tog het sy en Eugenie van die begin af aanklank by mekaar gevind. 

			Die een keer wat sy gewaag het om Thomas te google, het sy gelees dat hy nou merendeels bekend is vir sy bronsbeeldhouwerke van meerminne. Hy noem hulle seevroue. Die pynlike verlange na hom wat daardie artikel in haar losgemaak het, het haar laat besef sy moet liewers ou koeie in hulle slote laat as sy wil aanhou funksioneer. Vergeet dat dit sy is wat sy belangstelling in seevroue aangewakker het.

			Sy sal seker vir die res van haar lewe betaal vir haar onnoselheid, en dis oukei, sy verdien dit, maar nooit ooit weer laat sy met haar mors soos Beatrix dit gedoen het nie. En as dit enigsins binne haar vermoë is, sal sy nooit ooit weer laat mors met mense vir wie sy omgee nie. Soos daar met Jamie gemors is. 

			Ja, as dit selfdood was, is sy moontlik aandadig, maar sy het nooit gedink hy sal op só ’n manier ’n einde aan sy lewe maak nie. Voor haar – asof hy haar wou straf.

			Saterdag 17 Augustus

			Gent – België

			Thomas

			“Is jy nou seker jy doen die regte ding, Thomas?” 

			Hy kyk af na sy ma wat sy strikdas regtrek. “Is ’n mens ooit?”

			Eugenie se hande gaan na die ruiker in sy knoopsgat, vroetel daar ook. “Ja. Dis nie te sê jy is reg nie, maar as jy voor ’n kansel staan, moet jy in daardie oomblik seker wees.”

			“Ek is seker genoeg.”

			“Is dit Corali wat ná al die jare steeds by jou spook?”

			Dis nou een ding van Eugenie Durandt, sy draai nie doekies om nie. Seker daarom ook dat sy so goed met Corali klaargekom het. Soms dink hy sy was nog meer geskok as hy oor Corali se besluit. Maar selfs daarin was Corali eerlik en reguit. Ook oor die redes waarom sy daardie donnerse Brit se huweliksaansoek aanvaar het. 

			“Thomas?”

			Sy ma se stem bring hom weer terug na die hede. “Ek dink sy sal altyd by my spook, maar ek het haar broer onlangs gebel en volgens hom is sy doodgelukkig met haar skatryk Britse eggenoot. Só gelukkig, dat sy al wie weet hoe lank nie meer met haar familie in aanraking is nie. Sy is nou te grênd vir hulle, het hy gesê.”

			“Dit klink nie soos die Corali wat ek leer ken het nie.”

			“Daardie Corali bestaan nie meer nie, Ma. Sy is nou daardie James-vent se vrou. Miskien het sy die roem gekry wat sy gesoek het. Ek weet nie. Ek het nooit weer van haar gehoor nie en fok haar ook.”

			“Thomas! En dit hier in ’n katedraal.”

			“Die katedraal is gekies vir die mooi, nie die godsdienstige waarde nie. Katelijne en haar familie is lankal net in naam Rooms al hou hulle nog by sommige van die rituele.”

			Sy ma sug. “Katelijne is ’n pragtige meisiekind, maar ek weet darem nie, Thomas. As jy nou nog iets vir Corali voel ...”

			“’n Bietjie laat daarvoor, Ma.” Hy kyk op sy horlosie. “Ek moet voor die kansel kom. Sy arriveer oor tien minute. Het Ma nou genoeg aan my gevroetel?” Hy glimlag om sy woorde te versag.

			“Ja, ek het. Jy lyk baie aantreklik al mis ek die poniestert. En jy lyk so ... netjies.”

			“En skoon,” vul hy met ’n glimlag aan. Sy werk as beeldhouer is maar ’n morsige affêre in watter medium hy ook al werk.

			“En skoon, ja. Ek wens net jou pa kon hier gewees het. Maar ek glo hy is in die gees hier. Al is dit in hierdie verre land.”

			Dit moet vreeslik wees om vir soveel jare getroud te wees en dan is daar skielik net ’n graf oor. Vir hom voel dit soos nou die dag wat hy en sy pa nog saam sit en skaak speel het. Nie dat hulle ’n baie goeie verhouding gehad het nie, maar ’n mens se pa bly jou pa. Dis egter nie die soort ding waaraan hy vandag moet dink nie. Hy is hier om te trou. Hemel, op amper twee en veertig vir die eerste keer. En dit met ’n meisiekind dertien jaar sy junior. Maar tyd vir omdraai is daar nie meer nie. 

			Hy het twee jaar gelede sy bande met Parys geknip toe hy by École nationale supérieure des Beaux-Arts as deeltydse dosent bedank, sy beeldhoustudio se huur opgesê en ’n pos in Gent aanvaar het by KASK oftewel die Koninklijke Academie voor Schone Kunsten. En hy het sy bande met Corali finaal geknip toe hy besef het hy kan nie langer oor haar treur nie en Katelijne aan die begin van die jaar gevra het om met hom te trou.

			Met haar ballerinalyf lyk Katelijne soos ’n prinses toe sy in die lang kerkpaadjie van die katedraal aan haar pa se arm afgestap kom. Alles aan haar spreek van stylvolle eenvoud. Die blonde hare in ’n sagte Franse rol, die halslyn nie te laag nie, die smal heupe onder die gladde snit van die rok in proporsie met haar klein, ferm borste. Haar vel die kleur en tekstuur van albas. 

			So anders as Corali met haar wildewragtighare, haar bont rokke en sigeuneroorbelle. Haar gul lyf. Haar oorweldigende, aardse vroulikheid en welluidende, dikwels luidrugtige lag. Die groenbruin oë, destyds al met sonplooitjies om die hoeke. Haar warm sonbruin vel. Haar verloklike, o so verloklike mond.

			Thomas antwoord op die regte plekke, glimlag wanneer hy moet en hou sy gesig ernstig terwyl hy sy huweliksbeloftes aflê, maar die seremonie gaan hom grotendeels verby – asof hy van ’n afstand af toekyk.

			Die eerste woorde wat werklik weer tot hom deurdring, is dat hy sy bruid mag soen.

			Thomas buk en laat rus sy lippe teen die sagte roosknopmond wat na hom gelig word.

			As dit maar Corali was. Die Corali wat hy geken het voor sy hom onder die gat geskop het terwille van roem.

		

	
		
			Twee

			Maandag 2 September

			Vywerbaai

			Corali

			Sy maak nog half deur die slaap vir haar koffie toe daar ’n luide gehamer aan die voordeur is.

			Corali bind haar japon stywer vas en loer deur die hoek van die helder deel van die deurruit met die loodglasinsetsel. Sy moet onthou om dit te laat vervang met matglas sodat ’n mens nie van buite af kan insien nie. 

			Die man voor haar deur is onbekend maar lyk netjies en ordentlik waar hy met ’n knyperbord in sy hand staan. 

			“Môre, Mevrou, ons is hier om die trek te pak,” lig hy haar in toe sy oopmaak en groet.

			“Ekskuus?”

			“Die trek, Mevrou. Ons moet die huis oppak en trek. Mevrou weet nie daarvan nie?”

			Nee, Mevrou weet nie. “Wie het julle gestuur?”

			Hy kyk na ’n vorm op die knyperbord. “Meneer R. Conradie.”

			“En waarheen moet die trek gaan?” Agter hom sien sy nou eers die verhuiswa.

			“Montagu. Overdevoor. Dis glo ’n plaas.”

			“Ek sien. Kan julle my ’n halfuur gee om net aangetrek te kom en my goed eenkant te sit?”

			“Die opdrag is om alles wat in die huis is te trek, Mevrou.”

			“Sekerlik nie my klere en tandeborsel nie?” ’n Stadige woede bou in haar op. ’n Woede wat sy moet onderdruk, dis immers nie die verhuiser se skuld dat haar broer ’n opperste doos is nie. Donnerse Ryno. Kon hy haar nie net laat weet het nie? Ten minste ’n reëling met haar probeer tref het nie?

			“Seker nie, Mevrou. ’n Halfuur is reg.”

			Corali druk holderstebolder klere en badkamergoed in haar tas nadat sy aangetrek het. Bliksemse, donnerse, bleddie Ryno. Gelukkig het haar paar besittings wat sy van Engeland af verskeep het nog nie aangekom nie, anders het hy dit seker ook gevat. 

			In die kombuis pak sy goed wat sy gekoop het in ’n boks. 

			Sy probeer in die vinnigheid dink of daar iets in die strandhuis is wat sy darem as aandenking wil hou, maar daar is niks. ’n Paar van haar skilderye wat sy geskilder het voor sy Frankryk toe is, staan nog in die stoorkamer in die agterplaas. En haar esel van destyds. ’n Paar skoon doeke en bruikbare kwaste ook. Sy het juis gister verlangend daarna gestaar.

			Nee wat, laat hulle verdomp alles vat. Dit maak ten minste die lei skoon vir ’n nuwe begin.

			Sondag 8 September

			Montagu-distrik

			Corali

			“Maar my jinne, Corali, jy kan mos nie hier by my huis kom intrek nie? Hier is nie plek nie en boonop is jou se broer rasend kwaad vir jou. Hy is kapabel en jaag ons albei hier weg as hy uitvind jy is hier.”

			“Dan moet hy nie uitvind nie, of hoe, Grieta?” Corali druk haar vuiste in haar sye en kyk om haar rond. Die werkershut is skoon en netjies, maar verskriklik beknop en alles daarin is afgeleef. “Dis net jy wat hier bly vandat Babie getroud is?” Grieta is een van die min mense op die plaas wat net een kind het.

			“Meeste van die tyd. As haar man dronk is, val sy en die kleintjies hier uit, partykeers op die onmoontlikste tye.”

			“Waar bly sy nou?”

			“Op Vrederyk. Haar man werk daar by die Wegenaars.”

			Die buurplaas se werkershuise is paleisies in vergelyking met dié op Ryno se plaas. “Kan jy nie vir so twee, drie weke daar gaan bly nie? Ek sal jou soggens by Vrederyk se hek kry en saans weer terugvat ook.”

			“Dis verder hek toe van Babie se huis af as die kortpad tussen onse huise. Maar hoekom sal ek soontoe wil gaan? Ek het mos my eie huis.” Grieta lyk sommer omgekrap.

			“Omdat ek jou huis wil regmaak.”

			Grieta vat-vat aan haar kopdoek. “Regmaak soos hoe?”

			“Verf. ’n Bietjie mooimaak.”

			“Dit kan ek self doen terwyl ek hier bly as jy net vir my verf gee.”

			“Wel, ek het ook gedink aan ’n sonkraggeiser. ’n Stort en spoeltoilet.”

			“En vir wat wil jy dit staan en doen?” Agterdog laat die appelkoospit-oë kleiner krimp.

			“Omdat jy die enigste een was wat die afgelope jare bereid was om met my te praat en nog omgegee het vir my.”

			“Nie omdat jy meneer Ryno se siel wil versondig nie?”

			Om te dink die vrou wat Ryno se doeke geruil het, noem hom nou Meneer. “Dit ook, maar meer omdat ek jou dankbaar is. Jy het my so te sê grootgemaak.”

			“H’m. Nou nie dat ek so ’n goeie jop dáárvan gemaak het nie. Jy is nog steeds ’n wildewragtig. ’n Moedswillige een.”

			“Grieta, wil jy vir die res van jou lewe ’n puttoilet met ’n spul ander mense deel of nie?”

			“Darem net met die huis langs myne se mense.”

			“Dink net hoe bly sal hulle wees as die puttoilet net hulle s’n kan wees.”

			Grieta snork. “Sal eerder jaloers wees as ek ’n regte lewwetrie het.”

			“Dan sal hulle mos maar net met Ryno moet praat daaroor?”

			Grieta loer skewekop op na haar. “Jy gaan my nie staan en gebruik vir jou eie dinge nie, Corali.”

			“Nee. Ek wil regtig net jou lewe makliker maak.” Soos Ryno lankal moes gedoen het.

			Grieta hoef nie te weet dat sy finaal haar moer gestrip het nie. Daar het letterlik nie eens ’n mes of vurk agtergebly nie, laat staan ’n bed. Sy moes inderhaas die broodnodigste gaan koop nadat die verhuistrok daar weg is.

			Nie dat sy omgee oor die goed self nie, maar die manier waarop hy dit gedoen het, stuit haar teen die bors. Dit was pure nydigheid. 

			Ironies genoeg het die pakkers toe die stoorkamer oorgesien. Of Ryno het gesê hulle moet die goed daarin los.

			Sy wonder wat hy sal sê as hy agterkom die skilderye wat agtergebly het, is dalk uit haar dae as onbekende skildertjie en nie naastenby van die gehalte van dié wat sy later geskilder het nie, maar steeds ’n klein fortuin werd. Dis nou as sy dit sou teken met die naam waaronder sy beroemd geraak het: C.C. Witherspoon.

			Jamie kon nie Corali of Conradie uitgespreek kry nie – miskien omdat sy bry en hy gedink het die gorrelende r’e is die ware uitspraak. Ná ’n paar probeerslae het hy haar op haar voorletters aangespreek en dis hoe sy uiteindelik in Engeland bekendgestaan het. En dis die naam op enige skildery wat nou derduisende Britse pond werd is.

			Ai, Ryno, grinnik sy innerlik. Jy moet regtig ’n bietjie wyer lees as Landbouweekblad, WineLand en Die Burger.

			“Jy hoor dan nie as ek praat nie?” dring Grieta se stem tot haar deur.

			“’Skuus. Wat het jy gesê?”

			“Ek sê, wil jy nou waaragtig in my se kooi slaap? Uit my se beker koffie drink?”

			“Ja, hoekom nie?”

			Grieta skud haar kop. “As meneer Ryno my wegjaag, is dit op jou gewete en kry jy vir my woonplek en ’n werk.”

			“Hy gaan my nie sien nie, want hy kom nooit hier nie. Ek gebruik die syhek pleks van die hoofhek vir in en uit. En jy mag mos by jou dogter kuier solank jy betyds vir werk opdaag.”

			“En wie sê ek het gesôre vir ’n spoeltoilet as Mavis-hulle van langsaan by hom gaan kla oor hulle nie een het nie?”

			“Jou skoonseun?”

			“Ga! Asof. En lieg is sonde.”

			“Moet dan nie. Sê dis ek. Wat kan hy daaraan doen?”

			Grieta skud weer haar kop, skommel haar kunstande ’n oomblik lank. “Nou kom dat ek vir jou skoon beddegoed op my kooi sit.”

			“Dankie, Grieta. Ek gaan haal solank my goed uit die bakkie.” ’n Bakkie wat sy by Boeta leen. Hy gaan intussen vir haar ’n tweedehandse een soek om te koop. Dis nie net by Grieta se huis wat sy wil laat aanbou en dinge regruk nie, maar eers Grieta.

			“En Grieta, as jy hier uitstap, kom jy nie weer terug tot ek sê jy kan nie, oukei?”

			“Solank jy nie my plek staan en opfoeter nie.”

			“Ek belowe ek sal nie.” Hoop sy.

			Sondag 15 September

			Malé Internasionale Lughawe – Maledive 

			Thomas

			Daar is nie ’n man op die lughawe wat Katelijne of haar goddelike bene miskyk in haar denimkortbroek met die rafels wat daardie ferm danserbobene streel nie. Haar ontblote middel lyk breekbaar dun en haar maag is plat onder die satyngladde vel wat ’n ligte heuningbruin kleur opgedoen het tydens hulle wittebrood. Haar hare is nog blonder en haar oë lyk nog blouer. Haar borste is kleinerig maar vol en rond. Die puntjies druk braloos en astrant teen die rekstof van die klein toppie wat sy aanhet. Begeerlik is nie die woord nie.

			Dit maak hom trots dat sy hom gekies het. Dit maak hom effens jaloers omdat hy weet wat in die mans se gedagtes omgaan. Dit laat hom voel asof hy ’n lepidopteroloog is wat daarin geslaag het om ’n skaars vlinderspesie in sy net te kry.

			Hy kan nie dink hoe hulle wittebrood meer perfek kon gewees het nie. Die plek was perfek, die weer was perfek, alles was wonderlik. Dis ook asof Katelijne nou eers haar meer erotiese kant vir hom gewys het. Hulle het al kort nadat hulle ontmoet het, begin saamslaap, maar dit het hom nie voorberei op die tierkatjie wat klaarblyklik met die toevoeging van ’n troupand aan haar vinger vrygelaat is nie.

			Daar kan nie ’n meer bevoorregte man in die wêreld wees nie.

			En nou begin die werklikheid. Môre land hulle in Zaventem, kry hulle motor en ry Gent toe na die huis waarop skoonma en skoonpa vir hulle as huweliksgeskenk die deposito betaal het. Dis ’n smal eiendom, soos dit tipies is aan Gent, maar nie net is daar ’n lieflike patio en piepklein tuintjie nie, daar is selfs ’n vertrekkie wat aan die motorhuis vasgebou is en vir hom as ateljee kan dien vir sy kleiner werke. Die huis self bestaan uit twee verdiepings met ’n solderruimte daarbo. In vergelyking met Suid-Afrikaanse huise is alles beknop, maar dit bied meer as genoeg ruimte vir hulle, selfs later vir kleingoed.

			Kinders is al wat die volmaakte nog volmaakter sal maak.

			Daarom kan hy nie verstaan dat hy steeds aan Corali dink, selfs van haar droom nie.

			Sondag 29 September

			Montagu-distrik

			Corali

			Voor die saaltjie waar Grieta kerkgaan, sit sy en wag in die bakkie wat Boeta vir haar ’n week gelede gebring het. Sy het vergeet Grieta-hulle hou lank kerk. Corali brand om haar te wys wat sy die afgelope drie weke met Boeta se hulp uitgerig het.

			Haar hande is vol blase en snye, haar arms en knieë vol skrape, maar sy is trots op die uiteinde van haar harde werk. Dit was toe sy ’n hoop gebreekte teëls raakgesien het by ’n huis wat in Montagu verbou word, dat sy agtergekom het sy hou daarvan om met teëls en voegbry te werk. Patrone te maak. Prentjies te maak, al was die verskeidenheid teëls beperk. 

			“Corali? Wat maak jy hier?”

			Sy ruk van die skrik toe Grieta by die oop venster inpraat. “O, hier is jy. Ek het jou kom haal.”

			“Om te?”

			“Na jou huis toe te vat.”

			“Jy’s klaar? Maar Mavis het Vrydag nog gesê jy bly besig daar. Ek het al begin wonder of jy nie in my huis kom plak het nie.”

			“Klaar geplak. Dis nou weer joune. Kyk, al my goed is klaar agterin.” Sy wys na agter waar haar bagasie in die kappiegedeelte lê. Dit en die portapottie wat sy ná een gebruik van die puttoilet aangeskaf het.

			“Ek wou eintlik nog tee saam met die susters gedrink het, maar nou is ek te nuuskierig.”

			“Nou toe, klim in.” Sy leun skuins oor die sitplek en druk die passasierdeur oop.

			Grieta se knopperige hande is om haar handsak geklem terwyl hulle ry. Sy wonder seker wat haar te wagte is. Corali voel net so senuagtig. Sê nou Grieta hou nie van alles wat sy aangevang het nie? Sê nou sy het die vrou se plek te onherkenbaar verander vir haar om tuis te voel daarin? En dit omdat sy Ryno ’n punt wou steek. Want dit was wel een van die groot redes waarom sy Grieta se plek geriefliker wou maak, al was dit nie die enigste nie.

			“Maar Corali?” Grieta se hand gaan na haar mond toe hulle die huisie in sig kry. “Dis mos nie my huis nie?”

			O, aarde.

			“Dis dan ’n regte huis. Met ’n songeiser op die dak.”

			“Onthou jy vir Boeta van die tyd toe jy altyd saam is Vywerbaai toe vir vakansie?” Vir Grieta was dit beslis nie vakansie nie. Sy moes harder werk as gewoonlik omdat daar minder hande was om te help. En niemand het gedink dis ’n probleem nie. Sy self ook nie. En dalk ook nie Grieta nie.

			“Ek onthou die knapie, ja.”

			“Wel, die knapie is nou ’n bouer. En hy het vir jou ’n nuwe dak opgesit, die geiser geïnstalleer en die badkamer aangebou. Die toilet het ’n ondergrondse put met slootjies in sodat die inhoud in die grond wegsyfer. Jy mag net toiletpapier gebruik, nie koerant nie. En niks anders daar ingooi nie.”

			“Corali, spaar my die spiets. Net omdat ek hier ’n puttoilet gewoond is, is dit nie te sê dat ek nie weet hoe om ’n regte toilet te gebruik nie.”

			“Sorrie. Wat ek ook wou sê, hy het die septiese tenk groot genoeg gemaak en dit op ’n plek gebou waar Mavis-hulle kan aansluit as hulle die dag ook die verandering wil maak.”

			Corali volg Grieta stadig terwyl sy naderstap.

			“Dis mooi, die ligblou verf met die skoorsteen donkerder blou en om die vensters ook. En hier is dan glads ’n paadjie na die voordeur toe. En kyk hoe mooi met die teëltjies. En op die stoepie ook.”

			Dit was haar oefenlopies. Sy het eers beter begin regkom toe sy die stortvloer gedoen het.

			Beide hande slaan oor Grieta se mond toe sy die ikoon sien wat teen een muur geverf is. Die aande was lank en die wynbottel een aand diep toe sy dit begin teken en later geverf het. Niemand het gesê sy mag nie muurskilderye maak nie. Dit kan mos nie verkoop word nie.

			“Die heilige Maagd Maria en Baby Jesus in my huis?”

			“Jy kan dit toeverf as jy nie daarvan hou nie. Daar is nog muurverf oor. Wit en ligblou.”

			“Nooit nie! Ek het nog nooit iets so mooi gesien nie.”

			Corali begin ontspan. “Nou toe, kom kyk jou badkamer. Boeta het al die bouwerk en installering gedoen. Ek net die mure en vloere.”

			Grieta stap voor haar uit.

			“Maar, Corali?” Grieta draai in die deur om. Trane stroom oor haar wange. “My eie badkamer en dan nog so mooi ook. Kyk net die prentjies van teëls.”

			Corali sluk swaar toe Grieta haar om die hals val. Vir die eerste keer in baie jare voel sy weer soos ’n regte mens. ’n Orraait mens. Al was haar aanvanklike intensies nie heeltemal suiwer nie.

			Woensdag 2 Oktober

			Vywerbaai

			Corali

			“Wat de fok het jy nou weer aangevang, Corali?” Ryno se stem vibreer in haar ore sodat sy die landlyn se handstuk ’n entjie moet weghou.

			“Môre, Ryno. Hoe bedoel jy nou?”

			“Grieta se huis.” Dit klink asof hy nie genoeg asem het vir meer as daardie drie uitgeknersde woorde nie.

			“Wat van Grieta se huis? Ek wou net ’n bietjie terugploeg. Die een mens wat my nie verwerp het nie, se lewe geriefliker maak. Sy stap al aan sestig toe. Misgun jy die vrou wat jou grootgemaak het basiese geriewe?”

			“Jy het ’n moerse presedent geskep. Al wat huis het op die plaas wil nou ook songeisers en spoeltoilette hê.”

			“Hoog tyd sou ek sê, Ryno.”

			“My fok, Corali, waar moet die geld vandaan kom?”

			“Wat van die geld wat jy vir die strandhuis gekry het? En jy het seker die inhoud ook al verkoop? Of gaan een keer minder Kroasië toe. Of op ander opvoedkundige vakansies. Of skroef Tertius Kruger op vir die geld wat hy jou skuld. Maar eintlik, Ryno, is dit regtig jou eie probleem.” Sy sit die foon terug op sy mik. 

			Sy het gedink sy sal lekkerkry om hom in so ’n predikament te plaas, maar dis nie lekker nie. Dis bleddie hartseer dat daar mense soos Ryno is. 

		

	
		
			Drie

			Vrydag 25 Oktober 

			Vywerbaai

			Corali

			Die strandhuis lyk nog dieselfde van buite – ietwat verwaarloos, maar oukei. Binne is dit egter die ene murasie. Al die matte is gelig, die teëls in die badkamers afgekap, die ander mure geskuur asook die vensterrame en deure. Een muur is uitgebreek vir ’n en suite-badkamer. 

			“Ek wil voor Kersfees intrek, Boeta.” Corali gee vir hom ’n bier aan en skink vir haarself ’n glas wyn. Die werkers is reeds huis toe vir die naweek. “Dink jy dit sal moontlik wees?”

			Op die oomblik slaap sy in die buitekamer op ’n kampbed. Dis waar Grieta altyd vakansies gebly het. Die kamer is nog oukei, maar die stortvertrekkie met die toilet amper reg onder die stortkop, is beknop en ongerieflik. In die stoorkamer langsaan maak sy kos op ’n tweeplaatstofie en daar is ook ’n stoel en tafeltjie waar sy saans sit en lees of planne maak vir haar huis. En as dié eers reg is, wil sy die buitekamer en stoor kombineer om ’n studio daarvan te maak. Wat sy met ’n studio wil maak, sal sy later uitwerk. Sy weet net sy kan nie sonder ’n studio wees nie.

			“Hel, ek weet nie, Corali. As ek net aan jou huis kon werk, sou ek sê ons sal dit lag-lag regkry, maar nou het ek die ander jobs ook. Nie een iets om oor huis toe te skryf nie, maar ek kan nie nou uitback net om die werk hier af te handel nie. Ek het reeds onderneem om die ander jobs te doen voor jy my gevra het om jou te help. En aanbou en opknapping vat langer as om iets van meet af te bou.” Hy vat ’n diep sluk van sy bier en vee sy mond met die agterkant van sy hand af. “Maar ek sê jou wat: Ek sal Saterdae ook ingooi as jy my handlanger sal wees.”

			“Ek dag ek is reeds jou handlanger.”

			“Ek bedoel op Saterdae ook.”

			“Any time. Sondae ook as jy wil.”

			Boeta skud sy kop. “Sondae behoort ek aan die belhamels. En Alet. Alet gaan alreeds kraam oor Saterdae.”

			Sy sal maar liewer nie vra hoe sy shotgun-huwelik uitwerk nie. Hulle het drie seuns. Dit sê seker genoeg.

			Vrydag 15 November

			Vywerbaai

			Corali

			Liewe hemel. Corali bring die koerant nader aan haar oë, maar sy het nie verkeerd gekyk nie. Christie’s het waaragtig Dinsdag Francis Bacon se Three studies of Lucian Freud suksesvol opgeveil vir die rekordbedrag van oor die honderd twee en veertig miljoen dollar. 

			Selfs die briljantste kunstenaars moet eers doodgaan om sulke pryse te behaal, maar nogtans. Die foto van die drie skilderye is dof, maar sy weet presies hoe dit lyk. Sy het ’n afbeelding daarvan in een van haar kunsboeke.

			Daar is wel lewende kunstenaars wat ook pryse behaal wat nie te versmaai is nie. Soos die einste Lucian Freud wie se Benefits supervisor sleeping drie jaar voor sy dood verkoop het vir oor die drie en dertig miljoen dollar. En Gerhard Richter se Domplatz, Mailand het vroeër vanjaar meer as sewe en dertig miljoen behaal.

			Bygesê, Richter is al in sy tagtigs. Maar Jeff Koons verkoop ook al sy goed vir asembenemende bedrae en hy is nog nie eens sestig nie. 

			Die kunstenaars in haar ouderdomsgroep begin egter nou ook goeie pryse behaal. Wade Guyton, Julie Mehretu, Tauba Auerbach, Seth Price en nog ’n paar. En sy was daar. Of liewer Cie-Cie Witherspoon was saam met hulle op die lys van honderd lewende kunstenaars om in te belê. Redelik laag op die lys, maar daar.

			Nie een van haar skilderye het teen ’n miljoen dollar verkoop nie; die meeste wat ’n skildery van haar behaal het, was net meer as honderdduisend Britse pond. Maar sy het goed gedoen.

			Danksy haar en Jamie se ooreenkoms hoef sy nooit weer te werk nie, maar dit gaan nie oor die geld nie. Het nog nooit nie. En Cie-Cie Witherspoon se loopbaan het nou gestagneer omdat daar niks nuuts op die mark kom nie.

			“Hei, luigat. Wat sit jy en koerant lees? Ons het werk om te doen.”

			Corali gee Boeta ’n kyk. “Ek is nie die een wat laat is vir werk nie. Koffie?”

			“Later. Ek moes net eers my span by ’n ander site aan die gang kry. Sal netnou moet teruggaan daarheen. Nou toe, ons kyk wat ons vandag hier uitgerig kan kry.”

			Netsowel daar lê weer ’n dag se harde arbeid voor. Dit hou haar uit die kwaad en haar dwalende gedagtes in toom.

			Gent

			Thomas

			Presies twee maande ná hulle terug is van wittebrood en al het die werklikheid van werk ingeskop, duur die idille voort. Wel, min of meer. In die bed in elk geval.

			Katelijne is egter klaerig oor haar werk wat haar verveel en haar baas wat moeilik is. Sy het ’n pos as persoonlike assistent by een van haar pa se sakeondernemings en kry ’n yslike salaris wat verseker dat hulle die huislening kan bekostig, dus hoop hy nie sy wil binnekort bedank nie.

			As deeltydse dosent by KASK verdien hy minder as sy. Die laaste beeld wat hy in opdrag gemaak het, is egter by die gietery en behoort teen einde Januarie afgelewer te kan word by ’n hawetjie van een van die kleinste Griekse eilande. Dis gefinansier uit die boedel van ’n ryk sakeman wat daar gebore is en ’n nagedagtenis wou laat. 

			Hy moet nog net die afronding doen en daarna die installasie daar. Hopelik sal hy dit in die Februarie-reses kan afhandel. Dit sal sy finansies die wêreld se goed doen. 

			Ongelukkig is daar geen nuwe opdragwerk in die vooruitsig nie. Hy sal egter wel afgietsels kan maak vir die kommersiële mark. Een van die galerye in Gent stel belang in sy voorstel dat hy ’n gedeelte van die seevrou se gesig en hare afgiet en op ’n staander monteer. Maar hy weier om meer as twintig getekende en genommerde afgietsels te maak van enigeen van sy beelde.

			Die dekaan by KASK het gevra of hy voltyds wil doseer pleks van net ’n paar modules, maar daarvoor sien hy nie kans nie. Dit sal beteken dat sy beeldhouwerk te ver op die agtergrond geskuif sal moet word. ’n Dag het net soveel ure. Die salaris sal uiteraard heelwat hoër wees, maar dan sal hy nie opdragwerk kan aanvaar nie. 

			Waar is die dae toe hy en Corali doodgelukkig was in ’n goedkoop apartement, solank hulle ’n studio kon bekostig. Hy het net elke tweede semester een of twee modules as gasdosent by École nationale supérieure des Beaux-Arts aangebied en kon hom verder toewy aan sy beeldhouwerk. Corali het net geskilder. Potboilers in die fantasiegenre wanneer dit nodig was, maar dis haar ernstige werk waarin sy haar werklik uitgeleef het.

			Veel geld het hulle nie gemaak nie, maar hulle was gelukkig. Tot hy begin neul het dat hulle trou. En oor kinders. En net toe hulle op hulle ergste vassit oor kinders, kom daardie ellendige Brit op die toneel.

			Water onder die brug. Nou het hy ’n vrou wat van haar luukshede hou. En dis hoog tyd dat hy Corali permanent uit sy herinneringe verban. Haar besluit het hom vier jaar lank in ’n dwalende staat gelaat. Op emosionele vlak vier jaar van sy lewe gesteel. Tot hy Katelijne ontmoet het. 

			Eerder ’n vrou wat van luukshede hou, maar graag kinders wil hê, as ’n vrou wat niks van kinders wil weet nie en haar roem bo hulle verhouding gestel het. Corali verdien nie om onthou te word nie. Sela.

			Vrydag 6 Desember 

			Vywerbaai

			Corali

			Die nuus dat Madiba gisteraand oorlede is, slaan haar ’n hou op die solar plexus. Op vyf en negentig verdien hy seker sy rus, veral ná so ’n buitengewone lewe, maar dis asof soveel meer as net Nelson Mandela gesterf het. Hoop dalk.

			Sy vou die koerant toe. Pleks die donnerse Zuma die tydelike met die ewige verwissel het. Die enigste mens in die ganse politieke klug van ’n regering wat haar hoop gee, is Thuli Madonsela. En dalk hier en daar ’n paar ander, maar sy kan hulle op die vingers van een hand tel.

			Sou dit toeval wees dat sy gistermiddag, enkele ure voor Madiba sou sterf, alle klere wat nie wit of swart is nie, uit haar kas gegooi en na een van die kerke in die arm deel van Vogelbaai geneem het? 

			Van nou af rou sy oor die verlies van haar lewensasem, het sy besluit. Want dis wat skilder vir haar is. As sy ordentlik rou, sal sy hopelik eendag klaar gerou hê. Haar lewensasem weer terugkry. 

			“En dié kers wat brand?” vra Boeta toe hy kort daarna opdaag en na die kaggelrak beduie.

			“Vir Madiba.” 

			“Ja, dis hartseer. Wie was dit nou weer wat gesê het ‘Stil broers. Daar gaan ’n man verby’?”

			“Jan F.E. Celliers. In ’n gedig oor generaal De Wet. En ek dink albei draai in hulle grafte om dat jy dit met verwysing na Madiba sê. Al stem ek saam met jou.”

			“Ek dink as hulle in die een-en-twintigste eeu geleef het, sou hulle dit beaam het.”

			“H’m. Dis jou opinie. Anyway, ons kan nie staan en politiek praat nie. Wat is volgende, Boeta?” 

			“Die buitemure is nou klaar geskuur en geprime. Die houtrame van die deure en vensters ook. Jy kan begin verf.” Hy kyk haar skewekop aan, iets soos afgryse in sy oë. “Is jy nou doodseker jy wil die huis daardie liederlike pers verf?”

			“Dis royal purple, nie sommer net enige pers nie. Koninklik. Allesbehalwe liederlik. En ja, ek is seker.”

			“En die houtrame daardie vreeslike blou?”

			“Kobaltblou. Ja.”

			“Wel, dis jou huis. Ek het vir jou die maskeerband by die verfblikke gesit. Jy het kwaste en rollers en ’n verfpan. Die leer staan ook reg. Haak net die donnerse ding ordentlik vas, oukei? Ek het nie tyd om jou hospitaal toe te vat as jy afbliksem nie. Nog iets?”

			“Ek sal regkom. Dis nie asof dit die eerste keer in my lewe is dat ek iets verf nie, jy weet.”

			“Groot verskil tussen muur ná muur ná muur verf pleks van ’n prentjie.”

			“Prentjie.” Sy snork. As Boeta maar weet van die yslike doeke wat sy ook al op ’n leer staan en verf het. En hoe gesog haar “prentjies” regtig was. 

			Boeta lag en gee haar ’n high five. “Sien jou drieuur vir ’n bier en om te kom check of jy regtig kan verf.”

			Corali het reeds haar oudste T-hemp aan. Die swart leggings gaan egter nie in hierdie hitte werk nie. Jeans ook nie. Tensy ... Sy soek haar oudste swart jeans uit, skat met die oog en knip die pype af. So ja. Verbygangers moet maar lag vir haar dik boude. Vandag dompel sy ook haar huis in rou. Nogal gepas op hierdie dag waarop Madiba nie meer is nie. 

			Maandag 23 Desember

			Vywerbaai

			Corali

			“Ons het dit reggekry, Boeta!” Corali klink haar wynglas teen sy bierbottel. Sy weet nie wie van hulle die ergste lyk nie. Hulle het die afgelope naweek dwarsdeur gewerk. Boeta se hare hang in toutjies, sy blouselblou oë is bloedbelope met donker kringe daaronder. Stof sit in sy donker wenkbroue vas. ’n Streep pers verf lyk soos ’n kneusing op sy wang. Hy wil mos kastig kom fix waar sy volgens hom drooggemaak het. Sy glimlag is egter breed en spontaan.

			“Ons het wragtag. Geluk, Corali. Mag jy nog baie jare baie lekker hier bly.”

			“Daar is nog ’n mag der menigte goed wat gedoen moet word, maar die dop is daar. Die ou skilderdoek is nuut geprime. Nou kan ek binne begin verf.”

			“Ek hoop nie alles gaan pers wees soos die buitekant van die huis nie.”

			“Jy sal maar moet wag en sien. Van hier af sal ek alleen regkom.”

			“Jy kan seker nie wag dat jou huis heeltemal klaar is sodat jy weer kan prentjies maak nie?” Hy gryns moedswillig toe hy “prentjies” sê.

			Corali se oë begin sommer uit die niet brand. Sy moet sluk voor sy kan antwoord. “Ek sal nog maar sien.”

			Hy lyk dadelik boetvaardig. “Sorrie, het ek ’n sensitiewe snaar aangeraak?” 

			“Nee wat, ek is sommer net simpel.” Sy kan met niemand praat oor hierdie pynlike leemte in haar nie. Nie eens met Boeta nie.

			Nadat hy weg is, stap Corali deur die huis. Nou is dit regtig hare om daarmee te maak wat sy wil. Alle binnemure, houtwerk en kaste is op die oomblik nog wit, net met ’n onderlaag geverf. Die houtvloere is geskuur en glim dof soos sy daarvan hou. 

			Van die kombuis af het Boeta ’n staal-ruitjiesdeur na die stoep toe vervang met ’n dubbele happy door en die stoep toegebou met glasskuifdeure na die tuin toe. Die tuin is ’n gemors. Sy sal later iemand moet inkry om te kom skoonmaak. Die kweek moet eerste waai en daarna kan sy die struike snoei. 

			Die buitekamer en stoorkamer dien voorlopig as bêreplek vir die kleiner ou meubelstukke wat sy met verdrag aangeskaf het. Die groter stukke het Boeta in sy stoor gebêre tot sy daaraan kan begin werk. Sy mag dalk nie skilderye verf nie, maar sy kan met meubels en mure maak wat sy wil. Ten minste kan sy steeds ’n verfkwas in haar hande hou en voorlopig sal dit genoeg wees.

			Dinsdag 24 Desember

			Vywerbaai

			Corali

			Oukersaand en sy sit alleen soos pietsnot in haar leë huis. Nie eens ’n Krismisboom nie. Sy steek ’n paar kerse aan en sit dit op die outydse kaggelrak neer, skakel die lig af.

			Van haar ma-hulle het sy niks gehoor ná haar gesprek met Ryno nie, laat staan ’n uitnodiging gekry om Kersfees by hulle deur te bring. Wat hulle betref, kan sy seker netsowel nog in Engeland sit. Behalwe dat hulle nou nog kwater vir haar is as voorheen. Wel, hulle kan gaan doppies blaas. Sy gaan hulle wragtag nie smeek om weer in die familie opgeneem te word nie. En selfs al sou sy, dink sy nie hulle sal belangstel nie. Verraaier van kerk, volk en vaderland. Oortreder van gebooie. Steler van strandhuise. Moeilikheidmaker onder hulle werkers. Swartskaap se moses. 

			Boeta het ten minste ge-SMS en gesê hy wou haar oornooi, maar Alet het geweier. Kersdag is ook uit. Hy is so jammer. Sy het geantwoord sy verstaan. Dis immers ’n tyd vir gesinne om bymekaar te wees. Sy het maar liewer nie gesê sy sou in elk geval nie gegaan het nie. Alet is die laaste persoon saam met wie sy wil kuier op watter dag ook al.

			Selfs voor sy Boeta in haar strik gevang en só Mirre se hart gebreek het, het Corali nie ooghare vir Alet gehad nie. Om te dink dis al nege jaar sedert Boeta vir Alet se truuk geval het. Daaf het in September agt geword. 

			Nee, aan daardie Desember wil sy nie dink nie. Dit hou te veel hartseer herinneringe in. Nie net wat Mirre en Boeta betref nie. Hulle dinge het eintlik gehelp om haar aandag af te lei van haar eie hartseer. Die gemis aan Thomas wat die begin van daardie jaar alleen terug is Frankryk toe. 

			Haar pa was toe al twee jaar dood. Hy het vir haar genoeg geld nagelaat om haar studie te voltooi aan École nationale supérieure des Beaux-Arts oftewel ENSBA soos almal in Parys daarna verwys het. Daarna het Ryno geweier om vir haar geld uit die trust te gee om terug te gaan Frankryk toe. Toe eers het sy besef hoe dom dit was om Thomas aan hulle te kom voorstel.

			’n Spektakel, het Ryno hom genoem. ’n Verleentheid vir die mansgeslag. En dit oor ’n poniestert, ’n oorring en ’n leervriendskapsarmband. Die baard het seker ook nie gehelp nie. Die doodsteek was dat sy en Thomas geen geheim daarvan gemaak het dat hulle saamslaap nie. 

			Nee, eerder dink aan gelukkiger tye. Kleintyd was Oukersaand ’n tyd van opwinding. Daar was altyd ’n Kersboom met bont pakkies daaronder. Koeldrank en lekkergoed, koekies en Nesquik-melk was vir een aand nie beperk nie. 

			Aandete het altyd gevoel asof dit ’n eeu geduur het, maar daarna het die aand gevlieg. Ná die dood van haar pa se ouers was dit minder pret. Haar pa was nie naastenby so ’n oulike Kersvader soos Oupa nie. En haar ma ... Nou ja, sy was maar net nie in staat tot dieselfde soort moederlikheid nie. Sy kon nie soos Ouma so diep uit haar maag lag dat haar boesem daarvan skud nie. 

			Heimwee na die onskuld van daardie tye wil-wil aan haar vat, maar sy weet dis die verromantiseerde weergawe. Hoe ouer Ryno geword het, hoe meer afknouerig het hy geraak. En hoe ouer haar pa geword het, hoe meer het hy verkrimp soos die plomp, sappige vrugte wat hy sy hele lewe lank op droograkke van hulle vog ontneem het. Later was hy net ’n dop van die man wat hy kon gewees het as hy nie toegelaat het dat haar ma op sy kop sit nie. 

			Haar ma het afsydiger geword. Korrekter. Strenger. Nie dat haar ma ’n bitch was nie. Dis net dat ordentlikheid, voorbeeldigheid en opoffering die enigste konsepte is wat sy werklik verstaan en nagestreef het. Die enigste tye wat Corali haar sien lag het, was saam met tannie Jakkie en tannie Karen – Boeta se ma en Mirre s’n. Desjare, toe dié nog albei geleef het.

			Miskien is haar ma soos sy is omdat haar ouers vroeg oorlede is. Nog voor Corali se geboorte. Of miskien omdat dié onbekende ouma glo ’n formidabele vrou was wat haar buie op haar man, dogter en twee seuns uitgehaal het. Veral haar dogter.

			Dis juis op dié ouma wat Corali trek. Dit kan selfs sy sien in die foto waar Carolina Catarina du Plessis met ’n strak gesig na die kamera kyk. Dieselfde krullerige hare, dieselfde vol mond en sterk neus. Glo ’n wederstrewige vrou wat ook gebry het en haar kunssin in borduur- en ander handwerk uitgeleef het. Of dalk was sy eerder gefrustreerd as wederstrewig.

			Hoe ook al, sy was klaarblyklik die teenbeeld van Corali se ouma aan vaderskant. Dié was altyd vrolik en vriendelik. Selfs wanneer sy of Ryno stout was, het sy vir hulle party getrek. Dit, weet Corali, is nie blote verromantisering nie.

			Herinneringe aan haar Oukersaande saam met Jamie kan sy egter nie eens begin of probeer verromantiseer nie.

			Die Kersboom was nie ’n denneboom wat teen Kersdag al sy naalde begin verloor nie. Elke jaar was dit ’n ander stellasie wat deur ’n binnehuisversierder gemaak is. ’n Vriendin van die familie. Die ete was nie ’n tafel tot oorlopens toe vol kos waarvan die oorblyfsels die volgende dag ’n koue middagete sou word nie. Dit was strykdeur ’n stywe en formele dinee wat sy moes verduur saam met mense wat eerder uit karton gesny as van vlees en bloed aanmekaargesit is.

			Die Witherspoons het voor ete, voor die gaste opdaag, geskenke uitgedeel. Beatrix het bepaal dat geen geskenk meer as vyftig pond mag kos nie. Om vir mense wat alles het iets te koop vir onder vyftig pond, is ’n onbegonne taak. Die eerste jaar het Corali vir elkeen ’n karikatuurskets in ink en waterverf gemaak en laat raam. Jamie het syne in hulle anneks se gastetoilet opgehang en wou hom vrek lag oor sy groot ore en neus. Wat van lady Beatrix en lord William s’n geword het, kan sy net raai. Dit is nooit weer gesien nie. Die tweede jaar het sy gelukspakkies opgemaak. Elkeen het ’n boek, sjokolade en lekkerruikgoed gekry.

			“Thank you, my dear, but William and I don’t read novels. We prefer nonfiction. I’ll donate it to Hospice if you don’t mind,” het Beatrix styf geglimlag. 

			Sy was so oorbluf dat sy nie daaraan gedink het om vir haar te sê sy wil graag self die bleddie boeke lees nie. Eers daarna het sy gedink sy moes eintlik vir Jane Austen aangehaal het: “The person, be it gentleman or lady, who has not pleasure in a good novel, must be intolerably stupid.” 

			Beatrix Witherspoon is egter allermins stupid. Sy is so slinks soos die houtjie van die galg.

			Nee, sy gaan waaragtig nie haar troostelose Oukersaand nog verder opneuk deur aan haar te dink nie. Ook nie aan Jamie nie.

			Nog minder aan Thomas en daardie wonderlike Europese Oukersaande wat hulle saam beleef het. Elke Oujaarsaand in ’n ander stad, het hulle hul voorgeneem en daarby gehou. Parys, Praag, Brussel, Berlyn ...

			Nee, magtag. Hou nou op. Daar is net een antidote. Sy skakel die elektriese lig aan, blaas die kerse dood en gaan haal die blik indigo verf wat vir die skoorsteen bedoel is. Arbeid adel. Selfs op Oukersaand. 

			Woensdag 25 Desember

			Vywerbaai

			Corali

			Nog voor sy behoorlik wakker is, is daar ’n missed call van Grieta. Sy bel haar dadelik terug.

			“Geseënde Kersfees, Corali! Mag die Here vir jou baie goed wees hierdie jaar.”

			“Dankie, Grieta. Dieselfde vir jou. Bly jou huis nog lekker?”

			“Heerlik. En die stort is ’n wonderbaarlikheid. Om van die toilet nie te praat nie. Ek het vir Mavis gesê sy kan ook albei gebruik. Maar nie die mans nie; hulle is morsig. Hoekom ek eintlik bel, is onse pastoor gaan ná kerk na sy vrou se familie in Vogelbaai toe. Hy bring vir jou ’n pakkie saam. Jy moet dit net gaan afhaal. Hy sal jou bel om af te spreek waar.”

			“Maar Grieta?”

			“Net ietsie kleins om vir jou dankie te sê vir my mooie huis, al het dit nou soveel onmin hier aan die gang gesit.”

			Sy wil nie weet van die onmin nie.

			“Lyk perdalks of al die huise nou gaan geisers kry en dalk storte, maar ons weet nog nie van die toilette nie. Meneer Ryno sê dis te duur.”

			Al het meneer Ryno se huis nou vier badkamers en vyf toilette. “Ek is bly oor die warm water darem,” is egter al wat Corali sê.

			“Nou toe. Die kerk gaan nou beginne. Lekker dag verder, Corali.”

			“Dankie, Grieta. En dankie vir die pakkie. Dit was nie nodig nie, maar baie dankie.” Sy is skoon tranerig toe sy aflui. Wat op aarde kan Grieta nou vir haar gaan staan en koop het met haar karige salaris?

			Gent – België

			Thomas

			Katelijne bly besonder lank in die badkamer. Hy kyk op sy horlosie. Haar ouers hou van stiptelikheid en hulle huis is aan die ander kant van Gent. Die rykmanskant. Die verkeer is altyd ’n nagmerrie.

			Hy klop aan die badkamerdeur. “Ons moet opskud, jong,” vermaan hy.

			Katelijne is bleek toe sy uit die badkamer kom, maar haar oë skitter. Sy hou iets agter haar rug vas.

			“Mama en Papa sal verstaan. Ek het gewag tot vandag sodat ek vir jou dalk ’n groter Kersgeskenk as gewoonlik kan gee. En nou kan ek.” Sy bring haar hande te voorskyn.

			Eers begryp hy nie mooi wat hy sien nie.

			“Ek vermoed ek is so twee maande ver. Thomas, teen volgende Kersfees is daar drie van ons.”

			Sy laat val die swangerskaptoets in die prulmandjie en slaan haar arms om sy lyf. Dit sou seker om sy nek gewees het as sy so hoog kon bykom.

			Toe eers dring dit tot hom deur wat sy bedoel. “Katelijne?” Hy hou haar ’n entjie weg van sy lyf en kyk af na haar. “Verstaan ek reg?”

			Sy knik.

			Hy lig haar op, gee ’n draai in die rondte en sit haar versigtig neer voor hy haar teen hom vastrek, afbuig en haar soen. “Dis die beste geskenk wat ek nog in my hele lewe gekry het, my liefste Katelijne. Die heel, heel beste.”

			Sy straal. “Kom ons gaan sê vir Mama en Papa hulle gaan grootouers word.”

			“Ek dink nie so nie. Nie dadelik nie, my lieflike vrou.” Hy stuur haar na die bed toe terwyl hy haar in haar nek soen.

			“Thomas! Moenie laf wees nie! Ons gaan reeds laat wees,” lag sy, maar dis duidelik dat sy dit bedoel.

			“Is jy seker?” vra hy tog.

			“Doodseker.”

			Hy onderdruk ’n sug. Stiptelikheid kom voor vreugdeseks. Ai, tog. Maar niks kan sy blydskap demp nie. Uiteindelik ’n kind soos hy al soveel jaar begeer.

			Die een ding waaroor Corali onverbiddelik was. Geen kinders vir haar nie. En nou het hy Katelijne, en hy gaan waaragtig pa word. Op twee en veertig, maar nietemin.

			Vywerbaai

			Corali

			By die vulstasie waar hulle afgespreek het om mekaar te ontmoet, klim die pastoor uit ’n ou Corolla vol kinders – een op sy vrou se skoot en omtrent vier agterin.

			“Môre, Mevrou. Mag die Here se seën vandag met u wees.”

			“Môre, Pastoor, met u ook. Baie dankie. Ook vir u moeite.”

			Hy stap om na die kattebak. Dis propvol geskenke en kos en wie weet wat nog. Hy haal ’n pakkie toegedraai in bruinpapier uit en gee dit vir haar. “Tannie Grieta werk al maande lank hieraan. Dis met baie liefde gemaak, Mevrou.”

			“Dankie, Pastoor. Ek sal dit beslis koester. ’n Baie geseënde Kersfees vir u en u familie.” Sy moes iets saamgebring het. Vir die pastoor en iets om terug te neem na Grieta toe. Sy het net nie daaraan gedink nie. Stupid.

			Sy maak die pakkie eers by die huis oop. Die trane kom dadelik. ’n Lappieskombers, elke stekie met die hand gemaak. Elke blokkie met sorg uitgekies. Dis duidelik dat Grieta nie ’n oog vir komposisie of die meng van kleure het nie, maar juis daarom is dit die heel mooiste lappieskombers wat sy nog ooit gesien het. En die kosbaarste geskenk wat sy in haar ganse lewe ontvang het.

			Behalwe dalk die foeliebandjie wat Thomas van ’n sigaar afgehaal en sommer net as grap met ’n soen op haar kneukels aan haar vinger gesteek het. Sy het dit nou nog. Êrens tussen die goed wat vlak voor Kersfees van Engeland af geland het.

			Woensdag 1 Januarie

			Vywerbaai

			Corali

			’n Nuwe jaar, ’n nuwe lewe.

			Net jammer die ou jaar is afgesluit en die nuwe ingelui met soveel nare drome wat al die herinneringe aan Jamie se dood laat herleef. 

			Dis asof sy weer daar is. In hulle vleuel van die huis wat sy gelukkig kon inrig soos sy wou, maar niks permanents mog verander nie. 

			Hulle deel was apart van die hoofhuis met net ’n verbindingsgang tussen die twee. Hulle het hul eie kombuis ook gehad, al het hulle maar min self kos gemaak. In die week het die kok vir hulle in die hoofhuis gekook en hulle etes na hulle toe gebring. Naweke moes hulle self sorg.

			Saterdae was hulle soesji-dag. Sy was lief vir gewone soesji, Jamie vir sasjimi. Soms is hulle na ’n restaurant toe. Soms het hy vir hulle bestel en laat aflewer, soms bestel en self gaan haal.

			Daardie Saterdag het hy gery en gaan haal. Teruggekom met haar soesji, pragtig verpak, sy sasjimi eweneens, en ’n bord met nog ’n sasjimi-dis, die membraandun skyfies gerangskik in die vorm van ’n krisant – ’n koskunswerk.

			Dit was ’n lieflike dag in Junie en hulle het buite geëet. Sy onthou die geur van die kattekruid wat in volle blom was in die randbedding, maar nie waaroor hulle gesels het nie. Dit was gemeenplase. 

			Jamie het sy gewone sasjimi in die yskas gelos en begin met die spesiale bord. Daar was ’n beduidende deel van die krisant weg toe Jamie skielik sy lippe begin vryf het, sy hande oop- en toegemaak en sy vingerpunte teen die tafeldoek gevryf het. Onder die tafel het sy voete begin trippel. 

			“I’m tingling all over,” het hy verward gesê.

			Sy kan nog voor haar sien hoe sy hand na sy keel gaan, hoe sy gesig alle uitdrukking verloor asof elke spier ineens stol. Hoe Jamie begin opgooi, na asem begin snak. Terwyl sy nooddienste bel, tuimel hy uit sy stoel, bly lê asof hy verlam is, sy oë beangs.

			Sy sit op die keistene met hom in haar arms. Bel weer nooddienste, sê dis baie dringend. Bel Beatrix, al weet sy haar skoonma skakel haar foon af wanneer sy Saterdae brug speel.

			Bel William, maar hy is soos gewoonlik op die gholfbaan, sy foon ook afgeskakel. Bel weer nooddienste.

			Probeer dink wat kan fout wees. Hartaanval? Beroerte? 

			Sy jaag met die naaste kar, Jamie s’n, agter die ambulans aan. Hoor die sirene ophou skree. Sien die voertuig snelheid verminder. En weet dis verby.

			Corali is uitasem toe sy terugkeer uit die verlede. Haar wange nat.

			Sondag 22 Junie

			Vywerbaai

			Corali

			Sy stap buitetoe, kies blindelings koers strand toe. Hurk by ’n getypoel. Maak haar gesig nat met die seewater. Kyk na flitse van vissies, ’n seeanemoon wat waaier. Corali gaan sit op ’n rots en wens sy het ’n sigaret gehad, maar dit was moeilik genoeg om een keer op te hou. Beatrix het geen rokers op die eiendom toegelaat nie, laat staan in die huis.

			Vandag is dit presies een jaar gelede dat sy wakker geword en nie geweet het die lieflike lentedag sou Jamie se laaste wees nie.

			Die twee eners verpakte houers, een met haar soesji en die ander met Jamie se gewone keuse van sasjimi het hy by hulle gunsteling- Japannese restaurant gaan haal. Dit kon die polisie bevestig. Die ander dis is egter beslis nie daar voorberei nie.

			Waar die ekstra bord sasjimi vandaan gekom het, kon niemand vasstel nie. En geen wonder nie. Fugu is onwettig in die hele Europese Unie, laat staan tora-fugu, oftewel tiger puffer fish, die giftigste van al die blaasoppiespesies. 

			Daar is die hoogs geheime Fugu Supper Club in Londen wat dit per geleentheid op geheime plekke bedien teen amper vyfduisend rand per persoon, maar Jamie was nie ’n lid nie en daar was nie ’n byeenkoms daardie dag of die vorige of volgende een nie. Tog het Jamie by die huis aangekom met ’n bord van een van die waagmoedigste disse ter wêreld – potensieel die tweede giftigste ná een of ander padda. En Jamie het die Japannese weergawe van Russiese roulette verloor. 

			Beatrix het beweer Corali kon dit self êrens gaan haal het. Waar dié “êrens” is, kon sy nie verklaar nie. Die polisie het Corali ondervra. Sy het hulle toegang tot haar selfoon gegee. Dié het net by die toring naby die landgoed geregistreer. Haar Morgan het nog in die motorhuis gestaan, Jamie se Mercedes agter hare, die afslaankap nog oop. Dis die motor waarin sy gespring het om agter die ambulans aan te jaag. Die polisie het verklaar Jamie moes die fugu saam met die res gebring het, al het hy dit elders gekoop.

			Omdat hy nie sy selfoon saamgeneem het nie, kon hulle nie presies bepaal waar hy oral was nie. Die restaurant waar hy daardie dag die gewone disse gekry het, is omtrent twintig minute se ry van hulle huis af. Dis die naaste Japannese restaurant aan die huis. 

			Die tweede naaste soortgelyke restaurant is in Epping, maar ook daar kon die fugu nie voorberei gewees het nie. Daar was nie in enigeen van die restaurante eens ’n fugu hiki nie – die spesiale mes wat in die delikate voorbereiding van fugu gebruik en altyd in ’n skede weg van alle ander messe gebêre word.

			Die speurder het oor en oor gevra hoe lank Jamie weg was. Sy kon net skat. Ongeveer ’n uur. Dalk effens langer. Hulle het ’n area geïdentifiseer wat ’n heen-en-terug-rit van ’n uur elk sal neem en van deur tot deur gesoek vir iemand wat moontlik die fugu kon voorberei het. 

			Hulle taak is vergemaklik deurdat die voorbereiding van fugu ’n uiters gespesialiseerde kuns is. Aangesien die skyfies perfek gesny en in die tipiese krisantvorm gerangskik was, het dit daarop gedui dat die dis voorberei is deur ’n Japannese sjef wat die kuns ken. Behalwe dat hy van die organe moes raak gesteek het wat tetrodotoksien vrygelaat het; ’n toksien so giftig dat een tiger puffer fish dertig volwassenes se dood kan beteken. ’n Duisend tweehonderd keer so giftig soos sianied. Boonop was daar by nadere ontleding ook deeltjies fugu kimo, die blaasoppie se lewer en die giftigste deel daarvan, in die dis verskuil.

			Dit het gelei tot die teorie dat Jamie dit nie uit lekkerbekkigheid op die swartmark by ’n fugu-sjef gekoop het nie, maar dat hy homself doelbewus wou vergiftig. Wat neerkom op bystandselfdood, want die fugu-sjef het geweet die dood sal volg.

			Corali moes aan die speurders erken dat hy selfmoordneigings gehad het. Sy vorige poging, ses maande vantevore, het misluk toe sy op hom afgekom het nadat hy ’n spul pille gesluk het. Hy was onder sielkundige behandeling vir depressie en het ook antidepressante gebruik. 

			Afgesien van sy sielkundige het net Corali, Beatrix en William geweet waar die depressie vandaan gekom het. Dit het niks met die polisie uit te waai gehad nie. Waarom hy daar reg voor haar wou sterf, kon sy nog nooit verstaan nie. Jamie was nie ’n gemene mens nie. Net ’n gefolterde een.

			Vir haar is die ergste van alles dat Jamie tot so ’n mate deur die tetrodotoksien geparaliseer is dat sy diafragma en dus longe nie meer kon werk nie. Dat hy versmoor het terwyl hy tot die einde toe by sy volle bewussyn was.

			As sy net gevra het wat in sy bord was. As sy net dadelik besef het dis die sasjimi wat hom geaffekteer het en nie gedink het dis ’n beroerte of iets dergeliks nie. As sy net gevra het waar dit vandaan gekom het. Net daardie oggend onthou het hy het al voorheen genoem hy wil fugu proe.

			Maar sy het nie en sy sal nooit weet wat hom besiel het nie. Daarmee moet sy leer saamleef.

			Sy brief het sy eers meer as ’n week ná sy dood gekry waar dit tussen hulle ongeleesde pos gelê het. Hy moes die koevert daar ingedruk het, want dit was nie gepos nie. Net haar naam het daarop gestaan in sy swierige skrif. Onderaan die getikte brief wat op ’n gewone A4-bladsy uitgedruk was, het hy sy naam eweneens swierig onderteken.

			En daar lê nog ’n verwyt. Waarom het sy dit vir Beatrix gewys? Waarom het sy die donnerse ding nie vir Beatrix weggesteek om dit eers vir die polisie te gee nie? Waarom het sy nie eers ’n kopie daarvan gemaak voor sy dit vir Beatrix gewys het nie? Omdat sy donners onnosel was.

			Donderdag 17 Julie 

			Gent – België

			Thomas

			Hy kan dit nog steeds nie glo nie. Dat hierdie verskrompelde dingetjie in sy arms regtig sy dogter is. Katelijne lyk moeg maar gelukkig waar sy teen die kussings teruglê, haar oë halfmas, ’n glimlag om haar mond.

			Katelijne het reeds besluit om haar die naam te gee wat soos ’n lint deur hulle familie loop. Katrijn Katelijne. Ook om dit af te kort na Trienke. Vir hom maak dit nie saak wat die kind se naam is nie. Sy is ’n perfek gebore mensie so piepklein soos sy is. Dis al wat belangrik is. 

			Die euforie bring trane na sy oë. Die heiligheid van die oomblik stuur dit oor die walle van sy wimpers.

			Hierdie grootse oomblik sou saam met Corali nooit moontlik gewees het nie. So vrygewig as wat sy in alle opsigte as mens was, het sy by kinders viervoet vasgesteek. In ligter oomblikke het sy bloot gesê daar is klaar te veel mense op die aardbol. In minder ligte oomblikke, dat ouerskap net ’n te groot verantwoordelikheid is. Dat sy nie kans sien om later uit haar kind se mond te hoor Corali het sy of haar hart seergemaak nie. Dit was dalk deel van die redes, maar hy is oortuig sy wou maar net nie haar kuns laat ly onder moederskap nie.

			“Meneer Durandt, ons moet die kleine aan sy moeder se bors kry.”

			Hy kyk vraend na Katelijne. Sy het laat blyk dat sy nie wil borsvoed nie.

			Die kraamverpleegster verstaan blykbaar sy kyk. “Net die eerste paar dae.”

			Katelijne knik, maar dis duidelik dat sy daarteen opsien. “Maar alleen, asseblief, Thomas.”

			Hy weet instinktief waarom sy nie wil hê hy moet by wees nie. Om dieselfde rede waarom sy nie wou hê dat hy gedurende die geboorte by haar moes wees nie. Sy wil nie hê hy moet haar sien as ’n ma-dier nie. Sy wil sy nimf, sy sexy vrou vir hom bly.

			As sy maar weet dat haar moederskap haar juis nog mooier, nog kosbaarder vir hom maak, maar hy respekteer haar wense.

			Dit voel asof hy sy dogter verloën toe hy haar vir die verpleegster aangee. 

			Thomas soen Katelijne op die voorkop voor hy uitstap, probeer die gevoel van verwerping onderdruk, maar kry dit nie heeltemal reg nie.

			Dinsdag 22 Julie

			Vywerbaai

			Corali

			Daar is nou waaragtig nie ’n enkele ding wat sy nog kan verf nie. Nie binne of buite die huis of in en om die nuwe aanbouings wat haar sogenaamde studio insluit nie. Nie ’n enkele meubelstuk wat sy oor die afgelope jaar geleidelik by tweedehandswinkels en op vendusies gekoop het, het haar kwas vrygespring nie.

			Net die gestoffeerde rusbank en twee leunstoele is nuut en uiteraard nie verfbaar nie.

			Sy gaan uiteindelik haar verfkwas moet neersit. In die oë kyk dat sy dit nie weer kan optel nie. Nogal sinchronisties dat sy dit juis vandag finaal moet besef – presies een jaar vandat Beatrix haar weggejaag en verbied het om te skilder.

			Daar is ook nie veel anders om te doen nie. Die goed wat sy van Engeland af laat kom het, is uiteindelik alles uitgepak, behalwe die skildery wat haar lewe so verander het. 

			Die skildery waarin sy haar verlange na Vywerbaai uitgestort het terwyl dit koud en miserabel was in Europa.

			Lente in Parys word egter nie verniet besing nie. Daardie wakker word uit ’n winterslaap is nêrens so spesiaal soos in Parys nie. En daardie Mei, sewe jaar gelede, was dit ekstra spesiaal. Haar werk is vir die eerste keer in ’n galery van formaat uitgestal. Natuurlik nie solo nie, maar drie van die kunstenaars wat saam met haar uitgestal het, het al begin naam maak. 

			Thomas was teen daardie tyd al gevestig as beeldhouer. Sy solo-uitstalling die vorige jaar was ’n groot sukses en het hom ’n pos besorg as gasdosent by ENSBA vir die eerste semester van die akademiese jaar wat in September sou begin.

			Mon âme piégée par ma queue was ’n pretensieuse titel vir haar vywervrou, het sy later besef, maar hoe dit ook al sy, die skildery het op die prominentste plek in die galery gehang. 

			’n Man in ’n pak klere wat opsigtelik vir hom gepasmaak is, het voor die skildery vasgesteek, lank daarna gekyk en toe verder gedwaal. Kort voor lank was hy egter weer daar. Corali het nadergestaan.

			“Good evening, do you perhaps speak English?” hoor sy hom weer hoflik vra, die herinnering so helder dat sy selfs die subtiele geur van sy naskeermiddel onthou.

			“I do.” Hy is amper te mooi vir ’n man. Opsigtelik verfynd, maar tog lyk hy nie gay nie. Net grasieus.

			“I’m afraid my French is practically non-existent. Could you possibly translate the title for me, please?” 

			“Sure. It means something like, my soul is trapped in my tail.”

			“Thank you kindly.” Minder as ’n minuut later is ’n rooi plakker met die voorletters JW daarop teen die raam geplak. Die vreugde dat haar skildery binne die eerste halfuur van die uitstalling – nog voor die toesprake begin het – verkoop is, laat haar skoon bedwelm voel.

			Eers ná die amptelike verrigtinge sien sy hom weer waar hy met ’n glas sjampanje in sy hand by die galeryeienaar staan en gesels. Dié wink haar nader toe hy haar oë op hulle betrap.

			“Corali, I would like you to meet monsieur ...”

			“White,” val die koper hom in die rede. “James White. Pleased to meet you, miss Conradie.” Hy verfonkfaai haar van se uitspraak só dat dit haar sekondes neem om te verstaan dat hy probeer Conradie sê. “I didn’t realise I had the privilege to be speaking to the artist previously. My apologies.”

			Thomas kom nader en gee vir haar ’n hervulde sjampanjeglas aan. “Mister White, please meet my special friend, Thomas Durandt.”

			James White kyk amper verskrik op na Thomas. “Gosh, but you are big.” Hy kyk vervaard na Corali. “My apologies again. It just slipped out. I hope your friend doesn’t understand English.”

			Dit is maklik om die fout te maak. In Frankryk word Thomas se naam en van op Frans uitgespreek.

			Thomas gee sy diep lag. “I’m afraid I do, but no offence taken.”

			“Now that is a relief. I would hate to be caught on your wrong side.”

			Die galeryeienaar verlaat hulle kort daarna, maar hulle drie bly staan en gesels. Eers oor haar skilderye waarmee James baie beïndruk is, later oor Thomas se beeldhouwerke.

			Dis asof sy wakker word uit die herinnering wat so duidelik voor haar afspeel. 

			Niks kon haar daarop voorberei het dat James White, soos hy homself toe genoem het, eintlik baron James William Witherspoon was nie en nog minder dat sy later sy vrou sou wees. 

			Corali sug. Sy het alles vir haar kuns opgeoffer. Eers haar land en familie en toe vir Thomas. Sy het haar geliefde Frankryk verruil vir miserabele Engeland. En die resultaat? Ná ’n paar jaar van pynlike roem is sy nou ’n groter nobody as ooit vantevore.

			Die gesegde is dat daar nie kortpaaie is nie. Dis nie waar nie. Daar is kortpaaie, maar kortpaaie neem altyd op een of ander manier wraak.

			Sondag 17 Augustus

			Gent – België

			Thomas

			Trienke skree asof sy betaal word in haar wiegie. Katelijne lê opgekrul in hulle bed en huil asof sy nooit weer gaan ophou nie.

			Thomas kry nie een getroos nie. Trienke wil nie die bottel hê wat hy vir haar gemaak het nie en Katelijne het haar rug op hom gekeer toe hy haar wou vashou.

			Dis nou nie juis die manier waarop hy die dag van hulle eerste huweliksherdenking sou wou begin nie.

			Boonop kom sy skoonouers binnekort om die heuglike dag saam met hulle te vier. En ook dat Trienke ’n maand oud is.

			Hy sal moet begin netjies maak.

			Op die onderste verdieping is Trienke se geskree darem effens gedemp. Hy was die kombuisvloer waar Katelijne die bottel met babaformule laat val het voor die prop toegedraai is. 

			Hoekom dit haar so histeries in trane laat uitbars het, sal net sy weet. En dalk nie eens sy nie. 

			Eugenie het iets gesê van baby blues, maar hy moes die Skype-gesprek kortknip toe Trienke so begin skree het. Gesê dit sal beter raak.

			Hy ruim die kombuis op, was die vadoek uit en hang dit buite waar die herfswindjie verklap die winter is op pad. Al weer. Asof hulle ’n somer gehad het.

			Toe hy weer die kombuis binnegaan, het Trienke darem ophou skree. Aan die geluid van die houtvloer wat bo hom kraak, lei hy af Katelijne het opgestaan en daarin geslaag om haar dogter stil te kry.

			Die nuus wat sy gister vir hom gegee het, dat sy nie teruggaan werk toe ná haar kraamverlof nie, kompliseer hulle lewe eindeloos, maar miskien is dit tog ’n goeie ding. Katelijne pas moeilik aan by moederskap. Meer tyd saam met Trienke sal dalk help. 

			Hy glip uit na die Sondagmark ’n paar blokke verder, koop die grootste, bontste bos blomme beskikbaar en ’n verskeidenheid soetgebak. Hy het nou al net soos die Belge lief geraak vir soetgoed. Darem net Sondae.

			Op pad terug weeg hy weer sy opsies teen mekaar op. As Katelijne ophou werk, sal hy ’n veel groter inkomste moet genereer. Hy kan seker die aanbod van ’n permanente dosentepos aanvaar. Dit sal beteken dat daar nie veel tyd gaan wees vir sy eie werk nie, hoogstens die somervakansies. Sy kleiner werke verkoop reeds nie konstant genoeg nie. Soms gaan dit goed, ander maande nie so goed nie. Boonop is een stuk nou die dag uit ’n galery gesteel en dit was glo net teen kosprys verseker. ’n Vaste inkomste sal beter wees, maar ’n voltydse pos sal sy groei as kunstenaar stuit. Praat van ’n Catch 22.

			Daar is darem steeds tyd om te besluit. Katelijne kan dalk nog van plan verander. Haar kraamverlof verstryk eers in Oktober.

			Sy wag hom in, nog in haar japon, Trienke op die arm.

			“Hoe kan jy my alleen los? Met ’n gillende kind! Ek moet nog stort, en Mama en Papa sal nou-nou hier wees.” Trane het plek gemaak vir woede.

			“Ek was net vinnig uit. Ek het vir jou blomme gaan koop. Vir ons huweliksherdenking.” Hy voel ’n bietjie soos ’n aap toe hy die bos na haar uithou. Natuurlik kan sy dit nie by hom neem met Trienke in haar arms nie. “Ek sal dit in ’n vaas sit.”

			Sy gee hom ’n kyk. “Gebruik die kristal een wat Mama vir ons gegee het.”

			’n Dankie is seker te veel gevra van iemand wat baby blues het. Watse donnerse skakering van blue dit ook al is.

			Vywerbaai

			Corali

			Dis tyd, weet Corali toe sy agterkom sy dwaal soos ’n spook in haar huis rond – skuif hier, vat en los daar.

			Die bries is geniepsig toe sy na haar kastige studio toe stap. Dit het ’n stoorkamer geword vir tuingereedskap, oorblyfsels van die aanbouings en ander lastige dinge waarvoor daar nie bêreplek in die huis is nie. Dis ook waar die pakket in bruinpapier oor bubblewrap toegedraai steeds staan. ’n Skildery van een meter by een punt vyf is bleddie swaar saam met al die verpakking, selfs al is dit net ’n gespande doek sonder raam, maar sy kry dit met ’n gesukkel binne. Daar was destyds nie tyd om dit uit die spanraam te haal nie en sy hou in elk geval nie daarvan as haar doeke opgerol word nie. Daar is altyd skade.

			Sy sit die pakket op die rusbank neer en sny die verpakking versigtig van die agterkant af los totdat dit in sy nes van ongedrukte koerantpapier lê, die verkeerde kant na bo.

			Corali gaan loop eers ’n draai in die tuin. Probeer moed opbou om die skildery om te draai. Die beddings begin al vorm kry. Ná die winterreëns is die plante mals. Gelukkig lê hier in die tuin nog baie werk voor.

			Aanvanklik het sy gewonder waarom Beatrix gesê het sy moet die eerste skildery wat James van haar gekoop het, saamvat. Sy dink sy weet nou waarom. Beatrix het geweet daardie skildery het haar en Jamie by mekaar uitgebring en in Beatrix se oë was Corali – benewens Jamie se dood – die grootste ramp wat hulle gesin nog getref het. Boonop het sy in Jamie se brief uitgevind wat dit vir hom vergestalt het.

			As Beatrix destyds geweet het wat Jamie se motivering was om Corali te vra om met hom te trou, sou sy sekerlik beswyk het.

			Die aanloop tot die hele fiasko was onskuldig. ’n Paar weke nadat hy die skildery gekoop het, het Jamie haar kontaknommer by die galery gekry. Gesê hy wil met haar gesels oor ’n moontlike artikel vir ’n Britse kunstydskrif. 

			Hy het op vryskutbasis vir verskillende tydskrifte artikels en rubrieke oor kuns en verwante onderwerpe geskryf, het sy later uitgevind.

			Sy het dadelik ingestem tot die onderhoud. Enige reklame help en dit sou goeie blootstelling wees.

			Eers het hulle oor koffie gesels. ’n Paar dae later oor middagete. Daarna het hy sy inligting per e-pos verfyn. Sy was baie beïndruk met sy noukeurigheid.

			Hy het haar uitgenooi vir aandete om die aanvaarding van die artikel te vier. Dit het nie gelyk asof dit Thomas pla dat hy nie by die uitnodiging ingesluit was nie.

			Toe Jamie egter ’n paar weke later daarop aandring om die tydskrif persoonlik aan haar te oorhandig en haar vir aandete uitnooi na ’n deftige restaurant, was Thomas kriewelrig. Corali het hom egter verseker dis net platoniese vriendskap.

			“Nè? En elke keer bestee hy nie net ’n klomp geld nie maar ook ure van sy tyd om van Engeland af hierheen te kom. Dit klink nie vir my platonies nie.”

			Corali het dit afgelag en gesê hy is ryk; hy kan seker doen wat hy wil. 

			Die artikel het baie navraag oor haar werk ontlok. Die galery – wat ook in die artikel genoem is – was hoogs in hulle skik. Nog drie van haar skilderye het te danke daaraan verkoop.

			Alles het oor die verloop van ’n paar maande plaasgevind. Maande waarin sy en Thomas al hoe meer begin vassit het. Hy wou trou. Sy was bereid, maar nie as dit kinders insluit nie.

			Omtrent ’n week ná ’n yslike rusie het Jamie haar weer gekontak. Hy het ’n proposisie vir haar gehad.

			Sy het gehoop dis ’n uitstalling in Brittanje. Wat sy gekry het, was iets heel anders.

			“I want to put you among the stars, Cie-Cie, where you will outglitter and outshine even the brightest ones,” het James gesê. Hy het sy plan uiteengesit hoe hy dit gaan regkry. 

			“En Thomas?” het sy gevra nadat Jamie haar uiteindelik kon oortuig hy is doodernstig.

			“Miskien is hy bereid om vir jou te wag?” het Jamie gesê. “As hy jou belange op die hart dra, sal hy verstaan.”

			Thomas het nie verstaan nie. En met net die helfte van die inligting wat sy kon openbaar, kon sy hom nie kwalik neem nie. Buitendien, ná al die struwelinge oor kinders was daar ’n bykomende motief aan haar kant. Só kon sy Thomas vrymaak van haar sodat hy ’n vrou kan vind wat wel vir hom kinders wil gee.

			Ja, sy was naïef. Stomonnosel, eerder. En ja, haar sug na erkenning het haar gesonde verstand oorskry. 

			Die koue bring haar weer terug na die hede, jaag haar binnetoe. 

			Die spykers het sy ’n week gelede al bo die kaggel ingeslaan, sy kan net ophang. Dis nou as sy genoeg moed bymekaargeskraap kry om weer na haar vywervrou te kyk. Die ellendige skildery wat haar hele lewe op ’n ander koers gestuur het.

			Vir ’n oomblik is sy lus en plak net weer die verpakking toe. Vat die donnerse skildery terug buitekamer toe. Maar nee, haar vywervrou moet hang – en juis hier waar haar legende gebore is. Sy kan nie die skildery of die vywervrou kwalik neem vir haar eie stommiteit nie.

			Sy draai die doek om sodat dit gesigkant na bo is en stut dit teen die rusbank se rugleuning.

			Lank staar sy na die kwashale, bestudeer haar laag-op-laagmetodiek voor sy terugstaan en die skildery as geheel inneem.

			Groen oë staar terug uit die fynbesnede gesig omraam deur lang rooigoue kartelinge wat oor die vywervrou se skouers tuimel en haar borste gedeeltelik bedek. Die skubbe op haar onderlyf glimmer pêrelagtig en eggo die kleure van die binnekant van die perlemoenskulp wat sy vashou. Visgrate en alikreukelskulpe is om haar gestrooi – sommige gedeeltelik bedek deur die seeskuim van ’n terugtrekkende brander. Die klippe van die vywer blink nog van die seewater wat daaroor gespoel het. Dofweg in die agtergrond, soos ’n vae herinnering, is die skimme van die visserman en sy lui vrou.

			The art of Cie-Cie Witherspoon represents a happy marriage between realism, idealism and imagination, het een resensent geskryf. En bygevoeg: She poetizes reality, spiritualizes her subject and runs with an imagination hinting at surrealism.

			Corali het nog gewonder of die resensent self weet wat sy bedoel het, maar dit klink mooi. Beter as ’n ander resensent wat, half lui om haar eie indruk te gee, net gesê het: In this painting Alexis Preller meets Christian Schloe but the latter without photographs or digitalization and the former idealized.

			Hoe sy dié twee by mekaar uitgebring het, weet nugter. Die weë van kunsresensente is soms baie duister.

			Met ’n gesukkel kry Corali die skildery teen die indigo skoorsteen gehang. Die agtergrondkleur komplementeer die skildery so goed soos sy gehoop het.

			Haar bene begin ineens bewe. Duiselig gryp sy na die leunstoel naaste aan haar en sak daarin neer. Met haar hande oor haar gesig, leun sy met haar voorkop teen haar knieë.

			Nooit weer skilder nie. Dis tog ondenkbaar.

			Natuurlik kan sy na hartelus skilder en alles net in haar huis hou. Skilder vir die plesier daarvan, maar daar sal geen uitdaging wees nie. Geen maatstaf waaraan haar werk gemeet word nie. 

			Ambisie is ’n karaktertrek wat in enige beroep voorkom. Skilders, skrywers, musici word nie uitgesluit net omdat hulle die kunste dien nie. Skilder is ’n loopbaan soos enige ander. Die behoefte aan sukses en erkenning net so deel daarvan.

			En nou sal sy nooit weer die gevoel van afwagting smaak voor die opinies uitgespreek word deur die mense wat die kunswêreld om sy as laat draai nie. Nooit weer die gevoel van opwinding ervaar wanneer een van haar skilderye teen ’n ongehoorde bedrag verkoop of herverkoop is nie. Of hoor Christie’s of Sotheby’s wil nog hê nie. Of Gagosian wil haar werk na Art Basel neem nie. 

			As ’n mens eers sukses geproe het, is dit verslawend. Geld het niks daarmee te doen nie. Ná die harde werk om te vergestalt wat jy wil vergestalt en dit op ’n enigmatiese manier te doen, is dit die erkenning wat belangrik is. Erkenning vir daardie deel van jou siel wat jy op doek oopgemaak het.

			En sy weet, as sy weer skilder en ná weke, soms maande se intense werk terugstaan en weet dit is goed, sal sy die skildery nie net in ’n kas kan sit nie. Sy sal dit wil wys. Sy sal opinies wil hê. Sy sal wil weet of sy ook iemand anders se siel geraak het. Soos sy destyds James se siel geraak het met haar vywervrou. 

		

	
		
			Vyf

			Maandag 22 September

			Vywerbaai

			Corali

			’n Mens kan net so lank toegee aan neerslagtigheid. Nou moet sy einde kry. 

			Vandag is dit sy en mister Google. Sy moet iets kry wat die rouperiode draaglik maak.

			Daar moet immers ander maniere wees waarop sy kan uiting gee aan haar skeppingsdrang. Sy kan nie die plante in haar tuin vinniger laat groei nie. En as daar een enkele onkruidjie oor is, het dit oor die naweek opgekom, ’n triesterige naweek wat sy die meeste van die tyd op haar rusbank onder Grieta se lappieskombers deurgebring het. Wat haar weer laat onthou het dat sy destyds toe sy Grieta se badkamer met gebreekte teëls versier het, gedink het ’n mens sal dalk met teëls kan skilder. 

			Lank terug toe sy en Thomas nog naweke die hele Europa platgetoer het, het sy haar hoeka verstom aan Gaudi se mosaïekwerk in Barcelona. Toe het sy dit net bewonder as ’n briljante kunstenaar se uiting aan sy kunsgevoel, maar nou wonder sy of dit nie iets is wat vir haar ook bevrediging kan gee nie. 

			Nie iets waarvoor sy erkenning wil kry nie. Net ’n craft wat bloot ’n stokperdjie bly. Dus hoegenaamd nie in die klas van die mosaïekwerk in Ravenna in Italië nie. 

			En so oorweldig as wat sy was deur La Maison Picassiette, Raymond Isidore se mosaïekbedekte huis en tuin in Chartres, is dit ook nie heeltemal wat sy wil doen nie, maar miskien is die tuin die plek om te begin. Te oefen of sy met teëls sal kan werk, beter kan raak as die amateuragtigheid waarmee sy Grieta se plek probeer versier het.

			Teen die middag het sy ’n paar boeke oor mosaïek bestel, deur artikels op die internet gewerk en ’n webwerf geïdentifiseer waarvandaan sy alles wat sy voorlopig nodig het, kan laat koerier. Maar eers gaan sy deur die boeke werk. Volgens die aanlyn boekwinkel behoort dié oor drie dae hier te wees.

			Intussen kan sy by Boeta gaan hoor of hy weet van plekke waar sy gebreekte teëls kan kry en kyk wat die hardewarewinkel hier aanhou.

			Dis nie regtig entoesiasme wat sy voel nie, maar dis ten minste iets wat haar kop nou besig kan hou en later hopelik haar hande.

			Vrydag 17 Oktober

			Gent – België

			Thomas

			Katelijne is bleek en daar is blou kringe onder haar oë toe hy in die kombuis kom met die gebak wat sy bestel het. Haar ouers kom netnou oor vir koek en koffie om te vier dat Trienke vandag drie maande oud is. 

			Hy kan amper nie glo Trienke is dieselfde pap babatjie wat hy daardie eerste keer vasgehou het nie. Sy lyk nou al soos ’n regte baba. 

			Dit was ’n lang drie maande met min nagrus. Hulle het nou wel beurte gemaak, maar dit bly uitputtend as ’n mens vir so lank nie ’n ordentlike nagrus kry nie. Veral Katelijne sukkel. Sy is lief vir slaap en raak knorrig as sy nie minstens agt ure se deurlopende slaap kry nie.

			Tog het sy volgehou dat sy nie gaan borsvoed nie, al word beweer dit sal Trienke deur die nag meer tevrede hou en minder knieserig maak.

			Haar ogies is nog dieselfde diepblou waarmee sy gebore is, merk hy op toe hy oor die wiegie se rand leun en haar magie kielie. Die geluid is sag, maar duidelik toe die glimlag in ’n laggie oorgaan.

			“Katelijne! Sy het gelag!” roep hy uit. Hy kyk oor sy skouer. “Het jy gehoor?”

			“Seker ’n wind.”

			“Nee, dit is nie. Sy het gelag.” Hy kielie weer haar maag. “Jy het, nè. Jy het vir Pappa gelag.” Asof sy dit wil bevestig, borrel die geluidjie weer uit. Thomas tel haar versigtig op. “Kom lag vir Mamma ook dat sy kan sien.”

			“Thomas, tog! Ek het lank gesukkel om haar rustig te kry. Jy bederf haar net met die optellery. En moenie met haar Afrikaans praat nie. Dit sal haar verwar.” 

			Soms wonder hy wat van die vrolike Katelijne geword het, maar hy verstaan ook dat ’n baba in die huis in meer as een opsig ’n skok op die sisteem is. Maak nie saak hoeveel artikels en boeke hulle gelees het nie, hulle was steeds nie voorbereid op die verantwoordelikheid en die werklikheid daarvan nie.

			Dat Katelijne so ongeduldig is terwyl Trienke vir die eerste keer hardop gelag het en hom eerder betig as om die oomblik saam met hom te deel, kan hy nie verstaan nie.

			Die deurklokkie spaar hom ’n antwoord en hy stap met Trienke teen sy skouer geleun om te gaan oopmaak.

			“Sit haar terug in die wiegie! Sy sal koue kry,” raas Katelijne egter.

			Hy byt ’n antwoord terug en gehoorsaam liewer.

			Trienke beloon hom met nog ’n laggie toe hy haar neerlê en op die voorkop soen.

			Dis die mooiste geluid denkbaar en vergoed vir alles wat deesdae so skeefloop in die huis. Katelijne wat kort-kort in ’n tranedal is. Wat weier dat hy aan haar raak. Wat hom gedurig uittrap oor net mooi enigiets.

			Sondag 19 Oktober

			Vywerbaai

			Corali

			Sy staar moedeloos na die foto’s in die boek oor Gaudi se mosaïekkuns. Sy kry dit nie reg nie. En dis nie net omdat die gebreekte teëls wat sy in die hande kon kry nie ’n groot verskeidenheid opgelewer het nie. 

			Sy het net nie aanvoeling hiervoor nie. Op die oomblik probeer sy net patrone op papier uitwerk, maar niks daarvan behaag die oog nie.

			Haar hande is seer van al die teëls knip, haar vingerpunte vol snytjies, maar sy kan nie met handskoene aan werk nie. Miskien moet sy nie probeer patrone uitwerk nie. Sommer net begin plak. Op iets wat sy kan wegsmyt as dit flop. 

			Corali trek haar skootrekenaar nader en soek op Pinterest na idees. 

			Stapklippe trek haar aandag. Sommige is ware kunswerkies. Ander lyk lomperig, maar is tog mooi.

			Oukei, sy sal moet aanvaar dat sy nie onmiddellik ’n meester van die kuns kan wees nie.

			Nou moet sy besluit of sy haar eie stapklippe gaan giet of môre ’n paar by die hardewarewinkel se tuinafdeling gaan koop. Laasgenoemde sal seker die maklikste wees, maar dan kan sy net bo-op plak. As sy self giet, kan sy die omgekeerde metode ook beproef – die sement giet op die agterkant van ’n reeds uitgelegde patroon.

			Dit kan sy later probeer doen. Sy sal eers net drie stapklippe klaar koop en dan by Boeta hoor of hy haar sal wys hoe om self te giet. Wanneer hy tyd het.

			Sy stap buitetoe, oor die straat en trek haar sandale uit toe sy op die sand is. 

			Die wind is kil en pluk haar hare herwaarts en derwaarts, die see is sterk en raserig. Somer is altyd traag om hier in die Strandveld te kom kuier. Corali trek haar flappende trui stywer om haar en vou haar arms terwyl sy oor die branding uitkyk. Asof haar oë ’n kwas geword het, stip sy die toneel voor haar uit in verfskakerings tot ’n waas daaroor trek. 

			Dis die wind en soutlug wat haar oë laat traan. Huil sal sy waaragtig nie meer nie.

			Donderdag 4 Desember 

			Zaventem – België

			Thomas

			“Ma! Jy lyk fantasties!” En dis waar. Bruingebrand, haar hare blink, oë wat skitter. “En dit so vroeg in die oggend ná so ’n lang vlug.” 

			Thomas vou haar in sy arms toe. Sy ruik nog soos sy ma. Na haar parfuum ook, maar onder die geur daarvan, na ma. Sý ma. Die ma wat maar net altyd vir hom daar is, of hy nou bel of skype of e-pos, altyd gewillig is om te luister. Dis net dat hy deesdae nie meer so eerlik is soos voorheen nie.

			“Thomas, ek het só verlang!” Ná ’n lang druk staan sy terug uit die omhelsing en bekyk hom op en af. “Ek is bevrees ek kan nie jou voorkoms ook komplimenteer nie. Wanneer laas was jy in die son? En daar is kringe om jou oë.”

			Hy lag effens gedwonge en kry Eugenie se yslike tas aan die stang beet. Hy weet sommer daar is meer geskenke as klere in. “Pajamadril. Ma weet mos. En ek doseer mos nou voltyds en probeer by my beeldhouwerk ook uitkom.” Dis ’n yslike frustrasie dat sy tyd om aan sy beelde te werk so beperk word, maar Mammon wen soos gewoonlik. Hulle het ’n vaste inkomste nodig. 

			“H’m. Pajamadril is natuurlik nie iets waaraan jou pa ooit deelgeneem het nie. Ek is bly jy bring jou kant, maar jy moet darem na jouself ook omsien.”

			“Dit sal beter raak.” Hy kry koers na die parkeergarage. “Sal ons eers êrens rustig ’n koppie koffie gaan drink voor ons huis toe gaan?” ’n Huis waar Katelijne dikbek sit; glad nie lus vir haar skoonma se besoek nie, maar dit wil hy nie vir Eugenie sê nie. Ook nie dat Katelijne gekla het omdat hy moes vroeg opstaan nie. Wou gehad het dat Eugenie die trein van die lughawe af neem pleks dat hy haar gaan haal. Ná ’n lang vlug? Dit kan hy mos nie aan sy ma doen nie.

			“Ek kan nie wag om my kleinkind te sien nie, maar ja, ’n lekker koffie verkeerd sal nou wonderlik smaak.”

			Natuurlik wou Eugenie by wees toe Trienke gebore is, maar Katelijne het nie kans gesien nie en Eugenie het verstaan. Of gesê sy verstaan.

			Hy neem Eugenie na die Columbus Café & Co. Dié is feitlik langs die E40 wat hulle Gent toe sal neem.

			“Ek is só bly jy kan Sinterklaas saam met ons vier, Ma,” glimlag hy nadat hulle bestel het. “Die Belge vier dit op die oggend van die sesde, anders as die Nederlanders wat op die vyfde Sinterklaas hou.”

			“En Oukersaand? Word daar dan ook geskenke uitgedeel?”

			“Nee, die mis word om middernag bygewoon. Elkeen kry wel Kersoggend ’n geskenkie, maar ons kan mos die reëls verander. Trienke se pa is immers ’n Suid-Afrikaner al mag hy nie eens sy eie donnerse taal met sy kind praat nie.”

			“Jy klink nogal wrewelrig.”

			“Ek en Katelijne verskil daaroor, maar ons sal dit wel uitsorteer.” Hy hoop hy klink meer oortuig as wat hy voel.

			“Jy is nou ’n Belg, Thomas. Dalk nog nie ’n burger nie, maar deel van ’n Belgiese familie. Jy het geweet jy gaan toegewings moet maak.”

			Thomas sug diep. “Nie gedink Ma sal teen my kant kies nie, maar dit is seker so.”

			“Ek kies nie kant nie. Ek wys jou op die realiteit.”

			“Ten minste sê Ma nie Ma het my gewaarsku nie.” Hy glimlag suurderig.

			Eugenie glimlag nie terug nie. “Miskien moes ek jou met meer oortuiging gewaarsku het, Thomas. Is jy gelukkig, my kind?”

			Hy gee nog ’n sug. “Dit sukkel ’n bietjie op die oomblik, maar dit sal beter raak.”

			Haar hand is klein en sonbruin teen sy bleekheid toe sy oor sy skurwe beeldhouershand streel. “Trou is nie perdekoop nie en om binne ’n jaar ’n baba te hê is nog ’n groter omwenteling.”

			As sy maar weet. Die enkele kere wat Katelijne hom toegelaat het om met haar liefde te maak was elke keer ’n ramp. Dit het gevoel asof sy ’n meganiese pop in sy arms is wat nie kan wag dat dit verby kom nie. 

			“Ek neem aan dit gaan darem al beter met die baby blues?” vra Eugenie nadat hulle bestelling gearriveer het.

			“’n Bietjie. Veral vandat Katelijne weer begin dans het veral. Sy begin ook haar figuur terugkry. Die ekstra gewig het haar baie gehinder.” Hy gun haar die dansklasse, maar hy kan nie help om grimmig te voel dat haar pa daarvoor betaal nie.

			Eugenie frons effens. “Trienke is nou amper vyf maande oud. Gewone baby blues duur nie so lank nie. Sy moet haar dokter gaan sien. Dit kan nageboortelike depressie wees.”

			“Sy was by die dokter.” Hy wou saamgaan, beter probeer verstaan, maar Katelijne het geweier. “Volgens Katelijne is alles reg. Sy raak nog maar net gewoond aan die idee dat sy nou ’n ma is.”

			“Dan is dit gaaf. Jy moet maar geduldig wees, Thomas. En liefderik. ’n Vrou wil nie net soos ’n ma voel nie. Sy wil volkome vrou voel.”

			Liefderik? Hoe is ’n mens liefderik teenoor iemand wat aanraking vermy. “Genoeg van ons dinge. Hoe gaan dit op Franschhoek? In die Boland.” Hemel, hoe mis hy nie sy heimat nie. Die blou berge wat om en oor die dorpie toring. Die blou-blou lug. Sonstrale wat ’n mens op jou vel kan voel. Hy mis selfs die storms. En die reuk van die wynkelders. Die wingerde wat seisoene so duidelik uitstip. Die kronkelende passe.

			Die platheid van België kry hom soms onder. Die kleurlose see wanneer hulle Knokke toe gaan. Die ylblou lug, so dikwels deurstreep van vliegtuie se sleurstroom. Die gebrek aan stilte. Die verkeer wat selfs vir kort afstande ure agter die stuur kan beteken.

			Met amper pynlike verlange na sy geboorteland luister hy na wat Eugenie te vertelle het – verlig dat sy nie van die onrus en plaasmoorde of die staatskaping praat nie. Daarvan neem hy met toenemende kommer kennis danksy die digitale Suid-Afrikaanse koerante. 

			Eugenie vertel hom net van die mense wat hy ken, die goeie dinge. Kunsuitstallings wat sy bygewoon het. Wat hulle by haar boekklub lees. Die Franschhoek Literary Festival. Die tydskrif waarvan sy redakteur is. Die wynboere se klagtes oor die weer en bekommernisse oor uitvoere.

			Vir die eerste keer in ’n lang tyd voel hy ’n rustigheid oor hom kom. Tot hy besef hulle sit al meer as ’n uur hier en Katelijne verwag hulle seker al teen dié tyd tuis. 

			Maandag 22 Desember

			Vywerbaai

			Corali

			Sy voel nogal trots toe sy die laaste stapklip lê om die kronkelpaadjie deur haar agtertuin te voltooi. Die reuk van olieverf en terpentyn laat hom nie sommer net vervang met dié van sement en voegbry nie, maar dis lekker om te voel sy het iets moois geskep. En net vir haarself, vir haar eie plesier.

			Die giet van stapklippe was toe nie heeltemal so moeilik soos wat sy gedink het nie, net die meng van die sement het gepynigde spiere tot gevolg gehad, maar die mosaïekwerk kry haar nog onder. Net omdat dit deesdae merendeels beskou word as ’n craft pleks van kuns, beteken dit nie dat dit ’n kunsvorm sonder uitdagings is nie. 

			Sy sukkel met dimensie en boonop het teëltjies hulle eie nukke en grille – anders as die kwas waar ’n mens in volle beheer is. Die stapklippe is nogtans vir haar mooi en dit dra iets spesiaals by tot die tuin in wording. Dié het haar toevlug geword. Haar go-to wanneer sy bedruk begin voel.

			Die laventel is op die oomblik in volle blom en dis asof die hitte van die Desemberson die lieflike vars geur uit die pers ritsies pars. Bye zoem hipnoties terwyl hulle van blom tot blom nektar soek. 

			Nee, sy gaan nie nou dink aan die laventellande in die Luberon nie. Nie daaraan dink dat sy en Thomas hand aan hand deur die pers waas gestap het of dat hy haar tussen die rye platgetrek en gesoen het tot sy nie meer asem het nie. En in die plekkie wat hulle vir die naweek in die dorpie Fontaine De Vaucluse gehuur het, klaargemaak het wat hulle daar begin het.

			Vergeet die verlede en vergeet die laventel. Dink aan jou nuwe stokperdjie, maan sy haarself. Die stapstene was haar oefenrondte. Haar hande begin al eelte vorm van die sement wat sy gemeng het en haar vingers bly maar vol snye van die skerp rande van die teëls en gebreekte porselein waarmee sy werk. Tog is die gevoel van bevrediging daar.

			In die proses het sy verskillende tegnieke uitgetoets en namate sy meer gekonfyt geraak het, probeer verfyn. Nou kan sy met ’n nuwe projek begin. Miskien die trappe na haar stoepkamer. Daarvoor wil sy egter ’n vloeiende patroon ontwerp sodat dit van ver af na ’n driedimensionele skildery lyk. En wat anders as ’n vywervrou? Dalk een wat lyk asof sy met die trap op see se kant toe swem. Nee, daarvoor voel sy nog glad nie opgewasse nie. Dalk eers ’n muurpaneeltjie. Êrens waar dit nie te opsigtelik is nie, ingeval dit flop.

			’n Jaar en vyf maande nadat Beatrix haar weggejaag het, en sy is gelukkiger as in jare – op haar manier. Daardie bitch sal haar nie onderkry nie.

			Donderdag 25 Desember 

			Gent

			Thomas

			Die Sinterklaasviering het toe heel plesierig verloop. Katelijne het hom teen daardie tyd darem al vergewe dat hy en Eugenie later tuisgekom het as wat hulle verwag het, en hy dink sy het dit geniet om sy ma in die weë van die Belge in te lei. Die verhaal agter die verhaal van Sinterklaas en Zwarte Piet wat nou beskou word as ’n uitdrukking van rassisme. Die skoen by die deur, waarin geskenkies gelos word en ander detail waarvan hy nie eens bewus was nie.

			Eugenie was natuurlik summier versot op haar kleinkind. Hoe dan nou anders? Sy kon net nie ophou koer en kweel saam met haar kleindogter nie, maar daarmee was Katelijne nie baie ingenome nie.

			Katelijne wil nie hê Trienke moet te geheg aan haar ouma aan vaderskant raak nie. Hoe sal sy immers kan verstaan wanneer Eugenie weer weggaan? Dit was haar verweer, maar agter Eugenie se rug het sy vir hom gesê sy vind sy ma baie inmengerig. Selfs aanmatigend.

			Op haar beurt kon Eugenie nie verstaan waarom Trienke meer by sy skoonouers as by hulle was nie. Hoekom Katelijne vir Trienke by haar ouers gaan aflaai terwyl Eugenie daar is om na haar te kyk.

			“Sy wil maar net hê Ma moet lekker saam met my kan rondtoer,” het hy wal gegooi. En toer het hy gesorg dat hulle toer. Af en toe is Katelijne saam, maar meesal nie. Haar gewone aktiwiteite offer sy nie vir haar skoonma op nie. Sy was nogal ergerlik toe hy vir haar gesê het hy het verlof geneem vir die tydjie wat sy ma hier is. Hoekom, weet hy nie, hulle sal immers nie binnekort met vakansie gaan nie. Hy kan mos maar sy verlofdae gebruik om sy ma te bederf.

			Hopelik is daar vandag vrede op aarde en is daar welbehae te vinde. Dit voel al asof hy ’n buffer is in ’n kettingbotsing. Net wanneer hy dink daar kom nie nog ’n stamp nie, doen hy nog ’n duik op.

			Van onhoflikheid sal niemand die Wouterse ooit kan beskuldig nie, maar ook nie van spontaniteit en hartlikheid nie. Soos laas jaar is die Kersete maar ’n stywerige affêre.

			Kato Wouters neem sy ma deur die luukse, maar verbeeldinglose huis en daarna het die twee nie baie vir mekaar te sê nie. Kees Wouters hou iets op die TV dop wanneer hy die kans kry.

			Aan tafel word een van die twee uitstekende bottels wyn oopgemaak wat Eugenie van Franschhoek af saamgebring het, maar die drie Wouterse drink elkeen skaars drie slukke voor hulle oorslaan na Coke Zero. Ten minste is die kos heerlik. Dis nou een ding van die Belge: Hulle weet hoe om kos te maak.

			Eugenie is vol komplimente. Probeer gesels oor Bolandse kos, maar kry nie veel reaksie nie.

			Hy is doodverlig toe Kees Wouters voorstel dat hy sy ma ’n paar Kersfees-dinge in Gent gaan wys en aanbied om Katelijne en Trienke huis toe te neem.

			Hulle is skaars in die kar toe Eugenie haar kop skud. “Thomas, ek dink nie ek het al ooit so onwelkom gevoel nie. En ek verstaan dit nie. Die Belge is dan oral waar ons al was so vriendelik.”

			“Die Wouterse is deftig, Ma. Hulle kom van ’n gesiene geslagslyn. Dis al.”

			“En die Durandts is nie deftig genoeg nie?”

			Hy sug diep. “Die Durandts is. Dis net Thomas Durandt wat nie heeltemal geskik bevind is vir hulle dogter nie, vermoed ek. Ek vergeet om my hare te laat knip. Skeer nie elke dag nie. Drink te veel wyn. Lag te uitbundig. Katelijne maak my voortdurend stil. Of sê ek moet sagter praat of lag. Kritiseer my Vlaams. Sy skaam haar vir my sogenaamde plat aksent. Ek is te boers vir hulle. Ook te Afrikaans. Boonop kan ek haar nie finansieel versorg soos sy gewoond is nie. En dit op drie en veertig.”

			“Maar julle leef heel goed?”

			“Nie goed genoeg nie. Sy is byvoorbeeld vies omdat ek nie wil toelaat dat sy ’n nanny aanstel nie. Ek kan dit nie bekostig nie, en ek weier dat haar ouers daarvoor betaal.”

			“Hoekom gaan sy dan nie terug werk toe nie? Dan is ’n nanny ten minste ook regverdigbaar.”

			“Sy hou nie van die werk wat sy gedoen het nie.”

			“Maar jy is bereid om voltyds te doseer, al wil jy eintlik bitter graag voltyds beeldhouwerk doen.”

			“Ma, los dit. Ek en Katelijne sal dinge uitwerk.”

			Eugenie gee hom ’n skeptiese kyk net voor ’n klokkespel uit ’n katedraal opklink.

			Vywerbaai

			Corali 

			Sy weet sy pluk ’n lat vir haar gat toe sy plaas toe bel. Die laaste keer wat sy gebel het, was laas jaar net ná Kersfees om vir Grieta dankie te sê vir die lappieskombers.

			“Overdevoor, hallo?” Haar ma klink uitasem.

			“Hallo, Ma. Corali. Geseënde Kersfees.”

			Daar is ’n lang stilte. “Vir jou ook, Corali.”

			“Hoe gaan dit met Ma?”

			“Goed. Luister, ons is baie besig op die oomblik. Dis amper etenstyd en die kinders is honger. Ek wil die Kerstafel klaar dek voor hulle van buite af inkom.”

			“Is dit net Ma en Ryno-hulle?”

			“Die Wegenaars is ook hier.”

			Die bure word vir die Kersmaal genooi, maar nie die dogter nie. Dit plaas alles baie mooi in perspektief. “Nou ja, geniet die ete. Ek sal Ma nie langer ophou nie. Jammer my oproep was ongeleë.”

			“Corali,” keer haar ma net voor sy wou aflui. “Ek weet wat jy dink. Maar jy moet verstaan: Erna is nou die vrou van die huis. Sy neem die besluite en doen die nooiwerk. En Ryno het jou nog nie vergewe oor die strandhuis nie. ’n Mens wil nie onmin hê aan ’n Kerstafel nie.”

			“Dis oukei, Ma. Mooi dag verder en groete daar.” Corali lui dadelik af. Oor haar dooie liggaam sal sy toelaat dat haar ma agterkom haar wederstrewige dogter kan ook huil.

			Sy draai die bottel wyn se skroefprop oop asof sy die ding probeer onthoof. Haar hande bewe toe sy die wyn in die glas skink. Nou toe. Geseënde Kersfees, Corali Conradie.

			Die glas is half ná die eerste sluk. Sy vee haar trane ergerlik af en blaas haar neus in ’n papierhanddoek.

			Sy ruk die yskas se deur oop net toe die landlyn lui. 

			“Corali,” antwoord sy bot.

			“Ek wens jy wil partykeer aan ander mense ook dink, Corali, en nie net aan jouself nie! Jy het Ma so ontstig sy het skoon hartkloppings.” Erna se stem is nog skriller as gewoonlik.

			“Mag ek dan nie my bloedeie ma bel om haar ’n geseënde Kersfees toe te wens nie?”

			“Twak. Jy het gebel om ons te laat sleg voel omdat jy nie genooi is nie. Wel, dit werk nie. Los ons net uit. Jy is nie welkom hier nie.”

			’n Moedeloosheid kom oor haar. “Erna, Kersfees is ’n tyd van vrede en verdraagsaamheid. Wat het ek gedoen wat so verskriklik is?”

			“Jy het jou familie versaak. Jy het jou geloof versaak. Ek kan nie Christusfees vier met ’n heiden onder my dak nie. Jy sal ’n slegte invloed op die kinders hê.”

			“Nè? En wat nog?” Moedeloosheid maak plek vir ergernis.

			“Jy het die strandhuis behoorlik onder ons uit gesteel.”

			“Dis nou die strandhuis wat my ma veronderstel was om aan my na te laat?” Ergernis maak op sy beurt plek vir sarkasme.

			“Dinge het verander. Buitendien, jy het nog nooit na Ma omgesien nie; moenie noudat sy oud is jou kom probeer inwurm nie. Moenie dink ek weet nie wat jy probeer doen nie.”

			“En wat is dit?”

			“Jy is net agter haar goed aan.”

			Corali het vir ’n paar oomblikke nie woorde nie. “Goed soos wat?” 

			“Die oudhede en alles. Dis deel van die plaas. Dit hoort in die opstal. Moenie dink jy kan Ma sover kry om aan jou te begin uitdeel nie.”

			Sy sukkel om haar kaak genoeg te laat ontspan om te kan praat. “Erna, ek verstaan jy het gaste en jou kinders is honger. Gaan sien om na hulle pleks dat jy sulke stront kwytraak. En sodra jy hulle versorg het, vat ’n besem en fokkof hel toe.” Corali plak die foon neer. 

			Dit lui feitlik onmiddellik weer. Sy lig die gehoorbuis, druk dood en haal dit van die mik af. Dankvader hulle het nie haar selnommer nie. Met daardie gespuis praat sy waaragtig nooit weer nie.

			Vir die eerste keer in jare voel sy jammer vir haar ma.

			Ses

			Maandag 23 Februarie

			Vywerbaai

			Corali

			Praat van blou Maandag. Haar verjaardag en niemand het onthou nie. Laas jaar ook nie, maar toe was dit op ’n Sondag. Oor naweke vergeet ’n mens maklik wat die datum is. Wat hierdie jaar nog erger is, is dat dit die laaste jaar is wat sy ’n drie vooraan haar ouderdom kan skryf. Oor ’n jaar is sy fokken veertig met bitter min om vir hierdie vier dekades te wys. Net ’n ekstra drie kilogram sedert sy terug is. 

			Minstens die helfte van haar lewe is verby. Aan die ander kant moet ’n mens miskien nie te oud word nie. Hoe ouer sy word, hoe minder verstaan sy die wêreld. Asof dit nie genoeg is dat Suid-Afrikaners nêrens veilig is nie, is Parys nou feitlik onder beleg van Al-Kaïda. Die aanvalle, selfs nog voor die Charlie Hebdo-tragedie in Januarie, en ook daarna, het haar oneindig ontstel. Plekname van waar sy al gestap het, waar sy en Thomas saam was, duik te dikwels op.

			Parys is ooglopend nie meer die stad wat sy so goed geken het nie. En dit oor donnerse godsdiens. Sy was nie ’n Charlie Hebdo-fan nie. Die tydskrif was vir haar nog altyd te kras, maar om twaalf mense dood te skiet oor satire en spotprente? Nee. Nee, nee, nee.

			Corali bekyk die muurpaneel waaraan sy werk. Kon sy nie maar met iets kleiners begin het nie? Iets minder ingewikkeld? Sy kan laventel toeoog skilder, maar om die nuanses met teëltjies reg te kry is feitlik onmoontlik. En sy kry dit nie reg om diepte te skep nie. Dis nie ’n skildery of selfs ’n prent in wording nie. Dit bly net teëltjies teen ’n donnerse muur wat vaagweg lyk asof dit ’n patroon vorm. Sy staan ’n paar treë terug. Oukei, só lyk dit beter, maar dis nog nie naastenby die prentjie wat sy in haar kop het nie. 

			Sy maak van haar vuis ’n agterstevoor teleskoop. Bekyk deel vir deel van die paneel. Gewoonlik help dit met perspektief. Om te sien waar dowwe kolle is en waar ’n deel werk. Nee wat, dis net ’n hopelose stuk gemors.

			“Wow! Dis pragtig!”

			Corali swaai om toe sy Boeta se stem agter haar hoor. Hy staan met sy hande agter sy rug, sy oë op die muurpaneel.

			“Daar moet iets ernstig fout wees met jou sin vir estetiek. Dis afgryslik.”

			“Wel, ek ís net ’n bouer, maar vir my is dit baie mooi. Ek dink net jy knip jou teëls te klein. Maar nevermind dit. Geluk met jou verjaardag, me Conradie.” Hy bring ’n bos blomme van agter sy rug te voorskyn.

			Corali staan bewegingloos, staar net na die lieflike blomme terwyl haar onderlip onbedaarlik begin bewe.

			“En nou? Die trane?”

			“Jy het onthou. Jy is die enigste mens in die hele wye wêreld wat onthou het.” Sy vee die trane met haar handpalms af, maar nuwes rol teen haar wange af.

			“Maar natuurlik het ek onthou. Dis nou behalwe laas jaar. Jy verjaar mos net ’n dag ná my.” Sy glimlag is skewerig.

			“Nog erger!” roep sy uit. “Ek staan hier en kry myself jammer en ek het jóú verjaardag vergeet. Laas jaar ook.” 

			“Dis oukei. Al my mense het onthou en groot gewag daarvan gemaak. En ek is bly dat ek joune vandag kon onthou as daar niemand anders is nie.”

			Sy vat die gerf blomme en omhels hom met die ander arm. “Jy is die liewe dierbaarheid vanself. Dankie, Boeta. En sorrie oor gister. Dat ek vergeet het. Ek hoop dis ’n wonderlike jaar vir jou.”

			“Vir jou ook.” Hy gee haar ’n drukkie en staan terug. “Ek is op my lunch break. Ek dink ek kan waag om darem een bier saam met my pel te drink. Op ons verjaardae.”

			“Great stuff. Dit raak anyway nou te warm om buite te werk. Kom in, kom in.”

			“Gaaf, dan kan ek sommer ook vir jou preek oor voordeure wat jy nie sluit nie.”

			“Preke werk nie vir my nie. Maar oukei, ek hoor jou.”

			Sy stap voor hom uit, draai dan om en kyk weer na die paneel. “Jy is reg. Dis nie die paneel wat te groot is nie, dis die teëlstukkies wat ek te klein geknip het. Ek is gewoond aan werk met fyn kwaste. Ek sal met broader strokes moet leer werk.” Sy gee hom ’n klapsoen op die wang. “Vandag word jy tot dubbele ridder geslaan.” 

			Gent

			Thomas

			Corali se verjaardag. Nog elke jaar onthou hy dit sonder om eens te probeer. Wonder hy wat van haar geword het. Of James White toe haar groot drome waar gemaak het. 

			Een ding moet hy die vent ter ere na gee, hy is aantreklik. Eintlik mooi. Hy kan sien dat Corali waardering vir sy voorkoms, sy grasie het. Grasie, die een ding wat hy beslis nie het nie. En sy gelaatstrekke lyk soos ’n outydse Land Rover in vergelyking met White se Porsche-gesig.

			Selfs die vent se lyf is proporsioneel. Sy hare dig en o so netjies geknip, sy wange altyd gladgeskeer, sy vingernaels altyd spierwitskoon. Nee, hy wil nie aan die bliksem se hande dink nie. Veral nie aan wat daardie hande uit Corali se lyf kan ontlok nie. Aan sulke goed moet hy ophou dink. Ophou onthou hoe hy en Corali saam was. Anders gaan hy mal raak.

			Nog nêrens het hy ooit weer in kunskringe van haar gehoor nie. Maar hy is nie meer so bedrywig wat kunsuitstallings betref nie en nie meer so op datum met die skilderwêreld nie. En sy is in Engeland. 

			Hoe James White gereken het hy gaan haar blitsvinnig in die volle kollig kry, weet geen mens nie, maar vir haar onthalwe hoop hy haar skilderye word goed ontvang. Miskien skilder sy nou onder sy van, maar hy kan ook nie dink dat hy van ’n Corali White gehoor het waar daar wel oor skilderkuns gepraat word nie.

			Hy haat dit, maar hy voel tog ’n bietjie schadenfreude. Los hom vir roem en toe is daar nie roem nie. Nie sover hy weet nie, in elk geval.

			As sy bewus was van die lewe wat hy deesdae lei, sou sy egter ook leedvermaak kon gevoel het. Wil mos ’n kind hê. En daar is dit toe glad nie so maklik om ’n pa te wees soos wat hy gedink het nie.

			Eugenie het gelukkig nie weer die kwessie geopper dat hy sy beeldhouwerk afskeep omdat hy nou voltyds moet doseer nie. Die laaste week van haar besoek by hulle was ongemaklik, die atmosfeer tussen haar en Katelijne stram. Hy het met Katelijne probeer praat, gevra dat sy tog net ’n bietjie vriendeliker moet wees, maar sy het net gesê sy is nie ’n aktrise nie.

			Sy ma is hartseer hier weg. Toe hy Eugenie op die lughawe gegroet het, was sy in trane. Hy het aanhou verskoning vra tot sy hom baie ferm stilgemaak het. 

			“Kyk, ek het baie daarna uitgesien om my kleindogter te ontmoet, ouma te speel. Ek is mal oor die kind, maar haar ma gaan my nooit toelaat om ouma te wees nie en daaraan kan nie ek of jy enigiets verander nie. Ek is ver en sien julle min. Dis vir haar ’n probleem. Ek aanvaar dit. Ek huil nie oor myself nie. Ek huil oor jou. Ek wil hê jy moet gelukkig wees, en daarvan het ek nie bewys gesien terwyl ek hier was nie.”

			Hy het probeer om haar te oortuig dat alles sal regkom, maar soos die vorige keer kon hy sien sy glo hom nie.

			Dit was nie ’n lekker manier om afskeid te neem van sy ma nie. Hy twyfel of sy weer sal kom kuier. En hy kan haar nie kwalik neem nie.

			Tog is dit skreiend dat Trienke nou haar ander ouma moet ontbeer, selfs al sou sy haar nie gereeld gesien het nie. Sy is nou sewe maande en enkele dae oud en absoluut ’n vreugde. Dis nou wanneer hy haar te siene kry. Wat heeltemal te min is. Trienke is al hoe meer by haar Belgiese oupa en ouma pleks van by die huis. Hulle kom haal haar feitlik elke dag.

			In alle regverdigheid, dit het ook nie gehelp dat hy gedurende die sogenaamde lentereses langer as wat hy verwag het op die Griekse eiland moes bly om sy beeld – wat toe Nereide, oftewel seenimf gedoop is – op te rig nie. Dit het omtrent heeltyd gereën en dit was vrek koud. Selfs die tent wat hy te lene gekry het om oor die plek te span waar hy die beeld moes oprig, het nie veel gehelp nie. Die voorstel dat hy dit eerder in die somer moet kom doen, het hy verwerp. Hy het die geld te nodig. 

			Een troos, vandat hy terug is, is Katelijne weer meer soos hy haar leer ken het. Nie heeltemal nie, maar dis asof sy tog meer toeganklik is. Hy wil nie enige druk op haar plaas nie, nie die fyn balans versteur wat daar nou heers nie, maar hy kon nie help om tog te noem dat Trienke te dikwels by haar ouers is nie. 

			Katelijne se verweer is dat sy ná al die skrikwekkende terreurvoorvalle in Parys Trienke nêrens saam met haar wil neem nie. Wie weet wanneer ISIS dalk hier toeslaan, het sy laas gesê. En sy gebruik openbare vervoer wat haar kwesbaar maak vir dié soort aanvalle. 

			Natuurlik is die gebeure in Frankryk ontstellend, maar ’n mens kan ook nie jou lewe tot stilstand bring oor iets wat net dalk kan gebeur nie. Buitendien, die logiese antwoord sou wees dat sy minder rondloop. As dit nie dansklasse is nie, is dit fotografieklasse of allerhande verenigings. Of uitstappies met vriendinne. Nie dat hy haar dit misgun nie, maar magtag, sy is nou ’n ma en nie ’n werkende een nie.

			Die doodskoot is egter dat Katelijne steeds nie eintlik belangstel in enigiets wat hy tussen die lakens wil aanvang nie. Die feit dat sy hom nou en dan toegang gee tot haar lyf, bring net fisieke verligting. Op emosionele vlak weet hy nie meer watter kant toe nie.

			Sondag 1 Maart

			Vywerbaai

			Corali

			“Halloooo! Halloooo?”

			Corali sug ergerlik en vee haar hande sommer aan haar sitvlak af toe die geroep by haar voordeur uiteindelik tot haar deurdring.

			Die man vir wie sy oopmaak, is in sy laat sestigs, skat sy. Sy gesig is verweer, sy oë bloedbelope. Sy klere hang sakkerig aan hom.

			“Ja?” vra sy ewe ongeskik. Sy het nou net gevoel sy begin regkom met die paneel. Sy haat dit om onderbreek te word terwyl sy werk. Veral deur iemand wat wil-wil lyk soos ’n boemelaar.

			“Jy is Corali? Corrie Conradie se dogter?”

			“Ek is ja.” Haar stemtoon versag, maar sy bly behoedsaam. Die man ruik na drank.

			“Leon Rademan. Ek verstaan jy snuffel oral agter gebreekte teëls aan.”

			“Dis reg.” Die naam klink bekend. “Was jy ’n vriend of iets van my ma-hulle?”

			“Of iets. Ek was julle huisdokter so skuins voor die runderpes.”

			Corali moet keer of haar mond gaap oop. “Dokter Rademan?” Sy onthou hom as ’n fier, aantreklike man. ’n Vooraanstaande een getroud met een van die voorvroue van die dorp naaste aan die plaas.

			“Einste. Luister, ek weet nou nie watse teëls jy soek nie, maar ek het ’n hoop daar by my. My vrou het toe ons permanent hierheen getrek het, besluit al die teëls in die huis moet vervang word. Ons was nog besig daarmee toe sy dood is. Nou lê die goed nog altyd daar in die garage.”

			“Jammer om te hoor van jou vrou se dood, Dokter.” Sy onthou Nonnie Rademan vaagweg. ’n Mooi vrou wat baie gedoen het vir die bruin gemeenskap. 

			“Al vier jaar terug. En noem my Leon. Ek wou net sê jy kan kom kyk of jy die teëls wil hê. Daar is stukkendes en heles. As jy dit wil hê, moet jy net iemand kry om dit vir jou te kom haal en hier af te laai.”

			“Wil jy inkom vir iets om te drink? Koffie? Tee? Koeldrank?”

			“Nee. Nee, dankie. My huis is in Dolfynstraat. Nommer dertien. Net ’n paar blokke van hier af. Ek is meesal daar.” Hy draai om en begin wegstap. Hy lyk nie baie vas op sy voete nie.

			“Leon! Gee my net ’n minuut om my hande te was, dan stap ek sommer saam met jou.”

			Hy gaan staan. Wieg effens.

			Corali woerts die huis in, skrop vinnig die ergste van die teëlgom van haar hande af, gryp haar foon en trek die deur agter haar toe.

			Leon het intussen aangestap, maar sy haal hom in.

			“Praktiseer jy nog?” vra sy in die hoop dat dit nie die geval is nie. Dis elfuur in die oggend en die man is nou wel nie stormdronk nie, maar ongetwyfeld besope.

			Hy skud sy kop. “Ons het hier kom aftree. Ek en Nonnie. En toe gaan staan sy en kry ’n beroerte en sy is verlam. Die tweede een het haar gevat. Voor die eerste jaar hier om was.”

			“Is dit toe dat jy begin drink het?” vra sy reguit.

			Hy gee haar ’n kyk. “Nee. Dis toe dat ek begin suip het.”

			“Help dit?”

			Hy gee ’n laggie en skud sy kop. “Nie eintlik nie. Maar dit maak dae soos vandag effens draagliker. Dit sou ons huweliksherdenking gewees het. Ons veertigste.”

			“Ek is jammer.”

			“Hoekom? Dis mos nie jou skuld nie. Ék is die dokter. Ek moes darem seker my vrou, van alle mense, se lewe kon gered het.”

			“Pity parties help ’n mens nie.”

			Hy gaan staan en kyk haar met ’n sardoniese uitdrukking aan. “Nou wat dink jy sal dan help?”

			“Raak sober en kom eet vanaand by my.”

			“Om my huweliksherdenking te vier?”

			“Nee, om dankie te sê vir die teëls.”

			“O.” Hy begin weer aanstap. “Maar jy weet nog nie hoe dit lyk nie.”

			Sy val langs hom in. “Ek is dankbaar vir enige teëls.”

			Hulle stap in stilte tot by ’n geroeste hek wat toegang gee tot ’n verwaarloosde tuin waaroor ’n pragtige outydse dubbelverdiepinghuis met ’n rietdak troon. Hy druk ’n afstandbeheerder en die dubbelmotorhuis se deur rol oop. Aan die een kant staan ’n stowwerige Prado, in die ander helfte is dit chaos, onder meer die hoop teëls. “Gaan kyk maar. Ek gaan binnetoe. Sal toemaak wanneer jy klaar is.”

			“Kom jy vanaand oor vir ete?”

			Hy skud sy kop. “Vat die teëls of vat hulle nie, maar los my verder uit, Corali.” 

			“Oukei. Dankie vir die teëls.”

			Tien minute later bel sy vir Boeta. 

			“Corali.”

			“Yes, luister, ek weet dis Sondag, maar is jy baie besig?”

			“Nog nie. Alet en die kinders is kerk en Sondagskool toe. Wat wil jy hê moet ek doen?”

			“Jou bakkie na Dolfynstraat dertien toe bring. En handskoene vir ons albei. Hier is ’n skatkis van teëls wat ek kan kry.” Wat Leon se vrou besiel het om van hierdie lieflike teëls ontslae te raak sal net sy weet. Daar is Delftse teëls wat waarskynlik uit ’n kombuis kom, Victoriaanse teëls wat seker om ’n kaggel was, ligblou badkamerteëls met fyn patrone op wat goed kan werk vir agtergrond. Selfs ’n paar heel Marokkaanse vloerteëls. 

			Dieper in die motorhuis staan nuwe teëls nog in hulle verpakking opgestapel. Dis beslis nie vir haar bedoel nie.

			Sy sluit haar gedagtes af toe sy begin dink aan Nonnie wat met soveel geesdrif haar aftreehuis wou regmaak en toe nooit daarby kon uitkom nie.

			Gent

			Thomas

			Katelijne is woedend omdat hy nie vandag, soos Sondae gebruiklik is, saam na haar ouers wil gaan vir middagete nie, maar dis nou maar tot daarnatoe.

			As hy nie vandag nog begin werk aan die beeld wat nou al ’n ruk lank by hom spook nie, gaan hy van sy verstand af raak. Vrydag het hy skoon lus gekry en ruk een van die studente se werk uit sy hande en voltooi die stuk self. Om net sketse te maak en foto’s te neem van modelle, is nie meer genoeg nie. Hy soek klei onder sy hande en dis nie iets wat ’n mens in afknyptye kan aanpak nie. 

			Hy geniet die gietproses en alles wat daarmee saamgaan. Die reuk van brandende metaal. Die hitte van die outoklaaf. Die geluid van die glaskraalspuitwerk wat die beeld se oppervlak glad afrond. Maar dis die kleiwerk, om gelaatstrekke, ’n hand of ’n seevroustert tot in die fynste besonderhede te boetseer, wat die grootste bevrediging gee.

			Teen die tyd dat ’n beeld geïnstalleer is, kan hy gewoonlik nie wag om met die volgende te begin nie. Weer die tekstuur van klei onder sy hande te voel, om toorkunsies uit te haal met die redelik eenvoudige instrumente wat hy gebruik. 

			Vir die Griekse seevrou het hy ’n studio gehuur, maar daardie onkoste kan hy nie regverdig sonder ’n nuwe bestelling nie. Die ateljee agter die huis is ongelukkig te klein om met groot beelde te werk soos hy verkies. Plek vir sweis is daar beslis nie, maar by die bronsgietery in Oostakker sal die vakmanne hom kan help met binnekonstruksie al verkies hy gewoonlik om dit self te doen. 

			Vandag sal hy net ’n afgeskaalde prototipe kan begin maak van wat hy uiteindelik beoog. Enigiets sal egter beter wees as hierdie gevoel van doelloosheid. Asof hy maar net een van Celliers se osse is wat aanstap deur die stowwe. Geduldig, gedienstig, gedwee, maar beslis nie getroos en “tevree” nie. 

			Hy ly behoorlik aan onttrekkingsimptome.

			Vywerbaai

			Corali

			Sy is doodmoeg toe sy en Boeta klaar die teëls gelaai en by haar huis afgelaai het. Sy weet sommer haar spiere gaan môre les opsê.

			“Kom sit, jy verdien ’n bier.”

			“Ek kan netsowel. Alet is in elk geval die bliksem in vir my.”

			Sy het gesien hy het ’n SMS gelees en daarna een gestuur toe hulle hier aangekom het.

			“Ag, shit. Sorrie man.” Sy gee vir hom ’n bier uit die yskas aan. “Ek moes ook verder gedink het as wat my neus lank is. Ek kon seker met Leon gereël het om die teëls môre te gaan haal.” Sy het daaraan gedink, maar sy was bang hy gaan terug op sy woord. En dis waarlik ’n vonds. Selfsugtig, dis wat sy is.

			“Moenie worry nie. Ek is altyd in die kak. Dis net die diepte wat wissel.” Hy lyk inderdaad nie te bekommerd nie. “Ek het net middagete misgeloop, maar Alet sal dit vir my in die louoond hou. En ek sal die seuns nog steeds kan vat vir ’n lyn natmaak. Môre het ek in elk geval ’n besige dag wat voorlê. Ek sou jou nie kon help nie.”

			Corali skink vir haar ’n glas wyn in en gaan sit oorkant Boeta. “Ek wou al voorheen vra, maar ek wou nou ook nie aan rowe staan en krap nie. Het jy ooit weer van Mirre gehoor? Ons het heeltemal kontak verloor vandat sy getroud is.”

			Boeta skud sy kop, vermy haar oë.

			“Oukei, ek gaan nie verder uitvra nie.”

			“Daar is niks om oor uit te vra nie. Alet het net een keer vir my haar man se TV-program laat kyk. Hy is mos ’n huweliksberader.”

			“En?”

			“Wat ’n opgeblase drol. En dis al wat ek daaroor gaan sê.”

			“Fine. Dan hou ons dit so.” Haar hart wil steeds breek vir Boeta en Mirre, oor alles wat vir hulle so skeefgeloop het, maar dit lyk darem asof hy oukei is. Hy sou sekerlik nie drie kinders by Alet gehad het as sy lewe regtig hel was nie.

			En netnou kry hy dit in sy kop om haar te begin uitvra na dinge in haar verlede. Nee, laat slapende honde liewer rustig voortslaap.

			Gent

			Thomas

			Dit is reeds skemer toe hy uit sy beswyming kom en weer bewus raak van sy omgewing. Thomas rek hom uit, vryf die seer spiere van sy skouers en rug. Sy lyf is nie meer gewoond aan hierdie soort werk nie.

			Corali het altyd gepraat van kunsfiks. Tot ’n mens self ’n beeldhouwerk of skildery aangepak het, besef jy nie hoeveel spiere jy gebruik nie. Spiere wat gou lui raak as jy ’n ruk lank nie gewerk het nie.

			Hy sien ’n bietjie daarteen op om huis toe te stap. Dis skaars tien tree daarheen, maar agter die deur wag ’n kwaai vrou. Dit weet hy.

			Eugenie het hom nog nie gebel nie, onthou hy ineens. Hulle maak beurte om mekaar Sondae te bel en dis hierdie naweek haar beurt.

			Sy woon nou wel in ’n sekuriteitsontwikkeling, maar hy is dadelik bekommerd. Die skokkende nuus van die Van Breda’s wat in Januarie in ’n sekuriteitsontwikkeling in Stellenbosch vermoor is, is nog helder in sy geheue.

			Hy is op die punt om te bel toe sy foon lui. Eugenie. Hy slaak ’n sug van verligting.

			“Dit moet telepatie wees. Ek het nou net begin bekommerd raak. Hallo, Ma.” Hoe lekker is dit nie om Afrikaans te praat nie.

			“Jammer, Thomas. Ek het vir oulaas by vriende gekuier wat emigreer en skoon van die tyd vergeet.”

			Nog ’n gesin verlore vir pragtige Suid-Afrika wat so onpragtig verwoes word deur onmin en haat.

			“Ken ek hulle?”

			“Nee. Hulle het vier jaar gelede hierheen getrek om weg te kom van die misdaad in Gauteng en nou besef hulle dit is hier in die Boland ook maar nie die land van melk en heuning nie. Nietemin, ek weet jy sal waarskynlik niks daaraan kan doen nie, maar hulle het van jou werk in my huis gesien en ek het vir hulle my plakboek gewys en nou wil hulle met alle geweld hê jy moet vir hulle ’n seevrou maak vir ’n spuitfontein wat hulle beoog. En voor jy vra, ja, hulle kan dit bekostig. Vince was betrokke by luukse eiendomsontwikkelings in die noorde en uiters suksesvol, al sal ’n mens nie dink hy is megaryk as jy hom sien nie. En hulle het die pryse gesien op die foto’s van jou uitstallings.”

			Eugenie se plakboek is iets wat sy met soveel trots byhou dat hy nie vir haar kan sê dis vir hom ’n bietjie van ’n verleentheid dat sy dit vir mense wys nie. Elke uitstalling en foto en artikel van hom is daarin verewig. 

			“Waarheen emigreer hulle?” Hy is nie baie lief vir opdragwerk vir individue nie. Instansies is beter omdat hy gewoonlik vrye teuels gegee word met die ontwerp. Individue wil gewoonlik hulle eie idee vergestalt sien.

			“Malta. Eintlik Gozo, die eilandjie wat deel is van Malta. ’n Dorpie met die naam Sannat.”

			“Gozo? Wow. Ek en Corali was een somer daar vir ’n wegbrekie.” Die herinneringe slaan hom soos ’n hou teen die agterkop. “Dis ’n magic plek – onbeskryflik mooi op ’n baie anderster manier as enige plek waar ek al was.” Van die oudste mensgemaakte konstruksies op aarde is daar. En as hy dit nie mis het nie, is Sannat naby Xlendi waar hy en Corali ’n paar dae gebly het. ’n Lieflike deel van die eiland.

			“Kan ek jou e-posadres vir Vince gee?” 

			Thomas dink ’n oomblik na. Skud dan kop vir homself. Dis tog onmoontlik. Daar is sy klasse. En Katelijne en Trienke.

			Maar daar is ook die Paasreses. Malta sal minder as drie ure se vlieg van Brussel af wees, as hy moet skat. Hy kan net gaan kyk. Hoor wat hulle beoog. Wat hulle begroting is. Hy kan dan nog steeds nee sê. 

			En daar is die somerreses. Dis wanneer hy beoog het om privaat klasse vir volwassenes en kinders aan te bied om sy inkomste aan te vul, maar hy het nog nie inskrywings begin neem nie. Twee maande waarin hy aan ’n beeld kan begin werk solank hy ’n voorskot betaal word.

			“Thomas?”

			“Gee maar vir hulle, dan sien ons wat broei uit.” Katelijne sal die aapstuipe kry as hy in April alleen Gozo toe gaan, en Trienke is te klein om saam te gaan. Hy sal in elk geval al sy aandag moet toespits op die voorgestelde ligging van die beeld en al die dinge daar rondom. “Miskien was dit in elk geval net wynpraatjies. Moenie dink ek het al vergeet hoe julle Bolandse outoppies kan kuier nie.”

			“Outoppies? Daar gaan jou erflating, Thomas Durandt.” Hy kan die lag in sy ma se stem hoor. “Nou maar toe. Ek sal dit vir hulle gee. As ons nog langer praat, is die erflating in elk geval daarmee heen. Groete vir Katelijne en drukkie vir Trienke.”

			“Ek maak so en ’n yslike druk vir Ma.” 

			Toe hy die huis binnegaan, is Katelijne aan die neurie. Sy glimlag selfs. Hy het haar lanklaas so ontspanne gesien.

			“En toe? Lekker gekuier?” Hy soen haar op haar kroontjie.

			“Heerlik. Mama en Papa stuur groete.”

			“My ma ook. Ek het nou net met haar gepraat.”

			Haar mond raak vir ’n oomblik effens stram, maar dan glimlag sy weer. “Honger? Ek sien jy het niks vir jou gemaak om te eet nie.”

			“Rasend honger.” Hy besef nou eers dit is die waarheid. Hy het skoon vergeet van kos.

			“Mama het vir jou garnaalkrokette meegestuur.”

			“Wonderlik.” Hy bedoel dit. Die krokette is heerlik, maar of dit sy honger gestil gaan kry, betwyfel hy. Dan maar vir hom toebroodjies by maak. “Slaap Trienke?”

			“Sy is by Oma en Opa. Ek het môre vroeg dansles.”

			“Maar ek het haar vanoggend laas gesien?”

			Katelijne kyk hom met opgetrekte wenkbroue aan. “En wie se skuld is dit? O, en ek is op pad Sphinx toe. Anja het vir ons kaartjies gekry vir Achter de wolken wat nou daar draai.”

			Hy onderdruk sy ergernis. Dis al erg genoeg dat sy Trienke by sy skoonouers gelos het; om nou nog te gaan rondflenter ook, voel net nie reg nie. Hy is ook nie mal oor Anja nie. Sy is een van daardie Europeërs wat presies weet hoe om die probleme in Suid-Afrika op te los sonder dat sy ooit daar was of ’n behoorlike greep op die land se geskiedenis het. Boonop stook sy Katelijne op. Vertel haar alles wat negatief is van sy vaderland. Hy kan deesdae Suid-Afrika skaars noem of Katelijne trek haar neus op. “Katelijne, dink jy nie dit sal goed wees as ons eerder vanaand saam deurbring nie?” 

			Sy haal haar skouers ongeërg op. “Jammer, jy moes vroeër gepraat het. Anja het reeds die kaartjies gekoop.” Sy kyk op haar selfoon. “Ek moet hardloop.”

			Hy kry ’n vlietende glimlag en weg is sy.

			Sy straf hom, besef hy toe hy die bakkie met drie skamele krokette oopmaak. Omdat hy nie saam na haar ouers toe is nie. Haar nie die spil gemaak het waarom die Sondag draai nie.

			Vywerbaai

			Corali

			Die sonsondergang baai die wit mure van die rietdakhuis in skakerings van pienk en pers, sien sy toe sy met die paadjie opstap voordeur toe.

			Leon lyk nie beter toe hy die deur ná ’n lang wag vir haar oopmaak nie, maar ook nie veel erger as vanoggend nie.

			“Hei, Leon.” Sy hou die bak in haar hande na hom toe uit. 

			“Wat nou?”

			“Lasagne. Om dankie te sê. So vyf na sewe minute in die mikrogolf.”

			“Dit was nie nodig nie.” 

			Sy druk die bak behoorlik in sy hande. “Dalk nie, maar ek wou.”

			Uiteindelik neem hy dit by haar.

			“En jy bring die bak terug, nè. Bye.” Sy swaai om en begin wegstap.

			“Corali!”

			Sy kyk om.

			“Baie dankie. En ja, ek sal die bak terugbring.”

			Op pad huis toe kan sy nie onthou wanneer laas sy so gelukkig aan die binnekant gevoel het nie. Maar by die gelukkigheid is daar hartseer. Oor soveel mense wat so eensaam is. Die meeste met meer rede as sy. Sommige selfs in hulle huwelike – soos sy vermoed die geval met Boeta is.

			

		

	
		
			Sewe

			Woensdag 4 Maart

			Gent

			Thomas

			Hy wag tot Trienke uiteindelik slaap en Katelijne die woonkamer binnekom.

			“Glasie port?” vra Thomas al weet hy sy sal waarskynlik weier.

			“Asseblief,” verras sy hom. “Die waterzooi moet nog effens deurkook.”

			Weer eens kos uit skoonma se hand, maar hy kla nie. Sy is ’n uitstekende kok.

			Hy gee vir Katelijne die glasie aan en skink vir hom ’n glas wyn voor hy gaan sit in die leunstoel wat haaks staan met die rusbank waarop Katelijne haar tuisgemaak het.

			“Katelijne, ons moet praat.”

			Sy lig haar oë plafon toe voor sy ’n slukkie neem.

			“Ek weet jy voel ek skiet te kort as jou man. Ek vermoed dis deels te wyte aan die ouderdomsverskil. Maar ons is getroud en ons het ’n kind. Ek wil nie in onmin met jou leef nie. Ek wil graag hoor wat jou alles pla sodat ons dit kan uitpraat en kyk waar wie kan toegewings maak.”

			Tot sy verstomming skiet haar oë vol trane.

			“Katelijne?”

			Sy sit die glasie neer en laat rus haar gesig in haar hande. Dit duur ’n rukkie voor sy opkyk. “Ek voel so sleg, Thomas. Dat ek nie ’n goeie ma vir Trienke is nie. As sy lief is, wil ek haar opvreet, maar as sy so aanhoudend huil, wil ek weghardloop. Dis mos nie hoe ’n moeder moet voel nie?”

			En hier dag hy sy gaan hom uitvreet omdat hy ’n dooie drol is. Nie haar liefde vir dans deel nie. Eerder ’n DVD wil kyk as gaan fliek. Liewer is vir lees as TV-kyk. Eerder op ’n Sondag in sy ateljee wil werk as na sy skoonouers gaan. Of liewer die dag net saam met Katelijne en Trienke wil deurbring. Uitkom. Na parke gaan. Gaan stap of fietsry of na ’n kunsuitstalling of boekbespreking gaan pleks van praatjies maak in die luukse, maar ongesellige huis van sy neusoptrekkerige skoonouers. Of omdat hy nie genoeg geld maak na haar smaak nie.

			“Katelijne, Trienke se geboorte is ’n geweldige omwenteling in jou lewe. In ons albei s’n. Ons pas albei nog aan.”

			“Maar hoe lank neem dit dan? Sy is al amper agt maande oud. En ek kan steeds nie die luiers verduur nie, al is dit weggooibaar. Die geskree. Die wasgoed wat maar altyd net opstapel. Die skottelgoed. Dit raak net te veel vir my.”

			Hy kan dit verstaan. Sy het tot ’n paar maande voor hulle troue nog by haar ouers ingewoon waar alles vir haar gedoen is; indien nie deur haar ma nie, deur die poetsvrou wat drie keer per week inkom. Maar waar is haar gevoel van onafhanklikheid? Die plesier wat ’n mens tog put uit jou eie huis en haard? En as sy minder klasse van allerhande aard bywoon, sal sy meer tyd hê om daardie huis en haard in orde te hou. Die vader weet, hy doen sy bes om hand by te sit waar hy kan, maar vandat hy voltyds klasgee, kom hy by minder dinge uit.

			“Ek kan nog aanvaar dat ons nie ’n kinderoppaster kan bekostig nie, maar Thomas, kan ons nie net ’n poetsvrou kry nie?”

			“Katelijne, as jy selfs net ’n halfdagwerk kry, sal jy dit kan bekostig, maar ek kan nie. Werklik nie.” Die gedeelte wat hy belê het van die Griekse seevrou se opbrengs, wil hy as appeltjie vir die dors hou. Noudat hy hulle ergste skuld gedelg het, moet hulle net eenvoudig uitkom op sy salaris en die verkope van sy werk wat reeds in galerye is.

			“Maar al wat ek kan doen, is sekretariële werk en ek haat dit. En wat dan van my dansklasse? Die fotografiekursus? Ek geniet dit so. Dis al wat my aan die gang hou. En dit kos jou niks. Papa betaal daarvoor. En hy sal vir ’n poetsvrou ook betaal as ek hom vra. Én ’n kinderoppaster, alhoewel ek dink Mama sal eerder self na Trienke wil bly omsien.”

			Thomas sug diep. “Ons kan nie van jou pa verwag om ...”

			“Maar hy sal nie omgee nie!”

			Nee, maar hy sal net met nog meer smaad op sy skoonseun neersien. Hy weet wat Kees dink. Op drie en veertig kan sy skoonseun steeds nie aan sy dogter se wense voldoen nie. Dit het jy nou van kunstenaartipes. Hy dink waarskynlik, nes Corali se broer en ma destyds, dat Thomas Durandt ’n spektakel is en boonop ’n swak voorsiener.

			“Maar ék gee om, Katelijne.”

			“Dus is jou trots belangriker as my geluk?”

			“Ons het gebrek aan niks. Die huisverband is ongelukkig net ’n bietjie te hoog om luuks te kan lewe.” Die deposito wat sy skoonpa op die huis betaal het, was stewig, maar die terugbetaling op die huislening looi hom. Eintlik kan hulle nie die huis bekostig noudat Katelijne ophou werk het nie. “En poetsvroue en kinderoppasters is absolute luukses. Waarom kan jy nie met minder gelukkig wees nie, Katelijne? Ons is saam. Ons het ’n lieflike dogter.” 

			“Want ek is beter gewoond. En boonop is jy nie pret nie. Jy wil niks opwindends doen nie.”

			“Soos?”

			“Clubbing. Die naglewe ’n bietjie geniet.”

			Hier is dit nou uiteindelik in die ope. Hy haat clubbing. Hy kan nie haar musieksmaak verduur nie en haat die flikkerende ligte van nagklubs se dansvloere. En hy kan nie dans nie. Nie daardie soort dans nie. Op hulle wittebrood het hy meegedoen, maar daarna het hy steeks geraak daarvoor. Katelijne is nou weer nie een vir die buitelug nie, selfs nie op mooiweerdae nie. And the twain shall never meet.

			“Ek kan dink aan iets baie prettiger om te doen,” probeer hy sy sin vir humor vind. “En ons hoef nie eens daarvoor uit te gaan nie.” Hy knipoog vir haar en beduie met sy oë en ken na die tweede verdieping waar hulle slaapkamer is.

			“Ag, Thomas tog!” Ten minste wil ’n glimlag deurbreek, maar dit verflou gou. “Ek gaan opskep.” En weg is sy kombuis toe.

			Met ’n sug tel hy sy selfoon op en kyk na sy e-pos. Iets waarvoor hy vandag nog nie kans gekry het nie.

			Meestal prulpos of van KASK af, maar ook een met ’n co.za-adres. En dis nie sy ma s’n nie. 

			Beste Thomas

			Net ’n vinnige kommunikasie om te sê ons rig ons tans nog in hier op Gozo, maar stel baie belang om met jou te praat oor ’n seevroubeeld. Sal ongelukkig seker eers volgende jaar wees aangesien ons tans met restourasiewerk besig is. 

			As jy egter intussen wil kom kyk en gesels oor wat ons beoog, is jy welkom. Laat weet net, ons sal vir jou vlug betaal en verblyf reël.

			Vriendelike groete

			Vincent Wehmeyer

			Dit kon nie beter uitgewerk het nie. Nou het hy genoeg tyd om te beplan en reëlings te tref. Sy vingerpunte tintel terwyl hy ’n antwoord terugstuur. Dis asof sy hande dood was en nou weer lewe kry.

			Donderdag 5 Maart

			Vywerbaai

			Corali

			Leon lyk verrassend sober toe hy die bak terugbring. Nie leeg nie, daar is drie blokke kaas in van die Kleinrivier-kaasplaas naby Stanford. 

			“Nie geweet watter een jy verkies nie,” mompel hy. “Toe kry ek maar Havarti, Danbo en Colby.”

			“Dit was nie nodig nie, maar dankie. Ek is mal oor al drie.” Sy wik en weeg ’n oomblik. “Ek werk agter in die tuin. Kom drink saam met my gemmerbier terwyl ek ’n blaaskans vat.”

			Hy lyk huiwerig. “Ek is nie goeie geselskap nie.”

			“Dan sit jy net in stilte.”

			Hy vee oor sy effense bles. “Oukei.”

			Sy oë rek toe hulle deur die huis stap. “Dis baie bont.”

			Corali lag. “Ek het kleur om my nodig. Dit voed my siel.”

			“My vrou wou nou weer alles wit of beige hê. Sy het deur ’n less-is-more-soort stadium gegaan voor haar dood. En een of ander Oosterse ding probeer toepas.”

			“Feng shui?” 

			“Klink reg.”

			Dan is dit hoekom daardie lieflike teëls gesneuwel het. Tot haar voordeel.

			“Wel, as daar een ding is waarvan niemand my kan beskuldig nie, dan is dit less-is-more. Ek verkies more-is-more-and-less-is-a-bore.”

			Hy gee ’n laggie en knip dit dan kort asof hy vir die klank geskrik het.

			In die kombuis haal sy die gemmerbier uit die yskas. “Stap solank deur tuin toe. Ek bring die koeldrank,” stel sy voor. 

			Hy staan na die stapklippe en kyk toe sy buite kom. 

			“Ek moes seker gevra het of jy ander koeldrank verkies. Jy kan nog steeds van plan verander.”

			“Gemmerbier is reg, dankie.” Hy neem die glas by haar en beduie na die stapklippe. “Dis mooi.”

			“Dit was voor ek jou mooi teëls gekry het. Bly jy hou daarvan.” Sy trek die houtbank wat sy onlangs in ’n liefdadigheidswinkel opgespoor het en nog kleur moet kry in die koelte. “Sit gerus.” Sy sak op ’n draadstoel neer wat nog net met roeswerende onderlaag geverf is. Dié het sy agter ’n oorgroeide struik agter in die tuin gekry.

			Hy gaan sit op die punt van die bank, sy glas in albei hande toegevou. Sy oë dwaal oor die tuin. “Dis ’n skande.”

			“Ekskuus?”

			Hy kyk effens verbouereerd na haar. Dalk het hy nie besef hy praat hardop nie. “Dat ek ons tuin so laat vergaan het. My en Nonnie se tuin. Terwyl jy vroualleen, ’n weduwee, ’n lushof aan die skep is. Ons tuin was nooit so mooi soos joune nie, maar dit was groen en netjies en daar het darem altyd iets geblom.”

			“Dis omdat my tuin beskut is hier agter die huis, ommuur is aan alle kante, dat dit veel makliker is om iets daarvan te maak. ’n Voortuin vir ’n huis met ’n seeuitsig is ’n saak van onmoontlikheid.”

			Leon se blik keer terug tuin toe. “Ek het ’n groentetuin agter gehad. Wel, begin met een, moet ek eerder sê. Maar ná Nonnie ... wel.”

			Ná Nonnie het Leon ophou leef en net begin bestaan – en die gemis aan haar probeer verdrink. Dit kan enigiemand met oë in hulle kop sien. “Niks keer jou om weer te begin nie. ’n Mens moet treur en rou en kwaad word en verwyt en al daardie dinge, maar tuinmaak help om weer ekwilibrium te begin kry. Dis in elk geval hoe ek dit ervaar.”

			Leon drink vir die eerste keer van sy gemmerbier. “Dis lekker.” Hy klink verras.

			“My ouma se resep. Ek kry party keer so ’n bevlieging en maak vir my ’n paar bottels.”

			“Eet jy spinasie?”

			“Mal daaroor. Hoekom?”

			Hy beduie na ’n stukkie tuin waar ’n somerbedding nog net-net ’n houvas het. “Ek kan vir jou ’n bedding spinasie daar maak. Dis nou die regte tyd om te saai.”

			“Maar jy het jou yslike tuin?”

			“My yslike tuin is te naby aan die jonkmanskas.”

			“Ek sien.” Moet wees waar hy sy drank hou. Sy wik en weeg. “Oukei, maar jy kry die goed aan die gang en daarna sal ek sorg.”

			“Ek sal nie jou drumpel deurtrap nie.” ’n Goeie begrip het duidelik vir Leon net ’n halwe woord nodig.

			“Dan het ons ’n deal.” As dit sy manier is om sy drinkery te probeer beheer, kan sy mos nou nie nee sê nie. Sy hoop net hy hou by sy onderneming. Sy soek inderdaad nie iemand kort-kort in haar ruimte nie. Die enigste mense met wie sy nog in dieselfde ruimte gemaklik saam kon wees, is Thomas – so groot as wat hy is – en Boeta. Dalk omdat hulle nie ’n mens se energie tap nie. Hulle het genoeg van hul eie.

			“Dankie, Corali.” Leon se stem is skor.

			Corali knik. “Sit nog ’n rukkie as jy wil. Ek werk aan ’n paneel.”

			Hy maak sy gemmerbier in ’n paar slukke klaar. “Nee, dis reg. Ek gaan saad en kompos en goed kry. Sal môre hoor of dit vir jou geleë is om te begin.”

			“Raait.” As hy wil saad gebruik pleks van saailinge is dit sy saak, maar sy vermoed sy weet waarom. Dit neem soveel langer, het soveel meer sorg nodig. Hou hom hopelik soveel langer weg van die jonkmanskas af.

			Maandag 6 April

			Gozo 

			Thomas

			In die verte kan hy die eiland al begin sien. Om te dink daar is al sedert 1241 ’n veerboot tussen Malta en Gozo se hawe by Mġarr.

			Hy asem die seelug diep in. Warm is dit nie, maar dis ’n helse lot beter as België. Net baie meer wind.

			Dat ’n mens se lewe binne ’n maand só kan verander, is verstommend.

			Dit voel amper asof hy weer getroud is met die vrou wat hy liefgekry het. Dit het meer as een gesprek geneem, maar uiteindelik kon hy en Katelijne ’n ooreenkoms bereik. 

			Een keer ’n maand sal hy toelaat dat Katelijne hom saamsleep om die naglewe te geniet. Hy sal met sy logge lyf probeer dans en haar dit gun om met ander wat beter vaar daarmee te dans. In ruil gaan hulle een keer ’n maand na ’n bestemming wat hom aanstaan. Hulle kry elkeen ook ’n beurt om te kies wat hulle een keer ’n maand saam met Trienke doen. En etes by Katelijne se ouers word afgeskaal na twee keer per maand. As hy in die ateljee wil werk, staan dit Katelijne vry om te doen wat sy ook al wil, solank hulle die aand saam deurbring.

			Tot dusver werk dit soos ’n droom. Só goed dat Katelijne nou al ’n paar keer vir hóm aanleiding gegee het op intieme vlak.

			Sy was aanvanklik ontsteld toe hy vir haar gesê het hy wil Gozo toe kom vir ’n week – juis die week wat hulle clubbing sou gaan doen – maar toe sy eers die volle omvang van die finansiële voordele van hierdie potensiële opdrag ingesien het, was sy ondersteunend.

			Vincent het onderneem om hom op die hawe te kom haal, al sou hy heel maklik met busse kon reggekom het. Die vervoerstelsel hier werk uitstekend.

			Hy probeer herinneringe aan sy vorige besoek saam met Corali onderdruk, maar telkens onthou hy weer hoe opgewonde sy op hierdie einste veerboot was oor die eienaardige klipformasies, die erosiegate in die rotse, die kleur van die see, die argitektuur. Sy wou met alle geweld Malta toe emigreer, een van die vervalle plaashuise van sandsteen op Gozo koop en restoureer.

			Die mense is wonderlik en kan Engels praat, die kos is heerlik en die wyn is relatief bekostigbaar. Die ou geboue is onbeskryflik. Die Azure Window en ander rotsformasies; die natuur se kunswerke. Wat meer wil ons hê, het sy gereken.

			’n Mark vir ons goed? ’n Inkomste? Dit was maar twee van sy argumente. ’n Plek waar ons kinders minstens in Engels of Frans kan skoolgaan, was nog een en dis toe dat sy vir hom gesê het sy wil nie kinders hê nie.

			Hy het dit nie te ernstig opgeneem nie. Toe het hy nog gedink sy sal wel mettertyd van plan verander.

			Thomas konsentreer eerder weer op die kuslyn. Nou kan hy al die twee gotiese kerke uitmaak waar hulle oor die dorpie Mġarr troon. En Fort Chambrai ’n ent laer. 

			In die hawe self lê ritse seiljagte en motorjagte – sommige superluuks, ander verwaarloos.

			’n Man van Eugenie se ouderdom staan en waai met albei hande van die kaai af. Thomas weet sommer dit moet Vincent wees. Daar is net iets bekends aan hom. Nie dat hy die man al ooit gesien het nie, maar dis asof hy ’n lid van sy tribe raaksien. Iets sê net dis ’n Suid-Afrikaner.

			Die man stap nader toe Thomas van die veerboot afklim en gee hom ’n stewige handdruk en ’n kloppie op die skouer. 

			“Vince Wehmeyer. Jy moet definitief Thomas wees. Ek het jou sommer van ver af herken. Jou ma het gesê jy is so groot en het vir ons foto’s van jou ook gewys. Welkom hier.”

			Thomas hou dadelik van die joviale man in sy kortbroek en T-hemp wat effens styf trek oor die maag. Dis nie die tipe man wat hy ooit sou dink genoeg geld sal hê om een van sy beelde te bekostig nie. Tot ’n mens in die skerpsinnige en opsigtelik intelligente oë kyk.

			Die motor waarheen hy beduie, is ’n RAV wat nie in hierdie dekade gemaak is nie. Dit bevestig dat Vince nie ’n man vir afwys is nie. Nou waar sou die behoefte aan ’n seevroubeeld vandaan kom?

			Dit sal hy binnekort hoor. Nou verlustig hy hom net eers weer daarin om Afrikaans te kan hoor en praat, al vra Vince bloot na sy reis uit.

			Vywerbaai

			Corali

			Sy swets onderlangs toe sy die huisfoon hoor lui. Wie dit ook al is, sal moet vinnig praat. As die voegbry eers droog is, gaan sy haar gat af sukkel om die teëltjies skoon te kry. En sy kan nie wag om te sien hoe haar paneel uitgekom het nie.

			Corali hardloop die huis binne en pluk die gehoorbuis van die mik af. “Corali, hallo?”

			“Corali, dis Erna hier.”

			’n Lamte kom oor haar. Ryno se vrou sal net bel as sy regtig nie anders kan nie. “Is my ma oukei?”

			“Ek is jammer, maar nee. Sy het vanoggend vroeg geval. Sy is op die oomblik in die hospitaal. Hulle vermoed sy het ’n ligte beroerte gehad. Sy het haar heup sleg gebreek. Hulle kan nie opereer nie want sy is op warfarien. Dit moet eers uitwerk. Sy vra na jou.”

			“Ek is op pad.”

			“Bring ’n oornagtas saam. Ek het vir jou plek in ’n gastehuis naby die hospitaal bespreek.”

			“Dankie.” Haar hele lyf bewe. Dit voel asof sy nie asem kry nie. Dis amper twee ure se ry Montagu toe. Daar is nie genoeg brandstof in haar bakkie nie. Sy is vieslik vuil. Die bry. Fok die bry. Sy gryp ’n oornagtas van die kas af. Gooi ’n paar goed in sonder dat sy eintlik weet wat sy doen. Stort só vinnig, sy weet nie of sy eens haar gesig gewas het nie. Toiletware gooi sy sommer in ’n supermarksak.

			Sy bel Boeta terwyl sy by die vulstasie is. Vertel hom vlugtig dat sy sal weg wees. Weet nie hoe lank nie. Van haar ma.

			Dis eers anderkant Bredasdorp dat die nuus werklik tot haar deurdring. Haar ma kan dalk doodgaan. En sy het toegelaat dat die familie haar die afgelope twee jaar weghou van haar ma af.

			Hoekom het sy nooit net haar ma gaan haal om te kom kuier nie? Ja, haar ma sou horries gekry het oor die huis. En sy sou niks anders gehoor het as hoe wonderlik Ryno en Erna en hulle telge is nie. Maar sou daar nie ook goeie oomblikke gewees het nie? Hulle sou oor haar pa ook kon gepraat het. En oor ander dinge. Oor Mirre. Haar ma was liewer vir Mirre as vir haar, het dit partymaal gevoel.

			Hemel, nee, haar ma moet nou net nie staan en doodgaan nie.

			

		

	
		
			Agt

			Maandag 6 April

			Gozo

			Thomas

			“Sjoe, julle pak baie aan.” Thomas kyk met sy hande in sy sye na die vervalle ... wat? Palazzo? Hier staan die soort huise bekend as ’n farm house of house of character, weet hy, maar die gebou is enorm. En afgesien van die beeldskone boogargitektuur wat binne behoue gebly het asook teëls op die vloere wat horingoud moet wees, is dit nie veel meer as ’n murasie nie. Die spiraaltrappies wat tipies is van Maltese huise staan ook nog, maar lei net na bourommel toe op die boonste verdieping.

			“Seker nie ’n slim ding om op my ouderdom te doen nie, maar ek was mos in die boubedryf. En glo my, as die plek eers sy staan gekry het soos ons beplan, gaan dit asemrowend wees.”

			“Dit het al die eienskappe om asemrowend te word,” stem Thomas saam. “En hoe. Ek neem aan julle gaan restoureer om die Maltese karakter behoue te laat bly?”

			“Beslis. Daar is nie vir my ’n boustyl met meer karakter nie. Ons sal die plek wel met moderne badkamers en ander geriewe inrig, maar ons wil alles so outentiek as moontlik hou. Kom ek gaan wys jou die binnehof wat deel is van die ingang. Dis waar ons ’n spuitfontein beplan en as deel daarvan, die seevrou.”

			Hulle moet oor yslike blokke sandsteen klim om daar uit te kom. Wilde kappers groei oral tussen die puin en sommer in gleuwe van die mure ook. In Junie sal die stekelrige plante wat hier floreer, begin blom en die Gozitane die pienk en pers blomme begin oes om in te lê.

			“Die swembad kom daar eenkant,” beduie Vince na links. “En die spuitfontein hier.” Hy gaan staan in die middel van ’n binnehof wat ’n U vorm. “Die poort na die binnehof en die spuitfontein sal in een lyn wees met die voordeur en die trappe daarheen. Die swembad wil ek visueel afskort sodat die spuitfontein die fokus is. Plante in potte sal die mure versag.” Hy beduie entoesiasties en sit sy planne so beeldend uiteen dat Thomas ’n duidelike prentjie kan vorm van wat hy beoog. “En jong, hier is nou vir jou vakmanne van formaat. En gewillig om te werk ook. Mense wat nog trots is op hulle vakmanskap.”

			Vir Vince wat seker met relatief ongeskoolde arbeid in die boubedryf moes werk, moet dit soos die hemel self wees.

			“Ná ons gesprek met Eugenie het ek en my vrou sommer ook besluit ons gaan die plek Baħarmara noem. Ek weet nie of dit grammaties korrek is nie, maar baħar beteken see en mara vrou. En jou beeld sal betekenis daaraan gee. Ek weet nou nie eintlik of dit jou lyn van wyn is nie, maar ek sal eintlik graag wil hê dat jy die hele spuitfontein ontwerp.”

			“Sjoe! Ja, ons kan praat. Dit sal vir my ’n groot uitdaging wees, maar ja, ek stel beslis belang.”

			“Oukei, en net om jou gerus te stel, ek sal vir jou ’n ruim begroting gee en ’n behoorlike voorskot. Jy sal waarskynlik vir ’n hele ruk aan niks anders kan werk nie. Ek verstaan dit.”

			“Vince, ek weet nie of jy besef hoe ruim daardie begroting gaan moet wees nie,” sê hy huiwerig. Hy wil nou nie die man in die gesig vat nie, maar hy moet weet waarvoor hy hom inlaat.

			“Gee vir my ’n kwotasie met ’n marge vir die onvoorspelbare.”

			“Dit sal ’n ruk duur om selfs net ’n voorlopige beraming te gee.”

			“As jy die tyd het, het ek. Ek en my vrou het intussen ’n maisonnette hier naby gehuur vir die volgende jaar of wat. Vir jou het Yolande ’n apartement gekry vir ’n week met die opsie van nog ’n week. In Xlendi, sodat jy die see kan sien vir inspirasie. As dit langer duur, ook goed. Dis stil dié tyd van die jaar.”

			“Nee, ek moet die twintigste weer by die werk wees. Twee weke is dus die maksimum wat ek in elk geval kan bly. Ek sal dalk in die somerreses weer moet kom, maar kom ons kyk eers hoe ver ek vorder. Ek is bly julle is nie haastig nie.”

			“Honderd persent. Kom ek vat jou Xlendi toe, dan gaan eet ons ’n lekker lunch daar. Het ’n heerlike wyn hier ontdek wat nie die sak te veel ruk nie. My vrou is hoeka reeds in Xlendi. Het haar daar afgelaai op pad Mġarr toe. Yolande is lief vir shop, die dierbare ou ding, en daar is oulike snuisterywinkels.”

			Wyn wat “die sak nie te veel ruk nie” laat hom weer wonder of Vince werklik besef wat ’n spuitfontein hom gaan kos, maar hy is nou hier.

			Montagu

			Corali

			Sy moes deur Bonnievale en Ashton gery het, maar toe sy voor die hospitaal stilhou, kan Corali dit nie onthou nie.

			Dis ’n klein provinsiale hospitaal met net omtrent veertig beddens.

			Sy word toegelaat om haar ma te sien, al is dit nie besoektyd nie. Enersyds is sy verlig, andersyds bekommer dit haar dat hulle so gewillig is.

			Corrie Conradie lê met toe oë en lyk tien jaar ouer as toe Corali haar laas gesien het. Sy is doodsbleek en daar is ’n merk teen haar voorkop wat lyk asof dit begin blou word.

			“Die tannie het met haar kop teen die tafel geval,” sê die verpleegster wat haar hierheen gebring het sag. “Miskien moet Mevrou later kom. Lyk my sy het aan die slaap geraak.”

			Corali knik. Sy kan nie haar stem vertrou nie. Sy volg die verpleegster uit die saal, skaars bewus van die ander pasiënte wat haar vanuit hulle beddens dophou.

			“Kan ek dalk die dokter te siene kry?” vra sy toe hulle weer in die wagkamer is.

			“Haar dokter is op die oomblik in teater. Hy kan niks aan die breuk doen tot die warfarien uitgewerk het nie. Dit verdun mos die bloed en daar kan nie geopereer word voor ons seker is dis uitgewerk nie. Dit neem vyf tot ses dae. Sy is nou op heparien om bloedklonte te voorkom.”

			“Ek verstaan nie veel van hierdie soort goed nie. Sê maar net vir my of my ma gaan oorleef of nie.”

			“Dis in die Here se hande, Mevrou. Die dokter sal sy bes probeer, maar jou ma is amper sewentig en het ’n hartprobleem. As sy saam veg, kan sy regkom, maar ek sien sy is ook op antidepressante.”

			Haar ma het ’n hartprobleem en ly aan depressie. En sy het dit nie eens geweet nie. Sy kan nie haar ma of Ryno of Erna blameer nie. Sy moes gevra het. Belanggestel het in haar ma se wel en wee. Geen wonder sy is uit die familie geskop nie.

			Xlendi

			Thomas

			Vince se “dierbare ou ding” is toe maklik tien jaar jonger as haar man en ’n aantreklike, energieke vrou. 

			“Eugenie het my behoorlik laat kwyl met die foto’s van jou seevroue,” sê Yolande laggend toe hulle by die restaurant aan die soom van die baai sit. 

			Hy en Corali het hierdie restaurant oorgeslaan omdat dit te duur was vir hulle. Die herinneringe aan hulle tydjie hier is soetseer.

			“Hoe op aarde het julle van Franschhoek af hier op Gozo beland?” vra Thomas nadat Vince wyn bestel het.

			“Jy sal verbaas wees hoeveel Suid-Afrikaners in Malta bly,” antwoord Yolande. “Vriende van ons het ’n jaar of wat terug in St. Paul’s Bay kom aftree. Dis aan die kus van die hoofeiland. Ons het vir hulle kom kuier en toe verlief geraak op Gozo. Die klimaat staan ons aan en hier is uitstekende mediese sorg. Dis danksy The Knights of St. John – ook bekend as Knights Hospitaller – wat van 1530 tot 1798 hier regeer het. 

			“Maar vir my was dit die antikwiteit van die plek wat my net aangegryp het. Van die tempels hier is ouer as Stonehenge. Die Ggantija-tempel in Zaghra dateer terug tot tussen 3600 en 3200 voor Christus. Dis dus ’n duisend jaar ouer as die piramides van Egipte.”

			“Yolande is ’n keramiek- en porselein-restoureerder en ’n oudhedekenner. Sy vrek oor enigiets wat ancient is,” verduidelik Vince. “Dis hoekom sy vir my geval het.” Hy lag uitbundig en vou sy hand oor sy vrou s’n. Die twee se oë ontmoet en geen mens kan die wedersydse verknogtheid miskyk nie.

			“En dit verduidelik ook die aard van julle nuwe eiendom.”

			Yolande knik. “Ek kon dit nie weerstaan nie. Ons gaan daardie plek regmaak sodat dit lyk asof dit nooit ’n murasie was nie. Asof dit van antieke tye af nog daar staan. Heel en majestueus. Was jy al in Valetta? In Rabat? Medina?” Sy begin uitwei oor die katakombes, die katedrale, die nou stegies. Haar entoesiasme is aansteeklik.

			Saam met haar dwaal hy weer in sy gedagtes hand aan hand met Corali deur die plekke waarvan sy praat. Voel die verlange na Corali soos ’n wond aan sy binneste wat weer begin bloei het.

			Vrydag 17 April

			Montagu

			Corali

			Deur haar trane kan sy net ’n pienk waas sien terwyl sy die roosblare op die sakkende kis strooi. 

			Tien dae van ’n val tot in die graf. Longembolie. Wat de hel dit ook al beteken. Trombose, het die suster probeer verduidelik, maar meer as dat dit iets met ’n bloedklont te make het, is nie vir Corali duidelik nie. En dit maak eintlik nie saak wat presies die oorsaak was nie. Haar ma is dood sonder dat hulle ’n behoorlike gesprek kon voer. Sonder dat Corali seker is haar ma het gehoor toe sy vir haar gesê het sy is jammer sy was so ’n vrot dogter. 

			Erna keer haar voor toe sy na haar motor stap ná die laaste van die ritueel. “Kom jy plaas toe?”

			Daar is gereël vir verversings en drinkgoed op die plaas, weet Corali, maar sy sien nie kans nie. Sy skud haar kop.

			Erna lyk effens ongemaklik. “Luister, Corali, ek hoop nie dit gaan jou ontstel nie, maar Ma het haar juweliersware en persoonlike goed aan my bemaak. Maar as daar iets is wat jy regtig graag wil hê, kan ons daaroor praat.”

			Corali skud weer haar kop, probeer haar stem vind. “Dis in die haak.” Sy maak haar keel skoon om van die krakerigheid ontslae te raak. “Jy het haar versorg vir so lank as wat jy en Ryno al getroud is. Dankie daarvoor. Jy was ’n beter dogter vir haar as ek.”

			Erna knik. “Dankie dat jy nie ’n kwessie daarvan maak nie. En Corali, ek sal haar mis, maar dit was nie maklik nie.”

			Presies wie die eerste beweging gemaak het, weet Corali nie, maar hulle gee mekaar ’n strammerige drukkie voor sy omdraai en wegstap. Gelukkig het sy reeds haar rekening by die gastehuis vereffen en haar bietjie bagasie asook die paar goed wat sy moes aankoop in haar bakkie gepak.

			Die einde van ’n era. Nou is daar waaragtig niemand oor wat sy familie kan noem nie. Ryno se houding die afgelope tien dae het haar duidelik laat verstaan dat daar van broederliefde geen sprake is nie. Erna se plig is afgehandel. Hulle kinders ken sy nie eens nie.

			Êrens moet sy neefs en niggies hê, dalk nog ’n tante of oom, maar as daar is, het sy hulle nie by die kerk of by die graf herken nie.

			Dis deur haar eie toedoen, weet sy. In haar jare oorsee het sy haar familie afgesterf. Sy was in elk geval nooit ’n familiemens nie. Daar was nie een familielid by wie sy aanklank gevind het behalwe dié wat reeds dood is nie. 

			Die dag as sy doodgaan, sal daar niemand wees wat treur nie. Net Boeta dalk.

			Sy moet onthou om vir hom te sê sy wil veras word. Sonder kerk, sonder seremonie. Hy kan haar as in haar tuin strooi en inspit. Soos beenmeel.

			Saterdag 25 April

			Gent

			Thomas

			Vanaand is dit sy beurt om sy deel van die kompromie na te kom. Die hemele alleen weet hoe min lus hy is vir clubbing. Al wat hom troos, is dat Katelijne so daarna uitsien dat sy al heelmiddag faff. Dis naels wat gedoen word en gesigmaskers en fok weet wat nog.

			Maar ’n deal is ’n deal.

			Die amper twee weke in Gozo voel al klaar soos ’n droom. ’n Lieflike droom. Dit was eerder ’n vakansie as enigiets anders. Dis asof die Wehmeyers jare lange vriende is, al is Vince soveel ouer as hy. 

			Sy vrese dat Vince nie weet waarvoor hy hom inlaat nie, was ongegrond. Hy het nie ’n oog geknip oor die voorlopige kwotasie vir die beeld of die tentatiewe beraming vir die koste van die spuitfontein nie.

			Yolande het gelag toe hy aan haar erken het hy het gewonder of Vince hom nie summier gaan wegstuur nie. “Kom ek vertel jou ’n geheim. Moenie vir Vince vra om vir jou ’n honderd rand te leen nie. Hy sal nie. As hy egter voel jou versoek is geregverdig, sal hy vir jou vyftigduisend rand leen. Moet ook nie van hom verwag om vir ’n bottel wyn wat vyftig rand in die drankwinkel kos tweehonderd rand te betaal nie. Maar op ’n veiling vir liefdadigheid sal hy vir daardie selfde bottel wyn twintigduisend rand betaal. Hy sal ook nooit ’n nuwe kar koop nie omdat dit dadelik waarde verloor, maar sal nie ’n oog knip om vir my ’n Persiese tapyt wat ’n kar se prys kos te gee vir my verjaardag nie. Dis maar hoe Vince is.”

			En dit, weet hy nou, is hoekom hy so baie van Vince hou. Die man se hart sit op die regte plek.

			Die plan is dat hy solank werk aan die ontwerpe en hulle in Julie volgende jaar die spuitfontein begin bou. Hy sal probeer verlof kry vir die semester ná die somervakansie, maar indien nie, sal hy met onbetaalde verlof gaan. Vince sal ’n ruim voorskot gee om sy verpligtinge na te kom. Dit beteken hy sal vanaf 1 Julie volgende jaar voltyds kan begin werk aan die projek. Hy sal ’n ateljee moet huur wat groot genoeg is om aan die beeld te werk en ’n oog moet hou oor die bou van die spuitfontein. Dit sou ideaal gewees het as hy op Gozo kon werk, maar om ses maande of langer weg te gaan, sal nie regverdig wees teenoor Katelijne en Trienke nie.

			En op Gozo sal Katelijne beslis nie aard nie. Nie vir ’n halfjaar nie. Hulle sal die saak maar moet bespreek. Iets waarteen hy waarlik opsien. Van hierdie komplikasie het hy natuurlik nie vir Vince en Yolande gesê nie.

			Met verdrag het Thomas uitgevind dat – anders as wat hy gedink het – Yolande voorheen getroud was, maar dat dit Vince se eerste huwelik is. Dit sal ongetwyfeld hulle albei se laaste ook wees. Die twee is al vyftien jaar getroud, maar duidelik steeds gek oor mekaar en glad nie skaam om dit te wys nie.

			Dis hoe hy so graag sou wou hê dit moet tussen hom en Katelijne wees, maar nou is dit nie. Sy hou nie eens daarvan dat hy haar hand in die openbaar vashou nie, laat staan hand om die lyf loop of ’n soen deel. Hy kan nie mooi besluit of dit nou maar net ’n Belgiese ding is – in deftige gesinne spesifiek – en of sy skaam is om saam met hom gesien te word nie. Of Beauty eintlik net nie graag wil hê mense moet weet die Beast is haar man nie.

			En ’n beauty is sy, moet hy van voor af erken toe sy kom vra of hy gereed is om uit te gaan. Haar hare het nuwe sonstrepies in en sy het moeite gedoen met haar grimering. Haar lyf is ná Trienke se geboorte vir hom nog aanlokliker as vantevore, al is sy self nie baie gelukkig oor die veranderinge wat swangerskap en die bevalling meegebring het nie. 

			“Gaan jy nie koud kry nie?” vra hy terwyl sy oë dwaal oor die laehalstop wat haar midderif effens ooplaat. Die jeans lyk asof dit aan haar gegiet is.

			“Dis waarvoor jasse daar is. As ons eers binnenshuis is, kry ’n mens mos nie koud nie.”

			Ja, van die warm huis na ’n warm restaurant en daarna van warm hool tot warm hool. Net die entjies tussenin sal vars lug oplewer. Hy sug heimlik.

			Hy kry sy motorsleutels, reg om uit te gaan toe hy agterkom Katelijne bly staan.

			“En nou?”

			“Gaan jy só?”

			Hy kyk af na sy klere. ’n Toeknoophemp met opgerolde moue en die boonste knope oop wat oor sy jeans hang, drafskoene. Wit T-hemp onder die hemp. “Wat skort?”

			“Jy lyk ... ouderwets.”

			“Nou wat moet ek anders aantrek?”

			Sy rol haar oë en sug. “Los tog maar, Thomas. Kom ons gaan.”

			Die restaurantdeel van die aand werk goed uit. Katelijne is effens stil terwyl hulle eet, maar hy vul die leemte met meer vertellings oor Gozo. Eers toe hulle by die eerste klub kom, verstaan hy wat sy bedoel het. Oukei, hy lyk inderdaad ouderwets. Hy is ook die enigste persoon bo veertig. Moontlik die enigste bo dertig. Die enigste sonder tats. Of een of ander metaal wat een of ander deel van sy liggaam deurboor. En hy is die enigste persoon wat nie kan dans nie. Nie wat hulle dans nie, in elk geval. Hy kan two-step en ná ’n paar glase wyn wals ook. En close dans. Nie een gaan hier werk nie.

			Ná twee probeerslae bly hy in ’n donker hoek sit en kyk hoe Katelijne sommer so in die groep dans. 

			Die tweede klub is nog erger. Die musiek word glo dubstep genoem. Met riddem tussenin, sê Katelijne. Die verskil hoor hy nie. Dis net ’n kakofonie, en ’n mallemeule van flitsende ligte gee hom feitlik onmiddellik ’n hoofpyn. Hier probeer hy nie eens dans nie.

			As Katelijne oor die boekbespreking wat hy môre wil bywoon, gaan voel soos hy vanaand hier voel, het hulle groot probleme.

			En hy weet sy sal.

			Hy weet hulle het inderdaad groot probleme.

			

		

	
		
			Nege

			Vrydag 1 Mei

			Vywerbaai

			Corali

			Dis asof haar ma se dood ’n hele argief van herinneringe oopgemaak het. Nie net oor haar en haar ma se verhouding nie, nie net oor haar pa en die res van hulle familie nie. Ook oor Jamie. En oor Thomas.

			Vandag is dit presies sestien jaar gelede dat sy hom ontmoet het. Op die kampus van ENSBA in Parys. Dit was 1999 en almal was reeds in afwagting op die nuwe millennium. 

			Sy en ’n Franse medestudent was tussen klasse in ’n bitsige woordewisseling betrokke oor die interpretasie van Picasso se Minotauromachy. 

			“Ag, fok jou ook, jou hoender,” het sy in Afrikaans gemompel toe die mannetjie wegstoom.

			’n Dawerende lag agter haar het haar laat omswaai. Voor haar was hierdie reus van ’n man. Nagdonker poniestert wat in alle rigtings krul, dagoudbaard, glinsterende oë soos rare groen-goue opale.

			“Wat lag jy?” het sy op Frans gevra nog voor dit tot haar deurgedring het die man moet Afrikaans verstaan.

			Hy het in die rigting van die mannetjie geknik. “Hy lyk nogal soos ’n bantampie.”

			“Afrikaans? Hier?” het sy uitgeroep.

			Hulle het mekaar spontaan ’n drukkie gegee, gelag en begin gesels.

			Natuurlik het hulle toe gaan koffie drink. Dit was so bevrydend om Afrikaans te kon praat. Te gesels oor wie hulle is en waar hulle vandaan kom. Hy van die Boland, sy uit die Klein-Karoo.

			Thomas het ’n meisie gehad. ’n Franse een. Een van die modelle wat vir kunstenaars gesit het. Corali daarenteen het nie belanggestel in verhoudings nie. Sy het net vir haar kuns geleef. 

			Hulle vriendskap was bloot platonies. Aanvanklik het hulle gedurende hul lang wandelinge, oor menige koppie koffie, soms ’n glas wyn en nou en dan ’n glasie absint – of die groen feetjie soos hulle daarna verwys het – meer oor Suid-Afrika gepraat as hul studie. Later eers het hulle mekaar vertel hoe hulle by ENSBA beland het, hoe moeilik dit was om te kwalifiseer, hoe moeilik dit was om aan te pas, wat ’n wonderlike voorreg dit is om daar te studeer. 

			By ENSBA was sy toe in haar eerste jaar, hy in sy vierde, dus voorlaaste jaar. Sy het ’n BA by die Michaelis School of Fine Arts, deel van die Universiteit van Kaapstad, behaal voor sy aansoek gedoen het. Hy was ook by Michaelis, maar het boonop ’n meestersgraad daar behaal. Die vyf jaar in ouderdomsverskil het beteken dat sy in haar eerste jaar was in die jaar toe hy sy meestersgraad voltooi het. Maar daar was baie gedeelde ervarings. Hulle het selfs by dieselfde vrou in Rondebosch leer Frans praat op aanbeveling van een van die dosente by wie albei klas gehad het, al was dit ’n paar jaar uit mekaar.

			Dit was bloot ’n lekker vriendskap en al wou haar hart omkeer elke keer wanneer sy hom sien, het sy geglo dis al wat dit ooit kon wees. Sy was uit die veld geslaan toe Thomas weke later aankondig hy het sy meisie afgesê. 

			“Daardie beeld van ’n vrou? En jy maak met háár uit?” 

			Danielle was een van die gesogste kunstenaarsmodelle. Beeldskoon op ’n broeiende Franse manier en met ’n ongoddelik mooi lyf. Boonop was sy hoogs intelligent en het een of ander nagraadse kwalifikasie in Europese Letterkunde gehad. 

			“Ja, sy is ’n beeld van ’n vrou. En sy is ’n aangename mens ook. En ja, ek het uitgemaak.” Verder het hy nie verduidelik nie en hulle vriendskap het platonies gebly.

			Tot een aand. En dis nie ’n aand wat sy in herinnering moet roep as sy enigsins vandag wil funksioneer nie.

			Vir die eerste keer sedert sy terug is van Montagu af, stap sy na die agterste muur van haar studio waar sy die brybesmeerde paneel inderhaas agtergelaat het. Sy sal waarskynlik die hele ding moet toepleister. Daardie bry sal nou nooit as te nimmer meer afgeskrop kan word nie. 

			Die spinasie staan welig in die bedding wat Leon versorg, sien sy. Sy het vir hom die sleutel van die hoë syhekkie se slot gegee toe hy kom saai het sodat hy in die tuin kan kom en gaan sonder om haar te pla. Die weligheid van die spinasie verras haar veel minder as die skoongeskropte paneel. 

			Vir lang oomblikke staar sy na haar handewerk wat Leon moes gered het. As skildery is dit rubbish, maar as mosaïekpaneel nie te vrot vir ’n beginner nie. Wat haar egter laat besluit het om ’n laventelland in Luberon uit te beeld, weet nugter. Dis asof sy Thomas langs haar kan voel staan terwyl sy daarna kyk. Sy sal maar ’n rankplant onder die ding plant sodat dit kan toegroei.

			Donderdag 18 Junie

			Gent

			Thomas

			Thomas kyk op van sy bord waarop ham en witloof nog stoom toe hy die woorde “Suid-Afrikaanse vlag” hoor. Die TV in die kombuis is aan soos altyd. 

			“Liewe hemel,” prewel hy en stel die volume op die afstandbeheerder hoër terwyl hy verstom luister na die berig oor die massamoord wat in ’n kerk in Charleston, Amerika gepleeg is. ’n Facebook-foto van die moordenaar met ’n ou Suid-Afrikaanse vlag en ’n ou Rhodesiese vlag op sy baadjie vasgewerk, is op die skerm. 

			Katelijne het ook ophou eet om te kyk. 

			Die Vlaamse nuusleser se stem gaan voort. “Nege swart Amerikaners is dood toe Dylann Storm Roof van Lexington, Suid-Carolina in die Emanuel African Methodist Episcopal Church in Charleston met ’n .45-kaliber-pistool losgebrand het terwyl Bybelstudie aan die gang was. Hy het ’n uur na die Bybelstudie geluister voor hy begin skiet het. 

			“Voordat hy geskiet het, het hy glo gesê: ‘Ek moet dit doen. Julle verkrag ons vroue en neem ons land oor. Julle moet gaan.’ Gregory Mullen, Charleston-polisiehoof, het gesê hy glo beslis dit was ’n haatmisdaad.”

			Katelijne ruk die afstandbeheerder uit sy hande en skakel die TV af.

			“In ’n kerk! Het julle rassiste dan geen genade vir enigiemand nie?” roep sy uit.

			Thomas kyk haar verdwaas aan. “Óns rassiste?”

			“Daardie Suid-Afrikaanse vlag sê alles. Dis die nalatenskap van jou mense wat tot hierdie tragedie gelei het. En dan wil jy hê ek en Trienke moet saam met jou daarheen gaan?”

			Hy het net genoem hy wil hulle graag eendag sy land gaan wys. Miskien een Kersfees by sy ma deurbring. “Net omdat ek ’n Suid-Afrikaner is, beteken dit nie ek is ’n donnerse rassis nie, Katelijne. Suid-Afrika is al elf jaar onder ’n demokratiese regering. Ons probeer ons bes om die stigma van apartheid af te skud.”

			“En sal nooit daarin slaag nie. En nee, Thomas, ek sal nooit na jou land van geboorte gaan nie. Ek skaam my om te erken dat ek met ’n Suid-Afrikaner getroud is.” Sy vlieg orent en verdwyn met die trap op terwyl hy nog oopbek van verbasing bly sit.

			Anja se invloed, vermoed hy dadelik.

			Om te dink hy was tevrede dat dinge beter gaan. Die clubbing-ding het nie gewerk nie, maar hulle het ooreengekom dat Katelijne een keer ’n maand op haar eie kan gaan solank sy ’n vriendin saamneem. Dikwels die einste Anja. 

			Die boekbekendstelling het Katelijne eindeloos verveel, dus sal hy ook alleen gaan wanneer hy regtig geïnteresseerd is om weer een by te woon. Die paar keer wat hulle vir Trienke na verskillende parke toe geneem het, was egter telkens ’n reusesukses. Hy het opnuut verlief geraak op sy dogter. Vir die eerste keer in ’n lang tyd voel hy weer soos haar pa pleks van ’n verlangse oom.

			En nou? Nou word ’n dom doos in Amerika se veragtelike optrede skielik die rede dat hy deur sy vrou vir ’n rassis uitgekryt word. En só wys wat sy eintlik van hom dink. 

			Maandag 22 Junie

			Vywerbaai

			Corali

			Sy word in trane wakker. Wat sy gedroom het, kan Corali nie onthou nie, maar sy weet dadelik dis vandag twee jaar sedert Jamie se dood. Sy wil nie aan daardie verskriklike dag dink nie.

			En sy wil haarself ophou verwyt dat sy nie ’n dogter se gat vir haar ma was nie.

			Sy wil ook nie dink aan Leon se opsigtelike stryd teen die behoefte om sy pyn met drank te verdoof nie. Of die manier waarop hy haar spinasiebedding versorg asof dit ’n kleinood is nie. Nog minder aan sy en Nonnie se seuntjie van wie hy haar onlangs vertel het. Hoe Lennie op tweejarige ouderdom in die swembad verdrink het en hulle daarna nie weer kinders wou hê nie. Hy, omdat hy bang was hy verloor weer ’n kind. Nonnie, omdat sy geglo het sy is ’n swak ma en dis haar skuld dat hulle seuntjie dood is. 

			Dis snerpend koud en dit storm buite. Dis sulke dae wat sy altyd op haar lekkerste geskilder het. Asof die weer haar help om haar nog verder af te sluit van enigiets wat nie met haar skildery te doen het nie. Beter te kan fokus. Maar dit was tóé.

			Haar vywervrouskildery het sy op ’n snerpend koue dag in Parys begin skilder. In Januarie. Dit het gesneeu en die wind het om die hoeke van die gebou waarin hulle ’n studio gehuur het, gehuil soos ’n wolf wat sy maat soek.

			Haar heimwee na die somers hier op Vywerbaai was die inspirasie. Thomas het die afronding gedoen aan ’n kleibeeld van ’n dogtertjie wat op ’n trompetskulp blaas, haar hare in die wind, haar lyfie vorentoe geleun asof sy agter die klank aan wou vlieg. Verlange het uit haar gesiggie gespreek. Dis wat Thomas se beelde so asemrowend gemaak het – die manier waarop hy beweging en emosie kon vasvang.

			Hulle het albei vergeet van ete en drinke, was skaars bewus daarvan dat hulle saam in een vertrek is. Tot sy nie verder kon werk nie. Die verf was net te nat.

			Sy het vir hulle koffie en croissants gaan haal by die patisserie oorkant die straat. Halfverkluim teruggekom.

			Thomas het haar arms met sy groot hande warm gevryf. Terwyl hulle koffie drink, het hy na haar skildery gekyk en sy het hom die verhaal van die vywervrou van Vywerbaai vertel.

			Daar was trane in sy oë toe sy klaar vertel het.

			Hy het haar in sy arms toegevou. “Corali, belowe my een ding. Moet nooit toelaat dat iemand jou stert opvreet nie. Ook nie vir my nie.”

			“Ek belowe. En jy moet my belowe dat jy nooit jou taaibosspies deur my of enige vrou se hart sal druk nie.”

			“Ek belowe,” het hy in haar oor gefluister, haar net daar neergetrek, op ’n verfbesmeerde seil, en met ongekende teerheid met haar liefde gemaak terwyl die elemente buite woed.

			Corali ruk terug uit die herinnering. Toe was dit sy wat die taaibosspies deur sy hart gedruk het. Toegelaat het dat Beatrix haar stert opvreet. En Jamie s’n.

			Vrydag 17 Julie

			Gent – België 

			Thomas

			Dis Kees en Kato wat daarop aangedring het dat hulle ’n ordentlike “feesje” vir hulle kleindogter se eerste verjaardag wil hou. Watse plesier die arme Trienke aan soveel grootmense se teenwoordigheid kan hê, weet geen mens nie, maar daar is darem twee peuters en ’n kleuter ook by.

			Die warm someraand maak dit ideaal om buite te eet. Kato is in haar element terwyl sy kos aandra, en Kees deel “borreltjes” ofte wel drankies uit. Katelijne sprankel tussen haar vriende.

			Thomas ken feitlik nie een van die mense nie. Die helfte is veel ouer as hy en die ander helfte veel jonger. Ná ’n paar mislukte pogings om deel te word van ’n gesprek, parkeer hy hom by ’n tafeltjie op die grasperk. Van hier af kan hy ten minste die kinderoppaster wat vir die aand gehuur is, dophou waar sy op ’n kombers met die kinders speel. Sy enigste geselskap is ’n bottel wyn en dit pas hom uitstekend.

			Gelukkig drink Katelijne feitlik niks nie en sal vanaand huis toe kan bestuur, maar sy sal seker in elk geval weer neul oor sy wyndrinkery. 

			Wat verwag sy? Hy het in die wynlande grootgeword. Sy pa was in die wynbedryf. Sy ma is die redakteur van ’n tydskrif oor wyn en wynplase wat deur die eienaar van ’n paar wynlandgoedere befonds word. Natuurlik wil hy saans wyn drink. Dis wat Bolanders doen. Elke aand. Een glas voor ete, een met ete en soms ook een daarna. En ja, as hy gaan uiteet, wil hy beslis ook wyn drink. ’n Hele bottel as hy so voel solank hy nie hoef te bestuur nie.

			Vanaand gee hy egter nie ’n hel om of sy met hom gaan baklei nie. Sy lieflike dogter word een jaar oud en hy sien haar te min omdat sy aljimmers hier is. Hy sit met ’n huwelik wat wankel en ’n kunsloopbaan wat gestagneer het. Ja, hy het die vooruitsig van die Gozo-seevrou, maar daarmee sal hy eers volgende jaar volstoom aan die gang kan kom. Intussen moet hy die onbeholpenheid van sy studente verduur. Darem nie almal nie, maar nietemin. Vanaand gun hy hom sy wyn en laat net een bliksem daaroor skimp.

			Hy is op sy tweede glas toe Katelijne na hom toe aangestap kom. 

			“Thomas, jy is ongesellig.” ’n Fyn fronsie kerf tussen haar wenkbroue in.

			“Ek help om die kinders dop te hou. Ek verstaan in elk geval nie wanneer julle in dialek en so vinnig praat nie.” En die onbenullighede waaroor daar gekwetter word, verveel hom, sou hy kon byvoeg, maar hy het seker sy punt gemaak.

			Sy gee ’n luide sug. “Moet net asseblief nie te veel drink nie. Daar is iets waaroor ek later nog met jou wil praat. Eintlik wou ek tot môre wag, maar ek het so pas met Mama afgespreek om môreoggend te gaan inkopies doen.”

			“Katelijne, ek is twee meter lank en weeg amper ’n honderd kilogram. Ek het met wyn grootgeword. ’n Bottel wyn doen feitlik niks aan my sinne nie. Dit laat my ontspan. Jy kan terugbestuur soos gewoonlik, dus kan ek nie sien wat die probleem is nie.”

			“Dit lyk net so onbeskof as jy so openlik sit en ’n hele bottel wyn uitdrink.”

			“Dus moet ek liewer skelm drink?” Hy weet hy is nou moedswillig, maar hy is gatvol.

			“Thomas, tog!” Sy klik haar tong.

			“Oukei, jammer. Dit was seker ongevraag. Hoekom sê jy my nie maar nou wat jy my later wou sê nie?” probeer hy weer die vrede herstel. Vrede is deesdae ’n brose konsep in sy huwelik, veral sedert Katelijne se uitbarsting oor rassistiese Afrikaners. Dit het hy laat verbygaan. As sy wil glo hy is ’n rassis, moet sy maar. Hy weet immers van beter. Dit pla hom meer dat hy sy dogter nooit sy geboorteland sal kan wys as Katelijne enige sê in die saak het nie. 

			Katelijne kyk om haar rond, weifel ’n oomblik en kom sit dan op die stoel langs syne. “Goed, as jy dan nou daarop aandring. Die saak staan so: Ek is sestien weke swanger.”

			Die glas glip uit sy vingers. Gelukkig breek dit nie toe dit op die grasperk val nie. “Wát?”

			Trane stu in haar oë op. “Ek weet nie hoe dit gebeur het nie. Ek het die Pil getrou gebruik.”

			“Maar Katelijne, dis wonderlike nuus!” Hy trek haar uit haar stoel tot op sy skoot en druk haar teen hom vas.

			Sy druk haar hande teen sy bors, kyk op na hom en skud haar kop. “Nee, dit is nie. Ek wil nie weer deurmaak wat ek met Trienke deurgemaak het nie. Ek wil nie weer so sukkel om my figuur terug te kry nie. Ek is lief vir Trienke, maar ek hou nie daarvan om voltyds ma te wees nie. Nie eens vir een kind nie, wat nog te sê twee. As ons nie ’n au pair kry nie, wil ek die swangerskap laat beëindig.” Sy woel haar uit sy omhelsing, spring op en hardloop die huis in.

			Hy bly nog ’n paar oomblikke verdwaas sit voor hy opstaan en haar volg.

			Kees keer hom voor toe hy die huis binnegaan en trek hom die studeerkamer binne. Hy druk die deur toe. “Kato sal na Katelijne omsien. Ons het julle dopgehou en geraai sy het jou die nuus vertel.” 

			Haar ouers is dus ingelig voor hy is. 

			“Julle kan die saak later uitpraat, Thomas, maar een ding moet jy mooi verstaan: Ek sal nie meer duld dat jy my dogter ongelukkig maak nie.” 

			“En julle reken ook sy moet ons kind laat aborteer?”

			“Nie noodwendig nie. Dis Katelijne se liggaam, sy moet self besluit. Maar as ...”

			“Dis my kind ook!”

			Kees gee ’n tree terug toe Thomas nader leun, maar daar is ’n grimmige, vasberade trek om sy mond. “Wat ek wou sê, as Katelijne besluit om die baba te behou, dring ek daarop aan dat sy ’n au pair én ’n poetsvrou kry. As jy te suinig of armsalig is, sal ék betaal.”

			“Julle het Katelijne in die afgrond in bederf. Sy weet niks van verantwoordelikheid neem nie. Betaal dan nou maar vir wat ook al sodat sy ook nie haar verantwoordelikheid as ma nakom nie. Maar oor my dooie liggaam – en joune – laat ek toe dat my kind vermoor word.”

			“Ag, hoe dramaties tog. Aborsie is nie moord nie. Dis ’n vrou se goeie reg.”

			“Dis jou baie onkatolieke siening. Daar is omstandighede wanneer aborsie geregverdig is, dit weet ek, maar nie as die kind twee gesonde ouers het wat hom of haar kan versorg nie. En glad nie as minstens een van daardie ouers graag die kind wil hê nie. Al word ek nie die kans gegun om behoorlik pa te wees vir my eerste kind nie. Iets wat vanaand hier end kry.”

			“Versigtig, Thomas.” Kees se stemtoon is amper dreigend. “Ek weet nie of jy daarvan bewus is nie, maar kort voor Katelijne uitgevind het sy is weer swanger, het sy julle huweliksprobleme met ons kom bespreek. Toe jy in Malta was. Sy het ’n egskeiding baie sterk oorweeg. Ons opinie daaroor gevra. En net sodat jy weet, sy het uiteindelik uit haar eie besluit om tog nie te skei nie. Maar ons het daaroor gepraat en stem saam oor een ding: As julle tot skei kom, sal ons Trienke nooit laat gaan nie. Ek sal veg tot in die hoogste hof dat jy selfs geen toegang tot haar sal hê nie.” Die kilheid in sy skoonpa se oë verklap dat hy elke woord bedoel. 

			Hy staan nie ’n kat se kans teen die man nie. Hy is nog nie ’n Belgiese burger nie, het net langtermynverblyfreg danksy sy werk by KASK. Hy kan eers in 2017 aansoek doen vir burgerskap. En Kees het die geld en invloed om te sorg dat hy uit Trienke se lewe geban word.

			Hy sien miskien te min van haar, maar daar is ook baie tye wat hy en sy meisiekind saam is. Hy sal nooit die gedagte kan verduur dat hy haar nooit weer sal vashou, of troos of met haar sal speel nie. Nooit weer in daardie blou ogies kan kyk of die sagte donker hare onder sy hande kan voel nie. Nooit weer borrels teen haar magie kan blaas of vir haar kos gee of derduisende ander dinge waarvan hy tog deel is nie. Dis net dat hy so graag soveel meer van haar wil sien.

			“Dit was kortsigtig van Katelijne om jou vanaand hier in te lig. Ek dink dis beter as jy nou ry. Katelijne en Trienke kan vanaand hier oorbly. Ek sal Katelijne terugneem wanneer sy gereed is.”

			Ja, dit is dalk beter dat hy hier wegkom, al is hy seker oor die alkohollimiet. Hy wil waaragtig nie vir die res van sy lewe in ’n Belgiese tronk sit vir moord nie. En op hierdie oomblik kan hy die kordate mannetjie hier voor hom aan daardie verplooide keel van hom gryp.

			Thomas pluk die studeerkamerdeur oop en smyt dit weer agter hom toe. Hy kry die motorsleutels en storm by die voordeur uit. Die bliksems sal nie die voorreg hê om hom te sien huil nie. Van magtelose woede. Van vernedering. Van suiwer hartseer. Van vrees dat hy sy kind kan verloor. Nee, sy kinders.

		

	
		
			Tien

			Maandag 17 Augustus

			Vywerbaai

			Corali

			Sy haat Augustus in die Strandveld. Dis wanneer dit hier op sy koudste en stormagtigste is sonder enige sigbare belofte van lente. Dwarsdeur die winter is daar tussen storms deur heerlike dae wat amper somers voel. Behalwe in Augustus. Augustus is ’n tronk wat haar binne hou, haar tuin verwaai en verniel. 

			In Parys raak die somerhitte benoud dié tyd van die jaar omdat dit so windstil is. Die toeriste is ’n nagmerrie, maar die Paris-Plages vergoed daarvoor. Dié kunsmatige “strande” wat al langs die Seine geskep word, maak van die hitte en bedompigheid pret. Daar is feeste en vermaak te kies en te keur.

			In Engeland is dit ook die warmste maand van die jaar – vir haar destyds die draaglikste. Jamie het haar die eerste jaar na die Notting Hill Carnival geneem, ’n Karibiese mallemeule van kleur en musiek. Dit was ’n belewenis, maar een wat hulle nie herhaal het nie. Een jaar is hulle na die Edinburgh Festival en op ’n ander keer na die Royal National Eisteddfod in Wallis.

			Hoe verlang sy nie vandag na Jamie nie. Haar man in geen sin behalwe op papier nie, maar haar beste vriend. Al het hulle grotendeels verby mekaar geleef. Al het sy voorstel haar hele lewe beduiwel. Vir hom kon sy nie kwaad wees nie. Dis sy wat besluit het om in te stem. Sy wat self haar lewe opgedonder het.

			Jamie was daar vir haar wanneer haar verlange na Thomas haar fisiek siek gemaak het. Hy was daar wanneer die heimwee na haar land haar teen die mure wou laat uitklim. Hy was vir haar daar wanneer sy soms gevoel het sy het nie die emosionele energie om ’n verfkwas op te tel nie.

			Sy wou by tye na Thomas toe gaan en op haar knieë smeek dat hy haar vergewe, haar terugneem, maar sy het geweet dit sal nooit weer tussen hulle werk nie. Buitendien, sy het haar woord vir Jamie gegee en hy het sy kant van die ooreenkoms uitstekend nagekom. Cie-Cie Witherspoon is toe reeds beskou as een van die helderste opkomende sterre aan die hemeltrans van die kunswêreld. Sy kon Jamie nie in die steek laat nie. Veral nie toe dit duidelik begin raak het dat hy meer steun nodig het as sy nie.

			Steun wat sy probeer gee het, maar wat toe nie genoeg was nie.

			As sy net geweet wat hy beplan het. As sy net ... Wat? Sy weet nie. As alles net anders was.

			Gent – België 

			Thomas

			Twee jaar getroud en sy vrou is twintig weke swanger met hulle tweede kind. Hy behoort in die sewende hemel te wees. In stede daarvan is hy al die afgelope maand paniekbevange dat Katelijne tog nog besluit om die seuntjie sonder sy medewete “sjirurgies te laat verwyder”.

			Dis hoe sy dit noem. Volgens Eugenie is dit in sekere omstandighede nog doenbaar tot op vier en twintig weke, maar gelukkig het sy beter as hy gegoogle en uitgevind dat die wette in België strenger is as in baie ander lande. Die maksimum is veertien weke, maar in Nederland kan ’n vrou nog bloot op versoek ’n aborsie ondergaan tot op een en twintig weke. En Nederland is ’n kort treinrit van hier af. Met die Thalys kan ’n mens binne ’n uur en ’n half in Rotterdam wees.

			Al wat hom troos, is dat daar in Nederland ’n vyfdagwagperiode vereis word voor die aborsie uitgevoer word. Oor ’n week sal hy dus gemoedsrus kan hê dat sy wel met die swangerskap voortgaan.

			Sedert sy hom op Trienke se verjaardag ingelig het, was hulle lewe suiwer hel. Katelijne bars vir die geringste dingetjie in trane uit. Hy kan sy wrewel jeens haar nie voltyds wegsteek nie. Wrewel gebore uit ongeloof dat sy selfs oorweeg om hulle kind te laat aborteer. Wrewel omdat hy nie geken is in die besluit toe die poetsvrou aangestel is en sy huis nou nie meer soos syne voel nie. Die au pair begin gelukkig eers die week voor die geboorte werk. As daar ’n geboorte is. Andersins ná die aborsie.

			Intussen bly Trienke nou by Kees en Kato – kastig om hom en Katelijne spasie te gee om hulle geskille uit te stryk. Daarvan kom egter nie veel nie. Hulle praat skaars met mekaar nadat hy dit baie duidelik aan Katelijne gestel het hy sal haar nooit vergewe as sy die kind laat aborteer nie. 

			“Ek het nie jou vergifnis nodig nie,” het sy gebits. “Ek moes jou nooit vertel het ek verwag nie. Net van die kind ontslae geraak het.”

			Gisteroggend eers het sy vir hom gesê sy het Vrydag vir ’n sonar gegaan om die geslag vas te stel. Gevra of hy wil weet. En toe hy net sprakeloos kon knik, hom ingelig dis ’n seun voor sy vort is na haar ma-hulle toe vir die dag en toe ook sommer die aand daar gebly het.

			Hy kom nie meer by sy skoonouers nie. Eerstens omdat hy weet hy is in elk geval nie welkom daar nie. Tweedens omdat hy homself nie vertrou om Kees nie tog aan die nek te gryp nie.

			Maandag 16 November

			Vywerbaai

			Corali

			So hartverskeurend as wat Vrydag se monsteragtige aanvalle op al die verskillende byeenkomplekke in Parys is, is die aanval op die Bataclan vir Corali die ergste. Nie net omdat dit is waar die meeste mense gesterf het nie en ook nie net omdat teatergangers as gyselaars aangehou is nie.

			Sy en Thomas het af en toe daarheen gegaan. Dit was vir hulle te duur om gereeld te gaan, maar sy onthou nog hul laaste keer. Sufjan Stevens het gespeel. Dit was ook in November. Nege jaar gelede. 

			Die 2005-onluste in Frankryk en die noodtoestand wat toe afgekondig is – ook in November – het sy en Thomas misgeloop. 

			Dit was aan die begin van daardie jaar wat al die ellendes Mirre so op een slag getref het. Corali was daar vir haar omdat sy die vorige jaar klaar gestudeer het en ná die vakansie tuis nie geld gehad het om terug te vlieg Parys toe nie. 

			Ryno was in beheer van die familietrust en al is daar in haar pa se testament gespesifiseer dat hy haar finansieel moet bystaan uit die trust, het hy geweier om vir haar geld vir ’n vliegkaartjie te gee. Wat wetlik sy reg was, maar beslis nie haar pa se goedkeuring sou wegdra nie. 

			Aanvanklik was sy tevrede om te bly sodat sy vir Mirre kon bystaan ná al die rampe wat haar getref het, maar toe Mirre eers haar voete in die hotelskool gevind het, was dit duidelik dat Corali nie meer vir haar kan doen as wat sy reeds het nie. 

			Teen daardie tyd was Thomas in Milaan waar hy ingeskryf was vir ’n vakmanskursus by Fonderia Artistica Battaglia. As die oudste werkende gietery van bronsbeelde wat bekend is vir hulle “lost wax”-giettegniek, was dit vir hom die ideale plek om ondervinding op te doen van die gietproses. 

			Hy het al sterker begin skimp dat sy ook Italië toe kom; gesê hy kan vir haar sorg as sy net daar kan kom. 

			Die potboilers wat sy geskilder het sedert Thomas terug Parys, en later Milaan, toe is, het haar uiteindelik in staat gestel om self ’n vliegkaartjie te koop. Hulle vreugde om weer bymekaar te wees, is net oorskadu deur die Parys-onluste. 

			Op die nuus het hulle gehoor hoe erg dit was. Iets soos agtduisend voertuie is uitgebrand en amper drieduisend mense is gearresteer.

			Die noodtoestand was egter reeds opgehef teen die tyd dat hulle terug is Parys toe. Hy om weer ’n module te doseer as gaskunstenaar en sy om weer erns te maak met haar kuns. 

			Corali blaai deur haar CD’s, op soek na die een wat nog by die Bataclan deur Sufjan geteken is, maar kom op die Bauhaus-CD af. Dié het sy en Thomas daardie selfde jaar in Februarie gaan luister. Ook by die Bataclan. Sy onthou nog hoe snerpend koud dit was toe hulle buite gekom het. Thomas het haar teen hom vasgetrek en sy jas om haar gevou. “Ons pas in een jas, sien jy? Soos twee ertjies in ’n peul.” Hy het haar gesoen tot die koue ’n onbelangrikheid geraak het.

			Maar nou sal die Bataclan altyd onthou word vir die terreuraanval waarin soveel mense gesterf het en beseer is.

			Gent

			Thomas

			Hy kan sien Katelijne sukkel. Op drie en dertig weke was sy met Trienke ook baie ongemaklik, maar dié keer is dit erger. Sy is vergeetagtig en kort van humeur, maar die tranedaltye is darem grotendeels verby nadat hulle ’n paar deurslaggewende gesprekke gehad het. Hy en Katelijne, maar ook hulle en haar ouers.

			Daarby kon hy eers uitkom ná ’n paar lang skype-gesprekke met Eugenie. Sy het hom hard oor die vingers getik. Nie omdat hy met afgryse vervul was dat Katelijne ’n aborsie oorweeg het nie, maar wel oor alles wat daarna gebeur het. Sy trots en hardkoppigheid veral het onder die loep gekom, maar ook dat hy van Katelijne verwag om te wees wat sy nie is nie. Onder meer.

			Blykbaar het Eugenie ook per e-pos met Kato in gesprek getree. En een keer het Kees selfs vir haar teruggeskryf in antwoord op een van haar briewe.

			Eugenie was uiteindelik die ware vredemaker. Haar objektiwiteit het dit moontlik gemaak dat hy en Katelijne meer begrip het vir mekaar, en sy skoonouers verstaan hom en sy bedoelings ook nou beter.

			Op die oomblik oorskadu die nuus van die terreur in Parys egter alle huishoudelike probleme behalwe een. Hoe kan hulle hul kinders grootmaak in ’n wêreld waar ’n mens doodgemaak word as jy na ’n sokkerwedstryd gaan kyk, of ’n teatervertoning bywoon of in ’n restaurant sit? Eers die Charlie Hebdo-ding en nou dit. Dis asof die hele wêreld mal geword het.

			En boonop moes hulle hoor daar is ’n Belgiese konneksie – ’n terroristenes is in die Brusselse wyk van Molenbeek oopgekrap.

			Katelijne is in ’n toestand en hy verstaan dit. Hulle leef in ’n wêreld waar ’n mens net eenvoudig nêrens meer veilig is nie en dis die wêreld wat hul kinders gaan beërwe.

			Miskien was Corali reg met haar weiering om kinders te hê. Dis egter nou te laat om haar gelyk te gee. 

			Donderdag 17 Desember 

			Vywerbaai

			Corali

			Desembers laat haar altyd terugdink aan vorige Kersvakansies. Die een wat altyd vir haar sal uitstaan, is toe Boeta en Mirre mekaar ontdek het. Dit was so mooi om te sien hoe die liefde tussen hulle ontvou. 

			Die slegste een was die Desember ’n jaar later, 2004. Die een toe Alet haar skinderstories versprei en Boeta daardie Oujaarsaand nie opgedaag het om Mirre te kom haal vir die strandpartytjie nie. Dit was haar skouer, by wyse van spreke, waarop Mirre haar hartseer uitgehuil het. 

			En toe volg die res van die rampe. Boeta wat erken hy het daardie aand by Alet geslaap nadat dié hom vertel het Mirre het eintlik ’n seksuele verhouding met iemand in Bellville. Mirre wat twee weke later hoor haar ma en dié se nuwe man is op hulle wittebrood dood as gevolg van die tsunami, al was hulle nie eens in Thailand nie. 

			En net toe Mirre oor die ergste skok is, en sy en Boeta weer hulle verhouding tentatief hervat het, kom die nuus dat Alet verwag – die gevolg van Oujaarsaand.

			Die Desember aan die einde van daardie jaar was sy by Thomas in Milaan. Dit was koud, maar hulle was knus in die piepklein woonstelletjie wanneer hulle nie deur die stad met al sy Kersmarkte gestap het nie.

			Nou is dit tien jaar later. ’n Dekade waarvan sy nou dertig maande haar voete probeer vind, maar steeds vastrapplek soek. Intussen het sy haar ma verloor en deesdae voel sy eensamer as ooit, al was haar ma selde daar vir haar.

			Die huis raak ineens te klein vir haar.

			Die strand hier voor Vywerstraat is rotsagtig en soos gewoonlik relatief verlate. Die meeste vakansiegangers trek saam op die swemstrande. 

			’n Ent na regs sien sy twee hengelaars staan en ’n vrou kom van die linkerkant af aangestap op die sandstrook wat tussen die rotse deur kronkel, haar sandale in haar hand en die wind in haar skouerlengte hare. Fynn Murray se ma, as sy dit nie mis het nie. En dit weet sy ook maar net uit die skinderstories op die dorp. Sy woon glo in San Diego en is getroud met ’n grootkop in die filmbedryf, maar kuier alleen hier saam met Fynn, Fiona en hulle dogter Celeste. 

			Verbeel sy haar of het die vrou nou net ergerlik oor haar wang gevee asof sy trane wegvee? Nou eers sien sy die liggaamshouding, tipies van iemand wat ontsteld is. Effens geboë skouers, oë op die sand voor haar.

			Corali stap nader. “Hei, is jy oukei?”

			Die vrou kyk vervaard op asof sy nie van haar omgewing bewus was en Corali nie sien naderstap het nie.

			Dit lyk eers asof sy Corali wil ignoreer, maar dan gaan sy staan. “Jy is die kunstenaar, nie waar nie? Corali. Bly in die pers huis?”

			Corali knik.

			“Vee jou gat af aan alles en almal?”

			Corali grinnik. “’n Mens kan seker so sê.”

			“Nou vir wat sal jy belangstel in ’n ou vrou wat loop en tjank oor ’n bitch van ’n skoondogter?”

			“Ek weet waaragtig nie. Dis nie die soort ding wat ek gewoonlik doen nie.”

			“En ek huil selde. Ek is Marilyn, by the way. Fynn Murray se ma.” Marilyn gaan sit op ’n rots, haar hippierige romp om haar uitgesprei. 

			Corali gaan sit oorkant haar. “Wat skort?”

			“Personality clash tussen my en my skoondogter. Dis maar al. Fiona is baie vroom en korrek. En ’n moerse snob. Sy skaam haar vir my. En sy sê Fynn skaam hom ook vir my. En dit het seergemaak. Sy kan in haar moer vlieg, maar my seun se opinie tel vir my.”

			“Wat presies het sy gesê?”

			“Dat ek vir haar ’n verleentheid is en nie ’n goeie voorbeeld vir Celeste nie. Dis nou my kleindogter. Dat Fynn gisteraand teenoor haar erken het hy skaam hom ook vir sy common ma.”

			Corali kan nie help om ongelowig te lag nie. “Jy lyk nie vir my juis common nie. Hoekom steur jy jou eens daaraan?”

			“Want sy is met my seun getroud en ek dink dit was die grootste fout wat hy in sy lewe gemaak het, al sien hy dit nie in nie. Ek dink hy het met haar getrou omdat sy presies die teenoorgestelde van my is. Ek was inderdaad vir hom ’n verleentheid dwarsdeur sy lewe.” Marilyn staan op. “Be that as it may, ek dink ek gaan maar Kaap toe vir die res van my vakansie. Nie omdat ek Fiona haar sin wil gee nie, maar omdat die lewe te kort is om ’n mens se siel te versondig.”

			“Dit help nie ’n mens is tussen mense wat jou stert laat uitdroog nie.”

			“Hoe nou?”

			“Die legende van die vywervrou. Ken jy dit?”

			Marilyn skud haar kop. “Vertel?”

			“Lang weergawe of ’n kort een?”

			“Lank. Ek hou van detail.” Marilyn gaan sit weer, laat rus haar ken op haar vuis en kyk Corali afwagtend aan.

			“Oukei. Eendag, baie honderde – dalk duisende – jare gelede, was daar ’n man en sy mense wat by die see in ’n grot gewoon het. Sy vrou het kos op die rotse gesoek, maar dis hy wat vis moes vang – met sy hande, of die visse raak steek met sy taaibosspies. En toe op ’n dag sien hy met ’n buitengewoon lae springgety ’n yslike vis in ’n vlak getypoel spartel. Dit het hom ’n plan gegee. 

			“Elke dag met laaggety het hy begin klippe pak om sy eie poel, ofte wel vywer, te maak. Dit was harde werk en het lank gevat, maar uiteindelik was sy vywer klaar. Dit was ’n reusesukses, want van toe af was dit baie makliker om die visse met die spies te deurboor voor die hooggety weer kon inkom en die visse uit die vywer kon ontsnap.

			“Later het die ander mense ook sy slim plan gesien en elke gesin het vir hulle hul eie vywer gebou. As dit baie stormagtig was, moes hulle maar van die rotskos leef, maar dit was gelukkig net in die koue maande en selfs dan darem nie elke dag nie. Toe kom daar regtig ’n moerse groot storm wat dae aaneen woed.

			“Teen die tyd dat die stormweer verby was, was die mense baie honger. Die man het nog amper voor dit lig was vywer toe gehardloop. En daar in die lig van die opkomende son het hy ’n snaakse ding in die vywer gesien. ’n Vrou met ’n bleek vel en hare die kleur van die sonsopkoms. Haar oë was so groen soos die wintersee soms om die rotse is. Eers het hy gedink daar lê ’n reusevis reg langs haar, maar toe hy mooi kyk, besef hy die visstert is die vrou se onderlyf.

			“Terwyl hy nog so kyk, gryp sy na iets in die water. Toe sy haar hand na haar mond toe bring, toe sien hy dis ’n harder. En sy verorber waaragtig die vis net so rou.

			“Die man was vies. ‘Hei,’ skree hy toe, ‘jy kan nie my vis staan en vreet nie! Dis my vywer en my mense is honger!’ Die vrou met die vislyf het hom net ’n kyk gegee en nog ’n harder geëet.

			“Toe kom die twee manne wat die ander visvywers gebou het ook daar aan. Daar was mos drie visvywers bymekaar, sien. 

			“Met ’n gesukkel het die drie, uit pure nuuskierigheid, die vywervrou strand toe gedra. Almal het na die vywervrou kom kyk. Die man wat die vywers uitgevind het, het sy vrou ook gaan haal. ‘Moet haar nie teruggooi in die see nie,’ het die man se vrou, wat ’n bietjie lui was, gesê. ‘Sy kan my help om biesiematte te vleg en ander los werkies doen.’

			“So het hulle die vywervrou na die grot toe gedra en daarna was daar baie minder werk vir die lui vrou. Die ongeluk was, hulle moes die vywervrou se stert elke dag met seewater afspoel, anders het dié begin uitdroog en het sy lusteloos geraak. Die kinders is ingespan om water daarvoor aan te dra. Die ander ding was dat die vywervrou meer vis geëet het as die man en sy vrou en hulle kinders saam. Sommer so rou-rou, koppe en derms en al.

			“Op ’n dag moes die vywervrou die man se vrou weer help om biesiematte te vleg. Pleks van ’n stewige slaapmat, maak sy ’n ding met meer gate as biesies in. Die man se vrou was kwaad, maar toe die man daar aankom met ’n paar visse, vat die vywervrou een van die visse, gooi dit in die biesiemat vol gate en lig dit op sodat die man kan sien dat die vis nie kan uitkom nie al was daar gate. Toe besef die visserman wat sy vir hulle wys. Van toe af was dit nog makliker om meer visse uit die vywers te kry, want nou het hulle ’n soort net gehad.

			“En toe kom daar weer ’n groot storm. En die storm hou baie lank aan. En daar is nie vis om te eet nie. En die vywervrou raak al hoe lusteloser want daar is nie seewater vir haar stert nie. En die man en sy vrou en sy kinders raak al hoe hongerder.

			“Op die derde nag van die storm sê die man se vrou saggies vir hom: ‘Ons kan haar stert eet. Dit sal ons aan die lewe hou tot die storm verby is.’ Die man wou niks weet nie, maar teen die volgende aand was hulle baie honger. En sy vrou sê vir hom dis oor die vywervrou so baie vis eet dat hulle nie genoeg vis het om hulle te hou deur die stormdae nie.”

			Marilyn bly haar met intense belangstelling aankyk toe Corali asemskep, maar sê niks.

			“Die hele nag lank het die man se vrou bly neul. Die kinders het in hulle slaap gekerm van die honger. Die man het weer nagedink oor sy vrou se voorstel. In ’n laaste poging om uit die ding te kom, vra hy vir sy vrou wie dan nou die nette gaan maak as hulle die vywervrou se stert eet. Sy vrou sê toe sy het die vywervrou mooi dopgehou en sy sal ook die nette kan maak.

			“In die nanag het die man sy taaibosspies gevat. Saggies het hy gesê hy is jammer, maar hy kan nie anders nie. Die vywervrou se oë was oop en baie groen in die lig van die vuur toe hy die spies in haar hart indruk, so hard dat die spiespunt aan die agterkant by haar rug uitgekom het.”

			“Aggenee, fok!” roep Marilyn uit.

			Corali glimlag net. “Die man het kole uitgekrap en die visstert gaargemaak vir sy vrou en honger kinders. Maar daardie laaste blik van die vywervrou het hom bygebly en al was hy hoe honger, kon hy nie van die vywervrou se stert eet nie.

			“Teen dagbreek was sy vrou en kinders trommeldik. En toe bedaar die wind en kom die son uit. Toe die man by die vywer kom, wemel dit van die harders en hy besef hy moes net nog ’n paar uur gewag het voor hulle die vywervrou se stert geëet het.

			“Hy het daardie dag baie visse uitgetrek. Daar was so baie vis dat sy vrou van die vis kon droog en daardie aand kon hulle weer smul aan vars vis. Almal behalwe die man. Hy het nog te sleg gevoel oor die vywervrou.

			“Ek hoop hy het uiteindelik gevrek van die honger.” Marilyn steek ’n sigaret aan.

			“Hei, wie vertel die storie? Ek of jy?” 

			Marilyn blaas die rook eenkant toe uit, weg van Corali af. “Nou maar vertel dan.”

			Corali buk en tel ’n stukkende skulp uit die sand op. Staar ’n rukkie daarna voor sy verder praat. “Die volgende oggend toe die man wakker word, is sy vrou en kinders weg. Hy gaan soek hulle oral. In ander grotte, teen die strand op en af. Maar nêrens kan hy hulle vind nie.

			“Dae later begin hulle een vir een uitspoel. Die man het hulle begrawe en lank getreur oor sy mense. Hy kon nie verstaan wat hulle besiel het om almal tegelyk die see in te loop nie. 

			“Teen dié tyd kon hy glad nie meer eet nie en het maar die gedroogde vis vir sy broer gegee. Die volgende dag toe hy by sy broer se deel van die grot kom, was daar niemand nie.

			“Hulle het almal net ná sonsopkoms saam die see ingestap, het een van die ander mense in ’n groep verder af teen die kus vir hom vertel. Asof die see hulle geroep het. 

			“Kort nadat sy broer en sy gesin ook uitgespoel het, is die man van honger dood en niemand het ooit weer vis uit daardie drie vywers geëet nie. En dis die storie van die vywervrou van Vywerbaai.”

			“Good for her!” knik Marilyn. 

			“As jy hawe se kant toe stap, sal jy so skuins oorkant ’n lelike blok van ’n huis daardie einste drie visvywers sien. So drie erwe van jou seun se strandhuis af.”

			“Well I never.” Marilyn staar ’n paar oomblikke lank voor haar uit. “Die deel waarvan ek die meeste hou, is dat die vywervrou die ou lui bitch teruggekry het. Dáár is nou vir my ’n ordentlike moral of the story.”

			“En dit is?”

			“Steek maar daardie taaibosspies in ons harte. Vreet ons sterte op, maar moenie dink jy gaan skotvry daarvan afkom nie. Ons vywervroue laat ons nie sommer net fokken opvreet nie.”

			“Ek hou daarvan,” grinnik Corali.

			Marilyn staan op. “Corali, jy’s ’n treasure. Ek hoop ons loop mekaar eendag weer raak, maar nou gaan ek pak. Ek het nie Fiona se stront in my lewe nodig nie. Jy is reg. My visstert kort water. Hier droog dit net uit.”

			Marilyn groet met ’n wuif.

			Corali waai terug. Vreemd, die oomblik toe sy voor Marilyn gaan staan het, het sy iets soos ’n verbintenis gevoel. As sy in sulke goed geglo het, sou sy daarvan oortuig gewees het dat hulle mekaar uit ’n vorige lewe ken. Dalk was hulle in die oertye saam vywervroue. 

		

	
		
			Elf

			Donderdag 17 Desember

			Gent

			Thomas 

			“Thomas, ek dink nie dis Braxton Hicks-kontraksies nie. Ek dink die baba is op pad.” In Katelijne se oë lees hy vrees.

			“Is jy seker? Jy is nou eers agt en dertig weke ver.” Hulle het nog gehoop dit sal ’n Nuwejaarsbaba wees.

			“Ek is feitlik seker. Mama het vir my ’n tas gepak. Kry dit vir my. Dis onder in my klerekas. En bel die kraamafdeling van die hospitaal. Ons moet so gou as moontlik daar kom.”

			Katelijne is toe nie verkeerd nie. Teen die tyd dat hulle halfpad hospitaal toe is, wonder hy of hy nie eerder ’n ambulans moes gebel het nie.

			Haar kontraksies volg kort op mekaar. 

			Katelijne word onmiddellik op ’n mobiele hospitaalbed gelaai en na die kraamkamer gestoot.

			Nadat hy al die vorms ingevul het, bel hy sy skoonouers. Gelukkig is Trienke vandag by hulle omdat Katelijne gisteraand al nie lekker gevoel het nie. Dis juis ook waarom hy tuisgebly het. Die universiteite en skole sluit in elk geval môre vir die Kersreses, dus is dit nie ’n krisis nie.

			Die gewag voel soos ’n ewigheid. Katelijne wou weer eens nie hê hy moet by wees nie. Kees en Kato daag ook op, wil van hom weet wat hy nie weet nie. Waarom op agt en dertig weke? Hoe gaan dit met haar? Hoe lank nog?

			Thomas SMS Eugenie om haar te laat weet. Sy stel hom gerus. ’n Baba word eers as prematuur beskou as hy of sy voor die sewe-en-dertigste week gebore word. Die mannetjie is waarskynlik net haastig om sy eerste lewenslig te aanskou.

			Net voor drieuur die middag word hy geroep. “Geluk, meneer Durandt. U is ’n gesonde babaseun ryker. Kom ontmoet hom.”

			Katelijne lyk moeg waar sy teen die kussings lê met die piepklein mensie in haar arms, maar sy straal toe sy na hom kyk.

			“Thomas, ek het hom klaar lief. Dankie dat jy my gekeer het.”

			Hy soen haar op die voorkop, streel verwonder oor die verfrommelde wangetjie van sy seun.

			“Thomas, ek weet jy het ingestem dat ons hom na Papa vernoem, maar ek wil hê hy moet jou naam ook kry. Want as dit nie vir jou was nie, was hy nie nou hier nie. Ek wil hê ons moet hom Thomé noem.”

			Hy kyk haar oomblikke lank verdwaas aan voor sy hele lyf begin ruk asof die trane baie diep uit sy lyf kom.

			Sondag 20 Desember

			Vywerbaai

			Corali

			Die gesprek met Marilyn het ’n nuwe ongedurigheid in haar aan die gang gesit. Sy mis ’n vriendin. Iemand met wie sy hartsdinge kan deel. Die naaste wat sy nog daaraan gekom het, was met Eugenie. Met Mirre ook tot ’n mate, maar dié was nog so bloedjonk destyds. En Mirre het háár oor nodig gehad. Sy kon nie met Mirre oor Thomas en al die familie-onaangenaamhede praat nie.

			Hulle het min kontak gehad terwyl Mirre haar as sjef bekwaam het, maar ná haar troue het dit heeltemal opgedroog.

			Nogal op ’n eienaardige manier. Mirre is nie iemand wat sommer net nie ’n e-pos sal beantwoord nie. Tog het sy briefie ná briefie wat Corali gestuur het, net geïgnoreer. Dit was nie belangrike briewe nie. Sy wou maar net weet hoe dit met Mirre gaan, het uitgevra oor die troue. Oor haar man, André Dreyer. Sommer net algemene dinge.

			Toe op ’n dag kry sy die kennisgewing dat Mirre se hotmail-adres nie bestaan nie.

			Sy kan haar seker probeer bel of ’n SMS stuur, maar dis moontlik dat sy haar foonnommer ook verander het. Dat Mirre besluit het om alle bande met die verlede te breek noudat sy met die ryk en befaamde huweliksberader getroud is. Iets wat Corali goed kan verstaan. Mirre is deur die hel self. Sy gun die meisiekind geluk. As dit beteken dat sy niks meer te doen wil hê met mense uit haar verlede nie, respekteer sy dit.

			Vir Eugenie kan sy uiteraard nie kontak nie. Sy dink nie Thomas se ma sal haar ooit kan vergewe vir wat sy aan haar seun gedoen het nie. En sy kan haar nie verkwalik nie. Buitendien, Eugenie sal oor Thomas praat. Oor sy vrou wat hy sekerlik teen dié tyd het. Oor haar kleinkinders as daar is. En dit sal Corali nie kan verduur nie.

			Nee, wat. Laat sy haar maar bepaal by die vriendskap wat sy met Boeta het en die tentatiewe een met Leon. Sy is in elk geval nie goeie vriendskapsmateriaal nie.

			Donderdag 24 Desember

			Thomas

			Dis asof daar ’n ander Katelijne oorgeneem het. Asof Trienke se ma en Thomé s’n twee verskillende wesens is.

			Asof hy kan aanvoel dat hy spesiaal is en nog dieper in hulle harte wil kruip, is Thomé die soetste baba denkbaar.

			Katelijne is nog net twee dae tuis, maar sy kan nie genoeg vir Thomé doen nie. Hy vermoed dis hoekom Trienke allerhande streke uithaal. Dis seker nie uitsonderlik dat sy jaloers sal wees op die aandag wat nou ook aan haar boetie gegee word nie. Aandag wat nog altyd net op haar gevestig was. Thomas probeer vergoed deur ekstra tyd saam met haar deur te bring en ekstra aandag aan haar ook te gee, maar diep in sy hart weet hy dat Thomé ’n hartedief is en beslis sy hart ook gesteel het.

			Gelukkig is Kees en Kato minder geïnteresseerd in Thomé as in Trienke. Dalk oor Katelijne se verrassende besluit om sy seun na hom te vernoem, maar dalk ook omdat Trienke hulle harte so stewig in haar handjies hou dat dit nie sommer gesteel kan word nie. Dit moet hy hulle ter ere nagee. Vir ’n beter ouma en oupa kon Trienke nie gevra het nie.

			Miskien is dit die invloed van die Kersgety, maar die hoop dat dinge van nou af beter sal gaan, vlam helder in hom. Thomé, en Katelijne se ooglopende liefde vir haar seun, gaan daardie verskil maak. En dit sal die grootste Kersgeskenk wees wat hy nog ooit gekry het. Selfs groter as Katelijne se nuus twee jaar gelede dat Trienke op pad is.

			Vrydag 25 Desember

			Vywerbaai

			Corali

			Sy wonder wat sy by Leon te wagte kan wees toe sy skuins ná tien na sy huis toe stap.

			Met die heelwat groter bedding wat nou vol somergewasse staan, is dit selde nodig dat sy groente of kruie koop. Sy en Leon leef daaruit en dikwels is daar genoeg om nog vir Boeta ook iets te gee. Maar dis asof sy ’n spook as tuinier het. Of liewer dalk ’n brownie – daardie mannetjies in die Ierse mitologie wat huistake verrig sonder dat hulle ooit gesien word. 

			Hoe Leon dit regkry, is haar een oor, maar hy kom en gaan die meeste van die tyd sonder dat sy dit agterkom. As sy maar weer sien, is daar nuwe plantjies wat opkom, of bossies is uitgetrek. Sommer in ander beddings ook. Al wat sy hoef te doen is natgooi en groente oes vir haar gebruik.

			Hulle het bitter lanklaas gesels. Laas toe hy die klimop wat sy onder die paneel geplant het uitgeruk en kom vra het of sy mal is. Of sy wil hê haar hele huis moet onder die goed toegroei. En toe sy vra wat sy dan anders kan plant om die paneel te laat toerank, het hy bloot gesê sy kan plant wat sy wil, as dit rank, sal hy dit elke keer uitpluk.

			Toe plant sy maar laventels al teen die muur langs in die hoop dat dit hoog genoeg word om die paneel te verberg. Wat tot dusver nog nie gebeur het nie, maar die hoop beskaam nie.

			Sy is verras toe sy in Dolfynstraat afstap en van ver af al sien die voortuin van nommer dertien is versorg. Nie dat daar veel tuin is nie, maar dis netjies. Die verroeste hek is vervang met ’n hout een wat ligblou geverf is.

			Dit duur ’n ruk voor hy op haar klop reageer en die deur oopmaak.

			“Happy, happy,” glimlag sy en hou ’n pakkie na hom toe uit.

			Hy neem dit werktuiglik voor hy frons. “Nee, man. Wat nou?” 

			“Dis Kersfees. Ek het maar net vir jou ’n geskenkie gebring.”

			“Maar ek het niks vir jou nie.” Aan sy spraak kan sy agterkom dat hy nog nie vandag gedrink het nie, maar dis vroeg.

			“Ek kry elke dag ’n geskenk uit my tuin. En dit selfs sonder dat ek vir jou ’n kommetjie melk neersit.”

			Sy frons verdiep. “’n Kommetjie melk?”

			“Ja, dis wat die Iere doen. Om dankie te sê vir die take wat die brownies verrig.”

			’n Skaduwee van ’n glimlag roer om sy mond. “En jy reken ek is ’n brownie? Nie een van daardie mannetjies wat aljimmers aan die suip is nie? Wat word hulle nou weer genoem?” 

			“’n Clurichaun. Familie van die leprechaun wat ek dink jy dalk bedoel. En nee, ek dink jy is inherent ’n brownie wat hom soms voordoen as ’n clurichaun.”

			Hy kyk af na die pakkie en toe weer na haar. “Dankie. Dis regtig baie gaaf van jou.”

			“Dis nie veel nie. Jou huisnommer. In mosaïek. Jy kan dit teen die muurtjie langs die hekkie vassit.”

			“Die ongelukkige nommer dertien.” Sy glimlag is bitter.

			“Verkoop jou huis en trek.”

			“Sommer net so?”

			Corali knik. “Die herinneringe is nie goed vir jou nie.”

			Hy skud sy kop. “Ek sal nie die huis verkoop kry nie. Die teëls wat ons afgekap het, is nooit vervang nie.”

			“En vir wat vervang jy dit nie? Jy het mos twee hande.”

			“Wat weet ek van teëls lê? En ek wil nie iemand inkry nie.”

			“Ek sal jou wys hoe.” Sy sal blitsig by Boeta moet uitvind. Dis sekerlik nie dieselfde as mosaïek nie.

			“Ek sal daaroor dink. Maar ek gaan jou nie nou innooi nie. Die huis lyk soos ’n varkhok.”

			“Dis fine. Jy hoef nie. Maar ruim op, want binnekort gaan ek inkom en kyk wat ons aan jou teëlsituasie kan doen. Raait?” Hopelik hou dit hom ook ’n bietjie langer uit die kwaad.

			“Jy is darem baie aanmatigend, weet jy?” Die glimlag om sy mond sê meer as sy woorde.

			“Dis maar hoe ek is. So gemaak en so gelaat staan.”

			Hy grinnik. “Jy probeer verniet soos ’n tough cookie klink, Corali Conradie. Ek sien dwarsdeur jou. Ek weet jy probeer help. Soms slaag jy, soms nie. Maar dit gaan ten minste al baie beter as voorheen. En dankie daarvoor.”

			“Dan is ek bly, Leon. Geseënde Kersfees.” Sy soen hom liggies op sy ongeskeerde wang voor sy wegdraai.

			“Vir jou ook, Corali,” hoor sy voor die deur toegaan.

			Twaalf

			Dinsdag 23 Februarie

			Vywerbaai

			Corali

			Fokken veertig. Hoe is dit moontlik? ’n Mens weet die datum lê op die loer, katrol jou dag vir dag in, maar op ’n dag is jy net ewe skielik daar. Halfpad deur jou lewe – dis nou as dit goed gaan. Dit kan natuurlik ook driekwartpad deur jou lewe wees. Of meer.

			In haar jong jare, toe veertig stokhoringoud geklink het, het sy gedink sy sal teen dié tyd ’n beroemde skilder wees en ’n boheemse lewe in ’n boheemse plek lei. En hier sit sy op Vywerbaai en plak teëltjies vir vermaak. Maak tuin. Gaan stap langs die see, gaan hardewarewinkel toe en so elke paar maande darem Kaap toe as daar ’n uitsonderlike uitstalling of vertoning by die Kunstekaap is.

			Miskien is dit nie so ’n slegte plan om reeds halfpad – of dalk meer – deur haar lewe te wees nie. Miskien sal dit ’n seën wees as sy kort ná die halfpadmerk stil-stil ...

			Nee, só morbied wil sy darem nie raak nie.

			Dié keer het sy darem Boeta se verjaardag onthou en hom gebel om hom geluk te wens. Om te dink hy voel vir haar soos ’n broer terwyl sy en haar eie broer nooit kon klaarkom nie. 

			As sy net ’n suster gehad het. Of ’n regte goeie vriendin. Nou sit sy met ’n broer wat eerder voel soos ’n mislike verlangse neef, ’n regte boetie wat nie van haar bloed is nie en nog ’n man wat sy nie eens weet of hy ’n vriend is nie. Een wat haar pa kon gewees het. Maar nie soos ’n pa voel nie.

			Haar eie ma het ook nie soos haar ma gevoel nie. Sy mis haar nie juis nie. Daar is nie veel om te mis nie, behalwe verlore geleenthede. In die maande ná haar dood is dit hierdie verlore geleenthede wat die groot hartseer veroorsaak het. Die verhouding wat hulle nie gehad het nie, nie die een wat hulle wel gehad het nie. Meesal voel dit asof haar ma maar nog op die plaas is by haar lieflingkind en haar kleinkinders. 

			Op die ouderdom van veertig het sy net vir Boeta en Leon met wie sy so nou en dan betekenisvol kommunikeer. Die een vasgevang in ’n huwelik wat allesbehalwe na maanskyn en rose lyk en die ander wat goed op pad is om hom dood te treur.

			Dit moet Leon wees wat die drie agapante in volle blom voor haar stoepdeur aan die tuin se kant gelos het. Sou hy weet sy verjaar? Of was dit net uit die goedheid van sy hart?

			Hoe ook al, dit moet geplant kom. Sy kan netsowel hande uit die moue steek. 

			Daarna kan sy miskien in Bredasdorp se thrift shops gaan snuffel vir goed wat sy met mosaïek kan bedek. Laas het sy ’n hoëhakskoen gekry wat sy maat kwyt was. Dit was nogal ’n uitdaging, maar dit het mooi uitgekom.

			En dis waar nog ’n knoop lê. Sy begin nou mosaïek as medium bemeester. Sy is nog nie daar nie, maar hoe lank voordat dit haar gaan begin verveel? Hoe lank voor die pynlike verlange na kwas en verf en doek weer die oorhand gaan kry? 

			Party keer dink sy: Fok Beatrix, sy kan haar nie keer as sy wil skilder nie. Maar sy weet ook sy moet die vrou nie onderskat nie. En veral nie haar mag as beskermvrou van die kunste en haar sosiale status as die vrou van ’n baron nie.

			Dis natuurlik nie al nie. As sy nooit die vywervrou geskilder het nie, het niks van die dinge gebeur wat tot op hede gebeur het nie. Was Jamie nie nou dood nie. 

			Dis ’n enorme verantwoordelikheid om te dra.

			Dúrf sy ooit weer skilder as ’n enkele skildery so ’n rimpeleffek kan hê? 

			Sy het selfs al gewonder of die vywervrou, wat saam met soortgelyke vrouewesens ’n deurlopende tema in haar werk geword het, nie steeds wraak neem nie. Of Jamie die vywervrou se slagoffer was deur middel van Corali Conradie se kwas.

			Dinsdag 22 Maart

			Gent

			Thomas

			Met afgryse kyk hy na die tonele op die TV. Katelijne het begin huil en Trienke huil omdat haar ma huil.

			Soos Katelijne voorspel het, ontsien ISIS België toe ook nie. Hulle moes dit seker te wagte gewees het nadat die Belgiese polisie gehelp het om die Parys-aanvallers se nes in Brussel oop te krap en die derde terroris hier gearresteer is.

			Twee selfdoodbomme op die lughawe, een in die Maalbeek-metrostasie. Reg in die middel van die sogenaamde hoofstad van Europa. 

			Wat besiel hierdie ekstremiste? Hoe kan ’n mens so geïndoktrineer word? So geradikaliseer word? So fanaties wees? Niks omgee nie vir die lewens van onskuldige mense wat net op die verkeerde tyd op die verkeerde plek was? En dis nie net dié wat sterf of vermink word wat geraak word nie, maar ook hulle geliefdes, gesinne, familie en ander naasbestaandes.

			Thomas tel Trienke op sy arm en slaan sy arm om Katelijne se skouers. Gelukkig slaap Thomé. Hulle rustige kind, soet soos stroop. Onbewus van die ontstellende tonele wat ’n uur se ry van hier af afspeel.

			’n Boodskap van KASK dat daar geen klasse sal wees tot verdere kennisgewing nie laat hom ’n sug van verligting slaak. Hy kan Katelijne nie alleen los nie. Sy is baie na aan histerie.

			Hy SMS Eugenie om haar gerus te stel dat hulle veilig is terwyl Katelijne in gesprek is met haar ouers.

			Drie dae van nasionale rou word kort daarna afgekondig. Die aanvalle word nou amptelik as die dodelikste terreurvoorval in die Belgiese geskiedenis bestempel.

			Toe hy destyds Frankryk toe is, het hy nou wel nie van Suid-Afrika se probleme gevlug nie, maar namate sy geboorteland in ’n misdaadnes verander het; ’n plek waar jy jou lewe nooit seker is nie, het hy geweet dat hy, as hy ooit kinders sou hê, hy hulle nie daar wil grootmaak nie. Kinders moet veilig kan voel. Veilig wees.

			En nou? Nou is dit net mooi nêrens meer veilig nie.

			Maandag 2 Mei

			Vywerbaai

			Corali

			’n Groter uitdaging as stapklippe, panele, ketels, polvye, potplantpotte en die res. Dis wat sy nodig het. ’n Projek wat haar regtig uitdaag.

			Miskien sal dit haar gevoel van frustrasie kalmeer. Dalk selfs die gevoel van futiliteit neutraliseer. Vandat die Parys-aanvalle opgevolg is deur die terreur in België voel sy hierdie swart kol in haar binneste. ’n Kol wat soos ink wyer sprei elke keer wanneer sy hoor van nog ’n moord. Nog ’n plaasaanval. Nog ’n idiotiese stelling wat Zuma kwytraak. Nog verdere bewyse van ’n staatskaping na vore kom.

			Dis tyd dat sy die sementtrappe van die agtertuin na die stoepkamer takel. ’n Spel met dimensies sal dit genoeg kompliseer om haar aandag weg te trek van die werklikheid. As sy van onder af opkyk, wil sy een deurlopende prent sien. As sy bo staan en afkyk, ’n ander een. Anamorfose soort van.

			Corali kry ’n nuwe groot sketsboek uit en maak ’n gerfie potlode skerp. Eers van onder af boontoe. Sy meet en skryf die mates neer van elke trap, elke invalshoek. Met swartbordkryt toets sy ’n paar idees.

			Hoe verder sy werk, hoe meer kom sy onder die besef van die reusetaak wat sy aangepak het. En dis nie net ’n groot projek nie. Sy weet nie of haar kennis van wiskunde haar deur die drif gesleep sal kry nie.

			Haar knieë is nerfaf en elke spier is seer teen die tyd dat dit te sterk skemer is om verder te werk. Die onderkant van haar vuis is rou. Moet wees van die krytmerke op die sement wat sy telkens sommer net met haar hand afgevee het.

			En tog is daar ’n gevoel van opwinding in haar. Iets wat sy bitter lanklaas gevoel het.

			Gent

			Thomas

			Selfs met die amptelike aanbreek van die lente lê daar steeds ’n donker wolk oor die land. ’n Wolk van ontsetting, agterdog, vrees, pyn en woede.

			Hy kom agter dat hy met agterdog rondkyk toe hy ná sy laaste klas na die Graslei stap vir ’n vinnige kriekbier voor hy huis toe gaan. Om hom woel dit, maar dis asof die mense se gesigsuitdrukkings strakker is, hulle bewegings spanning verklap. 

			Die Graslei, in die Middeleeue een van die kaaie van die destydse hawe van Gent, het nou ’n groot toeristeaantreklikheid geword, maar die Gentenaars is ook lief vir die gewoonlik vrolike plek met ritse restaurantjies al langs die Leierivier. Nou is dit asof daardie vrolikheid gedemp is.

			’n Vrou in haar dertigs waai vir hom van ’n tafeltjie waar sy en haar seuntjie sit. Maaike, herken hy sy kollega, ’n dosent in Kunsgeskiedenis en nie net baie bekwaam nie, maar ook ’n mooi vrou. ’n Enkelma.

			Hy wuif terug, maar stap verder na sy gunstelingplek waar dit rustiger is. ’n Weggesteekte plekkie met ’n piepklein terrassie op die Leie. 

			Thomas kry ’n sitplek reg langs die rivier, bestel ’n kriek en voel hoe die water iets in hom ietwat kalmeer. Die kersiebier word oomblikke later voor hom neergesit en hy wissel ’n paar woorde met die eienaar. Ook hy is nie sy normale vriendelike self nie.

			Dis asof almal ’n minus saamdra, net nie heeltemal voluit hulself is nie.

			Benewens die kollektiewe wolk van onrus voel Thomas egter ook ’n selfs donkerder een wat oor hom hang. Dit laat hom nagte lank wakker lê.

			Hy het gaandeweg begin besef hy sit in ’n land waarby hy nie heeltemal aanklank kan vind nie al waardeer hy alles wat mooi en goed is daaraan. Hy leef en werk tussen mense wat hy nie ten diepste verstaan nie. Hy is getroud met ’n vrou wat hopeloos anders dink en redeneer as hy. Met wie hy feitlik geen belangstelling deel nie. Hy het kinders wat ’n ander taal praat as hy, wat vir hom vreemdelinge is. Trienke omdat hy nie die kans gegun word om behoorlik vir haar ’n pa te wees nie en sy steeds meesal by haar grootouers is, en Thomé vir wie Katelijne toenemend net vir haarself toeëien. 

			So min as wat sy in Trienke belanggestel het, so oorhoops is Katelijne met Thomé. Sy verduur skaars dat hy sy seun vashou of met hom speel.

			Boonop deel hy sy huis met twee ander vroue. Vroue wat hom net met groot oë aankyk. Die poetsvrou wat hoofsaaklik Spaans magtig is, kom gelukkig net een dag per week in – gewoonlik wanneer hy by KASK is, maar wanneer hy wel daar is, kry hy die idee dat sy vir hom bang is.

			Die au pair, voel dit vir hom, is heeltyd onder almal se voete. Die huis is net te klein – veral as hy daar is. Dis ook vir hom vreemd om die ruimte met die meisiekind te deel as Katelijne nie tuis is nie. Dit gebeur selde, maar tog. Dis ook dié dat hy vanmiddag hier sit. Hy weet sy is nog daar en Katelijne by ’n kookklas.

			Hy weet hy het baie om voor dankbaar te wees, maar in oomblikke wanneer hy doodeerlik is met homself, moet hy erken sy lewe is ’n fiasko. Al wat hom keer om van sy kop af te raak, is die vooruitsig om in Julie Gozo toe te gaan, al is dit voorlopig net vir ’n maand. Daarna sal hy ’n studio in Gent huur wat hom darem ook weg van die huis sal hou. Danksy Vince se voorskot en sy ooreenkoms met KASK dat hy onbetaalde verlof kan neem om aan Vince en Yolande se beeld en spuitfontein te werk, sal hy ’n hele jaar lank kan doen wat hy gebore is om te doen. 

			Thomas maak sy kriek klaar en begin weer terugstap na die Korenmarkt waar hy ’n trem sal haal na hulle buurt toe. Dis skaars vier minute se stap, maar sy bene beweeg al traer. Asof selfs sy lyf nie wil huis toe gaan nie.

			Hoe dit gebeur het dat hy sy lewe in hierdie huis met ’n pragtige vrou en twee lieflike kinders nie kan uitstaan nie, wil hy nie eens probeer uitpluis nie.

			Hy weet net die somerreses kan nie gou genoeg aanbreek nie. 

			Donderdag 23 Junie

			Vywerbaai

			Corali

			Terwyl die Britte vir of teen Brexit stem, werk sy aan haar tweede trap van onder af. Dis hier waar die crunch kom, weet sy. As sy hierdie trap kan regkry, het sy moed vir die res. En as sy dit nie regkry nie? Wel, dan weet sy ten minste hoe om dit nié te doen nie, soos Edison van sy gloeilamp gesê het. 

			Sy het gister vergeet dis die derde herdenking van die dag toe Jamie dood is. Dit het sy vanoggend eers besef. Watse soort mens is sy?

			Selfs toe ’n misreën uitsak, kan sy haar nie wegskeur nie. Eers toe haar hande begin bewe van die koue, kom sy moeisaam regop en strek haar seer spiere. 

			Daar is ’n baie makliker manier, weet sy. Sy kan ’n spesiale soort maas gebruik, dit die grootte van die trap sny en die mosaïekwerk binne doen. Sy kan selfs aan ’n hele paar op ’n slag werk en so seker maak alles pas mooi in. Maar dit sal net te maklik wees.

			Nee, Corali Conradie moet mos sukkel voor sy tevrede is. Geen kortpaaie meer nie, het sy haar voorgeneem. As sy maar destyds ingesien het hoe onvervullend kortpaaie is, het sy haarself baie ellende gespaar.

			Sy versorg haar nuut opgedoende wonde en maak die oorblyfsels van gisteraand se sop warm. Dis koud genoeg om kaggel te maak, maar sy is te lui en in elk geval te moeg.

			Die gedagte dat sy haarself probeer straf, kom by haar op toe sy in ’n koue bed klim. Sy hoef nie eens te wonder waaroor nie. Oor Thomas vir wie sy gefaal het. Oor Jamie vir wie sy gefaal het. Oor haar ma vir wie sy ’n vrot dogter was. Selfs oor Leon vir wie sy deesdae maar net aan sy lot oorlaat. Sy het toe nooit by Boeta uitgevind hoe muur- en vloerteëls gelê word nie. Nooit gaan kyk of sy kan help om Leon sover te kry om te teël waar die ou teëls afgekap is nie. Almal in haar lewe laat sy die een of ander tyd in die steek. 

			Maandag 4 Julie 

			Gozo

			Thomas

			Nadat hy die planne bestudeer het vir die spuitfontein wat Thomas in detail geteken het, luister Vince aandagtig terwyl Thomas verduidelik en beduie. 

			Hulle het sommer direk van die hawe af hierheen gery. Die dop van die huis staan al, maar hulle doen nog die afwerking binne.

			Vince kon nie ’n oomblik langer wag om te hoor wat hy voorsien nie.

			’n Paar keer skud hy sy kop, bevraagteken iets of maak ’n ander voorstel.

			Teen die tyd dat Vince tevrede is, is albei sopnat gesweet onder die Mediterreense son. 

			“Hoe lyk dit met ’n Cisk?”

			“Dit sal baie welkom wees.” Katelijne is nie hier om te kla dat hy bier drink in die middel van ’n werksdag nie. En dit van iemand wat gebore is in die land wat die grootste verskeidenheid bier ter wêreld brou. Maar nou ja.

			“Julle het wondere verrig.” Die dakterras waar hulle met hul lafenis onder ’n prieel gaan sit, kyk uit oor die Ta’ Ċenċ-plato in die voorgrond. In die verskiet, anderkant die Ta’ Ċenċ-kranse wat feitlik loodreg die see in sak, is die water somerblou. Die landskap is tipiese Maltese garigue, en ryk aan flora en fauna.

			“Glo my, dit het nie sonder pyn en baklei gebeur nie. Soos die gesegde lui, egskeiding was nooit ’n opsie nie, maar soms het ek moord oorweeg.” Sy maag skud soos hy lag. “Pleks ek maar net elke keer vir Yolande haar sin gegee het, maar toe was ek dikwels onnosel genoeg om te stry. Raai wie het gewen.”

			Dis beslis nie ’n vraag nie.

			“Jammer sy was nie hier om jou te verwelkom nie. Sy is in Deruta om majolika-teëls vir die badkamervloere te gaan uitsoek. En ek het so ’n vae spesmaas ’n gesonke marmerbad is my voorland. Dis asof Yolande in ’n vorige lewe hier gebly het. Sy is ongelooflik begeester. En verskriklik trots daarop dat ons ’n hanetree van die Borġ l-Imramma-tempel bly.”

			“Daarvan het ek nog nooit gehoor nie?” 

			Vince leun nader asof hy bang is Yolande kan hom hoor, al is sy in Italië. “Tussen ons gesê, dit lyk vir my maar net soos klippe wat hier en daar gestapel is, maar sy is in vervoering. Dit dateer glo uit die tempelperiode, drie- of vierduisend jaar voor Christus. Dis glo nog nooit argeologies ondersoek nie. As ek haar kwaad maak, gaan dwaal sy daar rond.”

			“Dit moet wonderlik wees om so saam met jou geliefde aan ’n projek te werk. Al sit julle soms vas.” Thomas kan die verlange in sy eie stem hoor. “Om te sien hoe dit vorm aanneem.”

			“Dit is. Ons het gehoop ons sal reeds verder met die huis wees, dalk al gedeeltelik ingetrek, maar ons het nogal meer afgebyt as wat ons vermoed het. Yolande kan al klaar nie wag om te begin meubileer nie. En ek kan nie wag om hierdie dakterras in ’n pottetuin te omskep nie. Ek wil veral kruie plant. Van die minder bekendes ook. Die lekkerte is dat daar altyd nog iets sal wees om te doen.

			“Nietemin, my grootste vreugde is dat ek van hier af sommer kan stap na Mġarr ix-Xini. Die baaitjie wat doer lê. Heerlik vir snorkel, waarvoor ons albei lief is. Daar is ’n restaurant ook, maar verder niks. Bote mag ook net tot by die ingang van die baai kom. Dis lekker afgeleë, behalwe natuurlik nou. Die somervakansie fok alles ’n bietjie op met al die toeriste. Gelukkig sal ons hier uit die gedruis wees.”

			“Vince, ek dink nie ek het al ooit twee mense gesien wat nader aan die perfekte huwelik het as julle nie,” blaker Thomas dit uit.

			Vince se glimlag is nie heeltemal vrolik nie. “Perfek? Nee. Perfek vir ons? Beslis. Maar Thomas, jy het geen idee waardeur ons albei afsonderlik is voor ons mekaar ontmoet het nie. En daarna ook, gesamentlik, voordat ons kon trou. Yolande moes onder meer ’n kind aan die dood afstaan en ek ... Ek was maar ’n rowwe jek op my dag. ’n Paar harte gebreek en my eie ook in die proses gebreek gekry. Yolande was my redding en volgens haar was ek hare. Natuurlik sal sy altyd haar dogter mis, na haar bly verlang en natuurlik sit ek met spoke wat my soms nog jaag, maar ons maak die lewe vir mekaar soms houdbaar, dikwels onbeskryflik wonderlik en alles tussenin. Die lewe maal maar met ons almal, en ons almal het maar baie van die dinge wat gebeur op onsself gehaal.”

			Tyl Uilspieël het gesê die mense haat my, maar ek maak daarna, onthou Thomas. Maak hy daarna dat Katelijne al hoe verder verwyder van hom voel? Hoe kan hy dit ontmaak? Hoe kan hy in sy binneste minder seer voel daaroor dat dit gelyk het asof sy verlig – nee, bly – was toe hy vanoggend daarvandaan vort is?

			

		

	
		
			Dertien

			Sondag 17 Julie

			Vywerbaai

			Corali

			Sy word net ná middernag wakker in ’n bad sweet. Haar keel voel asof sy lemmetjies gesluk het en haar bors soos ’n blaasbalk wat lug lek. Sy strompel uit die bed, drink twee Panado’s terwyl sy rittel en beef van die koue en kruip weer in net om opnuut te begin sweet.

			Die afgelope week se werkery in die koue was seker nie ’n goeie plan nie.

			’n Hoofpyn klop asof daar ’n monstertjie met ’n beitel sit en hamer. Geleidelik begin die parasetamol darem ’n bietjie inskop.

			Dis asof sy in ’n beswyming is eerder as dat sy werklik aan die slaap raak.

			Sy droom, maar weet sy droom. Of sy droom dat sy droom.

			Beelde vliet deur die droom. Van Thomas. Van Jamie. Van Beatrix. 

			Die droom word ’n herinnering. ’n Herinnering wat opnuut plaasvind.

			Jamie sit oorkant haar. Hulle is in ’n restaurant. 

			“I want to put you among the stars, Cie-Cie, where you will outglitter and outshine even the brightest ones.” 

			Sy kyk hom vraend aan, nie seker of hy ernstig is nie al lyk hy dit wel.

			“Hoe ernstig is die probleme tussen jou en Thomas, Cie-Cie?” Hy het haar al so begin noem toe hulle aan die artikel oor haar skilderkuns gewerk het.

			“Soms voel dit onoorkomelik. Soms dink ek ons kan dit uitwerk. Ek weet net nie hoe nie. Ek het geen behoefte aan kinders nie en ek weet sommer ek sou ’n slegte ma gewees het. Vergeet om hulle kos te gee of by die skool te gaan haal, nie weet hoe om hulle te troetel nie, want ek is nooit getroetel nie. Daar is so baie dinge wat ouerskap verg, wat ek nie sou weet hoe om te hanteer nie. 

			“Thomas sê as ek eers ons kind in my arms hou, sal dit verander, maar hy onderskat die verantwoordelikheid en oorskat my. Hoe kan ek met hom trou in die wete dat hy kinders wil hê en ek nie?” Selfs teenoor Jamie kan sy nie die waarheid erken nie. Dat haar kanse op moederskap amper nul is.

			Jamie knik simpatiek. “’n Mens se geaardheid is jou geaardheid. Vra maar vir my. En ek weet ook hoe dit voel as jou geaardheid as teennatuurlik beskou word. As mense dink jy is verfoeilik omdat jy is soos jy is.”

			’n Lig gaan vir haar op. “Jy is gay?”

			Hy gee ’n laggie. “Ek wens dit was so maklik. Nie dat dit maklik is om gay te wees nie, dit weet ek, maar dis erger.” Hy leun vorentoe, sy donker oë intens. “Cie-Cie, belowe my jy sal vir geen siel vertel wat ek nou vir jou gaan sê nie? Ook nie vir Thomas nie.”

			“Wil ek weet, James?”

			“Jy moet weet wat die agtergrond is, maar niemand anders mag weet nie.”

			“Oukei.” Dit sal seker nie ’n verskil maak as sy nie vir Thomas kan sê nie, wat dit ook al is. Hy stel nie in James se wel en wee belang nie.

			James vleg sy skraal hande in mekaar. “Jy sien, met Mon âme piégée par ma queue het jy vergestalt wie en wat ek is. Soos jou vywervrou lyk ek soos die een ding, maar is in wese soos ’n ander. Sy lyk soos ’n vrou bo haar naeltjie, maar sy is ’n meermin van onder haar naeltjie. As jy net haar stert sien, is sy vis, maar sy is ook vlees in haar bolyf en vrou in haar hart. Ek is ’n man van onder die naeltjie, maar in wese is ek ’n vrou. ’n Vrou vasgevang in ’n man se lyf. 

			“Ironies genoeg is jy ’n vrou wat nie kinders in die wêreld wil bring nie. By my is daar ’n intense behoefte om swanger te raak en kinders te baar, maar dis fisiek onmoontlik. Die behoefte om ’n moeder te wees, is soms so intens dat ek my polse wil sny en net hierdie lewe verby kry. ’n Lewe waarin die gebrek aan een chromosoom bepaal het dat ek ’n man se lyf moet hê terwyl my siel dié van ’n vrou is.”

			Sy vou haar hande oor syne. “Dit moet verskriklik wees, James. Maar dis tog nie verfoeilik nie? En daar is operasies en ...”

			Sy kopskud maak haar stil. 

			“Daar is nog iets wat jy ook nie vir Thomas mag sê nie.”

			Sy knik net.

			“Ek is nie James White nie, Cie-Cie. Ek is die enigste seun van baron William Arthur Witherspoon. Ek staan in ons kringe bekend as lord James William Witherspoon. Ek is die erfgenaam van ’n adellike dinastie. Ons het die kasteel al aan die begin van die vorige eeu verloor, maar ons het een deel van die landgoed behou waarop my oorgrootjie ’n herehuis gebou het. Dieselfde oorgrootjie het ’n paar wyse besluite geneem en vandag is ons van die min adellikes wat nog werklik welvarend is. In my adellike ouers se oë is ek ’n abominasie. ’n Operasie is buite die kwessie, tensy ek heeltemal wegbreek van die familie en daarvoor het ek nie die geld of die moed nie. Ek is nie innerlik sterk soos ek vermoed jy is nie. Maar ek het aan ’n moontlike oplossing gedink. ’n Oplossing wat jou betrek.”

			“Vir my?”

			Hy knik. “Ek glo ek sal die moed van my oortuiging hê om van die familie weg te breek as ek genoeg geld kan maak om die operasie te ondergaan en daarna ’n gerieflike lewe kan lei. Ek sal nou wel steeds nie kan swanger word nie, maar ek sal ’n vrou wees.”

			“Nou hoe op aarde kan ek jou daarmee help?”

			Hy sit terug. “Jy, met jou talent, verdien roem en kan ons albei ryk maak.”

			Corali lag ongelowig. “Sê net hoe.” 

			“Ek het baie kontakte in die kunswêreld. Ons staan bekend as ’n familie wat slim beleggings in kuns maak. My ma is beskermvrou van ’n invloedryke kunsvereniging. Ek is bekend daarvoor dat ek nuwe talent ontdek. En die Witherspoon-naam dra gesag. Ek kan van jou ’n beroemde skilder maak, Cie-Cie. Een wat yslike bedrae vir jou skilderye behaal.”

			Sy kyk hom ongelowig aan. “Selfs al gebeur dit, hoe baat jy? Kry jy ’n agentefooi of wat?”

			“Ek koop jou skilderye vir ’n kleinerige, maar geloofwaardige bedrag. Moeder sal my finansier as ek my kaarte reg speel. Dan swaai ek my toorstokkie, praat met die regte mense en sit dit in die mark teen ’n goeie wins. Daardie wins deel ons vyftig-vyftig. Elke keer eskaleer die wins, want ek weet hoe om mense te oortuig hulle kry eintlik ’n winskopie. Dat jou kuns ’n uitstekende belegging is.”

			“Is dit nie oneerlik nie?”

			Hy skud weer sy kop. “Nee, jou skilderye verdien daardie hoë bedrae. Ons herverkoop nie iets minderwaardigs nie. Ons skep net vir jou die mark en die roem wat jy werklik verdien.”

			“En wat is die catch?”

			“Jy sal met my moet trou.”

			Corali gaap hom aan. “Hoekom trou?”

			“As ek trou, sal Moeder aan die res van die wêreld kan bewys dat ek nie gay of transgender is nie. Sy sal bly wees dat ek van besluit verander het en tog my lewe as ’n man voortsit. Daarom sal sy bereid wees om ons te finansier. Dis nie ons skuld dat jy nie verwagtend kan raak en ’n Witherspoon-erfgenaam kan produseer nie. Niemand hoef te weet dat ons nie seks het nie. Want ek kan nie, Corali. Ek kan my nie indink dat ek seks met ’n vrou moet hê nie.”

			“Jy bedrieg dus jou ma.”

			“Ek beding vir my ’n nuwe lewe. Ná ’n paar jaar, sê maar vyf, skei ons. Albei hopelik welaf. Jy kan met jou lewe aangaan nes jy wil. En ek kan my operasie ondergaan en uiteindelik met Michael trou.”

			“En Michael is?”

			“Michael White. Die man in my lewe. Een wat bereid is om vir my te wag en my by te staan deur die hele geslagsveranderingproses.”

			“Vyf jaar is lank om vir iemand te wag.”

			“As ons in vyf jaar kan regkry om van jou ’n ster in eie reg te maak, doen ons al goed. Dis minstens hoe lank dit sal neem. Michael verstaan dit.”

			“En Thomas?” 

			“Miskien is hy ook bereid om vir jou te wag? As hy jou belange op die hart dra, sal hy verstaan. Of miskien het hy teen daardie tyd ingesien dat jy sonder kinders beter is as hy sonder jou.”

			Sy skud haar kop. “Thomas sal nie hiervoor val nie, dit kan ek jou waarborg. Hy sal nie vyf jaar vir my wag terwyl ek met jou getroud is nie. Veral nie as ek hom nie kan vertel wat die agtergrond is nie.”

			“Dan is hy die verloorder en verdien jou nie. Maar jy sal hom wel onthef van die onmoontlike keuse wat hy binnekort sal moet maak. Hy sal moet kies tussen ’n lewe met jou en sonder kinders. Of ’n lewe sonder jou met kinders by ’n ander vrou. Want dis waarop dit neerkom.” 

			Corali vee oor haar gesig en skud weer haar kop. “Hemel, James, dit klink vir my na enorme risiko’s wat ons albei neem. En selfs as alles reg verloop, kry jy geld en die lewe wat jy wil lei met jou geliefde, maar ek net geld en roem sonder Thomas. Dit klink na ’n waansinnige plan.” 

			“Geld, roem en vyf jaar van luuks leef en aansien hê, is wat ek bied. Wie sê Thomas sal jou nie in elk geval los vir ’n vrou wat kinders wil hê nie? En wat word dan van jou?”

			’n Roggelende hoes ruk deur haar. Sy is ineens terug in haar donker kamer met haar brandende keel en lugweë. 

			As sy en Thomas net nie daardie middag nog vasgesit het nie, sou sy dit waarskynlik nie eens vir ’n oomblik oorweeg het nie. As Jamie nie aanhou wegbeitel het aan haar vertroue in Thomas en hulle verhouding nie. As sy en Thomas nie ’n laaste enorme uitval gehad het nie. As daar net ’n beter kans was dat sy hom tog sy sin sal kan gee. As sy nie so gesmag het na erkenning nie. As ... as ... as ...

			Sannat – Gozo

			Thomas

			Hy het nooit gedink hy sal sy kind se tweede verjaardag misloop nie. Dis nie iets wat ’n goeie pa doen nie.

			Hy wens hy was daar om haar lyfie teen hom vas te druk. Die kindergeur van haar in te adem. Die sagte hare en gladde vel onder sy vingerpunte te voel.

			In stede daarvan werk sy hande met sandsteenblokke ouer as menseheugenis. Eers as die spuitfontein klaar is, sal hy sy beeld se beplanning kan finaliseer. Die Gozitane is gelukkig meesters in hulle vak. Hy sit hand by en maak seker die planne word reg uitgevoer, maar hier is hy die leerling.

			Daar word weer ’n partytjie vir Trienke gehou. Weer by haar ouma en oupa. Hy skaam hom dat hy verlig is dat hy dit ten minste ook misloop.

			Hy het vroeg-vroeg al geskype, maar Trienke het nog geslaap. Hy sal maar later weer probeer.

			Hy mis sy kinders meer as vir Katelijne, as hy moet eerlik wees. Nou eers kom hy agter hoe gespanne die atmosfeer in hulle huis eintlik is. Hoe selde hy en Katelijne lag. Hoe selde hulle net doodgewoon gesels.

			Hier in die hittige son is dit asof die sweer ryp word en begin sug. Die etter wat uitloop, is die wete dat sy huwelik gedoem is. Maar daar is die kinders. Kinders wat hy so graag wou gehad het en nou afskeep. Selfs nie ’n plan gemaak het om op sy dogter se verjaardag tuis te wees nie. Maar wat sou dit gehelp het? Hy sou net moes saamsleep na die Wouterse toe. En as hy terugdink aan hoe Trienke se eerste verjaardag verloop het, voel hy skoon naar.

			Vywerbaai

			Corali

			Sy moes tog aan die slaap geraak het. Dis lig buite, sien sy deur die gleuf wat sy altyd tussen haar gordyne laat omdat sy daarvan hou om te kan sien wanneer dit lig word. Haar oë voel soos ’n fonteinpadda s’n en haar tong is ’n woestynsalamander. En sy moet wieps. Hoe kan ’n mens wil wieps terwyl jy so verskriklik dors is? 

			Corali steier uit die bed uit. Loop haar draai. Sy ruik die koors aan die warm vog wat uit haar liggaam kom. Duiselig vorder sy tot by die kombuis waar sy ’n bierbeker vol water skink. Drink dit halfpad leeg en vul dit weer. 

			Haar selfoon lê nog aan die laaier gekoppel op die kombuistoonbank. Sy vat dit en die water saam kamer toe, en nadat sy nog twee Panado’s afgesluk het, gaan lê sy weer dankbaar.

			Tussen roggelende hoesbuie word sy so half en half wakker. Een keer hoor sy veraf haar foon lui, maar dis net te moeilik om te voel waar sy dit êrens op die bed neergesit het.

			Moes Thomas gewees het. Of nee, hy is dan hier by haar. Hulle is in hulle apartement. 

			“Dit werk net eenvoudig nie, Thomas. Ek kan nie so aangaan nie. Ek kan nie eens meer op my werk konsentreer nie.” James se woorde ry haar soos ’n herhalende nagmerrie. Veroorsaak dat sy kortaf is met Thomas. Wat daartoe lei dat hy wil weet wat aangaan. Wat telkens uitloop op ’n woordewisseling.

			“O genade, dit sal nie deug nie. Niks moet tog ooit met jou werk inmeng nie. Dis tog ondenkbaar dat iets soos ’n verhouding jou konsentrasie moet verbreek.” Die sarkasme verdoesel nie die pyn in sy oë nie. “En dít, glo ek, is die rede waarom jy nie wil kinders hê nie. Vir my het jy nog tyd, maar kinders sal net te veel van jou en jou skildertyd verg. Is dit nie die eintlike rede nie, Corali?”

			In daardie oomblik weet sy wat haar besluit moet wees.

			“Wel, Thomas, van vandag af is jy ’n vry man. Gaan soek vir jou ’n vrou wat bereid is om ’n dosyn kinders te kry en haar hele lewe aan jou en die bloedjies toe te wy. Jy is reg. Ek wil die hoogste sport in my skilderwerk bereik en kinders sal dit onmoontlik maak. Want jy sien, terwyl ek snotneuse en stukkende knieë moet versorg, sal jy nog steeds met jou werk kan aangaan. Ek weier om my droom op te offer vir jou behoefte wat van my ’n slagoffer sal maak.”

			“Ek het nooit besef jy is so selfsugtig nie, Corali.”

			“Noem dit wat jy wil. En net sodat jy weet, James het my gevra om te trou. Hy wil ook nie kinders hê nie en hy het my belowe hy sal my op die kunstenaarsmap kry. Hy het die kontakte en die middele.”

			Thomas se onderkaak sak. “Dan het jy vir my gelieg. Dan is julle sogenaamde vriendskap nie platonies nie. Jy het my verneuk.”

			Sy kan nie toelaat dat hy dit glo nie. Dat sy selfsugtig en agter roem aan is, ja, maar nie dit nie. “Nee, ek het jou nie verneuk nie.”

			“Is jy verlief op die man?”

			Sy skud haar kop, haar keel te toegeknyp om te praat.

			“Dus trou jy met hom sodat hy jou beroemd kan maak.”

			Sy knik.

			“En hy? Is hy verlief op jou?”

			Sy mag nie vir hom sê van James se ware rede nie, dus haal sy net haar skouers op, steeds onmagtig om te praat.

			Thomas druk sy hande in sy broeksakke. “Wel, een ding weet ek nou, ek het jou waaragtig nooit geken nie. Ek kan nie glo hierdie fortuinsoeker van ’n vrou wat voor my staan, is my Corali nie. Die Corali wat ek liefhet asof sy deel van my ledemate is, kan onmoontlik nie so roemsugtig en egosentries wees nie. Om te dink ek het selfs begin aanvaar dat ek dalk nooit kinders sou hê nie. Begin verstaan dat ek sal moet kies tussen jou en kinders en diep in my hart geweet dat ek nog sonder kinders kan wees, maar nie sonder jou nie.” 

			Die klem om haar keel gee skiet. “En oor die jare sou jy my altyd verwyt het daaroor. Dis ’n Catch 22, Thomas, en ek is al een wat dit kan verbreek.”

			“Deur met daardie bleeksiel-Brit te trou? Sonder dat jy hom liefhet? Sonder dat jy weet of hy enigiets vir jou voel? En jy dink ’n suksesvolle huwelik kan daaruit voortkom, maar nie een met my nie?”

			Hier moet ’n doodsteek kom anders gaan sy begin huil en nie weer kan ophou nie. “Ten minste sal ek my kuns hê. Dit sal James nooit van my wegvat nie.”

			Thomas se kop hang terwyl hy dit stadig heen en weer skud. “Ek kan dit nie glo nie,” prewel hy voor hy omdraai en wegstap. Die voordeur klap agter hom toe.

			Maar hoekom bly die deur klap-klap-klap?

			“Corali, wat de donner gaan aan?”

			Dis nie Thomas nie. 

			“Corali, ek gaan hierdie bliksemse venster breek as jy nie oopmaak nie.”

			Sy maak haar brandende oë op ’n skreef oop. Leon se stem.

			“Corali!” Nog ’n hou teen die venster.

			Sy kom dronkerig orent. Deur ’n gleuf in die gordyn sien sy ’n skyf van Leon se bekommerde gesig.

			“Sluit oop die agterdeur, magtag, vroumens!”

			Sy strompel uit die bed, loop met dom voete agterdeur toe en draai die sleutel.

			Leon vang haar net betyds toe haar bene haar nie meer wil dra nie.

			“Fok, Corali! Hoekom het jy my nie gebel nie?” 

			Sy is skaars bewus daarvan dat hy haar na haar bed toe sleepdra. Voel ’n koel waslap oor haar gesig voor sy weer wegdommel.

			Êrens tussen deurmekaar drome voel sy ’n pyn in haar boud. 

			Sy raak weer weg, maar Leon skud haar wakker. Dwing haar om pille te sluk.

			Slaap neem weer oor. “Thomas!” roep sy, maar Thomas is weg en wil nie weer terugkom na haar drome nie.

			

		

	
		
			Veertien

			Dinsdag 26 Julie

			Vywerbaai

			Corali

			Sy trek die duvet hoër op toe Boeta inkom – die eerste gesig buiten Leon s’n wat sy in meer as ’n week sien.

			“Hel, maar jy kan ’n mens laat skrik.” Boeta skud sy kop, kommer sit in die plooi tussen sy wenkbroue. 

			“Hallo, Boeta.” Haar stem klink nog asof haar stembande van puimsteen gemaak is. 

			“Jy lyk nog te siek om uitgekak te word, maar ek sou graag wou.” 

			“Leon was goed genoeg daarmee.”

			“Geen wonder nie. Weet jy ooit hoe siek jy regtig was? Leon sê dis die ergste geval van brongitis wat hy nog gesien het. Dit was so hittete of dit het oorgeslaan na longontsteking. As hy jou nie betyds gekry het nie, jou nie deur die opening in die gordyne gesien lê en jou hoor hoes het nie, kon jy verdomp doodgegaan het.” Hy lyk eintlik kwaad van ontsteltenis.

			“Maar nou het hy en ek is nog op die ondermaanse.” Dit kom effens grimmig uit. Daar was ’n stadium gedurende haar siekte toe sy eintlik gewens het sy gaan maar liewer dood. Sy het in elk geval nie veel om voor te leef nie.

			Boeta kom sit op die stoel langs haar bed. “Ek hoop nie jy slaan boonop ’n depro nie.”

			Die koorsdrome van Thomas het haar opnuut laat besef hoe ’n verskriklike gemors sy van haar lewe gemaak het. Trane stoot weer op. Dis asof die siekte haar beheer oor haar traankliere laat verloor het. Haar emosies ook.

			“Corali?”

			“Ek is maar net ’n bietjie broos, Boeta.”

			“Wil jy hê ek moet die TV vir jou hierheen skuif? Iets om jou aandag af te lei van al jou pyne en skete?”

			Sy skud haar kop.

			“Iets om te lees dan?”

			Sy haal haar skouers op. “As jy wil, maar my aandagspan is maar kort.” Sy slaap nog die meeste van die tyd.

			Boeta se oë gaan oor die bedkassie. Medisyne, ’n glas vrugtesap en ’n fynbosblom wat Leon sommer in ’n leë bottel gedruk het, is al wat hy sal sien.

			“Leon sorg gelukkig mooi vir jou. As dit nie vir hom was nie ...” Hy skud weer sy kop. “Ek verstaan hy het in jou vrykamer ingetrek terwyl jy op jou ergste was.”

			“O?” Sy weet net hy was altyd daar wanneer sy hom nodig gehad het. Haar toilet toe gehelp. Haar selfs gehelp om natgeswete slaapklere vir varses te ruil. Haar bed skoon oorgetrek terwyl sy vir die eerste keer kon gaan stort sonder om om te donder.

			Daar sal seker ’n tyd kom dat sy verleë sal voel oor alles wat hy van haar oorgewig lyf gesien het, maar op die oomblik het sy nie eens daarvoor krag nie.

			Sy moes weer aan die slaap geraak het. Dis skemer buite. Boeta sit langs haar bed in skoon klere. Sy kan ruik hy het onlangs gestort. 

			“Hei.” 

			Hy kyk op van die boek wat hy aan die lees is. “Hei.” Hy glimlag breed. 

			“Is jy nou my nurse?” 

			“Ek gee net jou dokter ’n bietjie van ’n break.”

			Corali sukkel regopper en Boeta is by om kussings agter haar nek in te druk.

			“Dankie, Boeta. Maar dis darem seker nie meer nodig dat julle my heeltyd oppas nie. Ek is nou oukei.” ’n Hoes skeur weer haar lugweë uitmekaar.

			“Ja, ek hoor so.” Hy huiwer ’n oomblik. “Jy praat in jou slaap. Wie is Thomas?”

			Sy kan hom net verstorwe aankyk terwyl trane by haar ooghoeke uitsypel.

			“Oukei. Ek sal nie weer vra nie, maar as jy wil praat, het jy ’n oor.”

			Sy skud net haar kop. 

			“Raait. Ek het vir jou ’n puzzle gebring. En die seuns se puzzle-skinkbord.” Hy tel ’n plat boks op van die vloer af en wys haar die prent voorop. “Sy het my aan jou laat dink.”

			Corali herken dadelik Spirit of flight. “Dis een van haar heel bestes,” prewel sy terwyl sy na die afbeelding staar. Die godin wat die krag is agter die beweging van lug se gesig is omring van voëls, vlieënde visse, tuimelende blare, perdeblomsade en wildevybome. Vlinders en feë dans vlietend en vry om haar. 

			Boeta frons. “Wie s’n?”

			“Die fantasieskilder, Josephine Wall. Sy het skatryk geword uit die lisensiëring van haar werk. Ek het by haar geleer dat ’n mens nooit swart gebruik nie, maar jou eie donker tone meng. Byvoorbeeld burnt umber met ultramarine blue.”

			“Ken jy haar dan?”

			“Ons het mekaar per geleentheid ontmoet.” Dit was by die New Forest Fairy Festival wat jaarliks in Burley gehou word. 

			Sy het haar verlustig in die uitstalling van fantasieskilderye en besef sy mis nogal haar potboilers waarin sy ook voorheen haar weergawe van feëriek in akriel uitgebeeld het. Sy het dit altyd geniet om tussen haar ernstige werk deur kommersiële goed te skilder. Dit het haar kop oopgemaak vir die swaarder goed. Amper soos om ’n Mills & Boon te lees ná ’n moeilike eksamen. Maar Jamie wou nie hê sy moet meer kommersiële werk doen nie. Dit sou haar reputasie as ernstige kunstenaar skaad.

			Boeta sit ’n skinkbord vir legkaarte op die leë kant van die dubbelbed. “Jy kan dit hierop bou en dan later dra waarheen jy wil.” 

			“Jy is dierbaar, Boeta. Baie dankie.”

			“Plesier.” Hy aarsel. “Hierdie Thomas. Wil jy sy bene gebreek hê?”

			Sy gee ’n flou laggie. “Nee. Ek hoop hy is baie gelukkig waar hy ook al nou is. Ek is die een wat hom seergemaak het, nie andersom nie.” Sy maak haar oë toe. Ineens weer doodmoeg.

			Toe sy weer wakker word, staan Leon langs haar bed met die skoottafeltjie, ’n bakkie sop daarop.

			“Jy moet eet, Corali.”

			Sy knik en skuif weer regop. Hy kry die skoottafeltjie staangemaak. Sy kyk op. “Dankie, Leon. Boeta sê jy het my lewe gered.”

			Leon se wange raak pienkerig. “Hy oordryf, maar jy was baie siek. En ek is immers steeds ’n dokter al is ek afgetree. Toe, eet.”

			Sy neem ’n slukkie van die sop, ineens honger.

			“Corali, ek gaan vir jou ’n ligte antidepressant voorskryf. Net vir ’n rukkie. Net om jou te help om emosionele ekwilibrium te kry.”

			“Leon, met alle respek, ek dink dis jy wat antidepressante nodig het. Ek is fine.”

			“Jy is nie. En nee, ek is ook nie. Ons begin dit saam gebruik. Hoe klink dit?”

			“Hoekom gebruik jy dit nie al lankal nie?”

			“Ek wou nie my emosies afstomp nie. Dit was stupid van my. Terwyl ek jou opgepas het, het ek besef hoe kosbaar die lewe is. Hoe kosbaar jou vriendskap vir my geword het. Al sien ons mekaar omtrent nooit nie, weet ek jy is daar as ek jou nodig het. Dat jy verstaan. Nie uitpraat nie. Dat jy omgee. En my tog toelaat om op my eie te probeer regkom as ek wil. En om jou te help deur jou siekte heen, het my laat voel ek kan tog nog iets vir my medemens beteken.”

			Corali eet haar sop klaar en druk haar mond met die papierservet droog. “Dink jy daar is ’n hiernamaals?” vra sy toe Leon die skinkbord wegneem.

			“Ek weet nie. Maar ek het so ’n vae spesmaas as ’n mens glo daar is een, sal daar een wees. En ek dink ons skep ons eie hiernamaals. Soos ’n mens dit vir jouself verbeeld, so sal dit wees. As jy glo in harpe en engele en goue poorte, is dit wat jy kry. Hel en verdoemenis, dis wat jy kry. Niks, net wurms wat die vlees verwoes? Dis wat jy kry.”

			“Ek hoop net daar is ’n donnerse goeie art shop en lekker wyn.”

			“Dan is dit wat jy sal kry. Maar mag ek jou daaraan herinner dat albei ook hier beskikbaar is? Benut dit.”

			“Hoe lyk jou hiernamaals?”

			Hy dink ’n oomblik na. Die uitdrukking in sy oë word sag. “Ek en Nonnie lees vir mekaar liefdesgedigte voor terwyl Lennie by ons lê en slaap.”

			En dit kan hy nie hier op aarde vermag nie. Nes sy nie die keuse wat sy gemaak het, in die ondermaanse kan verander nie. Dalk kan sy dit deel maak van haar beeld van ’n hiernamaals. Dat James nooit by die kunsuitstalling opdaag nie, en sy en Thomas ’n oplossing kry vir die kinderkwessie. 

			Leon druk die servet teen eers haar een oog en toe die ander. Versigtig en met ’n teerheid wat haar net harder laat huil.

			Woensdag 17 Augustus

			Gent

			Thomas

			Nadat hy gewoond geraak het aan die ruim woonstel waarin hy in Sannat gebly het en die ooptes en stilte om Vince-hulle se villa, voel die huis beknop en die Gentse buurt benouend. 

			Maar hy het reeds langer gebly as wat beplan was, en toe Katelijne aandring dat hulle ten minste hul derde huweliksherdenking saam moet deurbring, het hy ingestem. 

			Hy het so daarna uitgesien om die kinders weer vas te hou, maar hulle is op die oomblik nog sku vir hom asof hy in die amper ses weke wat hy weg was vir hulle ’n vreemdeling geword het. Hulle het opmerklik gegroei ook. Hy raak nog gewoond aan die twee se groter weergawes.

			Dis ook vir hom opmerkliker as ooit dat Katelijne werklik haar moederskap nou geniet. Dit verras hom opnuut hoe erg sy oor Thomé is en sy is veel geduldiger met Trienke ook. Gelukkig is Trienke steeds die appel van haar ouma en oupa se oog.

			Vir hom is elkeen van sy kinders op ’n ander manier ’n hartpunt.

			Die geskenke wat hy saamgebring het, bring heelwat plesier. Katelijne lyk veral bly oor die vaas van Gozo-glas wat Yolande hom help uitsoek het by die glasblaser in die Ta’ Dbiegi Craft Village. Tussen die krulle en draaie in die glas kom dieselfde blou as Katelijne se oë na vore.

			“Dis pragtig, Thomas. Regtig pragtig.” Sy gee hom ’n pikkie op die wang en sit die vaas buite bereik van kinderhande. “Terloops, ek neem jou vanaand uit vir ete.”

			“Nè? Ek dag dis my voorreg.”

			“Papa het besluit dat ons ’n romantiese aandjie uit verdien en aangedring dat hy daarvoor betaal as herdenkingsgeskenk. Dus kon ek kies en keur uit restaurante.” 

			Met ander woorde as haar man betaal, kan hulle nie kies en keur nie. Wat seker die waarheid is. 

			“Ek het vir ons plek bespreek by die Sushi Palace.”

			Gelukkig is hy lief vir soesji. “Dit klink heerlik.”

			“En ek het gedink ons kan daarna gaan dans.”

			Ag toggie. “Êrens waar ons stadig kan dans?”

			“Daar sal seker stadiger nommers ook wees.” Haar glimlag is amper guitig.

			Voorspel dit wat hy hoop dit voorspel? Was hierdie ses weke weg van mekaar dalk net wat hulle nodig gehad het? Durf hy dit hoop?

			Vywerbaai

			Corali

			Al weer stormagtige Augustus. Haar vierde Augustus sedert sy teruggekom het. Weggejaag is. Verbied is ... ja, ja, oukei. Maar sy het darem ’n ander uitlaatklep.

			Die werk aan die trap het tot stilstand gekom as gevolg van die weer. Aanvanklik het dit haar frustreer tot sy weer in die ritme gekom het om binnenshuis aan kleiner goed te werk. Eintlik is dit goed, want nou kan sy oefen vir die trap. Sy gebruik dieselfde motiewe wat sy daar wil gebruik op kleiner goed en eksperimenteer met verskillende kleure voegbry. Iets wat snaaks genoeg help om ’n illusie van dimensie te skep.

			Die legkaart van die windgodin wat Boeta vir haar gebring het, het sy voltooi terwyl sy herstel het van die brongitis en nog te swak gevoel het vir enigiets anders. Dit het haar op ’n eienaardige manier gehelp. Dit was asof sy haarself in die proses weer min of meer aanmekaargeflans het. Weer aanmekaargesit het wat stukkend is in haar lewe.

			Sy het begin wonder of sy nie dalk weer in die fantasiegenre moet begin skilder nie, maar sy weet dit sal haar juis lus maak vir ernstige werk. Buitendien, sy geniet die mosaïekwerk, die uitdaging daarvan. 

			Deesdae voel sy rustiger. Dalk is dit die bleddie antidepressante wat tog help. Of miskien voel sy beter noudat sy by Boeta meer uitgevind het oor hoe om gewone teëlwerk te doen, heel teëls teen mure en op vloere. Hoe dié gesny en gepas en gegom word. En dit berus toe min of meer op dieselfde prinsiep as mosaïekwerk behalwe dat ’n mens met reguit lyne moet werk. Baie reguit en baie ewe ook. En sy is nie lief vir reguit en ewe nie. Kubisme veral, het haar nog nooit aangestaan nie.

			Boeta het belowe hy sal haar laat weet wanneer hy die teëlwerk begin doen in die huis wat hy tans opknap sodat sy kan sien hoe dit in die praktyk werk. ’n Badkamer wat hy vir die Murrays van die Spaanserige huis aanbou. Vir die dogter glo.

			Vir Fynn Murray het sy al raakgeloop wanneer hulle vakansies hierheen kom en nou en dan ’n paar beuselagtighede met hom gewissel. Sy vrou sien sy egter selde. Die dogter ook. ’n Pragtige blondekoppie, maar volgens Boeta vrek bederf. Marilyn was nog nooit weer hier nadat hulle mekaar daardie een keer raakgeloop het nie.

			Maar die Murrays en hulle doen en late het niks met haar uit te waai nie. Die punt is, as sy by Boeta kan leer van teëlwerk, kan sy Leon uiteindelik vergoed vir alles wat hy vir haar gedoen het gedurende haar siekte. Hom help om sy vrou se idee van feng shui uit te voer.

			Die afgelope tyd was hy skaars, maar dis geen wonder met hierdie weer nie. Sy hoop maar sy antidepressante werk.

			Saterdag 27 Augustus

			Gent

			Thomas

			Die sweiswerk van die struktuur vir die Gozo-seevrou vorder goed. Hy kan nie wag om met die kleiwerk te begin nie, maar eintlik is goeie struktuur die belangrikste deel van ’n beeld. Hy en die vakmanne by die gietery kom goed oor die weg en hulle gee nie om dat hy tussenbeide tree en sekere dele self sweis nie.

			Agter Yolande se rug het Vince gevra dat die seevrou se gesig soos Yolande s’n moet lyk. Hy het dadelik ingestem. Sy het lekker sterk gelaatstrekke. Hoë wangbene, ’n sterk kaak, slanke nek. Vince het net nie besef dat Thomas nie van een of twee foto’s af kan werk nie. Die aap moes toe maar uit die mou en Yolande ingelig word sodat hy die regte foto’s in die regte sekwensie kon kry. 

			Hy wonder wat die twee sou gesê het as hy aangedring het om ook naakfoto’s van haar bolyf te neem, maar hy het dit nie eens oorweeg nie. Hy het foto’s van ’n kunstenaarsmodel wat min of meer dieselfde lyf het as Yolande. Hy sal daarmee kan regkom. Hulle verwag immers nie ’n presiese replika van Yolande nie, net ’n gelykenis.

			Nou nog kan hy nie daaroor kom dat ’n huwelik kan wees soos Vince en Yolande s’n nie. Selfs as hulle vassit, is dit duidelik dat dit ’n gee-en-neem-verhouding is. Wat nie te sê is ’n stryery tussen hulle kan nie hittig raak nie, maar dit eindig gewoonlik in ’n gelag en een van die twee wat toegee.

			Dit was seker te veel gevra dat sy eie huwelik sou regkom net omdat hy en Katelijne ’n ruk uitmekaar was. Nie dat daar werklik onmin is nie. Katelijne gaan maar net weer haar eie gang. Haar lesse. Haar clubbing saam met vriendinne. Vererg haar maklik vir hom, maar solank hy stilbly, baklei sy nie. Daar is net geen innigheid nie en dis wat hy die meeste mis. Dit en ook die soort diepsinnige gesprekke en redenasies wat hy en Corali ... Nee, aan haar moet hy nie dink nie.

			Wanneer hy en Katelijne gesels, is dit oor die kinders, haar vriendinne, haar ouers, flieks wat sy gaan kyk het. Om oor wêreldgebeure of kuns of ’n boek wat hy gelees het te probeer praat, is futiel tensy die boek verfilm is. Een van die vakmanne by die gietery is gelukkig ’n ywerige leser soos die meeste Vlaminge is en hulle gaan drink soms ’n bier en gesels oor wat hulle gelees het. Of oor nuwe gietprosesse. Die vakman is ook baie geïnteresseerd in die kunste, al is dit beperk tot bronsbeelde. Van sake wat nie Europa betrek nie, weet hy weinig, maar verder is hy ’n lekker gespreksgenoot en dit vergoed darem vir die oppervlakkigheid tuis.

			By KASK het hy vir Maaike gehad. Hulle het baie gehad om oor te gesels. Veral nadat hy ’n paar van haar Kunsgeskiedenisklasse interessantheidsonthalwe bygewoon het. Hy mis hulle gesprekke wat dikwels sommer so tussen klasse deur plaasgevind het. Boonop is sy sag op die oog. 

			Maar hy mis nie sy pos by KASK nie. Nie vir ’n oomblik nie.

			Noudat hy ses dae per week van lig tot donker in die studio of gietery werk, loop hy die poetsvrou mis en die meeste van die tyd ook die au pair. Sondae bring hulle as gesin saam deur en het die au pair vry. Laas Sondag was hulle by Katelijne se ouers en hy moet sê hulle was hom nogal ter wille. Kees wou alles weet van Gozo terwyl Katelijne haar ma in die kombuis gehelp het. Trienke het heerlik om hulle voete gespeel in die lekker somerweer en Thomé het lê en kraai op sy kombersie.

			Môre gaan hulle na die Play Beach in Gentbrugge. Met die verskillende speelsones wat volgens ouderdom ingedeel is, sal selfs Thomé saam met babas van sy eie ouderdom wees. Die mannetjie word nou vinnig groot. Op agt maande kan hy al amper op sy eie sit. Selfs tandesny kry hom nie onder nie. Hy glimlag en lag vir alles.

			Trienke ontaard nou in ’n regte babbelkousie. Sy kan al kort sinne maak. Gelukkig lyk dit nie asof haar Vlaams gely het onder sy aanvanklike Afrikaans-pratery nie. Van die terrible twos waarvan hy gehoor het, is daar nog nie tekens nie, maar sy weet beslis wat sy wil.

			Afgesien van die donker hare wat sy by hom geërf het, is sy haar ma uitgeknip. Dit lyk amper asof die blonde Thomé nou weer meer na hom trek. Hy is ’n lang baba. As hy aanhou groei soos nou, sal hy waarskynlik op twaalf al langer as sy ma wees. 

			Hy ys om te dink hoe dinge tussen hom en Katelijne teen daardie tyd sal wees. Sal hulle ooit nog bymekaar wees? Hy het goeie rede om te twyfel, maar die vet weet hy gaan sy bes probeer om ’n goeie huwelik te hê, al is dit nie die soort huwelik wat hy eintlik graag sou wou gehad het nie.

			Vywerbaai

			Corali

			“Ag, nee, hel, Boeta, dis boring.”

			“Wel, as wil jy leer om teëlwerk te doen, moet jy gewoond raak aan boring. Dis presisiewerk. Jy kan nie sommer net rond en bont werk soos met jou goed nie.”

			Corali rol haar oë, maar pas verder die spasieerders tussen die teëls in. As hy maar weet watter ellende sy haar op die hals gehaal het met die stoeptrappe sal hy ’n ander deuntjie sing.

			“Terloops, ek hoor Fynn se vrou is laas jaar gediagnoseer met kanker.”

			Sy kyk vinnig op na Boeta. “Aggenee! Dis verskriklik. Hoe ernstig?”

			“Bestraling- en chemo-ernstig. Dis nou volgens Alet, en soos jy weet, is sy die skinderkoerant van die dorp wat van meer dinge weet as wat eintlik gebeur.”

			“Hoe oud is die dogtertjie nou?”

			“So tien, skat ek. So oud soos Daaf.” Hy skud sy op. “Fiona het my al my dae gegee toe ek hier begin verbou het. Ek wonder of haar siekte die rede is dat sy so moeilik was. Ek kan my nie eens indink hoe erg dit moet wees nie.”

			“Gelukkig is baie soorte kanker darem nou geneeslik. Ek hoop Fiona is vroeg genoeg gediagnoseer.”

			“Sal nie weet nie. En ek weet ook nou nog nie hoekom jy wil leer hoe om te teël as jy so laks is daarmee nie. Toe-toe, kry spoed.”

			“Ek wil vir Leon wys hoe.”

			“Om te?”

			“Daardie teëls wat jy my help huis toe bring het? Sy vrou het dit laat afkap en dis nooit weer ná haar dood vervang nie.”

			“Ek kan vir hom ’n kwotasie gee.”

			Corali skud haar kop. “Nee, ek wil juis hê hy moet werk hê vir sy hande. Dit behoort hom ’n ruk uit die kwaad te hou.”

			“Dan is die stories dat hy te diep in die bottel kyk waar?”

			“Ek praat nie uit nie.”

			“Raait. Ek verstaan.”

			“Leon is ’n goeie man, Boeta. Net effens verlore. Eensaam met te min om te doen.”

			“Is daar iets aan die broei tussen julle?” Boeta gee vir haar nog ’n hopie teëls aan.

			“Is jy nou laf? Natuurlik nie.”

			“O. Ek het net gedink hy het jou darem baie goed opgepas toe jy amper die emmer geskop het.”

			“Ek het g’n amper die emmer geskop nie. En hy is ’n dokter. En ons is so soort van pelle. Dis al.”

			“Raait. Jou lyn loop skeef.”

			“Die teëls is bleddie skeef, nie my lyn nie.”

			“Corali, check jou spacers. Ek wil nie hê Fynn moet weier om my te betaal oor my appy kak drooggemaak het nie.”

			“Appy se gat.” Corali kom orent en vee die teëlgom aan haar sitvlak af. Gelukkig het sy haar oudste jeans aangetrek. “Ek kan nou vir Leon wys. Hy moet maar self uitfigure van reguit lyne.”

			“En level, nè. ’n Level is jou beste maat ná die teëlsnyer en spacers.”

			“En level. Ja, baas, ek sal vir hom sê.”

			“En vir die muurteëls, die gate kap in die pleister, nè. Anders vat die goed nie en donner dit af.”

			“Donner dit af. Ja, baas.”

			“Nou toe, skoert sodat ek kan regmaak wat jy verbrou het.”

			“Ek het g’n ...”

			Boeta wikkel sy wenkbroue deur se kant toe. “Move, suster.”

			“Ja, broer. Bye. Kom drink ’n bier by my as jy klaar is hier.”

			“Raait. Maak so.”

			Selfs die kort entjie se stap laat haar koud kry tot in haar murg. Boeta kan darem waaragtig nie regtig dink daar is iets tussen haar en Leon nie. Daar is seker maklik ’n twintig jaar ouderdomsverskil en buitendien, hy is nog verknog aan sy vrou. 

			En sy prewel glo nog Thomas se naam in haar slaap.

			Maar hulle is albei eensaam.

			Nee, hel. Sy moet haar kop laat lees. Dis nou weer Boeta wat haar aan sulke strooi laat dink.

			

		

	
		
			Vyftien

			Sondag 28 Augustus

			Gent

			Thomas

			Trienke geniet haar gate uit saam met nuwe maatjies en Thomé ontdek ander babas van sy ouderdom. Thomas kan hulle albei in die oog hou terwyl hy en Katelijne iets eet. Hulle geselsies droog spoedig op.

			Hy kan nie help om hulle te vergelyk met Vince en Yolande wat gewoonlik land en sand gesels nie. Hulle het dit deesdae natuurlik meesal oor die huis en hulle verdere planne, maar wanneer hy by is, gesels hulle oor amper enige onderwerp onder die son. 

			Miskien het hy en Katelijne ’n gemeenskaplike projek nodig. Maar wat?

			Hy kan hulle gebrek aan gedeelde belangstelling nie meer toeskryf aan ’n te groot ouderdomsverskil nie. Vince is ook minstens tien jaar ouer as Yolande. Hulle is ook nie eners nie, verskil eintlik in baie opsigte van mekaar, maar dis duidelik dat hulle wel eners voel oor mekaar. Daar is so ’n diep innigheid en wedersydse begrip tussen die twee. En hulle deel ’n sin vir humor. Lag oor dieselfde soort goed, sien die humor in situasies in. Wat hom laat besef het hoe humorloos die Wouterse is.

			Sou dit wees omdat sy en Katelijne se agtergrond so verskil? Dat hulle nie in dieselfde land en kultuur grootgeword het nie? Sy ’n verloopte Katoliek is en hy ’n verloopte gatjieponder? Sy van Europa is en hy van Afrika?

			Natuurlik sal dit alles ’n invloed hê op enige verhouding, maar liefde en respek vir mekaar behoort mos al die verskille te kan oorbrug?

			Die vraag is hoeveel liefde en respek daar tussen hulle oor is ná drie jaar saam. Het hy Katelijne nog lief? Respekteer hy haar vir wie sy is of wil hy eintlik hê sy moet anders wees? Wees soos hy hom verbeel het sy was voor hulle getroud is?

			Vir hom was sy soos ’n eksotiese vlinder. Vrolik. Selfs wanneer sy net gestap het, het dit gelyk asof sy dans. Haar ligte aanslag op die lewe was vir hom verfrissend. Hy het gedink dit sal sy effense neiging tot swaarwigtigheid balanseer. En natuurlik was hy mal oor haar pragtige lyf en haar lieflike gesig. En dit is hy nog. Hy is ’n man. Boonop ’n beeldhouer en dus nog meer visueel ingestel as die gemiddelde man. Maar dis nie genoeg nie, weet hy nou. En haar ligsinnigheid het nie balans gebring nie. As hy moet eerlik wees, verveel dit hom nou dat sy oor niks anders as beuselagtighede kan praat nie.

			“Thomas! Dis ’n verrassing!” ruk ’n bekende stem hom uit sy mymering.

			Toe hy opkyk, staan sy gewese kollega by hulle tafel.

			Hy kom glimlaggend orent. “Maaike! Wat maak jy hier?” 

			“My woelwater speel terwyl ek ’n bietjie kan ontspan. Julle seker dieselfde?” 

			“Ja, ons het twee woelwaters.”

			“Julle kan bly wees julle kan beurte maak om na die kinders om te sien. Veral met twee. Vir ’n enkelma is dit nie so maklik nie. Dankie tog vir plekke soos dié.” Sy leun oor na Katelijne en steek haar hand uit. “Maaike. Kollega van Thomas toe hy nog by KASK was. Aangenaam.”

			Katelijne kyk haar op en af, neem haar hand opsigtelik teensinnig. “Katelijne. Thomas se vrou.”

			“Katelijne, Maaike is ’n dosent in Kunsgeskiedenis. Ek het meer by haar oor die vak geleer as van my eie dosente.” Hoekom hy ongemaklik voel, weet hy nie mooi nie. Miskien die grimmige trek om Katelijne se mond.

			“Hoe oud is jou seuntjie nou?” probeer hy opmaak toe Katelijne nie op sy woorde reageer nie. 

			“Drie en ’n half en ’n handvol, glo my!” Maaike se glimlag spreek van liefde. “Wat my laat dink, ek moet weer ’n draai daar maak. Geniet die res van die dag!”

			“Hoekom het jy my nooit van haar vertel nie?” vra Katelijne toe Maaike skaars ’n paar treë weg is.

			“Ek is seker ek het al. Soos jy gehoor het, sy was een van my kollegas.” Katelijne was nooit geïnteresseerd in enigiets wat by KASK aangaan nie, maar om dit nou te noem kan dalk net ’n vonk in die kruitvat wees.

			“Wanneer het jy nogal meer by ‘die enkelma’ geleer as by jou eie dosente?” 

			“Ek het ’n paar keer ingesit by haar klasse en verder sommer so in die verbygaan gesels. Hoekom lyk jy so nors?”

			“Sy is mooi. En sexy. En slim. Boonop weet jy sy het ’n seun. Julle moes oor meer as simpel kunsgeskiedenis gesels het. En jy het my nié van haar vertel nie. Ek sou onthou het.”

			Thomas begin lag. “My liewe Katelijne, moenie vir my sê jy is jaloers nie?”

			“Moenie my boonop uitlag nie!” Sy vlieg orent.

			“Katelijne, bedaar. Daar is hoegenaamd geen rede om jaloers te wees nie. Eerlikwaar.” Hy hou sy hand na haar uit. “Toe, kom sit weer. Ek moet nog betaal.”

			Sy klap venynig na sy hand, hard genoeg dat hy dit deeglik voel. “Ek gaan Thomé haal. Betaal en kry vir Trienke. Ek wag buite.”

			Thomas kyk haar verdwaas agterna. Katelijne, jaloers? Hoe is dit moontlik? Hy kry dan soms die idee sy hou nie eens veel van hom nie.

			Toe hy ’n protesterende Trienke gaan haal, gaan daar uiteindelik ’n lig vir hom op. Haar jaloesie gaan nie oor hom of haar gevoelens vir hom nie. Dit gaan daaroor dat sy nie die middelpunt van sy belangstelling was vir daardie paar oomblikke in Maaike se teenwoordigheid nie. 

			Is dit nie dalk die rede waarom sy Trienke nie kon aanvaar nie? Omdat sy jaloers was op die aandag wat Trienke van hom en haar ouers gekry het? Sy was nie meer die as waarom hulle lewe gedraai het nie. Sy was nie meer haar ouers se enigste dogtertjie of sy nimf nie. Nie meer die enigste vrou in sy lewe nie. Met Thomé was dit anders omdat hy ’n seun is. Trienke, het sy gevoel, het haar rol oorgeneem.

			Kan sy werklik op twee en dertig nog so onvolwasse wees? 

			Vywerbaai

			Corali

			Sy ry die paar blokke na Leon se huis toe. Dis net te koud en nat en winderig om te stap.

			Met die bak ertjiesop in haar hande klop sy aan.

			Sy bibber teen die tyd dat hy oopmaak.

			“Corali, nee!” roep hy uit toe sy verby hom binnetoe skuur. 

			Dis die eerste keer dat sy in sy huis kom. Sy verstaan dadelik waarom hy haar nog nooit ingenooi het nie. So mooi as wat dit van buite lyk, al is dit effens verwaarloos, is die plek binne ’n nes. Dit ruik benoud na sokkies wat te lank aan voete gebly het, na gebrande roosterbrood en iets suurs. Oral staan bekers en glase rond. Die vloere is lanklaas gevee en goed lê rond sonder plan of doel.

			In die kombuis is dit nog erger. Die opwasbak is hoog gestapel al is daar ’n skottelgoedwasser. Hier sien sy waar die teëls, vermoedelik die Delftse teëls, afgekap is. Die muur is rou.

			’n Halwe bottel whiskey op die taai toonbank en ’n glas daarnaas, nog met ’n bodem drank in, vertel sy eie verhaal.

			Sy sit die sop neer nadat sy daarvoor moes plek maak en draai om.

			Leon staan in die kosyn, sy voorkop in sy hand gestut, sy oë op die vuil vloer. 

			“Kry ek môre Alet se skoonmaakdienste in sodat sy kan skinder en kwaadpraat oor hierdie varkhok? Of stuur ek Dinsdag die vrou wat een keer ’n week vir my skoonmaak? Of wil jy eers self orde skep voor ek iemand stuur?”

			Hy mompel iets.

			“Ek kan nie hoor nie.”

			Leon kyk op. “Vir wat? Wat maak dit saak as ek soos ’n vark wil leef?”

			“Dit maak saak, want Nonnie draai in haar graf om as sy weet hoe dit hier lyk. En wie sê sy kan nie sien wat hier aangaan nie? Sies, man. En dit ’n dokter wat alles van higiëne af moet weet.”

			“Fokkof, Corali. Ek weet jy bedoel goed, maar fokkof net.”

			“Raait. Ek fokkof. Maar as daar nie teen môremiddag ’n verbetering is nie, stuur ek Alet hierheen.” Hy staan terug toe sy verbystap. Hy stink die ene drank. “Eet jou sop en gaan slaap ’n uur of wat dat jy kan nugter word. En dan spring jy aan die werk.” Sy klap die voordeur agter haar toe.

			Teen die tyd dat sy by haar huis kom, huil sy snot en trane. Van woede jeens die knoue wat die lewe mense toedien wat dit nie verdien nie. Van jammerte vir Leon met sy pyn. Van verlatenheid, want sy weet sy is nie ver van die plek waar Leon hom op emosionele vlak bevind nie.

			

		

	
		
			Sestien

			Maandag 29 Augustus 

			Vywerbaai

			Corali

			“Kan ek inkom?” Sy was huiwerig, maar teen vieruur het sy geweet sy moet kom kyk of Leon na haar geluister het.

			Leon knik bot.

			Daar staan nie meer glase en bekers rond nie en die skottelgoed in die kombuis is gewas. Die toonbanke lyk relatief netjies en amper skoon. Die vloer sal geskrop moet word, maar is darem gevee.

			“Baie beter. Nou kan jy Alet laat kom om een keer behoorlik skoon te maak, en my char sê sy kan van volgende week af Vrydagoggende vir jou kom werk.”

			Nog ’n kopknik.

			“Maar jy sal ook moet help. Pak die skottelgoed net elke oggend of aand in die masjien en was dit wanneer dit vol is. En die wasgoed ...”

			“Ek weet nie hoe die masjiene werk nie.”

			Corali rol haar oë. “Leon, dis nie rocket science nie.”

			“Ek het een keer probeer wasgoed was en toe is die hele waskamer toe onder die skuim.”

			Sy stap deur na die waskamer. Die rakke staan vol skoonmaakgoed. “Watse waspoeier het jy gebruik?”

			Hy beduie na ’n klein pakkie Omo.

			“Dis al wat jy verkeerd gedoen het.” Sy haal die bottel met vloeibare wasmiddel vir outomatiese masjiene van die rak af. “Dis wat jy in die masjien gebruik. Net een doppie. Bring jou wasgoed.”

			Oomblikke later is hy terug met ’n yslike bondel waaruit ’n suur reuk opslaan.

			Sy wys hom hoe om die wasgoed te sorteer en sit een bondel in. Die masjien werk min of meer soos hare en sy wys hom hoe om die regte siklus te kies.

			“As dit klaar gewas is, gaan hang jy dit op, oukei?”

			Hy knik weer.

			In die kombuis wys sy hom ook hoe die skottelgoedwasser werk voor sy ewe eiegeregtig die yskas oopmaak. Sy koes toe die stank haar tref. “Wat de hel is dit dié? ’n Skeinat-eksperiment?” ’n Stuk halfrou steak lyk asof dit deur ’n sywurm toegespin is.

			“Dit was ’n doggybag van die steakhouse af. Ek het daarvan vergeet.”

			“Draai toe in ’n plastieksak en gooi weg. Magtag, Leon!” Die stuk kaas is aan die een kant uitgedroog en aan die ander kant groen gemuf. ’n Pakkie worsies is die ene slym. Sy ruik aan die melk en ruk haar kop terug. “Gooi alles weg en maak jou yskas skoon. Nou.”

			“Corali, los my tog net uit. Asseblief!”

			“Nee.” Die woord val soos ’n ysterklip tussen hulle.

			Hy wend sy oë plafon toe. “Gee my krag.”

			Corali gaan haal ’n bottel Handy Andy in die waskamer en plak dit langs hom neer. “Hier is jou krag.”

			Sy stoom deur die sitkamer na die trap wat na die slaapkamers moet lei.

			“Corali, nee!”

			Sy steur haar nie aan hom nie. Twee van die kamers is stowwerig maar oukei. Die hoofslaapkamer is ’n nes. Die bed is nie opgemaak nie en die vertrek stink na man en ongewaste lakens. In die badkamer is daar maklik ses rande in die bad en die teëlvloer van die stort is swart van die alge. Die toilet is al wat min of meer skoon is.

			Leon kom hangskouer binne.

			“Borsel jy jou tande met daardie vieslike ding?” Sy beduie na ’n tandeborsel wat nog skaars borselhare oorhet.

			Leon staar net na die vuil vloer.

			“Oukei. Hier is die deal. Jy trek die beddegoed af, was dit en maak jou bed op met vars linne. Jy was die bad en skrop die stortvloer en -mure. Gebruik daarvoor ook Handy Andy. Môre bring ek vir jou ’n paar goed wat jy nodig het waarvoor jy my gaan terugbetaal en ek kom check op wat jy uitgerig het. Daarna bel ek Alet sodat sy Woensdag kan kom.”

			“Corali ...”

			“Moenie my Corali nie. Jy luister en jy doen. Raait?” Sy swaai om en stap weg sonder om op ’n antwoord te wag. Hy moenie die simpatie in haar oë sien nie.

			Donderdag 1 September 

			Vywerbaai

			Corali

			Leon het nie ’n te vrot job gedoen voor Alet hier was nie, maar nou is die hele huis skitterblink. Afgesien van die rou sement waar die teëls afgekap is.

			“Ek het laas gesien daar is stapels nuwe teëls in die motorhuis. Het jy genoeg om al die leë spasies te vul?”

			Leon haal sy skouers op. “Nonnie het dit gekoop. Ek weet nie meer wat sy waar wou gebruik het nie. Ook nie of dit al die teëls is nie.”

			“Kom ons gaan kyk.” Corali stap na die binnedeur wat na die motorhuis moet lei. Oor haar skouer sien sy Leon volg traag.

			Van nader beskou, is dit duidelik dat die teëls gesorteer is. Nonnie het feng shui klaarblyklik baie ernstig opgeneem. Al wat sy sien, is wit en beige. Corali kan haar nie iets meer vervelig indink nie.

			“Sy het haar ’n gat in die kop laat praat deur ’n konsultant of ’n ding.” Leon lyk ook nie baie entoesiasties oor die bleek teëls nie.

			“Dit sal ten minste jou huis kan afrond sodat jy kan verkoop.” Aan iemand sonder verbeelding sou sy kon byvoeg, maar doen dit liewer nie. “Ek gaan vir jou ’n lys maak van benodigdhede. Sal by Boeta hoor. Die regte teëlgom, mufwerende silikoonverseëlaar, spasieerders, voegbry, ’n teëlsnyer, ’n waterpas, ensovoorts. Besluit solank watter deel jy eerste wil teël.”

			“Die kombuis, dink ek. Noudat ek die goed weer sien, onthou ek die wit teëls was daarvoor bedoel.”

			“Raait. Ek neem aan sy wou wit voegbry gebruik het?”

			Leon haal weer sy skouers op.

			Sy lusteloosheid begin haar irriteer. “Leon, kry ’n bietjie vlam in jou gat, toe?”

			Die grinnik wat by sy mond begin, kreukel tot om sy oë. “Slawedrywer.”

			Sy glimlag terug. “Dra die teëls solank kombuis toe, slaaf. Ek bring netnou die lys. Hoe gouer jy begin, hoe beter.”

			“Corali, jy is ’n pyn in die gat. Met goeie bedoelings, weet ek, maar steeds ’n pyn in die gat.”

			Daar is ’n klein bietjie lewe in sy oë. Dis ’n begin.

			“Net een manier om van die pyn ontslae te raak.”

			Hy sug, tel die eerste pak teëls op en dra dit binnetoe. 

			Maandag 5 September

			Vywerbaai

			Corali

			Leon lyk gehawend toe hy die deur vir haar oopmaak. Daar is pleister om twee van sy vingers, ’n snytjie bo sy wenkbrou wat al ’n roof begin vorm en ’n lelike krapmerk op sy seningrige voorarm. Sy hare is vaal van die stof en sy bril sit skeef.

			“Ek kom doen inspeksie,” kondig sy aan.

			“Een ry. Die hele bliksemse naweek gewerk en een ry klaargekry.” Hy is beslis nie geamuseer nie.

			Corali stap deur kombuis toe. Die presisie waarmee die ry teëls bo die opwasbak gelê is, verras haar. “Ek het nie gedink daar is ’n perfeksionis in jou weggesteek nie.”

			“Dink jy dis goed genoeg?”

			“Perfek.”

			“Dit gaan my net die res van my miserabele lewe neem om klaar te kry.”

			“Jy sal in die ritme kom, jy sal sien. En dan sal dit baie vinniger gaan.”

			“Sê jy.” Hy probeer kwaai lyk, maar kry dit nie reg nie. Daarvoor is die nuwe, of dalk herwinde, vonk in sy oë net te opsigtelik.

			Maandag 12 September

			Vywerbaai

			Corali

			“Is jy nou seker?” Corali kyk Leon vertwyfeld aan. “Onthou, dis nie feng shui nie.”

			“Seker. Ek wil regtig graag hê jy moet om die kaggel mosaïek.”

			Sy wonder of hy besef dis die eerste besluit wat hy self geneem het sedert hy haar groentetuin begin maak het.

			“Wat het jy in gedagte?”

			“Enigiets, solank dit kleurvol is. Ek droom al van wit teëls.”

			Sy dink nog steeds die Delftse teëls moes mooier gelyk het, maar noudat die dele waar dié afgekap was, geteël is, moet sy erken dit lyk baie mooi. Die kombuis lyk sommer groter. Leon het ’n wonderwerk verrig vir iemand wat nog nooit ’n teël gelê het nie. Hier en daar sou iemand soos Boeta dalk kon fout vind, maar niemand anders sal dit raaksien nie.

			“Oukei. Ek sal kyk waarmee ek vorendag kan kom.” Die sitkamermeubels is ietwat afgeleef, maar vir haar laat dit die plek juis gesellig lyk. “Ek sal dalk die kleure van die kelim kan optel.” Sy wys na die blou-en-liggroen mat met sy geel en rooi aksente wat voor die kaggel lê.

			Leon se oë raak bewolk. “Ek het dit nog in Istanboel vir Nonnie gekoop. Met ons eerste oorsese reis saam.”

			“Dis pragtig. En ’n kosbare herinnering.”

			“Ek sien dit nou eers weer vir die eerste keer raak. Ek moet dit laat droogskoonmaak.”

			“Goeie plan. Gebruik net ’n goeie droogskoonmaker wat kelims ken.”

			Leon knik, maar sy kan sien sy gedagtes is elders. Waarskynlik êrens in Turkye saam met Nonnie.

			Saterdag 17 Desember

			Gent

			Thomas

			Dit bly vir hom ’n wonderwerk om sy kinders te sien grootword. Laas by die speeltuin kon Thomé nog net amper self sit. Nou kruip hy ewe rats die wêreld vol en loop entjies op sy eie.

			Vir Thomé se eerste verjaardag is koffie en koek om elfuur goed genoeg. Trienke kry al die aandag by haar grootouers. Katelijne vermaak Thomé met oorgawe. Laat hom die kersie op die verjaardagkoek doodblaas. Voer hom daarvan en skater oor sy besmeerde gesiggie daarna.

			Vandat hy ingesien het dat Katelijne haar dogter as ’n bedreiging vir sy en haar ouers se liefde en aandag sien, het hy meer begrip vir haar buie, al verbyster die rede daaragter hom steeds. Die Maaike-saak is nooit uitgepraat nie. Katelijne het botweg geweier. Net gesê hy moenie dink sy is onnosel nie en daardie aand op ’n amper besete manier met hom liefde gemaak.

			Hy probeer versigtig trap in die emosionele mynveld, maar sy voete is maar groot. Hy sukkel om te bepaal wat sy nou eintlik van hom verwag. As hy te veel aandag aan haar gee, onttrek sy en sê hy versmoor haar. Wanneer hy daarna probeer om haar nie te versmoor nie, raak sy dikbek. Dis asof hy niks kan reg doen nie. Asof daar net geen sinchronisasie moontlik is tussen hulle nie. 

			“En wat doen julle die res van die dag?” vra Kees toe hulle begin aanstaltes maak.

			“Thomas sal seker weer net studio toe gaan.” Katelijne gee hom ’n verwytende kyk.

			Met groot gebaar haal Kees sy beursie uit, tel twee vyftigeuronote af en hou dit na hom uit. “Neem jou vroutjie uit vir ’n lekker ete vanmiddag. Die au pair kan mos na die kinders omsien.”

			Thomas kyk verstar na die note, druk sy hande in sy sakke en ontmoet sy skoonpa se blik. “Ek kan dit self bekostig. Dankie, Kees.”

			“Toe tog, man. Moenie so trots wees nie.” Hy druk die note by die hals van Thomas se trui in.

			Dit verg al sy selfbeheersing om die man se hand nie weg te klap nie. Hy vroetel die note uit en gee dit vir Katelijne. “Koop vir Thomé ’n geskenk van sy oupa af. Ekskuseer my, asseblief.” Hy draai op sy hakke om, gaan die gastetoilet binne en trek die deur agter hom toe.

			Thomas bly daar staan, veg teen die frustrasie wat wil-wil woede word.

			Dofweg hoor hy hoe daar aan die ander kant van die deur geredekawel word onder die spul. Trienke begin huil.

			Hy het die saak hopeloos verkeerd hanteer, weet hy. Hy moes bloot gesê het hy wil sy seun se verjaardag saam met hom deurbring. Dat hy beoog het om die kinders en Katelijne vir ’n uitstappie te neem. Waarvoor hy reeds begroot het. Met grasie die geld van die hand gewys het.

			Maar nee, toe vererg hy hom vir die opgeblase klein Belg. En nou, weet hy sommer, is daardie uitstappie van die baan en sy seun se verjaardag bederf. Katelijne gaan hom moeilik vergewe. Van wie weet wat alles beskuldig.

			Ook dinge waaraan hy skuld het. Vir die eerste keer wonder hy of egskeiding nie tog maar die beste opsie vir almal sal wees nie. Hy het dit klaarblyklik nie in hom om sy vrou gelukkig te maak nie. En ’n ongelukkige huwelik kan die kinders dalk groter skade aandoen as om terwille van hulle te bly.

			Vywerbaai

			Corali

			“Wel, ek kan nou onomwonde verklaar dat jou huis spiekeries lyk, Leon!” roep Corali uit toe hy trots vir haar wys waar hy die laaste paneel in die hoofslaapkamer se badkamer geteël het.

			In die sitkamer maak die mosaïekwerk om die kaggel wat sy ’n paar weke gelede afgehandel het, ’n welkome kol kleur teen al die wit, naaswit en beige, maar selfs sy moet erken dat Nonnie se keuse van neutrale kleure elegansie en rustigheid aan Leon se huis verleen.

			Leon se oë gaan langsaam oor haar. “Jy lyk ook spiekeries. Baie beter as toe ek jou leer ken het.”

			“Miskien oor ek die afgelope twee maande omtrent elke dag in die getyswembad gaan swem.” Natuurlik douvoordag sodat niemand haar sien nie, maar sy kan voel hoe goed dit haar doen en sy het sommer ook in die proses ’n bietjie kleur gekry. Net jammer dit krioel nou van die vakansiegangers by die poel, maar sodra hulle in Januarie vort is, is die swemplek weer hare. Sy weet egter Leon speel ook ’n rol daarin dat sy beter voel. Hoe meer sy hom help om sy lewe op koers te kry, hoe beter voel sy oor haarself. Hy is darem een persoon wat sy nie heeltemal en hopeloos gefaal het nie.

			En nou is Leon se projek voltooi. So trots as wat sy op hom is, wonder sy tog wat nou gaan gebeur. Hopelik nie terugsink in sy selfvernietigingsdrang nie.

			“Gaan jy die huis nou in die mark sit?”

			Dit lyk asof hy uit ’n diep gedagtegang geruk word. “Ek weet nie. Nog nie besluit nie. Corali ...” Hy kom staan voor haar. “Corali, ek weet nie hoe om vir jou dankie te sê nie. Jy het my laat besef dat daar tog ’n lewe ná Nonnie is. Jy ...” Hy vee ’n wilde krul van haar voorkop af. 

			Corali gee verras ’n tree terug. Nie soseer oor die onverwagse aanraking nie, maar oor die sagte uitdrukking in sy oë. Dis nie die soort kyk wat ’n mens ’n lastige soort van buurvrou gee nie.

			Hy vou sy hande om haar skouerkoppe wat kaal gelaat is deur haar wit moulose toppie en trek haar nader. Sy lippe is sag en tog ferm toe dit hare ontmoet. Corali voel haar oë oopsper voor sy haar ooglede laat sak en die soen ná die aanvanklike verrassing sonder teenstand ontvang.

			“Voor op die wa, nè?” glimlag hy skewerig toe hy haar laat gaan.

			“Baie.”

			“En geen sparks nie?”

			Sy skud haar kop nog half verdwaas. 

			“Dink jy sparks is onontbeerlik in ’n verhouding?”

			“Leon, ons is nie in ’n verhouding nie. Ek ...”

			“Ek weet, maar dink jy nie daar is ’n moontlikheid van een nie? Ek weet ek is baie ouer as jy, maar ons hou van mekaar. Ons is gemaklik met mekaar. Ons is albei eensaam. Ons was al voorheen mekaar se redding. Ek joune toe jy siek was, jy myne die res van die tyd.”

			Innerlik skree sy nee, moenie ons vriendskap bederf nie! Dis te kosbaar. “Is ons vriendskap nie genoeg nie?” is egter al wat sy sê.

			“Ek mag dalk vier en twintig jaar ouer wees as jy, maar ek is steeds ’n man. En jy is ’n baie mooi, sexy vrou al is jy by tye so oordonderend.”

			En noudat hy beter na homself omsien, is hy nie onaantreklik nie. En sy hou regtig baie van hom. Maar ...

			“Sal jy daaroor dink?”

			“Presies waaroor, Leon?”

			“’n Verhouding met my.”

			“Wat seks insluit?”

			“Jy dink dalk vier en sestig is oud. Glo my, dis nie só oud nie. Ek praat nie van elke aand se wilde seks nie, maar ja. Dit sal seks insluit.”

			Seks. Die laaste keer was saam met Thomas. Agt jaar gelede. Hoe het sy dit nie aanvanklik gemis nie. Haar begeerte na Thomas was party keer so pynlik sy wou ontplof. Hoeveel keer het sy nie ná ’n droom van Thomas wakker geword terwyl sy ’n spontane orgasme ervaar nie.

			Agt dorre jare. En soveel dorre jare wat voorlê. 

			“Sal jy daaroor dink? Jy kan maar jou tyd vat.”

			Corali knik net, onmagtig om te praat, glip verby hom en hardloop met die trap af.

			Buite gekom, haal sy diep asem voor sy huis toe stap. Sy moes ter harte geneem het wat Harry vir Sally gesê het in daardie stokou romkom. Men and women can’t be friends because the sex part always gets in the way. Selfs al is die man amper ’n kwarteeu ouer as jy.

			Vrydag 23 Desember

			Gent

			Thomas

			Ses dae van koue oorlog tussen hom en Katelijne eis sy tol. Dit kan nie langer so aangaan nie. Sy werk ly daaronder. Die lekkerste deel van ’n beeld is altyd die gesig, maar op die oomblik maak hy net droog. Dis asof sy vingers te dom is om Yolande se gelaatstrekke in die klei vas te vang.

			Katelijne se beskuldiging dat hy Thomé se verjaardag bederf het, is in die kol. Hy het. Haar uitspraak dat sy trots nog hulle ondergang sal wees, is seker ook nie ver van die waarheid nie. Maar dat hy haar niks gun is, is ’n verdomde leuen. En haar weiering om met hom te praat is regtig kinderagtig.

			Toe hy vir die derde keer die klei opfrommel, bel hy Katelijne. Hy is verras toe sy feitlik onmiddellik antwoord.

			“Is jy tuis?” vra hy sonder groet.

			“Ja.”

			“Alleen?” Hy wil nie hulle probleme voor sy skoonma of skoonpa uitpraat nie.

			“Ja. Die au pair is saam met die kinders na my ouers toe. Mama bak spekulaas en Trienke help kamma.”

			Uitstekend. “Ons moet dinge uitpraat, Katelijne. Dis byna Kersfees. Ons kan nie in so ’n vyandige atmosfeer bly leef nie. Ek sien jou oor ’n kwartier.”

			’n Swaar sug klink in sy ore op. “Goed dan maar.”

			Ná twee ure se geredekawel en beskuldigings wat na hom geslinger word, stem Katelijne uiteindelik in om hom te vergewe en Kersfees in vrede tegemoet te gaan op voorwaarde dat hy haar pa om verskoning vra dat hy soos ’n bullebak opgetree het. 

			Van opmaakseks wil sy niks weet nie. Sy voorstel ontlok net ’n frons en ’n “Ag, Thomas, tog!” Goed, dit was seker ’n bietjie moedswillig van hom, maar dit sou die vooruitsig om sy skoonpa te probeer oortuig dat hy regtig jammer is, dalk draagliker gemaak het. Hom dalk beter laat lieg het. Want hy weet hy het die situasie verkeerd hanteer, maar hy is feitlik seker Kees het bedoel om hom minderwaardig te laat voel. Bedoel om wrywing te veroorsaak. Agterbakse donnerse piskriek wat hy is.

			Met ’n sug bel hy maar sy skoonpa.

			Kees stem geredelik in om hom by die Waterhuis aan de Bierkant vir ’n pilsje te ontmoet.

			In die twintig minute wat Kees hom daar laat wag, slaan Thomas reeds ’n bier weg. Nie die winterweer of die bier koel sy gemoed af nie.

			Die pankop kom vol bravade op sy bakkerige beentjies aangestap net toe Thomas se tweede bier arriveer.

			“O, ek sien jy het reeds bestel?” 

			Wat eintlik beteken: Kon jy nie wag nie?

			Thomas word ’n antwoord gespaar toe die kelner Kees se bestelling kom neem.

			“Wat het jy op die hart?” vra Kees toe sy pilsener voor hom neergesit is.

			Dit kan Thomas ook maklik uit Kees-taal vertaal: Ek weet jy gaan my om verskoning vra want Katelijne het my gebel en gesê jy gaan en ek moet tog maar gaaf wees terwille van my kind al dink ek jy is ’n poephol.

			“Kees, ek wil jou in alle redelikheid vra dat jy ophou om my soos ’n mindere te behandel net omdat ek nie skatryk is nie en boonop ’n kunstenaar en ’n Suid-Afrikaner is.” Dis nie wat hy van plan was om te sê nie, maar dit glip net uit.

			Die ruie grys wenkbroue skiet omhoog. “Waar behandel ek jou soos ’n mindere? Ek probeer dan juis julle lewe vergemaklik omdat ek weet jy het dit nie breed nie. Ek probeer net goed wees vir my dogter. Vir haar doen wat jy nie in staat is om te doen nie.”

			“Dis presies waarvan ek praat. Jou neerbuigendheid is selfs nou ooglopend.”

			Kees se wange raak rooi. Verleentheid is dit nie. “Kyk, ventjie, my dogter het jou gekies. Ek het van die begin af gedink dit was ’n swak keuse. Sy wou nie toe na my luister nie, maar ek dink sy besef dit nou ook al ’n geruime tyd. Ek probeer my uiterste bes om die vrede te bewaar. Terwille van my dogter en kleinkinders.”

			“Wie de donner, Kees Wouters, dink jy noem jy ’n ‘ventjie’? Ek is ’n volgroeide man met baie meer geleerdheid en lewenservaring as jou hele familiestamboom tesame. En as jy jou neus uit my huwelik gehou het, sou ek en Katelijne baie beter oor die weg gekom het. As jy haar reg opgevoed het, sou sy ’n veel aangenamer mens gewees het. Een met ’n sin vir verantwoordelikheid. Dalk selfs ’n sin vir humor.”

			Kees spring regop. Dis nie juis tot sy voordeel nie. Hy moet steeds opkyk. “Ek laat my en my familie en my dogter nie beledig nie.”

			“Maar dis oukei dat jy my beledig? My behandel asof die kat my ingedra het? My ’n ‘swak keuse’ noem?” Thomas staan ook op en troon nou behoorlik oor hom uit.

			Kees lig sy ken. “Nes ek gedink het. Jy kan die man uit Afrika haal, maar nie Afrika uit die man nie.”

			“Súid-Afrika, Kees. Dis ’n land, nie ’n kontinent nie.” As hy moet tel hoeveel keer hy dit al in hierdie verdomde land moes sê. “En nee, jy kan nie die Suid-Afrikaner uit my haal nie. Ek sal altyd ’n sin vir humor hê. Ek sal altyd gasvry wees. Ek sal altyd sover moontlik ordentlik bly. Want dis hoe my soort Suid-Afrikaner is. In teenstelling met jou.”

			“Jou soort? Bedoel jy die ware Suid-Afrikane, die swartes, is nie jou soort nie?”

			“My soort is enige Suid-Afrikaner wat ’n sin vir humor het, gasvry en ordentlik is. En daar is miljoene van ons. Wit, swart, bruin en Indiër. Dit het niks, absoluut fokkol, met velkleur uit te waai nie. Dis jou rassistiese onderrok wat hier uithang, nie myne nie.” Hoe de bliksem het hulle op hierdie punt gekom?

			“Menere, geen onderonsies hier binne nie, asseblief.” 

			Kees knik na die kroegman en gee Thomas ’n kyk. “Bullebak. Dink jy jy kan my intimideer net omdat jy groter as lewensgroot is? Nee, hoor. Ek skrik nie vir jou nie. Gaan terug na jou Derde Wêreld-land en gaan gooi jou groot lyf daar rond. En jy is nie welkom by die Kersmaal nie.” Kees draai op sy hakke om en vleg kordaat deur die tafels asof hy Dawid is wat Goliat verslaan het.

			En hy het seker. Die mislike mamparra het hom uitgelok en hy het dit toegelaat. Kees een, Thomas nul. Vir die soveelste keer. En raai aan wie se kant sal Katelijne haar skaar?

			Hy gaan sit weer, pluk sy selfoon uit en begin google. Êrens moet daar ’n kansellasie op ’n vlug Suid-Afrika toe wees. Selfs so kort voor Kersfees of dalk net daarna, maar hier kan hy nie bly nie. Al moet hy dae lank sit en wag op die lughawe. So kleuteragtig as wat dit dalk mag klink, hy wil nou sy ma hê. Sy enigste bondgenoot in die hele wye wêreld. Al weet hy sy gaan hom uitdinges.

			Vrydag 30 Desember

			Vywerbaai

			Corali

			Sy kan seker slegter keuses maak as om Leon as friend with benefits te hê. Hy is intelligent, aantreklik vir sy ouderdom, sonder boep. Maar sy weet darem nie. Twee damaged goods is dalk nie die ideale kombinasie nie. En boonop het sy waaragtig nie ’n enkele spark gevoel toe hy haar gesoen het nie. Nie dat dit onaangenaam was nie, net nie opwindend nie. Nie naastenby nie.

			Toe Thomas haar die eerste keer gesoen het, het Corali onmiddellik geweet sy is verlore. Dat sy klei in die man se hande is.

			Maar dis sinloos om Leon met Thomas te vergelyk. Leon kon baie letterlik haar pa gewees het terwyl sy tot oor haar ore verlief was op Thomas nog lank voor hy sy meisie afgesê het.

			Eintlik is sy regtig vies vir Leon dat hy haar nou in dié dilemma gedompel het. Kon hulle nie maar net aangegaan het soos voorheen nie? As sy weier, sal dit altyd tussen hulle staan. As sy instem en dit werk nie uit nie, is hulle vriendskap permanent daarmee heen. En hoe goed is die kanse dat dit wel sal uitwerk?

			Gelukkig het hy per SMS laat weet hy gaan vir Oukersaand tot Tweede Nuwejaar na sy broer toe. Blykbaar is dit die eerste keer dat hy enige van sy familie weer gaan sien ná Nonnie se dood. Vermoedelik was hy te apaties, maar ook te skaam om hulle te kontak. Sy hoop nou net hy val nie daar van die waterkar af nie. 

			Haar Kersfees was nie anders as die voriges nie. Stoksielalleen op Oukersaand, en Kersdag het sy om gewerk. Haar trap kom mooi aan, al moes sy meer as een keer weer van die teëltjies afkap omdat haar wiskunde haar in die steek gelaat het. Hoe langer dit haar egter neem, hoe beter. Ledigheid is die duiwel se oorkussing.

			Franschhoek

			Thomas

			“Ek het al vergeet hoe warm die Boland word.” Thomas vee die sweet van sy voorkop af voor hy ’n bier uit die yskas kry en na die patio stap. 

			Hy het van vroegdag af op Oukersdag op die lughawe rondgehang, en toe is daar waaragtig ’n kansellasie op ’n middagvlug. Sy arme ma het byna ’n hartaanval gekry toe hy Kersdag met ’n Uber hier aangery kom en haar van die sekuriteitshek af moes bel om binnegelaat te word. Gelukkig het sy die dag saam met vriende in die sekuriteitsontwikkeling deurgebring en die ete was reeds verby.

			“Ek het jou gesê jy moet wag tot dit koeler is voor jy die gras sny.” Sy kom sit by hom met ’n glas wyn vol ys.

			“Ek sny nie gras ná agt in die aand nie.”

			“Dan moet jy maar suffer. Tjing-tjing.” Sy lig haar glas voor sy ’n slukkie neem.

			“Ma se empatiese vermoëns skiet werklik te kort.”

			“H’m. Ek sal nie praat van dinge wat te kort skiet as ek jy is nie. Het jy Katelijne al in die hande gekry?”

			“Sy antwoord nie haar selfoon of die landlyn nie.”

			“Wat gaan jy aan die saak doen, Thomas?”

			“Wel, die eerste ding wat ek moet doen, is om ’n vlug terug te probeer kry. Alles is vol tot omtrent die vyftiende Januarie en só lank kan ek ook nie bly nie.”

			“Wag tot die derde. Ek ken ’n oulike eiendomsagent. Ek is seker sy sal jou kan help. Maar jy weet dis nie wat ek bedoel het nie.”

			“Ek weet nie, Ma. Ek sal Piskriek seker om verskoning moet vra. Nie net oor Thomé se verjaardag nie maar ook die onderonsie in die bierhuis. Die kanse dat hy my vir laasgenoemde gaan vergewe, is bitter skraal.”

			“Dis ook nie heeltemal wat ek vra nie. Wat gaan jy omtrent jou huwelik doen?”

			Thomas sug beswaard. “Dit veral weet ek nie, Ma. Ek weet waaragtig nie.”

			“Jy het twee opsies. Skei of bly. En voor jy daaroor besluit, moet jy dink aan die implikasies wat elkeen inhou.”

			“Ek dink dis eintlik nou in Katelijne se hande. As sy wil skei, sal ek instem, maar op voorwaarde dat ek die kinders gereeld kan sien. As sy nie wil skei nie, sal sy my onomwonde moet sê wat sy van my verwag en dan sal ek dit maar net na die beste van my vermoë probeer doen.”

			“Dis darem baie gerieflik om dit net aan haar oor te laat om te besluit. Wat wil jý hê moet gebeur? Wat sal die beste scenario vir jóú wees?”

			“Die een is vir my so erg soos die ander, maar as ons getroud bly, is ek darem seker daarvan dat ek die kinders sal kan sien.”

			Dié keer is dit Eugenie wat diep sug. “Dis nou werklik nie die soort huwelik wat ek jou toegewens het nie.”

			“Ek het opgefok, Ma. Ek is net so skuldig daaraan soos wat Katelijne is. Haar ouers help nie die saak nie, maar ek kon maar minder kleinserig gewees het.” Of hy moes reg van die begin af besef het dat hy en Katelijne niks gemeen het nie, maar dis ’n sinlose antwoord. Sou dit gehelp het as hy van die begin af standpunt ingeneem het oor dinge? Net reguit gesê het hulle kan nie die huis bekostig as Katelijne nie wil werk nie en moet dit liewer verkoop en ’n billiker plek kry. Voet by stuk gehou het dat Trienke nie so dikwels by sy skoonouers moes bly nie. Dat Katelijne óf moet aanhou werk óf self vir Trienke, en later Thomé, grootmaak. Hy word immers in elk geval vir ’n bullebak uitgemaak.

			“Oor haar ouers gaan ek my nie uitlaat nie,” onderbreek Eugenie sy futiele gedagtes. “Ek weet wat jy aanvoel. En ek kan dit nie verstaan nie. By die ander Belge met wie ek al in aanraking gekom het, het ek nooit gevoel daar word op my neergesien nie.”

			“Hulle is die uitsondering.” Hy hou sy hand uit vir haar leë glas. “Chenin?”

			Sy knik. “Asseblief.”

			“Ons moet ’n bietjie uitkom, Thomas,” sê sy toe hy terugkom met ’n glas wyn vir elkeen. “Êrens heen ry. Ons sit net hier en morbied raak.”

			“In Desember? Is Ma laf? Behalwe dat die verkeer ’n nagmerrie is, is die helfte van die binneland hier. Oral is dit net mense. Alle restaurante is volgepak. En van uitslaap, kan ons maar vergeet.”

			“Langs die kus, ja, en plekke soos Stellenbosch en hier in Franschhoek, maar ons kan oornag in die binneland van die Overberg. Dalk Bredasdorp. Dan kan ons elke dag uitry êrens heen. Waenhuiskrans toe. Dalk Greyton of McGregor toe. Vogelbaai. Wynkelders toe gaan in daardie stiller deel van die wêreld. Sulke goed.”

			Kies Eugenie nou moedswillig Corali se omgewing? En is dit hoekom sy nie Vywerbaai noem nie? Of is dit bloot omdat Bredasdorp redelik sentraal is en die Overberg meer opsies bied as die verskriklik besige Boland? 

			Hemel, as hy terugdink aan daardie vakansie jare gelede toe Corali hom aan haar familie gaan voorstel het by hulle strandhuis, bars hy nou nog in ’n koue sweet uit. Dis beslis nie net Belgiese skoonfamilies wat ’n mens kan laat voel asof jy deur die kat ingedra is nie. Die Conradies was ewe erg, net skynheiliger as die Wouterse.

			Maar Corali het vergoed vir alles. Sy het geweier om toe te laat dat haar familie aan haar voorskryf. En dis waar die verskil lê.

			“Thomas?”

			“Nee, Ma. Ek kuier lekker hier. En as ek ’n vroeër vlug kry as die vyftiende, hopelik die eerste week van die nuwe jaar, het ons te min tyd oor om nog rond te rits ook.”

			“Het jy ooit weer iets van Corali gehoor?”

			Dan het sy tog aan Corali gedink toe sy die voorstel gemaak het. Hy skud sy kop. “Seker maar nog in Engeland. Liewer sy as ek – veral hierdie tyd van die jaar.”

			“Ek het Corali White gegoogle. Niks.”

			“Seker te grênd vir sosiale media. Die James-vent was opsigtelik welvarend.”

			“Thomas, sy sou nie ophou skilder het nie. En as sy skilder, moet haar naam tog êrens opduik? Dis vreemd.” 

			Dit is. Dis ondenkbaar dat sy opgehou het. Dis dan juis waarom hulle paaie geskei het. Haar vrees dat kinders sal inmeng met haar kuns. Haar ambisie en behoefte aan erkenning.

			“Hoekom het Ma haar gegoogle?”

			“Ek wil weet hoe dit met haar gaan. Sy het jou sleg behandel, maar ek glo sy het haar redes gehad en ek het baie van haar gehou. Ek wil weet of sy oukei is.”

			Trust Eugenie om bekommerd te wees oor die vrou wat haar seun se hart aan flenters gebreek het. “Miskien skilder sy nog onder Corali Conradie?”

			“Ook nie. Ek het gekyk.” 

			Hy skud sy kop. “Ma, los dit nou, asseblief? Daardie skippie het geseil.”

			Sy sug weer diep. “Jy is seker reg.”

			Hy bly ’n oomblik lank stil, luister na ’n padda wat êrens kwaak. ’n Hond wat ’n ent straataf kef. “Ma, was jy en Pa gelukkig?” 

			“Waar kom jy nou vandaan? Jy het dan agtien jaar lank saam met ons gebly. Jy behoort mos te weet.” Dis al asof Eugenie sy oë vermy.

			“Ek was ’n kind. En boonop een wat altyd half afwesig was van die onmiddellike. En soms ... ek weet nie. Soms was daar iets af tussen julle.”

			“’n Mens leef nie vir veertig jaar saam met iemand sonder dat daar tye is wat daar iets af is tussen mekaar nie.”

			“Dit weet ek. Kom ek definieer wat ek bedoel met gelukkig wees. Vir my is dit om meesal bly te wees om bymekaar te wees, om mekaar te sien. Meesal geskille te kan uitpraat en oplos of ooreenkom om te verskil. Dat ’n mens dikwels saam kan lag en soms saam kan huil. Saam kan gesels oor dinge wat vir elkeen interessant is, of jou belange eners is of nie. Opinies kan lewer sonder om afgekam te word. Soms heeltemal verspot kan raak. Liefde kan maak wat albei die meeste van die tyd minstens bevredig, dikwels besonder plesierig is en soms kan verruk.” 

			Eugenie hou haar hand op. “Ek kry die idee.” Sy kyk hom ondersoekend aan. “Is dit hoe dit tussen jou en Corali was?”

			Hy knik. “Voor ek begin kerm het oor kinders, ja.”

			“Dan was jy ’n opperste fool, Thomas. Jy is reg. Dis ’n goeie omskrywing van ’n gelukkige verhouding, want niks is ooit perfek of voortdurend een groot vreugde nie. En dis ’n groot voorreg om in so ’n verhouding te wees.”

			“Maar dit was nie so tussen Ma en Pa nie?”

			“Dit was. Min of meer. Voor sy affair.”

			“Sy wát?” Thomas versluk hom amper aan sy wyn.

			“Jy het gehoor. Dit was kortstondig, maar het baie verdriet meegebring. Jou pa het diep berou gehad. Ons verhouding was daarna nooit weer dieselfde nie, maar uiteindelik kon ek hom vergewe. En die laaste paar jaar was ons tog gelukkig saam.”

			“Dan is Ma ’n merkwaardige vrou.”

			“Nee, ek is nie. Jou pa het swaarder gekry as ek.” Sy kom orent. “Nou toe, kry die vuur aan die gang. Ek het vir ons tjops uitgehaal. Wat behalwe slaai wil jy daarby hê?”

			Hy dring nie aan om meer te hoor nie. Hy wil nie regtig weet nie. Inteendeel, hy wil so gou moontlik vergeet wat hy gehoor het. “Braaibroodjies. Wat ek sal maak terwyl Ma die slaai maak.”

			“Wonderlik. Ek smag altyd in die somer na ’n braai, maar is nooit lus om dit op my eentjie te doen nie.”

			“Dan braai ons van nou af elke aand.” En nie net terwille van Eugenie nie. Die Wouterse ‘kook’ – hulle woord, nie syne nie – nie op ’n vuur nie, moes hy hoor toe hy hulle vir ’n braai wou nooi. ’n Rooster is glo onhigiënies. Braaivleisrook veroorsaak kanker. En die fok weet watter besware hulle nog gehad het.

			Maar van die Wouterse gaan hy voorlopig ook probeer vergeet. Dis net aan sy verlange na die kinders dat hy niks kan doen nie. Nes hy niks kan doen aan die seer wat steeds in Eugenie se oë sit wanneer sy praat oor sy pa se verraad nie. 

			Dinsdag 3 Januarie

			Vywerbaai

			Corali

			Sy moes seker verwag het dat Leon ’n antwoord sal wil hê sodra hy terugkom, maar alles in haar binneste het inmekaar getrek toe hy haar vanoggend gebel en gevra het of hy kan oorkom.

			En nou nog sit daar ’n klip in haar maag terwyl sy wag dat die deurklokkie lui.

			Sy trek haar vingers deur haar krulle en sit vir ’n verandering lipstiffie aan. Teen die tyd dat sy die gemmerbier in ’n kan en ys in ’n ysemmer gegooi het, is sy die ene bewerasie.

			Eers toe sy vir hom die deur oopmaak, weet sy wat haar besluit is. Moet wees.

			Hy groet nie, gee haar net een kyk. “Die antwoord is nee, nè?”

			“Kom in,” nooi sy. Sy moet darem kan verduidelik.

			Hy skud sy kop. “Dit sal geen doel dien nie, Corali. Jy gaan net probeer versag wat eintlik die waarheid is. Ek is te oud vir jou en jy vertrou my nie. Jy is bang ek begin weer suip en dan sit jy met my opgeskeep.”

			“Leon!” roep sy toe hy omdraai en wegstap.

			Hy gaan staan, draai terug en skud sy kop. “Moenie probeer verduidelik nie. Ek is bang vir dieselfde ding. En jy is die laaste persoon wat verdien om met ’n ou dronkgatman opgesaal te word.”

			Dié keer roep sy hom nie terug nie. Hy draai ook nie weer om nie, bly net doelgerig aanstap. Die naaste wat sy aan ’n vriend gehad het, verdwyn spoedig uit haar sig.

			Dinsdag 10 Januarie 

			Gent

			Thomas

			Alles is nat en triestig. Ná vyftien dae in die somerse Boland kry hy nou ekstra koud in die buitelug terwyl hy die huis se sleutels in sy tas soek. In die lughawegebou, op die trein en daarna die bus het hy egter gevoel asof hy versmoor. 

			Dit was moeilik om van Eugenie afskeid te neem sonder enige sekerheid oor wanneer hulle mekaar weer gaan sien. 

			Met ’n sug sluit hy die deur van hulle huis oop. ’n Nuwe jaar vol onsekerhede lê soos ’n berg voor hom. En nou moet hy sy vrou en kinders in die oë kyk. 

			Binne is dit egter donker en die verhitting afgeskakel.

			“Katelijne?” roep hy, al is dit baie duidelik dat daar nie ’n siel in die huis is nie.

			Thomas skakel die verhitting aan en dra sy bagasie kamer toe. Het Katelijne hom verlaat? Die gedagte trek soos ’n elektriese skok deur hom.

			Hy pluk die kaste oop en slaak ’n sug van verligting toe hy sien haar klere is nog daar. Sy en die kinders is egter nie net vir die dag uit nie. Daar is heelwat van haar klere weg en sy sou nie die verhitting afgeskakel het as hulle binnekort weer terugkom nie.

			Het sy dalk nie geluister na die boodskap wat hy op haar selfoon gelaat het nie? Hy het immers laat weet wanneer en hoe laat hy aankom. Het selfs gehoop sy sou hom dalk op die lughawe kom ontmoet alhoewel hy heimlik geweet het dis ’n vergeefse hoop.

			Hy gaan ondertoe sonder om uit te pak en bel haar van die landlyn af.

			“Dan is jy terug,” antwoord sy ná ’n paar luie. Dit klink nie asof sy bly is nie, eerder die teenoorgestelde.

			“Ek is. Soos ek laat weet het. Waar is julle?”

			“Ons bly al van Kersfees af by my ouers. Daar is tog geen sin in om alleen by die huis te sit nie.”

			Dis seker waar, maar sy het geweet hy land vandag. “Wanneer kom julle terug?”

			“Ek weet nie. Ek weet nie of ek wil teruggaan nie.”

			Dis asof yswater teen sy rugstring afloop. Hy vee moeg oor sy oë. Hy het nie ’n oog toegemaak op pad hierheen nie en het boonop ’n lang oorstaan op Dubai gehad.

			“Katelijne ... Ek verstaan dat jy vir my kwaad is, maar ek mis jou en die kinders.”

			“Die kinders dalk, maar ek is mos nie goed genoeg vir jou nie. Ek is nie goed genoeg grootgemaak om aangenaam te wees nie en het nie ’n sin vir humor nie.”

			Kees moes haar in detail vertel het wat hy in sy woede kwytgeraak het. “Jy is my vrou. Ek is lief vir jou.” Hy weet nie of hy die waarheid praat nie. “Ek verlang na jou ook. Ek wil graag hê ons moet ons verskille probeer uitwerk.” Dis ten minste waar.

			“Werklik, Thomas? Wil jy werklik aan ons huwelik werk of wil jy net hê ek moet iemand wees wat ek nie is of kan wees nie?”

			Hy kan haar presies dieselfde vra, maar doen dit nie. “Ons het albei skuld. Ek dalk meer as jy. Maar ons het so baie om te verloor as ons dit nie doen nie.” Hy die meeste van almal. 

			“Wat het jy in Afrika gaan doen, Thomas? Was jy werklik by jou ma? Soos ’n klein seuntjie wat weer agter haar rokspante wou gaan wegkruip?”

			En jy vlug dadelik na jou ouers toe, maar dis oukei? sou hy kon vra, maar dit sou kinderagtig wees. Tit for tat. “Ek het na my ma verlang, Katelijne. Ek het haar twee jaar laas gesien. Jy wil haar nie weer hier hê nie, dus was sy net vir my die logiese toevlug nadat dinge so skeefgeloop het. Maar dink jy nie ons moet alles van aangesig tot aangesig uitpraat nie?”

			“Ons het al so dikwels probeer, Thomas! Kyk wat het die laaste keer gebeur. Al wat jy moes doen, is om Papa om verskoning te vra en toe beledig jy hom.”

			“Beledig? Ek het gevra waarom hy my as sy mindere behandel.”

			“Maar jy het ook gesê jy is meer geleerd as ons familie.”

			“Dit was onnodig, dit weet ek, maar ek was kwaad. Jou pa het my baie meer beledig as dit.” Die piskriek was sekerlik selektief oor wat hy oorvertel het, want Katelijne bly stil. 

			“Ons kan dinge nie op die foon of daar by jou ouers uitpraat nie. Wil jy nie asseblief hierheen kom nie? Môreoggend dalk. Ek is doodmoeg. Ek het iets soos ses en dertig uur laas geslaap.”

			Hy hoor haar sug. “Goed, Thomas, maar ek laat die kinders hier agter en kom daarna terug hierheen.”

			Ten minste weier sy nie botweg nie. “Dankie, Katelijne. Ek glo ons kan dit maak werk.”

			“Thomas ....” Sy huiwer. “Ek weet darem ook dat Papa nie mooi maak met jou nie. Sien jou môre.” Sy lui af.

			Die sug van verligting kom uit die diepste van sy binneste.

			Vrydag 20 Januarie 

			Vywerbaai

			Corali

			Te hel daarmee. Mirre sal darem seker nie aanstoot neem as sy haar op haar verjaardag bel nie? As sy dit nie mis het nie, word Mirre vandag een en dertig.

			Sy het moontlik al ’n string kinders en het lankal van haar Vywerbaai-dae vergeet, of dit ver op die agtergrond geplaas, maar vandag het sy net ’n intense behoefte om met Mirre te praat. Dalk omdat Leon nie eens weer hier was om na die groetetuin om te sien nie. Of dalk omdat sy vrouegeselskap mis. Of omdat sy gisteraand van haar ma gedroom het. En van Mirre ook, noudat sy daaraan dink. Ja, sy het. Haar ma het in haar droom iets van Mirre gesê. Dis reg. Dat sy Corali makliker sou kon liefgehad het as sy meer soos Mirre was. 

			Dit was inderdaad maklik om van klein, fyn Mirre met haar hartseer oë te hou. Die sagste hart denkbaar. Die soort hart wat so maklik vertrap kan word.

			Corali rol met haar duim oor die lys met kontakte wat sy deur die jare telkens oorgedra het wanneer sy ’n nuwe SIM of foon kry. Mirre is nog onder “Mirre Kruger” gelys.

			Daardie laaste Kersfees wat hulle saam was, was dit sy wat vir Mirre haar eerste selfoon as geskenk gegee het. Dis nie onmoontlik dat sy steeds dieselfde nommer het nie, al het haar eie al ’n paar keer verander, maar ná dertien jaar is dit seker onwaarskynlik. Wel, sy sal nie weet as sy nie probeer nie. Sy het nou hierdie bee in haar bonnet, laat sy daarvan ontslae raak.

			“Hallo?” kom ’n vrouestem huiwerig ná die vierde lui.

			“Hei, praat ek perdalks met Mirre?” 

			“Met wie praat ek nou?” Sy kan sweer dis Mirre se stem.

			“Dis Corali. Corali Conradie, jou biegsuster van sewehonderd jaar gelede.”

			“Corali! Natuurlik! Ek moes dadelik die mooi bry herken het!”

			Beatrix het dit “an embarrassing speech impediment” genoem.

			“Geluk, liewe maatjie. As ek reg onthou, verjaar jy vandag.”

			“Ek kan nie glo jy onthou dit nou nog nie?” 

			Daardie verskriklike jaar het hulle van Mirre se verjaardag vergeet. Mirre ook. Sy het net ’n paar dae vantevore gehoor haar ma en nuwe stiefpa is dood in Sri Lanka.

			“En ek kan nie glo ons praat nou eers weer ná al die jare nie. Hoe gaan dit, Mirrekepirre? Ek wil alles hoor. Van jou bekende man, jou kinders. Ek neem aan jy het?”

			’n Lang stilte volg. Dit eindig in ’n eienaardige geluid. “Mirre? Is jy nog daar?”

			“Ek is,” kom dit hees.

			“Mirre? Huil jy?”

			“Kan ek jou terugbel, Corali? Gee my net so tien minute.” 

			Corali kan hoor sy praat moeilik. Sy hoef nie weer te vra of Mirre huil nie. Sy weet dit is so. “Natuurlik. Vat jou tyd.”

			Haar foon lui eers weer ’n lang kwartier later.

			“Jammer, man. Ek was net skielik ’n bietjie emosioneel toe jy my Mirrekepirre genoem het soos destyds. Ek tjank mos maar maklik. En dis so ’n lekker verrassing om weer van jou te hoor!”

			Corali blaas haar asem verlig uit. “Sjoe! Ek dag ek het nou weer ’n faux pas begaan soos my gewoonte maar is.”

			“Nee, glad nie. Dis heerlik om van jou te hoor. Wat het jy alles die afgelope jare aangevang?”

			Corali vertel haar kortliks ’n hewig geredigeerde weergawe. Net dat sy getroud was, maar nou al amper vier jaar ’n weduwee is. Ook van haar ma wat oorlede is. “’Skuus. Ek dink nou eers daaraan dat ek jou seker moes laat weet het van my ma. Maar dit was ’n deurmekaar tydjie.”

			“Ek verstaan heeltemal. So jammer om te hoor van jou man. Dit moes baie erg gewees het. En natuurlik van tannie Corrie. Sy was altyd so goed vir my die kere wanneer ek by julle gebly het. En ek kon ook maar kontak behou het met haar.”

			“Nietemin. Nou wil ek hoor wat alles in jou lewe aangaan.”

			“Wel, soos jy weet, is ek getroud. My man is ’n huweliksberader. Hy het nou sy eie TV-program. Donderdae. Maar hy praktiseer ook steeds. Ons woon in Fresnaye. En nee, daar is nog geen kinders nie.”

			Sjoe. Fresnaye. Dit beteken dit gaan ten minste finansieel baie goed met haar. “Waar werk jy? ’n Restaurant? ’n Deli? Of het jy al jou eie bistro soos jy altyd graag wou?”

			“André wil nie hê ek moet werk nie. Hy reken ek neem net iemand wat dit nodig het, se werk weg. En my eie bistro sal seker maar net altyd ’n droom bly. Daardie soort werksure pas nie in by ons lewenstyl nie.”

			Klink asof die beswaar ook uit die mond van André kom. “Weet jy, ons gaan nooit ingehaal kry oor ’n foon nie. Wil jy nie vir my kom kuier op Vywerbaai nie? Sommer vir ’n hele naweek. Of in die week is ook reg as dit jou beter pas. Enige tyd.”

			Weer ’n stilte. “Ek kan ongelukkig nie, Corali. André hou nie daarvan dat ek ver ry nie, laat staan wegslaap van die huis af.”

			Drie uur se ry is nou nie juis ver nie, maar dit is te ver vir ’n dag se heen en weer as die kosbare André nie kans sien dat sy selfs ’n aand wegbly nie. “Nou maar raait. Ek gaan so af en toe Kaap toe. Ek laat weet jou wanneer en dan gaan lunch ons lekker.”

			“Dit klink heerlik! Kan ons dit by die V&A maak? André ... Ek ry nie graag in die stad nie.”

			“Net waar jy wil. Ek sien so daarna uit! Wat pas jou die beste? Naweke of deur die week?”

			“Deur die week as jy oukei is daarmee?”

			“Dis fine. Ek bel jou spoedig weer. Gee gou jou e-posadres ook. Ek het afgelei jy moes die hotmail een verander het?”

			“Em ... Ja, ek het nou ’n ander adres. Ek ... Kan jy glo? Ek kan dit nie nou onthou nie.”

			“SMS dit vir my. Jy het mos nou my nommer.”

			“Ek maak so. Dankie vir die bel, Corali. Jy weet nie hoe ek dit waardeer nie.”

			“Lekker verder verjaar. Ons sien mekaar binnekort.”

			Corali sit terug in haar kombuisstoel. As hier nie ’n mamba in die gras is nie, vreet sy haar sonhoed op. 

			Gent

			Thomas

			Die bietjie sneeu wat geval het, het binne minute modderig geword en alles net nog troosteloser gemaak. 

			Tog bedruk die toneel buite die venster van sy studio hom nie so erg soos gewoonlik nie. Sy seevrou se gesig vorder fluks. Daarna is dit nog net die afronding. Oor ’n paar weke kan die beeld na die gietery gaan.

			As die geluksgodin aan sy kant bly, behoort hy die seevrou einde April in Gozo te kan oprig en daar finaal af te rond.

			Vince en Yolande is in die wolke oor die foto’s wat hy intussen gestuur het en kan omtrent nie wag dat hulle spuitfontein die kersie op die koek kry nie. Hulle het nou ook al in die huis ingetrek en dis net die swembad wat nog gebou word. Dié behoort klaar te wees teen die tyd dat hy daar uitkom.

			Maar dis nie net sy werk wat bevrediging bring nie. 

			Die weggaan na sy ma toe en die ruk wat Katelijne weer by haar ma-hulle ingewoon het, hou toe uiteindelik baie voordele in.

			Hy het sy verlange na sy ma en die Boland voorlopig gestil gekry en Katelijne het besef om by haar ouers te bly is dalk gerieflik, maar ook nie utopies nie. Daar kon sy nie kom en gaan soos sy wou nie en sy het selfs erken sy en haar pa het vasgesit en nie net oor hom nie. Ook oor ander dinge waaroor sy maar vaag was. Sy sien nou ook in dat Kees minstens net soveel skuld aan die wrywing tussen hulle het as hy.

			Boonop het hulle gesprek toe in die kooi geëindig. En dit was maar die begin van ’n opflikkering in hulle sekslewe wat net soms deur die kinders se slaappatrone in die wiele gery word. Katelijne is nou veel meer ontspanne. Miskien was die au pair en poetsvrou toe tog ’n goeie plan.

			’n Jaar wat so wankelrig begin het, hou nou vir hom goeie vooruitsigte in. As hy eers sy tweede betaling van Vince ontvang het, kan hy en Katelijne en die kinders selfs oorweeg om ’n bietjie met vakansie te gaan. Iets wat hy glo hulle nog nader aan mekaar sal bring. Vir hom en Katelijne, maar ook vir hom en die kinders.

			Hulle kan hul huwelik maak werk, glo hy nou, al is die verhouding tussen hulle nie hoe hy voorsien het dit sal wees nie. Niks is immers perfek nie, daarmee kan hy saamleef, solank dit net die meeste van die tyd aangenaam is. En deesdae is dit.

			Donderdag 23 Februarie

			Vywerbaai

			Corali

			“Happy, happy, Corali! Geluk met jou verjaardag.” Mirre klink verkouerig oor die foon.

			“Dankie! Maar dit was nie nodig om my te bel nie, ek sien jou dan oor ’n rukkie.” Sy het juis pas die huis gesluit om Kaap toe te ry en Mirre by die Waterfront te ontmoet.

			“Dis die ding. En dis hoekom ek vroeg bel. Ek voel so sleg daaroor, maar ek gaan nie ons afspraak kan nakom nie. Ek is so jammer!”

			Corali keer ’n ergerlike antwoord net betyds. Hemel, sy sien al so lank uit hierna. Veral nadat hulle al twee keer ’n afspraak wat hulle gemaak het, moes uitstel. Sy het selfs plek in ’n gastehuis bespreek vir vanaand sodat hulle voluit kan kuier. “Wat is fout?”

			“Ek voel nie lekker nie en gaan net goor geselskap wees.” Mirre se stem klink maar ylerig.

			“Het jy verkoue?”

			“Ja,” kom dit ná ’n kort maar betekenisvolle huiwering. “Verkoue, ja. Ek is ’n bietjie snuiwerig en het hoofpyn.”

			“Mirre? Jy lieg mos nou vir my?” Corali sluit maar weer die voordeur oop en gaan binnetoe. Mirre het nog steeds nie geantwoord teen die tyd dat sy haar handsak neergesit en haar motorsleutels neergesmyt het nie.

			“Mirre?”

			“André het my verbied. Ek huil al die hele oggend,” bieg Mirre.

			Corali kry vir ’n paar oomblikke nie ’n woord uit nie. Ergernis gee haar gebruik van haar stembande terug. “Eerstens, wie gee hom die reg om jou te verbied om ’n vriendin te sien? En tweedens, hoekom? Dit kan nie wees dat hy iets teen my het nie. Ek ken die man nie eens nie.”

			“Hy reken vriende uit my verlede is nie wenslik nie. Dat jy destyds ’n slegte invloed op my gehad het. Ek vermoed hy het ná ons troue ook al my e-posse aan jou onderskep.”

			“Ek het nie ’n enkele e-pos van jou gekry vandat jy getroud is nie.”

			“Ek het so gedink. En Corali, hy gaan my foon ook na. Hy sal aanvaar dat ek jou vanoggend gebel het om ons afspraak te kanselleer, maar dit sal beter wees as jy my nie meer bel nie. En ek sal jou ook nie meer kan bel nie.”

			“Wááát? Hoe kan hy jou reg op privaatheid so skend? En op die aarde hoekom mag ons mekaar nie eens bel nie?”

			“Dis maar hoe hy is, Corali. Hy is vreeslik beskermend teenoor my. En hy is onder baie druk.”

			“Druk se gat. Beskermend se moer. Dis emosionele mishandeling, Mirre!”

			“Nee, jy verstaan nie. Sy ma en suster ... Hulle verwag so baie van hom en sy pa het hom ook gedruk voor hy dood is. En toe trou hy nog met iemand wat benede hulle is ook.”

			“Fok, Mirre. Waar kom jy aan sulke stront? Hulle kan hulle ou skoene agternagooi om iemand soos jy in hulle familie te hê.”

			“Dis maar hoe die Dreyers is. Corali, vergewe my, maar ek moet nou aflui. Hy kyk hoe lank my oproepe duur ook.”

			“Mirre, kry ’n alternatiewe e-posadres. En vee alles uit wat hy nie moet sien nie. Double delete. Of bel my van iemand anders se foon af. Of van ’n publieke foon of iets.”

			“Ek sal probeer. So jammer.” Mirre begin weer huil net voor sy aflui.

			Corali sak verslae op die naaste stoel neer. Hoe de fok het Mirre in hierdie situasie beland? Hoe kan sy dit duld om so geboelie te word?

			Donderdag 9 Maart 

			Thomas

			Hy frons toe hy sien dis Vince wat bel. Hulle het twee dae terug reeds afgespreek dat Thomas in Mei sal oorkom om die beeld op te rig.

			“Vince? Is daar probleme?” 

			“Ek is so befok ek moes net ’n pel bel. Yolande huil al vandat ons die nuus gekry het.”

			Thomas word yskoud. “Watse nuus?”

			“Van die Azure Window. Ek dag dit sal oral opspraak verwek.”

			“Wat van die Azure Window?” Die rotsformasie by Dwejra wat soos ’n enorme boogbrug van die eiland in die see loop, is agt en twintig meter hoog en een van die grootste toeristeaantreklikhede op Gozo. Hy was ’n paar keer al by die reusagtige poort wat al is wat agtergebly het toe ’n seegrot in die vroeë negentiende eeu inmekaar getuimel het. Dis ’n lieflike natuurwonder om te aanskou en daar is lekker restaurantjies en ’n getypoel om in te swem ook daar naby. 

			“Dis gone. Daar was ’n moerse storm laas nag. Dis net weg. Heeltemal weg. In die see in gemoer. Die hele Gozo is in rou gedompel. Fokken toeriste het daartoe bygedra, daarvan is ek seker. Vier dae terug was daar omtrent veertig van die bliksems wat onwettig oor die rots gestap het. Dit het gekrioel van die peste. Ek het foto’s van die wetters gesien.”

			“Maar daar is dan ’n helse boete wat veronderstel is om hulle daar weg te hou?” Hy kan dit nie inneem nie. Nes met die Vinger van God in Namibië wat hy as kind gesien het toe hulle daar met vakansie was. Die jaar daarna, moet so 1988 rond wees, het dit net omgedonder.

			“’n Boete van ’n duisend vyfhonderd euro wat opgelê kan word, het hulle nie afgeskrik nie. Niemand was daar om dit te polisieer nie. ’n Donnerse skande. En nou is daardie manjifieke boog net weg.”

			“Shit, Vince, ek weet nie wat om te sê nie.” Hy en Corali het nog ’n hele middag daar geswem en middagete daar geëet. Met ’n bootjie van die binnelandse meer deur ’n ander gleuf in die rotsformasie geroei.

			“Yolande huil en ek rant en rave, dis dalk beter om niks te sê nie. Maar ek dog ek laat weet jou net. Omdat jy ook so lief was vir die plek. Ek onthou nog soos gister jou gesigsuitdrukking toe ons daar was vir lunch. Die ene verwondering, al het jy gesê jy was al voorheen daar. Asof jy vergeet het hoe majestueus dit is. Nou toe, laat ek my vrou gaan probeer troos. Ons sien jou dan die vyftiende Mei?”

			“Sien julle. Gee Yolande ’n drukkie van my af. As dit vir ons so erg is, kan ek net dink hoe erg dit vir haar moet wees.”

			Hulle is werklik vriende, besef Thomas toe hy oor die ergste skok is. Hy is nie net vir hulle ’n beeldhouer of die ontwerper van hul spuitfontein nie. ’n Mens bel net ’n goeie vriend oor iets wat jou ontstel. En as mense soos Vince en Yolande hom as ’n ware vriend beskou, kan hy nie so sleg wees as wat Kees en soms Katelijne hom wil laat glo nie.

			Want ja, die idille het nie gehou nie, maar hy troos hom daaraan dat dit steeds beter is as voorheen.

			Vywerbaai

			Corali

			Haar kommer oor Mirre vreet aan haar. Dis duidelik dat sy vir haar man so bang is soos die duiwel vir ’n slypsteen. Waarom die duiwel ook al nou juis daarvoor bang is.

			Dis mos nie hoe dit hoort nie? Wat vrees sy? Net dat sy uitgetrap sal word of meer as dit?

			Liewe hemel, as die pes sy hand vir die fyn Mirre lig ...

			Maar selfs al is daar niks fisiek nie, wat is dit met mans dat hulle dink hulle kan vroue se lewe beheer? Waar dink hulle kom hulle aan die reg?

			Corali was die voegbry van die paneel af en gaan skrop haar hande voor sy sitkamer toe stap. 

			Mirre het gesê die vent se huweliksberadingprogram is Donderdae op TV. Op die programlys het sy gesien die beeldsending is vieruur. Vandag gaan sy die vent ’n bietjie uitkyk, het sy haar vanoggend al voorgeneem. 

			Dis ’n sonde om binne te wees op so ’n mooi herfsdag en wie op aarde kyk in elk geval dié tyd van die dag TV, maar net voor vier gaan sit sy met ’n beker koffie in ’n leunstoel.

			André Dreyer sit agter ’n lessenaar en blaai deur ’n dokument terwyl die voorafkrediete rol. H’m. Oukei, hy is aantreklik op ’n Ariese manier. Blonde hare net-net nie te lank of te kort nie. Blou oë met kraaispoortjies soos ’n krieketspeler s’n. Lippe aan die dun kant, maar toe hy opkyk en glimlag, wys hy ’n stel netjiese tande. Te netjies en ’n titsel te wit. Sy wed dis inplantate.

			Maar goed, sy kan sien wat Mirre in hom gesien het. 

			Sy stem is egalig, nie te diep of te liggewig nie, toe hy die tema van die dag aankondig: Die invloed van familie en vriende op ’n getroude paartjie.

			“My eerste gas vandag hier in die ateljee is onlangs deur ’n egskeiding. Soos gewoonlik gebruik ons nie die gas se regte naam nie en haar gesig word nie gewys nie. Ons noem haar Marinda.”

			Die kamera sny na die silhoeët van ’n vrou. ’n Mens kan net uitmaak dat sy lang donker hare het en nie alte skraal is nie.

			“Marinda het my alleen kom spreek, wat natuurlik vir my reeds ’n rooi lig laat flikker het. Huweliksberading kan net werklik suksesvol wees as albei eggenote saam aan die huwelik werk. ’n Gebrek aan samewerking is die rede waarom hierdie huwelik uiteindelik nie gered kon word nie. Marinda, vertel die gehoor kortliks wat die rede vir jou egskeiding was?”

			“My man se vriende. Hulle het hom altyd na goed soos motorskoue of visvangkompetisies of die jagveld toe gesleep, en dan sit ek saans en dikwels naweke alleen met die kinders.”

			“Het jy probeer vriende maak met sy vriende? Of met hulle gades?”

			“Met hulle vrouens. In die begin was hulle vriendelik, maar later het hulle hul al minder aan my gesteur. Hulle het oor goed gepraat waarvan ek min weet. Met die kinders saam kry ek nie tyd om te lees of na shows en goed te gaan nie, en dis die soort goed waaroor hulle gepraat het. Boeke en shows en trips oorsee of ander vakansies.” 

			Iets laat Corali vermoed Marinda is nie die skerpste mes in die laai nie. Dalk die plat aksent.

			“Sou jy sê hulle is te gesofistikeerd vir jou? Dat jy eerder met mense sou wou meng wat minder belese en berese is?”

			“Ek weet nou nie mooi wat dit beteken nie, maar hulle is te grênd vir my. Ek wil praat oor die kinders en resepte, en waar ’n mens bargains kan kry en sulke goed. Die soort goed waaroor my ma altyd met haar vriendinne en sussies gepraat het. Maar nou het ek nie sussies nie, en my broer en sy vrou is in Namibië. Ek sien hulle min.”

			André draai na die kamera. “Waarom sou ’n man sy vrou wou blootstel aan ’n vriendekring waar sy nie tuis voel nie?” ’n Dramatiese pouse. “Omdat hy selfsugtig is? Of dalk net nie omgee nie? Of omdat hy nie besef dat sy vrou buite haar vaarwater voel nie? Nie luister wanneer sy dit vir hom probeer sê nie?”

			Hy leun effens vorentoe asof hy ’n geheim gaan verklap. “Dalk ’n bietjie van alles. Insig in jou huweliksmaat se persoonlikheid is so uiters belangrik. Dis waarom ek nooit my lieflike Mirre sal blootstel aan gesprekke en geleenthede waar sy nie op intellektuele vlak gemaklik voel nie. Hoekom nie? Want ek het haar te lief en ek het haar lief net soos sy is, al verskil ons ten opsigte van intellektuele kapasiteit.

			“Ná die advertensie-onderbreking kyk ons na ’n ander sy van hierdie sensitiewe saak.”

			Corali kom agter haar mond hang oop. Wat de fok? Sê hy wragtag Mirre is nie sy intellektuele gelyke nie?

			Nee, koffie gaan nie die ding doen nie. Sy gaan gooi die koffie wat in elk geval koud geword het in die opwasbak uit en kry vir haar ’n glas wyn.

			Dié keer is ’n man aan die woord. Hy word as Johan aangespreek.

			“Ek is geskei as gevolg van my eks se vriendinne. Hulle het haar behoorlik opgestook teen my. My vrou het nooit ’n probleem gehad daarmee dat ek af en toe saam met die manne kuier nie. Dit het haar nie gehinder dat ek voel dis haar taak om orde en dissipline in die huis te handhaaf nie. Tot sy vriende geraak het met ’n spul feministe. Hulle het haar in die kop geprent dat ek alles op haar afskuif en self nie ’n vinger lig in die huis nie. 

			“Ek vra jou! Ek is die broodwinner. Sy het nou wel onderwys gegee, maar dis ’n halfdagjop. En ek was die een wat vir die meeste van die goed betaal het. En die Bybel sê tog die man is die hoof van die huis en die vrou moet haar man onderdanig wees.”

			Corali versluk haar aan haar wyn en hoor eers ná die hoesbui wat verder gesê word.

			André is aan die woord in ’n sussende stem. “’n Innige vriendskap tussen lede van dieselfde familie is soveel gesonder as vriendinne van buite wat nie omstandighede binne die huwelik, die dinamika van die verhouding begryp nie. So is my eie suster en moeder steunpilare en rigtingwysers vir my Mirre. Vriendinne van buite kan dalk net die fyn balans van ’n reeds gelukkige huwelik versteur.”

			Corali skakel die TV af. As sy na nog een woord luister, gaan sy kots. Nie opgooi of opbring of vomeer of naar word nie. Kots.

			Woensdag 15 Maart

			Vywerbaai

			Corali

			Sy staan by Boeta en skooi vir gebreekte teëls by ’n huis waar hy ’n badkamer aan die opknap is toe die foon lui. Mirre.

			“Corali, ek is jammer. Ek moes net iemand bel. Ek het hom nog nooit so kwaad gesien nie.” Haar ontsteltenis is byna tasbaar.

			“Wie? André?”

			“Ek is vol blou kolle. Ek wil hier wegkom maar weet nie hoe nie. Hy sal my nooit skei nie.”

			“Wat het gebeur?”

			“Ek was laat. My selfoon was afgeskakel ...” Haar stem raak yl. “Dit was bekommernis, maar ...” 

			“Mirre, kom na my toe. Hier op Vywerbaai. Jy kan nie by ’n man bly wat jou seermaak nie. Het hy jou geslaan?”

			“Nee. Hy het my net rondgepluk en gestamp. En ek kan nie na jou toe kom nie. Dit sal alles net erger maak.”

			“Gaan dan polisie toe. Neem foto’s van jou beserings. Niemand het die fokken reg om jou seer te maak nie.”

			“Ek kan nie, ek kan nie.” Mirre bars in trane uit en lui af.

			Corali bel dadelik terug, maar Mirre druk dood.

			Sy wil net weer bel toe sy besef André kon dalk ingestap het of iets, en Mirre sal dit éérs ontgeld as hy sien haar bose vriendin het gebel, of nog erger, dat Mirre haar gebel het.

			Eers toe sy in Boeta se bleek gesig opkyk, besef sy hy het staan en luister. Sy mond is ’n smal lyn en sy vuiste gebal.

			“Wat het die fokker aan haar gedoen?”

			Corali sug. “Sy sê ‘net’ rondgepluk. Bly hier uit, Boeta.”

			Eers toe sy wegtrek in die nuwe Avanza waarmee sy haarself laas week bederf het, onthou sy van die teëls. Maar dis nie meer belangrik nie. Haar hart huil te veel vir Mirre om nou aan sulke beuselagtighede te dink.

			

		

	
		
			Agtien

			Saterdag 25 Maart

			Gent 

			Thomas

			Katelijne is nog doenig in die badkamer toe hy in die bed kruip. Darem nog net twee maande oor van hierdie bedompige binnehuislewe voor dit somer is. 

			Die een ding van die winters hier wat hy nog minder as die koue kan verduur, is die benoudheid. Die oormatig verhitte huise en winkelkomplekse. Destyds klaskamers ook. ’n Mate van koue is vir hom verkiesliker solank ’n mens net kan asem kry.

			Dis nou al sy vyfde jaar in België en hy kan steeds nie daaraan gewoond raak nie. Nie dat dit in Frankryk veel beter was in die diep winter nie, maar daar het dit hom minder gepla. Miskien omdat dit ’n jovialer land is. Minder strakheid. Minder struktuur. 

			Gelukkig lê die tydjie op Gozo voor. Mei kan nog vrek koud wees hier, maar hy weet ook die verstikkende gevoel wat nou al hoe lank aan die opbou is, is nie net die winter se skuld nie. Dis ontheemding wat aan hom knaag. En ná sy besoek aan die Boland is dit net nog erger. 

			Dit help ook nie dat dinge tussen hom en Katelijne weer geleidelik op die afdraande pad beland het nie. Die afgelope maand of wat het sy ook weer toenemend ontwykend geraak in die bed. Dit raak vir hom al duideliker dat hy steeds vir Katelijne ’n teleurstelling is. Soms wonder hy of sy selfs nog van hom hou.

			Net gisteraand het sy weer gekla dat hy aartskonserwatief is. Dat hy glad nie die kunstenaar met die vrye gees is soos sy aanvanklik gedink het nie. En dit omdat hy nie van die DVD gehou het wat hulle gekyk het nie. Maar hy het regtig nie sinnigheid gehad in die storie wat gaan oor ’n getroude vrou wat agteraf ’n lesbiese verhouding aanknoop nie. Buitendien, die spel was swak en die sekstonele net te grafies vir hom.

			Sy het haar vervies toe hy liewer sy boek gelees het terwyl die fliek aan die gang was. 

			Toe sy uiteindelik uit die badkamer kom, lyk Katelijne baie verleidelik in haar satynnagrokkie. Van al die dans en oefen het sy selfs ná Thomé die lyf van ’n godin behou. 

			Hy trek haar nader toe sy ook in die bed klim. Daar is egter dadelik weer ’n onwilligheid voelbaar aan haar lyf.

			“Wat is dit wat ek verkeerd doen, Katelijne? Waarom wil jy nie met my liefde maak nie? Maak ek jou seer?”

			Sy skud haar kop. “Jy maak my nie seer nie. Jy is net ... oorweldigend. Te oorweldigend mán. Jy behandel my teer, maar alles aan jou is so groot, so robuus.” 

			“Maar ek kan nie kleiner raak nie, Katelijne. En jy het van my groot lyf gehou. Kort nadat ons mekaar ontmoet het, het jy gesê ek laat jou beskermd voel. Veilig.”

			“Ek weet.” Sy lig haar hand en streel oor sy wang. “Dit sal weer verbygaan, Thomas. Dis net ’n fase.”

			Iets aan die manier waarop haar oë syne ontwyk, maak ’n onwelkome agterdog in hom wakker. “’n Fase? Wat bedoel jy met ’n fase, Katelijne?”

			“Soms wil ek net sagtheid beleef. Vir ’n ruk. Ek het baie meer dikwels, en vir veel langer tye, behoefte aan jou manlikheid, maar nie op die oomblik nie. Wees net ’n bietjie geduldig tot tyd en wyl.”

			Hy stoot haar weg en skuif regop teen die kussings. “Katelijne, ek verstaan nie wat jy probeer sê nie.” Hy hoop eintlik hy verstaan verkeerd.

			“Soms het ek behoefte aan ’n vrou se aanraking, dis al.”

			“Jy bedoel soos in seks met ’n vrou?”

			“Ek sal dit nie seks noem nie. Net wedersydse bevrediging.”

			“Julle gee mekaar orgasmes?’

			Sy knik.

			“Katelijne, in my boek is dit seks. Lesbiese seks.”

			Sy sit ook nou regop. “Moenie laf wees nie. Ek is nie lesbies nie. Dis bloot plesierverskaffing. Soos masturbasie. ’n Bietjie pret. Ontlading.”

			Hy kan ineens nie meer langs daardie verloklike lyf wees nie. Hy gooi die duvet van hom af en gaan staan ’n ent weg. “Dis hoekom jy wou hê ek moet daardie fliek kyk.”

			“As jy dit klaar gekyk het, sou jy beter verstaan het. Die hoofkarakter is terug na haar man en het haar vriendin nie weer daarna gesien nie.”

			“Maar op die oomblik het jy en ’n vriendin steeds ... wat? Seksuele pret met mekaar? En daarom wil jy nie toelaat dat ek met jou liefde maak nie?”

			“Thomas, as jy regtig seks nodig het, sal ek dit toelaat, maar dit sal vir my baie beteken as jy kan begryp dat ek op die oomblik behoefte het aan die aanraking van ’n vrou. Dis tydelik.”

			“En as ek vir jou sê ek sal dan liewer seks hê met ’n ander vrou terwyl jy jou behoefte bevredig, hoe sal jy dan voel?”

			“Nee, dit sal kul wees. Dis nie asof ek jou met ’n ander man verkul nie. Dit sal ek nooit doen nie.”

			“Ek en ’n ander man dan?” 

			Sy skud haar kop. “Beslis nie penetrasie nie. Maar miskien kan ’n man jou bevrediging gee met die hand of mond. Dit sal dalk min of meer dieselfde wees.”

			Hy voel skoon naar. “Katelijne, ek het nog nooit die behoefte gehad dat ’n ander man aan my raak nie, laat staan ’n orgasme gee. En ek kan jou waarborg, ek sal nooit daardie behoefte hê nie. Daarom kan ek nie verstaan dat jy so ’n behoefte het nie. Veral nie terwyl jy met my getroud is nie.”

			Katelijne gooi haar hande in ’n moedelose gebaar in die lug. “Sien, dis wat ek bedoel het. Hierdie aartskonserwatisme van jou. Dis so onaantreklik. Die soort engheid hoort nie by jou kunstenaarskap nie.”

			“Jammer, Katelijne, maar ek kan nie eens vir jou begin verduidelik wat alles verkeerd is met wat jy wil hê ek sommer net moet aanvaar as ’n fase nie.” Hy gryp sy kussing en stap na die gastekamer, smyt dit op die onopgemaakte bed neer en pluk lakens uit die kas.

			“Thomas, moenie só wees nie.” Sy staan in die kosyn geraam. “My bietjie pret is tog geen verraad nie? Ek is dan eerlik met jou. Het verduidelik. Niks hiervan tas my gevoelens vir jou as my man en pa van ons kinders aan nie. Ook nie as my sekspartner nie.”

			Sekspartner? Is dit die term wat ’n mens vir jou man gebruik? 

			Hy kom regop. Hy is ’n goeie halfmeter langer as sy, maar voel op die oomblik nog groter en oneindig lomp. “Jammer, Katelijne, maar jy is reg. In vergelyking met jou is ek aartskonserwatief. Ek deel nie my vrou nie. Nie met ’n ander vrou of man nie. Seks is nie vir my net ’n daad nie. Dis ’n vertrouensverhouding tussen twee mense. Dis ’n emosionele band, veel meer as ’n fisieke een.”

			“Ag, Thomas, jy maak te veel hiervan.” Sy het haar vererg kan hy sien. “Slaap dan tog hier as jy wil. Jy weet waar om my te kry.”

			Hy kyk haar agterna, maar dis asof dit ’n ander, onbekende wese is wat van hom af wegstap.

			Vywerbaai

			Corali

			Selfs André donnerse Dreyer kan darem sekerlik nie beswaar hê as sy vir Mirre bel om te simpatiseer nie, besluit Corali ná Boeta kom vertel het Coert Kruger het gisteraand aan ’n hartaanval beswyk. Nie dat die simpatie opreg sal wees nie. Coert Kruger het Mirre soos ’n brandsiek straatbrak behandel nadat hy agtergekom het hy is nie haar biologiese pa nie.

			Asof Mirre kan help dat haar ma ’n one-night stand met ’n muso gehad en dit geheim gehou het. ’n Geheim wat ontbloot is toe Stefaan Kerkhof verongeluk en Mirre by hom geërf het toe sy agt jaar oud was.

			Gelukkig het Mirre se ma tydens haar egskeiding van Coert aangedring dat Mirre die strandhuis erf wanneer Coert sterf. Wat nou vir haar ’n wonderlike uitkoms kan bied. Die huis is ’n dump, maar dis ten minste alternatiewe blyplek, al sal sy opknapwerk moet doen. Of sy kan die plek probeer verkoop en darem ’n neseier hê. Wat ook al, Coert se dood verbeter Mirre se posisie.

			Eers toe sy die derde keer weer probeer, antwoord Mirre.

			“Jammer ek kon nie antwoord nie. André was heeloggend hier. Gelukkig sit ek deesdae die foon op klankloos as hy in die omgewing is, dus weet hy nie van jou oproepe nie.”

			“Tot hy jou foon check, bedoel jy? Hallo, Mirre.” Sy het nie bedoel om so grimmig te klink nie, maar daardie André-vent se houvas op Mirre is skreiend.

			“Hallo, Corali. Ek vee deesdae uit wat hy nie moet sien nie, soos jy voorgestel het. Nie dat daar veel is nie.”

			Laat sy liewer nie daarop antwoord nie. “Ek het gehoor van Coert. Ek sal ’n moordkuil van my hart maak as ek simpatie betuig, maar ek weet jou sagte hart sal tog iets voel. En daarvoor het ek wel simpatie.”

			Mirre bly ’n oomblik stil. “Ek onthou die man vir wie ek Pappie genoem het nog met liefde. Dis asof die Coert wat oorgeneem het ná Stefaan Kerkhof se dood iemand heel anders is. Oor hom kan ek nie treur nie, maar die pa wat ek as kind geken het, wat my Poplap genoem het, is saam met Stefaan dood en ek treur steeds oor daardie Coert.”

			“Dit kan ek verstaan. Dit klink dalk baie onsensitief, maar ek is net bly dat jy nou ’n heenkome het. Die strandhuis hier. Dit verander jou situasie.”

			Dié keer rek die stilte langer. “Ek moet erken dis ook waaraan ek omtrent eerste gedink het toe Tertius my gebel het met die nuus.”

			Sy wonder hoe Mirre se halfbroer die nuus oorgedra het. Waarskynlik met min simpatie. Hy en Ryno is voëls van eenderse vere, egoïsme vergestalt. “Hoe lank sal dit neem voor die boedel afgehandel is?”

			“Ek het geen idee nie. Tertius is die eksekuteur. Hy sal my seker laat weet. Volgens hom het hy nog nie die testament behoorlik deurgelees nie, maar Coert het nooit herstel van die verlies wat hy gely het met die Pretorius-sage nie. Inteendeel, daar is glo baie skuld. Nie dat dit my raak nie. Ek sou buitendien niks geërf het nie. Net die strandhuis wat in elk geval my ma s’n was voor Coert haar met die egskeiding daaruit verneuk het. Hopelik kan die skuldeisers nie hulle hande daarop lê nie.”

			“Het jy die dokument wat Coert onderteken het?”

			“Nee, die oorspronklike behoort tussen Coert se goed te wees en Tertius moet nog my ma se afskrif daarvan ook hê. Hy was mos haar eksekuteur ook. Ek het juis gewonder ... As dit nie te veel moeite is nie, sal jy nie dalk kans sien om net vir my te gaan kyk wat die toestand van die strandhuis is nie?”

			“Natuurlik sal ek. Maar ek moet jou waarsku dit is op die oomblik selfs van buite af ’n onooglikheid. Dis baie verwaarloos. Vandat ek terug is op Vywerbaai het die Krugers dit skaars gebruik.”

			“Ek het gewonder ... Eintlik het ek hierdie droom.”

			Corali hoor Mirre diep asem intrek.

			“As André my dalk tog laat gaan, insien dat dit nie tussen ons werk nie ... Ek sal graag ’n bistro daar wil oopmaak. Onder. Ek kan bo bly.”

			“Mirre, dis ’n briljante plan. Dit sal geld kos om die plek op te knap en veranderinge aan te bring, maar jy sal ’n besigheid hê wat uiteindelik die onkoste daarvan sal verhaal en ’n inkomste vir jou kan wees. En die erf het mos reeds besigheidsregte.”

			“Ek weet.” ’n Diep sug kom oor die lyn. “Maar ek dink nie André sal instem om te skei nie. En ek is in elk geval te bang om eens te vra. En hoe gaan ek ’n lening kry sonder ’n inkomste?”

			“Maar het jy nie by Stefaan geërf nie?”

			“’n Polis is verlede jaar op my dertigste verjaardag aan my uitbetaal, maar ek het dit vir vyf jaar belê. Verder het ek niks, en ek en André is op huweliksvoorwaarde getroud. Ek mag niks eis indien ons skei nie.”

			“As jy nie ’n lening kan kry teen jou belegging nie, leen jy by my. En Mirre, jy gaan net ferm moet wees met André, en sê jy wil skei en klaar.”

			“Dis nie so maklik nie, Corali.” Sy gee ’n verlate laggie. “Eintlik is dit onmoontlik. Wat sal André, die befaamde huweliksberader met die perfekte huwelik, se fans sê as sy perfekte vroutjie van hom skei? Nee, vergeet ek het dit genoem.”

			“Vergeet jy liewer vir die oomblik wat moontlik klink en wat nie. Visualiseer jou droom. Teken jou planne vir die bistro. Ek kan vir Boeta vra hoeveel dit gaan kos en alles.”

			“Moenie eens daardie naam noem nie, Corali!” Paniek slaan deur in Mirre se stem.

			“Hemel, Mirre! André is nie helderhorende nie. Boeta Naudé is die vaardigste en billikste bouer hier rond. Natuurlik noem ek sy naam. Hy sal vir jou die beste moontlike prys gee en jou met niks indoen nie. Newwermaaind die verlede. Hy is eintlik jou enigste opsie. Buitendien, hy skuld jou. En hy weet dit.”

			“Hy skuld my niks. Vergeet dit, Corali. O shit!” In die agtergrond klink die geluid op van ’n deur wat toegaan. “Dankie vir die simpatiebetuiging. Ek waardeer dit, maar dit sal beter wees as ons nie verder kontak behou nie. Ek hoop jy verstaan. Totsiens, Corali.” Mirre se stem het kil geword.

			Corali het nie teeblare nodig om te raai dat Mirre se befaamde man tuisgekom het nie.

			“Teken daardie planne, Mirre,” probeer Corali nog inkry, maar Mirre het reeds afgelui.

			Sondag 26 Maart

			Gent 

			Thomas

			Hy is al van vyfuur vanoggend af in die ateljeetjie agter in hulle tuin. Noudat die Gozo-beeld by die gietery is, kon hy die huur van die groot studio opgee en werk hy hier aan kleiner stukke, maar vanoggend maak hy net droog. Ná sy slapelose nag is dit seker ook geen wonder nie.

			Is hy verkeerd? Is hy bloot outyds? Moet hy nie by die land waar hy nou permanent woon, aanpas nie? Hy het tog geweet dat hy omring is van mense met ander waardes as hy, wat anders dink as hy – dis die aard van emigrasie. 

			Daar is by hom geen twyfel dat Katelijne werklik nie kan insien wat sy probleem is nie. Vir haar is haar optrede dieselfde as dié van ’n man wat ’n bietjie wil wegkom van sy vrou en gesin af, en saam met die manne wil gaan visvang op Henties. Of in die winter in die Kalahari gaan jag. Soos so baie Suid-Afrikaanse mans maak. 

			Hy sien dit egter in ’n heel ander lig. Daar is ’n moerse verskil tussen jag of hengel saam met die manne en seksuele ervarings deel met ’n vriendin – of met wie ook al.

			“Thomas?” Katelijne verskyn in die deur met ’n beker koffie in die hand. Sy is reeds aangetrek in jeans en ’n sagte trui, al is dit nog so vroeg. 

			Gewoonlik gehoorsaam sy sy reël dat niemand in die ateljee mag kom sonder sy spesifieke toestemming nie. Maar dit is nie “gewoonlik” nie. Niks is meer gewoon tussen hulle sedert haar ontboeseming nie.

			“Dankie.” Hy neem die beker by haar. 

			Sy vou haar arms en leun met haar agterstewe teen sy een werksbank. “Ek het nie besef jy sal so hewig reageer nie.”

			Hy sit die beker neer en vou sy arms ook. “Miskien moes jy vir my van jou behoeftes gesê het voor ons getroud is. Minstens voor ons twee kinders saam gehad het.”

			“Sou jy nog met my getrou het? Steeds kinders saam met my wou hê?”

			Hy dink ’n oomblik na. Dis belangrik dat hy eerlik is. Vir hulle albei se onthalwe. Die antwoord verander egter nie en dit sal nie verander nie, al dink hy hoe lank daaroor. “Nee.”

			Katelijne sug diep. “Goed, ek het nie besef jy voel so ernstig daaroor nie. Ons huwelik en kinders is vir my belangriker as my pret saam met ’n vriendin. Ek sal dit so aan haar verduidelik.”

			Wat sê hy daarop? Dat hy haar nooit weer sal sien as die Katelijne wat hy gedink het hy ken nie? Dat sy liewer nooit vir hom moes gesê het nie? Dat hy wens hy kan ontweet wat hy nou weet?

			“Ek het ’n voorstel.”

			Hy kyk haar vraend aan.

			“Kom ons vier, ek en jy, Trienke en Thomé gaan met vakansie. Jy het mos nou jou tweede voorskot gekry. Kom ons gaan êrens heen waar dit baie anders is as hier. Ons was nog nooit alleen saam met die kinders met vakansie nie.”

			“Waarheen wil jy gaan?” Hy dink nie dis ’n goeie plan nie, maar hy kan dit nie net afskiet nie. “En wanneer?”

			“Ek sal nog dink aan waarheen. Êrens romanties, maar kindervriendelik. Ek het gedink so twee weke oor die Paasnaweek.”

			“Solank dit êrens warm en by die see is. ’n See waarin ’n mens kan swem.” Sodat hy al die bedompigheid van sy vel in soutwater kan afswem. 

			“Ek sal ’n bietjie begin uitvind by reisagente en google. Dan is dit goed so?”

			“Dat jy ’n vakansie bespreek, ja. Maar, Katelijne, ek gaan niks verder belowe nie. Jy is reg. Ek ís konserwatief en ek is geskok. Dit kan ek nie ontken nie. Die feit dat jy bereid is om jou vriendin op te offer en ons huwelik bo jou behoeftes te plaas, gee my egter hoop dat ons dinge sal kan uitwerk. Miskien is ’n romantiese vakansie net wat ons nodig het. Maar ek stem saam, die kinders moet ook by wees. Dit voel asof ons vier nooit kwaliteittyd saam het nie.” Kees en Kato is steeds die mense wat die meeste van die kinders sien.

			“Nou maar goed.” Sy staan op haar tone en soen hom op die wang. “Ek gaan ons bestemming ’n verrassing vir jou hou. Sorg jy maar net dat jy jou swembroek inpak.”

			Hy trek haar liggies teen hom vas. Asem die gesofistikeerde geur van haar parfuum in. “Dankie, Katelijne.”

			Hy kan hom nie sover kry om haar terug te soen nie. Hy sal moet probeer vergeet wat daardie mond ... Nee, hy wil nie eens dink aan wat hy moet vergeet nie. 

			

		

	
		
			Negentien

			Vrydag 31 Maart 

			Vywerbaai

			Corali

			“Die dak moet vervang word. Die plumbing is op sy laaste en die elektriese bedrading is ’n kortsluiting weg van ’n brand af. Opgesom, die Krugers se strandhuis is in sy huidige toestand vir alle praktiese doeleindes onbewoonbaar.”

			Corali kyk Boeta mismoedig aan. “Jy weet net hoe om ’n mens op te beur.” 

			“Maar dis glad nie onherstelbaar nie. Die struktuur is verder stewig. Dis goed gebou en so oud en lelik as wat die plek is, is daar maniere om dit mooi te maak. ’n Rietdak. Klipaksente om by die waenhuis te pas. Sulke goed.”

			“Waar het jy die sleutel gekry om binne ook te kyk?”

			“Kom ons sê maar net daar was ’n venster wat nie op knip was nie.”

			“Daar is diefwering. Jy lieg. Jy het ’n slot gepick.”

			“Ek is ’n bouer en restoureerder. Ek kan deurslotte met toe oë inmekaar sit of uitmekaar haal. Vat my hof toe as dit jou pla.”

			Corali grinnik. “Dit pla my nie.”

			“Raait. Dan kan ek vanaand rustig slaap.”

			“Oukei. Ek sal Mirre laat weet wat jou bevindings is. Sy het ’n nuwe e-posadres geskep waarvan die vent nie weet nie.” Corali het dadelik bevestig sy het Mirre se toets-e-pos ontvang toe dié by haar uitgekom het.

			“Sy kan teken wat sy in gedagte het en die skets vir my stuur. Na my selnommer toe. Alet het toegang tot my e-pos en sy sal beslis nie ingenome wees as ek boodskappe van my ou flame af kry nie. Sodra die huis Mirre s’n is en ek regmatig kan toegang verkry, kan ek begin kwotasies gee.”

			“Oh, what a tangled web we weave, when first we practice to deceive. Wat gaan jy maak as jy eers vir jou ou flame begin werk?”

			“Geld wat krom is, maak reg wat bedonnerd is. Solank ek kan bewys die projek bring geld in, sal Alet verstaan.”

			“En sal sy ook verstaan wanneer Mirre hierheen trek? Hier kom bly en ’n bistro oopmaak?”

			“Corali, of dit nou ek is wat haar huis regmaak of iemand anders, as Mirre hierheen wil terugkom, is daar niks wat ek of Alet of enigiemand anders daaraan kan doen nie. Buitendien, dis nog net die geraamtes van die koeie wat oor is in daardie ou slote. Ek het ’n vrou en drie seuns en is so gelukkig as wat ek in die omstandighede kan wees. Mirre hou geen gevaar vir enigiemand in nie.”

			Famous last words, dink sy nadat Boeta gegroet het. Maar miskien oorskat sy die krag van eerste ware liefde omdat sy hare nie kan vergeet nie. En Mirre en Boeta se verhouding lê darem al twaalf, dertien jaar in die verlede.

			Sondag 2 April

			Brugge

			Thomas

			Hy wag dat Katelijne Trienke aanspreek oor haar rondlopery na ander tafels in die restaurant toe, maar sy sprak geen sprook nie, help net vir Thomé om sy mond af te vee en maak sy hande skoon.

			’n Dag in Brugge saam met die kinders het na ’n goeie plan geklink. ’n Kanaalvaart en middagete in die Middeleeuse stadjie wat, hoe kommersieel ook al, steeds vir hom ’n oneindige bekoring inhou. En dit was heerlik tot nou toe, maar Trienke begin regtig lastig raak. Katelijne betig haar nie en vir hom luister Trienke nie.

			Soos pas weer. Hy beduie vir Trienke sy moet kom sit, maar sy giggel net en ignoreer hom verder. Uiteindelik staan hy op en gaan haal haar twee tafels verder. “Kom sit nou, Trienke, jy pla die ander mense.” Die Afrikaans glip uit.

			“Vlaams, Thomas, Vlaams, asseblief,” sug Katelijne geïrriteerd. 

			“Hemel, Katelijne, Trienke verstaan Afrikaans.”

			“Hoeveel keer gaan ons nog hierdie gesprek hê?” Katelijne lyk meer vererg as wat die onderwerp werd is. “Hoeveel dink jy sal dit Trienke en Thomé in die sak bring as hulle Afrikaans leer praat? Net mooi niks nie en dit beïnvloed hulle Vlaams negatief. En buitendien, Afrikaanssprekendes is steeds onder verdenking van apartheid. Jy wil tog nie jou kinders onder daardie stigma laat ly nie?”

			Sy moermeter lig sommer ’n paar grade hoër. “Wat is nog fout, Katelijne? Behalwe dat ek Afrikaanssprekend is, uit ’n land kom wat verguis word vir dieselfde sondes waaraan feitlik elke donnerse Westerse land ook skuldig was en dikwels steeds is? Behalwe dat ek konserwatief is. Dat ek te groot en oorweldigend, te mán is? Is daar enigiets waarvoor ek wel goed is of deug?”

			Katelijne het haar ook vererg, sien hy.

			“Moenie die fout by my soek nie, Thomas. Ek dink jy is moeg vir België. Ek dink jy hou nie eens van België nie. Ons is te gestruktureerd vir jou. Te reguit en openlik. Te beskaaf, dalk. Jy verlang terug na Afrika.”

			“Nee! Ek verlang na Súid-Afrika.”

			“Ja, Suid-Afrika waar mense vir ’n selfoon vermoor word. Motors gekaap word. Jou lewe nooit seker is nie. Betogings aan die orde van die dag is. Buitebande gebrand word deur ontevrede plakkers en paaie gesluit word soos jy my self ’n ruk terug vertel het.” 

			Hy het haar net vertel omdat hy bekommerd is oor Eugenie. Dit was ’n fout, maar eintlik is hy verras dat sy dit onthou. Sy lyk altyd so verveeld wanneer hy sy kommer oor sy ma opper.

			“Sien jy dan nie wat jy aan België het nie, Thomas?” 

			“Tot ISIS of watter terreurgroep ook al weer toeslaan. Soos in Parys, hier op julle eie lughawe, elders op treine of waar ook al. Oral ewe onverwags. Dink jy regtig ons is veiliger hier?” 

			“Ja.” Sy vou haar arms en kyk hom koppig aan.

			Thomas haal ’n slag diep asem. Sy is reg. En nie net oor die gevare wat Suid-Afrika inhou nie. Hy voel vasgevang in ’n plek wat hom toenemend irriteer. Waar hy nog net in sy kuns kan ontsnap. ’n Plek waar dit oukei is dat sy vrou na ander vroue gaan vir seksspeletjies, maar hy moet die fok weet tog net nie sy Afrikaansheid aan sy eie donnerse kinders afsmeer nie.

			“Kom ons gaan huis toe, Thomas. Kom ons probeer net die vrede bewaar tot ons met vakansie is en dan kan ons sake in ’n ontspanne atmosfeer rustig uitpraat en tot ’n vergelyk kom. Betaal jy solank die rekening, ek sal die kinders neem om hulle plassies te gaan maak.”

			“Katelijne, wat help dit ons gaan met vakansie as jy vir my daar wil sê jy wil skei?”

			“Dis nie wat ek wil voorstel nie. Dis seker ’n opsie, maar ek sou net verkies ...” Sy skud haar kop, sit Thomé op haar heup en vat Trienke se hand. “Dis nie die regte tyd of plek nie.”

			Thomas betaal die rekening en gaan staan buite terwyl hy vir hulle wag. Hy dink hy weet wat kom. Hy moet minder konserwatief wees. ’n Oper huwelik vir haar gun. Sy wil steeds haar brood aan albei kante gebotter hê.

			Hy het nog altyd ingegee en toegegee aan haar wense en eise, selfs al was dit dikwels onder protes. Geen wonder sy dink dit kan dalk dié keer ook gebeur nie.

			Donderdag 13 April

			Vywerbaai

			Corali

			Die hardewarewinkel is besig so net voor die Paasnaweek. Dit neem twintig minute voor sy bevestiging kry dat die spesiale teëlgom en gekleurde voegbry wat sy laat bestel het, wel daar is.

			In daardie twintig minute vang sy op met al die skinderstories sonder dat sy eens hoef te vra. Sy hoef net te luister na die gesprekke om haar.

			By die ouer garde is die Krugers in die nuus. Coert se begrafnis veral. Kan jy glo sy dogter het nie eens na haar pa se kerkdiens of die graf toe gegaan nie? Nou nie dat hy haar bloedpa was nie, maar nogtans. Is seker te deftig vandat sy in die Dreyer-familie ingetrou het. Mos ou geld en baie status. O, en Coert se tweede vrou het inmekaar gesak by die graf. Glo ’n ligte beroerte.

			By die jonger garde gons dit weer oor die Nataller wat glo daarin belangstel om die surf shop te koop. Hy het blykbaar op sy dag die Gunston 500 gesurf. En hy het soos verneem word ook na die Theunissens se huis gaan kyk voor hy terug is ná sy kort besoek.

			Uiteindelik kan Corali met haar aankope uit die winkel kom en van die skinderstories ontsnap, net om in Boeta vas te loop.

			“Hei. Ek het toe ’n voorlopige skets by jy-weet-wie gekry.”

			“En?”

			“Baie doenbaar. Ek gaan solank laat planne optrek. Sodra die eiendom amptelik hare word, kan ek dit indien en goedgekeur kry. Hoe gouer dit gebeur, hoe gouer kan sy jy-weet-waar wegkom.”

			“Great. Kom maak ’n draai by my as jy kans kry. Hier is te veel ore.”

			“Maak so.” Boeta gee haar skouer ’n drukkie voor hy die hardewarewinkel binnegaan.

			Sondag 16 April

			Sri Lanka

			Thomas

			Hy kan seker maar nog een dag sy ongeduld beteuel, maar die Vader weet hy is nie mal oor die lawaai van hierdie Asiatiese stad met sy roekelose bestuurders wat op toeters lê nie. Hy wil by die kus kom. By daardie lieflike strand waar Katelijne vir hulle ’n gesinsuite reg op die seefront bespreek het. Sy het eers die foto’s op die vliegtuig hierheen vir hom gewys. Dit lyk perfek.

			Ongelukkig kan hulle eers môre daar intrek aangesien dit volbespreek was, maar van dan af strek daar amper ’n volle twee weke van regte egte vakansie voor hulle uit.

			Katelijne het reeds hulle roete vir vandag uitgewerk. Eers neem hulle die tuk-tuk van hulle hotel na ’n katedraaltjie of ’n ding. Dis bekend daarvoor dat gelowiges wonderwerke van een of ander heilige daar afbid, en dit is immers Paassondag. 

			Daar is glo ’n museum vir die heilige met religieuse kunswerke waar hy die tyd kan verwyl terwyl sy en die kinders gaan bid. Daarna neem hulle weer ’n tuk-tuk na ’n restaurant wat sy spesiaal uitgesoek het omdat hy vrek oor seekos. Daarvandaan gaan hulle per taxi na een van die strande toe vir die res van die middag.

			Dit klink vir hom na ’n baie besige program, maar hy waardeer die moeite wat sy gedoen het. Katelijne probeer regtig hard om hom in alles tegemoet te kom. En hy sal genoeg kan ontspan as hulle eers by die strandoord is. 

			Hy wens net hy kan verby “die episode” kom, maar tot dusver kon hy nie daarin slaag om met haar liefde te maak nie, al het sy hom ’n paar keer reeds probeer verlei. Om beeldhouwerk te kan doen, moet hy kan visualiseer. En ongelukkig visualiseer hy maar te goed wat tussen Katelijne en haar steeds onbekende vriendin moes gebeur het.

			Sy is vir hom soos die ballerina in een van daardie musiekboksies. Een wat al in die rondte draai op maat van ’n deuntjie, maar toe breek die voetjies waar dit aan die spieël vassit. Nou is die ballerina weer vasgeplak, maar draai nie meer op die vloeiende manier soos voorheen nie. Sy sal nooit weer dieselfde wees nie.

			Hopelik sal dit in ’n nuwe, ontspanne omgewing beter gaan. Mag die wonderwerk gebeur wat Katelijne van die heilige wil gaan afbid en dinge tussen hulle weer regkom.

			Vywerbaai

			Corali

			Wat haar laat wakker ruk het, kan sy nie verklaar nie. Dis nou eers vyfuur en dit op Paassondag. Corali probeer weer aan die slaap raak, maar ’n kwartier later weet sy dis vergeefs.

			Sy maak vir haar koffie en kry ’n beskuit uit die blik. Buite suis die reën neer. Natuurlik, dis Paasnaweek. Hier sous dit elke jaar dié tyd, maar die vakansiegangers en kampeerders kom steeds ondanks die reën op strepe Vywerbaai toe.

			Die kole in die kaggel is nog warm van gisteraand se vuur en sy kry die vlamme weer maklik aan die gang.

			In Parys is die hoop op die lente nou in die lug, hier is die afsterwe van die somer sigbaar en aanvoelbaar.

			In Parys sal daar later vandag ’n weergalming van klokke wees. Mense sal Notre Dame toe stroom vir die vroeë mis. In die vensters van elke chocolatier en patisserie sal ingewikkelde skeppinge in die vorm van hasies en eiers en enigiets wat hoegenaamd met Paasfees te make het, uitgestal word. 

			Thomas het altyd gesorg dat sy een van die mooiste sjokoladeskeppings kry. So mooi dat sy dit meesal nie wou eet nie. Tot hy haar stukkie vir stukkie gevoer het. Soms het hy van haar maag af geëet, sy lippe warm en sensueel teen haar vel, sy tong sirkelend om haar naeltjie.

			Liewe hemel! Waar kom hierdie herinnering nou vandaan? Sy spring vervaard op, gaan maak met wange wat gloei en ’n hart wat pynlik saamtrek ’n koppie vars koffie.

			Sri Lanka

			Thomas

			Gemeet aan Rooms-Katolieke standaarde is die plek van aanbidding redelik eenvoudig. Hy verbeel hom amper hy sien ’n Portugese inslag in die argitektuur. Dis mooi in sy relatiewe eenvoud, veral so tussen die bouvalligheid wat dit omring.

			“Foto, asseblief?” vra Katelijne en gee vir hom haar slimfoon aan.

			Sy gaan staan voor die ingang met Thomé op die arm en Trienke aan die hand. Hy neem twee foto’s van naby voor hy oor die straat stap om die hele kerk in beeld te kry.

			Die kerkklok begin die eerste van nege slae lui. In Gent sal dit nou eers halfses wees. In Franschhoek ook. Sy ma sal nog slaap.

			Net toe hy ’n laaste foto wil neem, kom ’n swart Polo voor die ingang tot stilstand en versper sy sig. Hy wag terwyl twee passasiers in swart geklee uitpeul en die motor wegtrek voor hy die selfoon weer lig.

			Op die skerm kyk hy verward hoe Katelijne met albei kinders die gebou ingesleep word. Hoor haar gil en die volgende oomblik voel dit asof hy in ’n vuurwarm warrelwind vasgevang word, meters ver gesmyt word asof hy minder as ’n papiersak weeg.

			

		

	
		
			Twintig

			Dinsdag 18 April 

			Vywerbaai

			Corali

			Hande op die heupe bekyk sy gister se handewerk. Soos gewoonlik het die weer opgeklaar net toe die vakansiegangers moet begin aanstaltes maak om huis toe te gaan.

			Die trappe soos ’n mens van onder na bo kyk, is darem amper klaar. Nog net die laaste trap bly oor. Perfek is die vywervrou wat omring deur blou water na bo swem nie, maar wel so na aan perfek as waartoe sy in staat is.

			As sy geweet het dit gaan so ’n yslike werk en so donners moeilik wees, het sy nooit die stoeptrappe aangedurf nie. Of ten minste makliker patrone gebruik wat nie ’n eenheid hoef te vorm nie. Of van die maasmetode gebruik gemaak. Sy kan amper nie glo dis al ’n jaar sedert sy met die projek begin het nie. Sy werk tussendeur wel aan kleiner projekte wanneer die weer haar verhoed om buite te werk, maar nogtans.

			Of sy kans sien vir die ontwerp wat sy van bo na onder op die trapkant van die trappe beplan, sal sy nog moet besluit. Wil sy regtig nog ’n jaar daaraan ook werk? Aan die ander kant, wat anders gaan sy doen? En ten minste leer sy steeds, bly sy die kuns verfyn. Want ’n craft is dit nie meer vir haar nie. Die uitdagings wat sy aan haarself gestel het, het daartoe gelei dat sy mosaïek nou as kunsvorm beoefen.

			Miskien moet sy net eers ’n blaaskans neem wanneer sy die laaste trap se teenkant klaar het. Weer ’n bietjie aandag aan haar tuin gee. Leon se groentetuin het sy laat vergaan. Die blombeddings is ruig oorgroei en vol onkruid.

			Sy sien Leon soms op die dorp. Hulle groet mekaar met ’n wuif, maar het nog nie weer met mekaar gepraat nie. Wat hy die afgelope vier maande met sy lewe gedoen het, weet sy nie. Sy weet net hy lyk oukei. Nie meer so verslons nie en hy het nog elke keer nugter gelyk.

			Boeta sou ook seker iets gesê het as daar fout was. Alet sal gou by hom skinder en sover sy weet, maak Alet nog weekliks sy huis skoon.

			Sy mis Leon, maar sy mis nie die bekommernis oor hom nie. En selfs al is hy dalk so oukei as wat dit lyk, sal hulle vriendskap in elk geval nooit weer kan vlot nie. Nie met die seksding tussen hulle nie. En dis bitter jammer dat een woord hulle verhouding kon opdonner. Ook bitter jammer, moet sy ewe selfsugtig erken, dat sy haar vars groente nou moet ontbeer.

			“Hei, Corali, ek kan nie die hele goddelike dag staan en deurklokkies lui nie! Of moet ek by die bleddie skoorsteen inkom?”

			Boeta se stem by die veiligheidshek tussen die voor- en agtertuin ruk haar uit haar mymering.

			“Ek kom! Het nie die hek se sleutel by my nie. Kry jou by die voordeur.”

			Die planne wat hy op die stoeptafel uitsprei nadat sy hom met ’n bier gepaai het, is nog net voorlopig, maar dis duidelik dat hy baie aandag aan detail gegee het.

			Hier en daar maak sy ’n voorstel, maar sy kan nie fout vind met die konsep nie. Die plek gaan pragtig lyk met die glooiende rietdak en klipaksente. Mirre se voorstel om die balkonreling met dryfhout en skulpe te versier is briljant.

			Boeta rol die planne weer op en sit terug in sy stoel toe Corali ’n tweede bier voor hom neersit. “Alet sê vir my Coert se tweede vrou is ook oorlede. Die ligte beroerte by die begrafnis was blykbaar ’n voorloper tot die finale een.”

			“Ai. Coert se skielike dood was seker net te veel vir haar. Ek het haar net van sien geken. My ma was mos maar altyd eerder tannie Karen se vriendin. Sy het Coert altyd kwalik geneem oor hoe hy Mirre se ma behandel het, al het sy egbreuk gepleeg. En dat hy so gou weer getrou het.” Eintlik is dit nogal snaaks dat haar ma Mirre se ma kon vergewe. Baie on-Doppers van haar.

			“Ja, my ma het hom ook kwalik geneem.” Hy begin die planne weer opvou. “Van Mirre gepraat, ek sien Sri Lanka is weer in die nuus.”

			“Die ISIS-ding? Ek het net oor die radio daarvan gehoor.” Corali klik haar tong en skud haar kop. “Ek dink dis een land wat ek ’n skiep sal gee as ek ooit weer sou reis. As dit nie ’n tsunami is nie, is dit kerke wat aangeval word. En dit boonop op Paassondag. Hoeveel mense is dood?”

			“Ek dink ses of sewe en ’n hele klompie is beseer. Sommige ernstig. Die meeste is Sri Lankane, maar daar was toeriste ook onder die sterfgevalle en beseerdes. Die hartseerste is seker die Belgiese vrou wat saam met haar twee kinders gesterf het. Haar man is nog in ’n ernstige toestand in die hospitaal. Hy het glo aan die oorkant van die straat gestaan om foto’s te neem toe die selfdoodbomme binne afgegaan het. Kan jy jou indink hoe hy gaan voel wanneer hy hoor sy vrou en kinders is dood?”

			Nee, sy kan haar nie indink nie. Sy weet net dis nie iets waarvan enigiemand ooit sal kan herstel nie.

			Boeta sug. “Dis asof die hele wêreld mal geword het.” Hy kom regop. “Maar laat ek gaat kry, ek het die belhamels belowe ons kan vanmiddag gaan visvang.”

			Corali kyk sy trok agterna toe hy wegry. Die tragedie van die arme man wat in ’n hospitaal in Sri Lanka lê en dalk nog nie eens weet sy hele gesin is uitgewis nie, sal enigiemand ontstel. Hoeveel te meer nie ’n man met drie kinders nie. 

			There but for the grace of God, go I, is sekerlik ’n gedagte wat by Boeta moes opgekom het.

			Vrydag 19 Mei 

			Gent

			Thomas

			Die katedraal loop leeg. Buite bly die mense in groepies staan op die Baafse plein. Praat in gedempte stemme. 

			Die seremonie het hom verbygegaan. Verlangs het hy snikke gehoor. Sy eie oë was droog en koorsagtig op die uitkyk vir verdagte persone. 

			Hy was eerste uit die katedraal. Blindelings uitgestap, slegs half bewus van die oë op hom, die eerbiedige manier waarop almal vir hom ruimte gee. Net in Anja se blik het hy ’n flits van hatigheid gesien, maar hy voel te afgestomp om dit te probeer interpreteer.

			Een maand en drie dae sedert Paassondag. Sedert Katelijne, Trienke en Thomé ...

			“Thomas?” Eugenie se arm rus lig om sy skouer waar hy op die rand van die fontein op die plein sit. 

			“Hoekom daar, Ma? Hoekom was ons juis daar? Hoekom het hulle juis daar toegeslaan?” Hoeveel keer gaan hy dit nog vra? In stilte of hardop.

			“Ek weet nie, Thomas.” Eugenie is nie een vir banale trooswoorde nie. Sy weet nie, sy verstaan nie en sy sê so. Dis die enigste antwoord wat sin maak. En glad nie. Hoe kan dit sin maak dat niks sin maak nie?

			Maar dis beter as mense wat hom verseker sy vrou en kinders is in Jesus se arms of by die engele. Of watse bullshit mense ook uitdink sonder dat hulle die vaagste fokken clue het waarom sulke goed gebeur en nog minder wat anderkant die dood aangaan.

			Trienke en Thomé is op slag dood toe die selfdoodbom ontplof het. Hy en Katelijne was onder die beseerdes. Katelijne kritiek. ’n Dag later het die statistiek van die tragedie verander: Nog ’n oorledene. Katelijne. En twee weke later: ’n Beseerde wat oorleef het en uit die hospitaal ontslaan is. Hy.

			Katelijne, Trienke en Thomé. RIV. 

			Maar hoe sal hy ooit weer rus? Ooit weer vrede voel? Ooit ophou wens hulle was hier pleks van hy. Dat hy eerder in hulle plek dood is. Of dat hy minstens nou saam met hulle was in wat die hiernamaals ook al oplewer. As daar ooit iets is. Minstens dit.

			Die beraders waarop sy ma en Katelijne se ouers aangedring het terwyl hy in die hospitaal was en later in Gent ook, praat van survivor guilt. Dis nie dit nie. Hy wil net dood wees.

			Dan eers sal hy kan ophou haat. Die selfdoodbomaanvaller. Die Moslems. ISIS. Die Katolieke met hulle stront oor wonderwerke wat van heiliges afgebid kan word. Katelijne. Homself.

			Veral homself.

			Vywerbaai

			Corali

			Dis duidelik dat Mirre baie versigtig is om selfs haar skelm e-posadres te gebruik. Natuurlik doodbang die vent vind uit. Veral van haar bistroplanne, maar ook dat sy steeds kontak met haar bose vriendin het. Tot dusver het Corali nog net sporadies van haar gehoor

			Vandag se e-pos is ’n lang een.

			Sy maak eers vir haar koffie voor sy begin lees.

			Hallo Corali

			Tertius het laat weet Coert se boedel kan nou ná sy tweede vrou se dood makliker gefinaliseer word en ook dat dit ’n bankrot een is. Hy kan die dokument wat Coert onderteken het steeds nêrens kry nie. Dis nou die ooreenkoms wat hy met my ma aangegaan het. Ook nie die afskrif wat my ma gehad het nie. 

			Die ergste van alles is, Coert het blykbaar ’n huislening op die strandhuis uitgeneem. Soos ek aflei, om vir Tertius uit te help. Selfs al erf ek die huis, sal ek die lening moet aflos. Dis net onder R900 000. Waar op aarde kry ek dit? Wat nog te sê herstelwerk laat doen? Die kwotasie wat ek daarvoor gekry het, is reeds veel hoër as wat ek vermoed het dit sal wees. Daar is net eenvoudig geen manier dat ek die lening plus die herstelwerk kan bekostig nie.

			Tertius sê my enigste opsie sal wees om die plek te verkoop – dis nou as hy die dokument of afskrif opspoor – en die kanse dat ek meer as die leningsbedrag sal kry, is in elk geval nul. Ek sal dus deur eindelose rompslomp moet gaan met niks om daarvoor te wys nie. Hy stel voor dat die strandhuis maar deel van die algehele boedel bly. Met ander woorde ek erf niks nie, maar ten minste word die skuld op die huis deel van die boedelskuld en is ek nie aanspreeklik daarvoor nie.

			Ek het uiteindelik ingestem. Ek het die bouer laat weet om my te faktureer vir die koste wat hy reeds aangegaan het vir die optrek en indien van die planne. Hy reken egter hy sal dit kan smous aan wie ook al die plek eendag koop.

			My opsies het dus uitgeloop en ek sal die beste van my huwelik moet probeer maak.

			En nou kom die moeilike deel van hierdie brief. Dis vir my duidelik uit een van die bouer se boodskappe dat hy sekere dinge van my huwelik weet. Dit kon hy net by jou gehoor het.

			Ek is jammer, Corali, maar as ek jou nie kan vertrou om my privaat sake privaat te hou nie, kan ek jou met niks vertrou nie.

			Ek vra dus dat jy my asseblief nie weer op enige manier sal kontak nie. Ek sluit nou ook hierdie e-posrekening sodra die brief gestuur is. 

			Mirre 

			Corali weet nie hoe lank sy net na die laaste paragrawe bly staar het voor sy haastig ’n antwoord tik nie.

			Mirre, Boeta was by toe jy my gebel het die keer toe die vark jou rondgeruk het. Hy het gehoor dat ek jou gevra het of hy jou geslaan het. Ek moes seker daaraan gedink het dat hy sy afleidings sal maak, maar ek was ontsteld. Ek sou hom nooit uit my eie vertel het nie. Jy behoort beter te weet as dit. 

			Ek is bitter jammer dat hy te wete gekom het van jou probleme, en verstaan dat dit vir jou vernederend is, maar moet my asseblief nie uit jou lewe uitsluit nie?

			Liefde

			Corali

			Sy stuur haar brief haastig sonder om dit eens vir tikfoute na te gaan.

			Hoe lank neem dit om ’n e-posrekening te sluit? Hoe lank voor die adres nie meer e-posse kan ontvang nie?

			Sy het nog skaars klaar gewonder toe ’n kennisgewing deurkom. This message was created automatically by mail delivery software. A message that you sent could not be delivered to one or more of its recipients. This is a permanent error. The following address(es) failed:

			Sy hoef nie eens te kyk of dit Mirre se adres is nie. Wie s’n anders?

			Saterdag 20 Mei 

			Gent

			Thomas

			“Ons wil graag privaat met jou gesels, Thomas.” Sy skoonpa het in die afgelope weke stokoud geword. Die appelwange hang nou eerder soos pere en sy oë bly bloedbelope.

			Kato kyk op haar skoot af waar hulle ná middagete nog aan tafel bly sit. Ook sy lyk verweer deur die verlies van haar dogter en kleinkinders.

			Eugenie skuif haar stoel agteruit.

			Thomas hou sy hand op. “Nee, Ma, bly.” Vir Kees skud hy sy kop. “Daar is niks wat ek vir my ma geheim hou nie.” Behalwe dit wat hy vir almal geheim hou. Dat Katelijne hom met ’n vroumens verneuk het en hulle daarna aan hul huwelik wou werk. Dit het niks met hulle te doen nie.

			Daarom kan hy ook nie bieg dat dit sy skuld is dat Katelijne, selfs as verloopte Katoliek, gevoel het sy moes ’n wonderwerk gaan afbid nie. Dat sy gevoel het dit sal ’n wonderwerk verg om hulle huwelik te red omdat hy nie kon aanvaar wat sy van hom verwag het om te aanvaar nie.

			Kees maak keelskoon. “Thomas, ons kan ons nie indink deur watter trauma jy gaan nie. Maar ons weet waardeur ons gaan. Katelijne was ons enigste kind. Trienke en Thomé ons enigste kleinkinders. Soos jy weet, was veral Trienke amper meer hier by ons as by julle en daarvoor is ons nou dankbaar. Dat ons soveel van haar, van hulle, gehad het. Dis net ...” Die ouer man se oë trek skrefies en sy onderlip begin bewe. Dit neem ’n lang oomblik voor hy weer sy emosies onder beheer het. “Ons kan jou nie aanskou sonder pyn nie. Ons weet jy sou jou lewe gegee het as jy hulle s’n kon red, maar jy kon nie. Jy is self gelukkig om met jou lewe daarvan af te kom. Ons besef al hierdie dinge, maar ons wil nie meer met jou in aanraking wees nie. Dit maak net te seer.”

			Daar is niks meer opgeblase aan die man nie. ’n Mens kan seker nie opgeblase bly as jy platgeslaan is nie. En hy kan nie eens sy dogter se swak keuse van ’n man blameer vir hulle dood nie. Katelijne het Sri Lanka gekies, Katelijne het al die reëlings vir die vakansie getref, Katelijne wou op Paassondag saam met hulle kinders gaan bid en Kees weet dit. 

			“Ek verstaan, Kees. Ek sal teruggaan huis toe. Julle nie meer kom besoek nie.” Die twee dae wat hy en sy ma hier by die Wouterse was, was erg genoeg, maar om terug te gaan na sy en Katelijne se leë huis toe, is ondenkbaar. Miskien moet hy maar na Eugenie luister. Saam met haar Franschhoek toe gaan vir ’n paar weke. Vince het laat weet hy kan Gozo toe kom net wanneer hy reg is. Dat hulle heeltemal verstaan as hy nie binnekort gereed sal wees om die beeld op te rig nie.

			Kees maak weer keelskoon. “Soos jy weet, is die huis gesamentlik in my en Katelijne se name. Ek en Kato het die deposito geskenk op daardie voorwaarde. Ons wil die huis nou verkoop. Om die waarheid te sê ons het reeds ’n aanbod daarop gekry.”

			Trust die Belge. Prakties en pragmaties soos geen ander nasie kan wees nie, selfs terwyl hulle platgeslaan is.

			“Jy kan uiteraard alles daaruit neem wat joune is. Ongelukkig sal jy ook die studio en motorhuis moet ontruim. Ons kan jou twee maande tyd gee.”

			“Drie maande,” kom Eugenie se stem beslis. “Die beeldhouwerke is breekbaar en daar is heelwat gereedskap. Dit sal tyd neem om die regte vervoer daarvoor te reël.”

			Kees knik. “Goed, drie maande.”

			“En Thomas kry die helfte van die verkoopprys. Die deposito was immers ’n huweliksgeskenk aan beide en Thomas het die lening betaal.” Hy dink nie hy het al ooit soveel kilheid in sy ma se oë gesien nie.

			“Ma, dis nie nodig nie,” probeer hy keer.

			Haar oë skitter van woede toe sy na hom kyk. “Thomas, jy het swaar aan daardie lening afbetaal, jou beeldhouwerk vir ’n lang ruk afgeskeep terwille daarvan.”

			“Ma, dis nie belang ...” 

			Sy maak hom met ’n verwoede kopskud stil. “Jy is deur te veel trauma om nou ingeligte besluite te neem. Daarom gaan jy my moet toelaat om die leisels te neem.” Sy kyk weer na sy skoonpa. “Of hoe?”

			Kees kyk na Kato. Dié se gesig is op ’n suur plooi getrek.

			Natuurlik het Katelijne toe nie ’n testament gehad nie. En die huis is in haar en Kees se naam. Hoe vererwing in België werk, weet hy nie. Hy gee ook nie om nie. Hy gee oor niks meer om nie. Hy stoot sy stoel agteruit en sonder ’n woord stap hy buitetoe. Af met die straat in die rykmansbuurt waar Katelijne grootgeword het.

			Eugenie wil mos oorneem, nou laat sy. Hy gee nie ’n moer om nie. Nie vir die bliksemse huis nie, nie vir sy beeldhouwerk nie, nie vir enigiets nie. 

			Vywerbaai

			Corali

			Die rots vreet in haar boude in en die wind baljaar in haar hare, maar Corali is skaars bewus daarvan.

			Alleen. Al weer alleen. Het sy dan geen vermoë om vriendskappe te behou nie? Is dit haar eintlike talent? Nie skilder nie, maar om die mense vir wie sy omgee seer te maak, in die steek te laat en te verdryf? Haar familie. Thomas. Jamie. Leon. Nou Mirre. 

			Maar sy het tog uitgereik na Leon. Na Mirre ook. In alle opregtheid. Of was daar selfsugtige redes? Soos met Jamie.

			Het sy werklik omgegee of Jamie ooit sy doel sal bereik?

			Sy was daar vir hom wanneer die paniek hom wou oorval. Die vrees vir die operasie. Die vrees vir die lewe daarna. Vir wat die mense sou sê. Hoe hulle hom sou behandel. Vir sy ouers se reaksie wanneer hulle besef wat sy plan was.

			Maar met hoeveel oorgawe was sy daar vir hom? Het sy nie net haar groeiende roem opgeslurp en Jamie eintlik maar aan sy lot oorgelaat nie? ’n Kopvryf en oorvryf gegee soos vir ’n troeteldier wat aandag soek. 

			Sy is saam na die een rekonstruktiewe sjirurg na die ander. Die een sielkundige na die ander. Maar was dit in alle opregtheid? Of was dit maar net omdat dit deel van die ooreenkoms was?

			Sy wil graag glo sy was altyd daar vir Jamie, maar dis nie waar nie. Wanneer sy geskilder het, het sy van alles vergeet. Ook van Jamie.

			Dit het nooit gebeur terwyl sy saam met Thomas was nie. Sy het haar ingeleef in haar skilderwerk, ja, maar Thomas was deel van alles wat sy gedoen het. Sy was altyd bewus van hom, of hy by haar was of nie.

			Jamie was egter maar altyd op die periferie. Haar man op papier, maar eintlik niks meer as ’n vriend van wie sy maklik tydelik kon vergeet nie.

			Is daar dan geen diepte in haar nie? Was dit net Thomas wat haar siel kon aanraak? En selfs vir Thomas het sy verraai en op die altaar geplaas. 

			’n Vieslike mens. Dis wat sy is.

			Geen wonder sy suip te veel wyn nie. Sy het bedwelming nodig om die rande en kante van die insig in wie sy eintlik is te versag.

			Soms wens sy sy het van Jamie se doodsdis geproe. Die helfte geëet. Sodat alles verby kon wees. Maar sy is self ’n tiger pufferfish. Sy vergiftig almal om haar. Haar ma, haar broer, haar groot liefde, haar wettige man. Nou ook Leon en Mirre. 

			Sy is die vywervrou wat mense na hulle dood – letterlik of figuurlik – lei. Roep om te gaan waar hulle nie kan oorleef nie.

			Of het Thomas tog geluk gevind soos sy so graag sou wou hê? ’n Goeie vrou gekry? ’n Ma vir sy kinders? Kinders op wie hy sy liefde kan uitstort?

			As dit die geval is, kan sy dalk êrens waar sy eendag geoordeel gaan word, vergifnis vind. Sal die persoon by die pêrelpoorte verstaan dat sy ondanks haar selfsug tog ook Thomas se belange op die hart gedra het? Dat sy geweet het sy kan hom nooit gee wat hy verdien nie, selfs al wou sy? Op geen vlak daartoe in staat was nie?

			Tel intensie? Goeie bedoelings, al is dit met selfsug gekontamineer? Of is dit net dade wat krag dra? Goeie dade. Opoffering. Onbaatsugtigheid. Selfloosheid.

			As sy maar net die horlosie kan terugdraai. Of sou sy dieselfde keuses gemaak het? Met die insig wat sy nou het, nee. Met slegs dit wat sy toe geweet het, waarskynlik wel.

			Maar as sy die ander weg gevolg het, met Thomas getrou het, sou sy dalk tog probeer het om ’n oplossing te vind? ’n Alternatief. Of sou sy volgehou het met haar oortuiging dat sy nie bedoel is om ’n ma te wees nie? Thomas ontneem het van sy droom? Van sy goeie reg? 

			Vurke in die pad. Een ná die ander. En elke keuse het ’n ander gevolg. ’n Gevolg wat eers kenbaar is nadat die keuse gemaak is.

			Hoe bleddie regverdig is dit dat ’n mens nie die gevolge van jou dade kan voorspel nie?

			

		

	
		
			Een en twintig

			Maandag 17 Julie

			Gozo

			Thomas

			Die tyd wat hy by Eugenie in Franschhoek deurgebring het, is in ’n waas gehul. 

			Nog nooit in sy lewe het hy so baie geslaap nie. Aanvanklik het Eugenie hom gelos, hom net wakker gemaak om te eet, gesorg dat hy stort. Maar toe hy in die bed begin bly het, of hy nou slaap of nie, het sy die streep getrek.

			Sy het hom weekliks vir berading geneem. Elke dag lang ente saam met haar laat stap. Naweke see toe gevat. Soms Weskus toe, soms na strande naby. Bloubergstrand en Melkbosstrand meer as een keer. Toegelaat dat hy daar lang ente op sy eie stap.

			Sy het hom kunsuitstallings toe gesleep waar hy blindelings rondgeloop het sonder om iets in te neem. Vir hom boeke gekoop wat hy gemaak het asof hy lees. Saam met hom gaan fliek, al het hy meesal met toe oë gesit.

			En hom toe drie weke gelede uitgeskop, ’n vliegkaartjie na Gozo en drie maande se medikasie in die hand gestop.

			“Gaan rig jou beeld op,” was die opdrag. “Vince en Yolande verwag jou. Hier mors jy net jou tyd. En myne.”

			In haar oë kon hy sien haar poging tot tough love doen haar meer pyn aan as vir hom.

			Yolande het hom trots die nuwe gastesuite, heeltemal apart van die res van die huis, gewys en hom gehelp om uit te pak. Sy sorg dat hy gereeld eet en sy pille drink. Vince drink saans saam met hom ’n glas wyn voor ete en verder los hulle hom uit.

			Aanvanklik kon hy net na die beeld staar. Die stukke waarin dit opgesny was om die gietvorms te maak, was reeds netjies deur ’n vakman van Valetta aanmekaargesweis en op die voetstuk in die fontein geplaas soos hy self gereël het voor hulle Sri Lanka toe is, maar daar was nog baie afrondingswerk aan. 

			Dalk het hy met die gestaar daarna dit weer sy eie probeer maak; hy weet nie. Sy hande het gevoel asof dit nie aan hom behoort nie. Geleidelik het daar egter weer lewe in sy vingerpunte begin kom en op ’n dag kon hy met die afronding begin.

			Hy is amper klaar, maar vandag, op Trienke se derde verjaardag, durf hy nie waag om te werk nie.

			Sy hele lyf bewe al van vroegoggend af toe hy besef het wat die datum is. Sy hande kon skaars ’n beker koffie by sy mond bring. Die bietjie van die ontbyt wat hy ingewurg gekry het, wou nie binne bly nie.

			Oral waar hy gaan, hoor hy haar laggie, haar gebabbel. Haar hartseer huil en haar stout huil. Dis asof elke liewe geluid wat sy in haar kort lewe gemaak het in sy ore versamel is en vandag hoorbaar word.

			Hy stap na die verstrooide klippe wat glo die Borġ l-Imramma-tempel was, gaan sit op een en laat sy gesig in sy hande sak. Sy lyf ruk. Die snikke is aanvanklik droog en pynlik. Later nat en snotterig. Die klanke wat hulself diep uit sy lyf deur sy dik keel forseer, klink soos dié van ’n siel in Hades vasgevang.

			Soos hy is. 

			Hy bevind hom in ’n hel waar herinneringe aan sy dogter die vuur en swael word wat hom van binne af verteer.

			Vywerbaai

			Corali

			Op pad na die hawekafee om brood en melk te koop, stap Corali verby die gehawende huis wat Mirre se bistro en tuiste sou word. Die Te Koop-bordjie het al begin roes. 

			Op die ingewing van die oomblik bel sy die nommer. 

			“Hallo, Pikkie. Vywerstraat vyf, wat is die koopprys?”

			Pikkie sug hoorbaar. “Meneer Kruger wil twee miljoen uit hê.”

			“Genade. Dis darem baie?”

			“Die erf alleen is dit al amper werd oor die ligging en die besigheidsregte, maar dit sal baie kos om die plek te herstel. Om die huis te laat sloop ook. En die mark is doodstil. Veral in die wintermaande. Selfs die wintervakansie is hierdie jaar stiller as gewoonlik. Ons hoop maar iets gebeur in Desember.”

			“Sterkte.” Corali groet en lui af. Die pes wil waaragtig geld maak uit wat Mirre toekom. ’n Koel miljoen ná die lening afbetaal is. Sy wonder of Mirre weet.

			Toe sy verby die hawerestaurant stap, let sy op dat Pikkie reg is. Hier is min vakansiegangers. En noudat sy daaraan dink, die Spaanserige huis staan ook met dooie oë en kyk na die see. Selfs die Murrays is nie vanjaar hier nie. Sou Fiona se kanker hulle dalk hier weghou?

			Hemel, die vrou is jonger as sy en staar die dood in die oë. En hier sit sy so rond en gesond as wat kan kom en kry haarself jammer. Oor dinge wat sy self veroorsaak het. Sy behoort haar kop in skaamte te laat sak. 

			Net vanmiddag takel sy die tuin. Die laventel moet binnekort gesnoei word. Augustus is om die draai. Haar vyfde een hier, al is sy nog net ’n bietjie meer as vier jaar terug. Maar hierdie Augustus gaan sy nie om lamenteer nie. Mistroostig of nie. Eensaam of nie eensaam nie. Sy het te veel om voor dankbaar te wees. 

			Geen siektes nie. Nie ’n man wat haar regeer asof sy ’n onderdaan is nie. Nie kinders oor wie sy haar hoef te bekommer nie. ’n Dak oor haar kop en boonop een wat vir haar mooi is. As sy slim daarmee werk, genoeg geld om haar vir die res van haar lewe aan die gang te hou. En haar hande kan steeds pragtige goed maak.

			Sy het haarself nou lank genoeg gestraf. Dis tyd dat sy die lewe vat soos hy kom, pleks van die verlede te betreur. En as die lewe dan nou sonder vriende of vriendinne, sonder familie moet wees, dan is dit nou maar so. Boeta is darem daar as die nood heeltemal druk.

			Donderdag 17 Augustus

			Gozo

			Thomas

			Vandag sou hulle vier jaar getroud gewees het.

			Buite bereik die Gozo-somer sy hoogtepunt. Hier binne is dit koel. Die sandsteenmure is dik en hou die hitte uit. Hy trek die laken oor sy kop en maak sy oë opnuut toe.

			Hy sien Katelijne weer in die katedraal se middelpaadjie afgestap kom, die ene elegante perfeksie. Hy sien haar soos sy op hulle wittebrood was. Die sorgvrye, sexy Katelijne wat hy toe geken het.

			En hy sien haar die jaar daarna. Die ene baby blues en ongeduld met Trienke en met hom.

			En die een daarna. Sy verwagtend met Thomé, hy onseker of sy die kind gaan behou of nie.

			En laas jaar toe hy spesiaal van Gozo af huis toe is vir hulle herdenking. Hulle het gaan soesji eet. Gedans. Daardie aand liefde gemaak.

			Dit voel soos gister.

			Dit voel soos ’n eeu gelede.

			Maar dis die gemis aan die kinders wat die pynlikste is. Dis die kinders veral wat hom laat voel asof die lewe ook uit hom geruk is. Asof alles in sy binneste dood is – alles behalwe die pyn van herinneringe wat sy lyf lam laat en terselfdertyd deur hom skroei. Dit en die haat. Die gloeiende, verskriklike haat wat soos lawa deur sy are vloei. 

			Vywerbaai

			Corali

			Die laventel is gesnoei en die tuin is versorg. Selfs die groentetuin is omgedolwe en reg vir plant. September en die maande van groeikrag kan maar kom. 

			Hierdie somer eet sy weer vars groente. Hierdie somer gaan sy weer in die getypoel swem tot die hordes opdaag. Hierdie somer gaan sy haar regruk. Die verlede afsweer. Begin leef pleks van bestaan.

			Maar vandag is nog hoogwinter en ’n ongedefinieerde melancholie hang om haar wat sy gaan toelaat om uit te speel. Vir oulaas. 

			Dis asof haar lyf onthou dat sy laas jaar dié tyd so siek soos ’n hond was. Of Leon haar lewe gered het, is seker debatteerbaar, maar sonder hom sou sy beslis slegter af gewees het. Maar dis meer as die herinnering aan ’n fisieke siekte. Sy wóú doodgaan laas jaar dié tyd. 

			En die jaar voor dit, ook so middel Augustus, het sy vir oulaas diep oor Jamie getreur. Besef sy moet hom laat gaan.

			En die jaar voor dit het sy vir die eerste keer die moed gehad om die vywervrou-skildery op te hang. Het sy besef sy moet aanvaar dat haar skilderdae werklik verby is.

			Dit was ’n jaar nadat sy die huis gekoop en haar daarmee finaal van haar familie gedistansieer het.

			Dis seker hoekom sy Augustus haat. Sogenaamd die einde van die winter, vir haar die einde van fases, maar soos die winter hier in die Strandveld altyd verder strek as einde Augustus, soms selfs tot diep in November, só is afsluitings nooit heeltemal afgesluit nie. ’n Mens dink die lente lê voor, maar soos die klimaat, laat die lewe hom nie voorskryf nie.

			In die sleurstroom van haar lewensvaart sleep sy nog die opdrifsels van al haar hartseer en pyn saam. Dit deug nie. Sy sal van daardie opdrifsels moet ontslae raak. Voor die somer kom. 

			Nee, sódat die somer kan kom.

			Sondag 17 Desember

			Gozo

			Thomas

			Vandat hy weer op Gozo is, het hy Dwejra nog nie besoek nie. Dié keer was dit ook nie doelbewus nie. Hy het net die bromponie wat hy hier aangeskaf het, gevat en gery. Nie eens besef hy is eintlik hierheen op pad nie.

			Toe hy stilhou op die terrein waar toeriste altyd parkeer het om na die Azure Window te kom kyk, voel dit asof hy op ’n plek aangekom het waar hy nog nooit was nie.

			Dis nie net die groot niks waar die klipboog was nie. Alles lyk anders. Asof die verlies van iets so majestueus die res van die omgewing ook aangetas het.

			Hy het geweet wat om te verwag en tog kan hy net verslae kyk na die wintersee wat net mooi geen herinnering inhou van die natuurwonder wat was nie.

			Soos hy verslae staan voor die groot niks wat in sy lewe gelaat is op Paassondag van hierdie vervloekte jaar.

			Thomé sou vandag twee geword het.

			Dis asof die koue wind wat deur hom sny hom ineens uit ’n diep slaap laat wakker word. Die Gozo-seevrou is vergete al voltooi en geïnstalleer. Yolande en Vince het net aanvaar dat hy nog sal aanbly tot hy reg is om die eiland te verlaat.

			Hy weet nie of hy reg is om enigiets te doen nie, maar hy weet hy moet huis toe gaan. Na Mamma toe.

			Twee en twintig

			Saterdag 20 Januarie

			Franschhoek

			Thomas

			“Ek is jammer ek het alles net aan Ma oorgelaat.” Thomas kyk rond in die skuur wat Eugenie vir hom op een van die wynplase gehuur het. Al sy gereedskap en toerusting is uitgepak. Die kleibeelde waaraan hy nog in België gewerk het ook.

			“Dis in die haak. Ek is net bly ek kon die plek te huur kry. Ek reken dis ideaal. Agter daardie deur is woonkwartiere ook. Gemeubileer. Dis basies, maar daar is alles wat jy nodig het. ’n Slaapkamer, badkamer, sithoekie met ’n kaggel en ’n kombuisie. Naweke kan jy by my kom kuier, maar ek het gereken jy sal in die week op jou eie wil wees.”

			“Dankie, Ma.” Hy wil nêrens wees nie, maar dit kan hy nie vir Eugenie sê ná al die moeite wat sy gedoen het nie. Sy het selfs vir hom ’n tweedehandse bakkie gekry.

			“Kom kyk.” Sy druk die deur oop. “Ek het vir jou linne en handdoeke en dies meer gekoop. Daar is onbederfbare goed in die kombuiskaste. Die yskas is nog leeg. Aandetes sal by jou afgelewer word van die plaas se kombuis af. Dis deel van die huurooreenkoms. Jy sal self moet sorg vir ontbyt en middagete.”

			“Ma ... Dit was nie nodig nie. Ek kan na myself omsien.”

			“Dis nie wat ek by Yolande gehoor het nie. Soos ek verstaan, moes sy jou dwing om te eet. Kyk net hoe lyk jy.”

			“Hoe lyk ek?”

			Eugenie kry hom aan die pols beet en sleep hom behoorlik na die badkamerspieël. “Kyk!”

			Hy kan nie onthou wanneer laas hy in die spieël gekyk het nie. Toe hy Eugenie gehoorsaam, kyk ’n vreemdeling na hom terug. ’n Voëlverskrikker met ’n lang, wilde sout-en-peper baard. Sy hare is ook met grys deurspek en hang al verby sy skouers. Onder sy oë is vet pers sakkies. Iewers het ’n diep keep tussen sy wenkbroue vandaan gekom. Selfs die baard kan nie die afgeremdheid van sy gesig wegsteek nie.

			“Thomas, ek verstaan, maar dit kan nie so aanhou nie.”

			“Ek het grys geword.” Hy hoor die verwondering in sy eie stem. Hy weet nie eens wanneer dit gebeur het nie. “En oud.”

			“En jy lyk soos ’n hobo.”

			Hy kyk af na die verslonste jeans wat nou hopeloos te groot is vir hom en net bo bly danksy die gordel. Sy hemp is ’n ou een. Al dun gewas. Dit hang soos ’n meelsak aan hom.

			“Thomas, ek het gereël dat jy weer ’n berader gaan spreek. ’n Ander een as voorheen. Aanvanklik elke week. Jou eerste afspraak is Donderdag. Ek was self ook by haar. Sy ken jou omstandighede.”

			“Ma ...” Eugenie by ’n berader? Seker oor hom.

			“Dis nie ’n versoek nie. Dis ’n opdrag. En vandag nog gaan jy jou baard netjies maak. En jou hare was en vasmaak. Tensy jy ’n beroep daarvan wil maak om spook te speel in vervalle huise. The Hulk is ’n mooi een.”

			Hy het nie die energie om te probeer glimlag vir haar poging tot humor nie.

			“En ek het gister terwyl jy geslaap het ná jou vlug, deur jou klere gegaan.”

			Vlieg is altyd vir hom ’n nagmerrie. Hy is te lank en te groot vir die sitplekke en van slaap kan hy maar vergeet.

			“Ons sal vir jou by ’n klerewinkel moet kry. Behalwe dat alles nou vir jou te groot is, wanneer laas het jy klere gekoop?”

			Hy haal sy skouers op. Hy kan nie onthou nie. 

			“Jimmel, Thomas. Jou pa kon skaars ’n koppie koffie maak, maar hy het homself darem versorg.”

			“Ek haat klere koop. Die aanpashokkies is te klein. Dit maak my benoud. En ek het net nie gedink aan my baard en hare nie.” Hy druk sy hande in sy sakke. As Eugenie sien sy naels is amper in die lewe afgebyt, kry sy nog ’n groter oorval.

			Eugenie vou haar arms. “Thomas, ek het jou nege maande gedra. Van ’n spermselletjie het jy in daardie nege maande ’n yslike groot baba geword wat ek net met groot moeite in die lewe kon bring. As ’n mens se liggaam in nege maande ’n klein mensie kan vervaardig, behoort jou gees in nege maande genoeg te herstel om met die lewe aan te gaan.”

			Nege maande? Is dit al nege maande sedert ...

			“Nes ’n kind nooit weer los is van sy ma nie en tot die dag van haar dood haar kind sal bly, sal Katelijne, Trienke en Thomé asook hulle afwesigheid deel van jou bly vir die res van jou lewe. Maar jy leef. Jy moet aangaan. Jy moet weer teenwoordig raak.”

			Hy kyk haar net stil aan.

			“En jy is die enigste een wat dit kan doen. Ek kan net probeer help, maar dis jy wat weer teenwoordig moet raak. Ek weet dis nie maklik nie. En party dae gaan jy voel asof jy deur ’n vleismeul is – soos ek ná jou pa se dood. Maar ’n mens moet aangaan. Jý moet aangaan. Met jou lewe en met jou kuns. En in jou kuns kan jy heling vind. Begin iets nuuts. Of jy nou ’n opdrag het of nie. Begin iets wat jy net vir jouself wil doen.”

			Hy skud sy kop. “Ma, dis leeg aan die binnekant. Daar is niks meer behalwe haat en spyt, verdriet en verlange nie. Nie een sprankie kreatiwiteit nie. Ek het Vince-hulle se beeld net danksy vakmanskap klaargemaak. Sonder enige passie. Die beeld het my koud gelaat. En dit het nog nooit gebeur nie.” Gewoonlik is dit vir hom moeilik om van veral sy seevroue afskeid te neem. Dit voel asof dit ’n geliefde is wat hy moet laat gaan. Maar die Gozo-seevrou het geen emosie by hom ontlok nie. Nie eens vreugde dat sy so pragtig is nie. 

			“Dit sal terugkom, Thomas. Begin net.”

			Hy wens met sy hele hart hy kan haar glo, maar hy weet nie eens meer waar daardie hart sit nie. Dis net nog ’n dowwe kol in sy lyf.

			“En Thomas, jy het alle rede om haatgedagtes te koester, maar as ’n mens haat, is jyself die een wat daaronder ly. Nie dié wat jy haat nie. Moenie toelaat dat daardie twee fanatici en hulle trawante dit boonop regkry om jou lewe verder te vernietig nie. Hulle verdien dit nie om jou lewe ook te eis nie.”

			Hy wens hulle het. Daardie dag voor die kerk al.

			“Thomas, hoor jy my?”

			“Vra Ma my waaragtig om te vergewe en te vergeet?”

			“Nee, ek vra dat jy die drade van jou lewe optel. Ophou water trap en vorentoe gaan. As ’n mens te veel of te lank in die truspieël kyk, gaan jy in iets vasry. Maak jouself weer oop vir die geluk wat jy so deurgrondelik verdien.”

			“En hoe doen ek dit, Ma?”

			“Klim uit die put van haat en selfverwyt en neem daarna een tree op ’n slag. Vorentoe.”

			Die teorie klink goed, maar al wat hy voor hom sien, is ’n muur. ’n Pikswart muur – te hoog om oor te klim.

			Woensdag 14 Februarie

			Vywerbaai

			Corali

			Halleluja! Uit-bleddie-eindelik! Zuma se bedanking is waaragtig die beste Valentynsgeskenk ooit. ’n Wêreld met ’n Trump én ’n Zuma is net te veel om te verduur. 

			Dit pla nie meer dat sy op dae soos Valentynsdag alleen is nie. Miskien omdat Oscar Pistorius die dag so bevlek het die jaar toe sy teruggekom het Suid-Afrika toe. 

			En sy kry ál die idee dis asof mense hulle sogenaamde geliefdes deesdae nog meer afmaai as ooit tevore. Laas jaar was dit Sandile Mantsoe wat probeer ontken het dat hy Karabo Mokoena doodgeskiet het. En Christopher Panayiotou is in November uiteindelik skuldig bevind aan sy vrou se huurmoord.

			Nou is dit weer Jason Rohde wat weke lank in die hof is om dese en gene te probeer oortuig hy het nie sy vrou vermoor nie. Maar of hy het of nie, die man is verantwoordelik vir sy vrou se dood. 

			En dit het alles begin by emosionele geweld. Die soort geweld waaraan Mirre so duidelik blootgestel is.

			Sy het geen antwoord gekry op die SMS wat sy na Mirre gestuur het om haar geluk te wens met haar verjaardag nie. Haar hande is dus afgekap, maar dit keer nie die kommer wat al in haar begin opbou het sedert sy weer met Mirre kontak gemaak het nie.

			Die deurklokkie se skril klank sny deur haar gedagtes.

			Leon lyk effens beteuterd toe hy ’n mandjie met groente en ’n bossie tuinblomme na haar uithou.

			Corali weet nie wat om te sê nie. Sy hoop net nie dis ’n Valentynsgeskenk nie.

			“Vir jou. Hallo, Corali,” sê hy toe sy net na die mandjie kyk sonder om dit te vat.

			“Hallo, Leon.” Sy neem die mandjie huiwerig. “En dié?”

			“Ek wou net vir jou kom sê ek is jammer ek was so ’n poephol en kon darem nie met leë hande hier aankom nie.”

			“Dankie. Dis baie gaaf van jou, maar ...” Sy weet nie hoe verder nie. 

			“No strings attached. Ek sien nou al ’n ruk lank ’n sielkundige. Margie Froneman hier op die dorp. Sy het my aangeraai om dinge tussen my en jou reg te maak. Omdat dit my so gepla het. En omdat sy gesê het dis duidelik dat jy ’n baie goeie vriendin vir my was. En ek besef het dis ek wat die vriendskap opgedonner het met praatjies oor seks. Kan ons nie maar asseblief weer vriende wees nie? Net vriende.”

			Corali kyk hom ’n oomblik takserend aan voor sy haar besluit neem. “Lus vir ’n glas gemmerbier?”

			Hy glimlag verlig. “Sal lekker wees, dankie.”

			Donderdag 15 Maart

			Franschhoek

			Thomas

			Vir ses weke kon hy net soos ’n zombie na sy toerusting en beelde staar. Hy het probeer werk aan een onvoltooide potboiler-beeldjie, maar die hele ding opgefok.

			Saans los hy die deure oop. Soms gaan ry hy in die nag deur die strate van die dorp. Op eensame paaie. Teen die pas uit. Klim uit en kyk na die naguitspansel. 

			Hier word soveel mense in Suid-Afrika vermoor, maar nie een bliksem het hom nog eens met aggressie aangekyk nie. Niemand wil hom naastenby die ewigheid inhelp nie.

			En toe droom hy drie aande gelede van Katelijne en die kinders. Sien hulle swem in die see by Vywerbaai. Al drie met vissterte en kaal bolywe. Daar was vreugde op hul gesigte terwyl hulle in die branders en tussen die visvywers baljaar het.

			En die aand daarna droom hy weer van hulle. Dit was asof hulle iets aan hom wou oordra. Nie ’n boodskap soseer nie, eerder ... Durf hy dit noem? Ja, eerder inspirasie.

			Laas nag het hy nie van hulle gedroom nie. Hy het vieruur vanoggend wakker geskrik, hulle probeer wíl om weer in ’n droom te verskyn, maar teen halfvyf het hy geweet dit is nutteloos.

			Van toe af sit hy byna koorsagtig en sketse maak. Probeer hulle so terugroep. Probeer hulle op papier verewig asof hulle nie in sy hart verewig is nie. Vir ewig deel van hom sal wees nie. Van sy lyf. Van sy pyn. Van sy selfverwyt. Van sy doodswens.

			Hoe meer hy skets en teken, hoe duideliker word dit vir hom dat hulle tot beeld wil kom. Sy seevrou en hulle seekinders wil saam in brons verewig word.

			Vywerbaai

			Corali

			“Hei. Kan ek ’n koppie koffie bedel?”

			“Natuurlik, kom in.” Corali hou die voordeur vir Boeta oop. “Het jy toe die bouval namens Fynn Murray gekoop gekry?” Sy gaan ’n hartaanval kry as die Krugers se huis teen ’n moerse prys op die veiling verkoop is.

			“Nee, en dit gaan my gewete seker tot in lengte van dae ry.”

			“Vertel, vertel.”

			Boeta trek een van die kombuisstoele onder die tafel uit en gaan sit. “Onthou jy ek het jou gesê van daai meisiekind wat die mans op die dorp so op hol het vandat sy laas week by die backpackers ingetrek het? Wat net uit die bloute met ’n clapped-out bakkie en treiler hier aangekom het?”

			“Die een wat ek ook hoor so ongoddelik sexy en mooi is – in daardie volgorde?” vra Corali terwyl sy die ketel aanskakel.

			“Dis net sy daai. Lira Benade. Sy het die Krugers se plek gekoop.”

			“Moet net nie vir my sê Tertius maak geld daaruit nie.”

			“Dis die ding. Fynn Murray het gesê ek kan bie tot so om en by een punt agt miljoen wat ’n lekker winsie van so amper een miljoen vir Tertius sou beteken het. Ek is daarheen met die doel om die plek teen hoogstens ’n miljoen vir hom te kry. En toe is die meisiekind daar. En ek kan sien sy wil die plek bitter graag hê. En ek weet Murray wil tog net die huis sloop en seker ’n monstruositeit daar opsit terwyl hy reeds ’n huis hier het. Toe hou ek op bie by agthonderd drie en dertig wat ek weet die huislening net-net dek.”

			“Maar het Fynn jou nie betaal om namens hom te gaan bie nie?”

			Boeta se gesig spreek van skuldgevoel. “Die ding is, terwyl ons so aan die bie is, het ek ’n plan gekry.”

			“Wil ek weet wat dit is?” Sy gee vir hom sy beker koffie aan en gaan sit oorkant hom by die kombuistafel.

			“Ek dink so, maar dis nog ’n deurmekaarderige plan wat van baie dinge afhang. Jy sien, ek het gedink as ek die Benade-meisiekind kan oortuig dat ek haar herstelwerk teen ’n baie billike prys kan doen en Fynn se geld in die pot gooi, kan ek in ruil vra of ek ’n kothuis vir Mirre in die een hoek kan bou. Dis mos ’n yslike groot erf.”

			“Wát?”

			“Verblyf sal Mirre die opsie gee om die stuk slakslym te los.”

			“En wat laat jou dink Lira Benade gaan daarvoor val?”

			“Haar clapped-out bakkie. En sy was gretig om die plek te koop, maar het teen die einde die bod in klein bedrae opgeskuif. Dit sê vir my sy werk met ’n beperkte begroting. En sy lyk na ’n nice mens. Die soort mens wat sal omgee vir ’n ander vrou se belange. Veral as sy hoor Mirre moes eintlik die plek geërf het.”

			“Jy bedoel ’n softie wat jy kan manipuleer.”

			“Net probeer ompraat.”

			Corali gee hom ’n kyk. “En sê nou sy kan nie die herstelwerk bekostig nie?”

			“Dan gaan sy haar gat sien. Sonder ’n spieël. Daardie dak lek regtig soos ’n tuinvurk. En dan praat ek nie eens van al die ander probleme nie. Maar sy kan nie so stupid wees om nie te besef dat sy ’n wrak van ’n plek koop nie. Sy moet darem sekerlik weet daar sal baie herstelwerk betrokke wees en moes daarvoor begroot het.”

			“Het enigiemand daaraan gedink om vir haar te sê waarvoor sy haar inlaat? Van die dak veral?”

			“Enige aap kan die roeskolle van buite en die watermerke teen die plafon binne sien.”

			“As die aap iets weet van huise en bouwerk dalk. Weet waarna om te kyk. Nie almal let sulke goed op nie.”

			“Wel, as sy nie weet nie en nie die geld het nie, is sy gefok. En my planne vir die kothuis ook. Ek wil dit finansier uit die geld wat ek uit die herstelwerk maak.”

			“Good luck, Boeta. Ek dink jy het dalk net te veel aannames gemaak, maar ek hoop dit werk uit. Dit sal wonderlik wees as Mirre minstens opsies het. Al sal sy nou nie haar bistro daar kan oopmaak nie.” 

			Hy bly ’n ruk stil. “Wanneer laas het jy van Mirre gehoor?”

			Corali kyk weg. “Sy het my verbied om haar te kontak. Laas jaar al.”

			Boeta frons. “Hoe so?”

			“Sy moes uit iets wat jy teenoor haar kwytgeraak het, afgelei het ek het my bek voor jou verbygepraat. Oor André wat haar rondgeruk het.”

			“Shit. Ek het net gevra of sy oukei is en of daar ’n manier is wat ek kan help as sy nie is nie. Nie dat sy geantwoord het daarop nie. Ons SMS’e het verder net gegaan oor die veranderings aan die huis. Die laaste wat ek van haar gehoor het, is toe sy my laat weet het sy het die plek toe nie geërf nie en dat ek vir haar ’n rekening vir die optrek van die planne en dies meer moet stuur. Wat ek toe nie gedoen het nie.”

			“Hopelik het haar poephol van ’n man die lig gesien en nie weer sy humeur op haar uitgehaal nie. Nie fisiek nie, in elk geval. Hoe meer ek vir haar gesê het sy is die slagoffer van emosionele mishandeling, hoe meer verskonings kon sy vir hom uitdink.” Corali raak sommer weer opnuut ergerlik. 

			“’n Ander se boeke is duister.” Die grimmige trek om Boeta se mond weerspreek die gelatenheid wat die cliché impliseer.

			Mirre moet haarself wíl help, besef Corali weer eens toe Boeta weg is. Niemand kan haar forseer nie. Maar dalk, net dalk kan Boeta se plan haar help om daardie wilsbesluit te neem. Dis nou as Boeta die Benade-vrou omgepraat kan kry.

			

		

	
		
			Drie en twintig

			Saterdag 17 Maart

			Vywerbaai

			Corali

			“Hier is jou grout, luigat.” Boeta hou ’n plastieksak na haar toe uit. “Dit behoort jou die naweek te hou.”

			“Thanks, Boeta, jy is dié sterretjie aan my hemeltrans. Dis nie van luiheid nie. Ek kon nie ry terwyl ek nog die ander deel se grout moes afwas nie anders sukkel ek my moer los om dit af te kry. En ek het ’n bietjie vergeet dis Saterdag en die winkels maak eenuur toe. Gelukkig onthou ek toe jy is feitlik elke Saterdag daar of in Bredasdorp. Bier?”

			“Sal lekker wees.”

			“Kom deur stoepkamer toe.” Dis deesdae haar gunstelingplek in die huis. Veral as dit sulke lekker weer is en sy die skuifdeure kan oopmaak na die tuin wat so mooi blom dié tyd van die jaar.

			“Ek het toe die meisiekind wat die Krugers se krot gekoop het, in die hardewareplek raakgeloop.”

			“En?”

			“Ek het vir haar gevra of sy weet van die dak en die plumbing en elektriese probleme. Sy is klaarblyklik totaal onbewus daarvan. Sy dink ek is net suur oor sy kastig die plek onder my uitgebie het.”

			“O hel. Is sy toe darem nice?”

			“Weet nie, maar eiewys is sy wel. Koppig. Lyk nes die vywervrou in jou skildery, terloops. Sy sal weldra uitvind ek het nie gelieg nie. Ek wil hoeka kyk of ek haar nie oorreed kan kry om dit te verander soos Mirre se plan aanvanklik was nie. Al sê sy sy werk met ’n beperkte begroting.”

			Boeta drink die laaste van sy bier en staan op. “Nou toe, laat ek huis kry voor Alet my weer uitkak omdat ek die belhamels afskeep.”

			“Praat van emosionele mishandeling ...” mompel Corali onderlangs.

			“Ek het jou gehoor.”

			“Gaaf. Ek is bly. Ek sal nooit verstaan waarom jy so oor jou laat loop nie.”

			“Alet loop nie oor my nie, Corali. Ek het maar net my bedjie opgemaak en moet nou daarop slaap. Die seuns vergoed vir alles.”

			“H’m. ’n Duisend ander mense sal jou nie glo nie, maar ek weet jy sal nooit vir my lieg nie.”

			“Jou sarkasme is nou nie juis verkwiklik nie.”

			“Seker nie. Maar ek wonder wat sou gebeur het as Mirre die Krugers se strandhuis geërf en hier kom bly het. Met julle agtergrond en Alet in die mix.”

			“Gelukkig sal ons nou nooit uitvind nie. Behalwe as my plan met Lira Benade werk.”

			“Miskien moet ek Lira oornooi vir ’n glas wyn. Haar ’n bietjie deurkyk. Dalk kan ek nog vir jou ’n lansie breek.”

			“Ek weet nou nie van deurkyk en lansies nie, maar doen dit gerus. Ek dink sy voel maar vreemd hier.”

			“Sal daaroor dink.” Sy het nou wel ’n behoefte aan vriendskap, maar sy wil ook nie ’n lat vir haar gat pluk nie. Sy sal maar eers gaan kyk voor sy nooi. 

			Franschhoek

			Thomas

			Hy kyk op toe ’n skadu oor sy sketsboek val. Hopelik nie ’n moordenaar nie. Nie nou nie. Hy wil eers die beeld klaarmaak.

			“Ek het jou gisteraand verwag.”

			“Hallo, Ma.” Hy het skoon vergeet hy gaan eet deesdae Vrydagaande by Eugenie. Hy het eintlik van alles vergeet vandat hy Donderdag soos ’n besetene begin werk het. Sy beradingsessie ook, noudat hy daaraan dink.

			“Mag ek kyk?” Sy beduie na die sketse wat oor sy tekentafel besaai lê.

			Hy knik, kom regop en druk sy hande in sy sakke.

			Eugenie blaai deur die sketse. Toe sy opkyk, is daar trane in haar oë. “Ek is so bly, Thomas.”

			Sy hoef nie verder uit te brei nie. Hy weet waaroor sy bly is. Dat hy weer sin in sy dae gevind het. Sy hoef nie te weet dat hy nie beplan om ooit weer ’n ander beeld te maak nie. Hierdie een moet sy beste wees. Daarna kan hy maar doodgaan.

			Maandag 19 Maart

			Vywerbaai

			Corali

			“Hei, Boeta. Kan jy praat?” Corali gaan sit by haar stoeptafel met haar foon teen haar oor.

			“Jip. Ek sit net en pryse uitwerk.”

			“Vir?”

			“Die pawpaw het toe die fan Saterdagnag gestrike, die meisiekind se huis is sopnat ná die storm. Haar begroting is toe up to shit, maar ek kyk wat ek kan doen. Ek het Mirre ge-SMS en gevra of ek haar planne kan gebruik. Sy het ingestem. Dit maak dinge baie makliker.”

			“Maar as ‘die meisiekind’ nie geld het nie, hoe gaan jy haar kan help?”

			“Moenie worry nie, ek het aan ’n plan gedink. Waarom het jy my gebel? Seker weer ’n guns wat jy wil vra, neem ek aan.”

			“Hei, ek bel jou nie net oor gunste nie. Ek het net gewonder of jy onlangs êrens teëls afgekap het. Ek soek stukkende teëls om vir agtergrond en invul te gebruik.”

			“Niks hier rond waarvan ek weet nie, maar as Lira haar badkamers ook wil laat oordoen, sal daar wees. Die teëls is net donners lelik.”

			“Vaalgroen en siekpers, as ek reg onthou van desjare af?”

			“Einste. Maar kom ons kyk eers of sy instem. Ek sal laat weet van die teëls.”

			“Great. Dankie. Ek hou duim vas.”

			En daar gaan Mirre se droom dalk nou deur iemand anders bewaarheid word. Dis hartseer wat Mirre betref, maar sy sal bly wees as dit tog gebeur. Daardie huis van die Krugers is oerlelik.

			Donderdag 22 Maart 

			Vywerbaai

			Corali

			Sy is aan die kosmaak toe Boeta bel.

			“Hei.”

			“Hei, jouself. Wat gaan aan daar by nommer vyf, Boeta? Met die wind wat hierdie kant toe waai, hoor ek die lawaai tot hier.”

			“Dis nou stank vir dank. Ek wou net laat weet daar is vir jou gebreekte teëls by Lira. Maar gaan kyk eers of jy dit kan gebruik.”

			“Is jy dan alreeds aan die breek?”

			“Ja, ek het gister die waenhuis se dak reggemaak. Lira sal oor die naweek tydelik daarheen trek en Maandag haal ons die hoofhuis se dak af. Ek het sommer dadelik begin om binne ook voor te berei vir die veranderinge. Ek wil minstens die boonste verdieping regmaak.”

			“Het dié Lira se skip met geld dan nou aangekom?”

			“Nope. Ruilhandel. Sy het ingestem dat ek ’n kothuis vir Mirre op haar erf bou. Maar moenie vir Mirre sê nie. Alles is nog ’n bietjie touch and go.”

			“Jy weet mos Mirre het my verbied om haar weer te kontak. Buitendien, wat help dit jy bou die kothuis en Mirre weet nie sy het ’n heenkome nie?”

			“Ek wil nie beloftes maak en dan loop dinge dalk skeef nie. Laat ek maar eers net die kothuis gebou kry voor een van ons Mirre laat weet.”

			“En as sy nie daarvan gebruik wil maak nie?”

			“Lira kan die plek uitverhuur om my te kan terugbetaal vir die ander goed.”

			“Jy finansier dus die aanbouings en veranderings ook? Dit klink nie vir my na goeie besigheid nie.”

			“Net gedeeltelik en Lira sal wel terugbetaal as haar winkel eers aan die gang is.”

			“Watse winkel?”

			“Crafts of iets. Sy wil die goed wat sy maak daar verkoop. In elk geval, ek wou net laat weet van die teëls.”

			“Thanks. Ek sal môre ’n draai daar maak.”

			“O, en terloops, lyk my Lira het Fynn Murray se voete skoon onder hom uitgeslaan. Met die eerste oogopslag. Ek het nog nooit gesien dat twee mense so skielik net so ’n vibe tussen hulle het nie.”

			“Ek het gesien die Murrays is hier, maar wat staan Fynn en kyk na ander vroue terwyl hy getroud is? Fiona is mos in remissie van die kanker, dan nie?”

			“Ek het ook so gehoor, maar Alet sê Fiona lyk baie sleg. Moet sê, as ek Fynn Murray was, het ek ook my oog laat dwaal. Daardie Fiona was nog altyd maar ’n bra mislike entjie mens.”

			“Ja, ek weet, maar nogtans. Dis darem waaragtig voortydig om ogies te maak vir ’n girl as jou vrou dalk sterwend is.”

			“Ek het nie die indruk gekry dat hy ooit sy oë laat dwaal het nie. Dit was net een van daardie oomblikke soos in die flieks. Jy weet, across a crowded room en al daai jazz. Nietemin, as ek wil kos hê, moet ek nou aflui. Bye.” Boeta voeg die daad by die woord.

			Wys jou net. As een ding verander, affekteer dit ’n magdom ander goed. Lira Benade daag op en skielik is daar drama en opwinding op die dorp.

			Nie dat sy lus is vir drama en opwinding of verandering nie, maar keer kan sy dit ook nie keer nie.

			Vrydag 23 Maart 

			Vywerbaai

			Corali

			En daar lyk Lira Benade toe nie net presies soos haar vywervrou in die skildery nie, sy is nog wraggies nice ook. Sommer dadelik ingestem om haar die teëls te gaan wys toe sy vanmiddag daarheen is om te aas.

			Om haar vir ’n glas wyn oor te nooi, het sommer vanself gekom. En kyk nou hierdie pragtige windklingel wat die meisiekind hier vir haar aangedra het.

			Bont glasklippies versier ’n wynbottel waarvan die boom afgesny is. Die klepel is ’n ou vurk waarvan die tande in krulle gebuig is en aan elkeen hang ’n stringetjie krale in dieselfde kleure as die glasklippies, afgerond met ’n klokkie onderaan. Dis regtig kunstig.

			“Ek is bly jy hou daarvan.” Daar is iets skugters in die helder groen oë. Asof Lira nie gewoond is aan komplimente nie. Wat baie weird is. So mooi, so sexy en so kunstig en sy het ’n skaam aan haar?

			“Ek hou nie net daarvan nie, ek is mal daaroor.”

			“Dis wat ek doen. My werk. Upcycling. Ek wil ’n winkeltjie oopmaak. Op die onderste vlak van my huis.”

			Opwinding pols deur Corali. Wat Lira maak, is nie bloot craft soos Boeta laat blyk het nie en upcycling is hoeka die in-ding. Idees kom op haar afgestorm wat sy sommer dadelik met Lira deel. Natuurlik gaan sy weer oorboord. Lira lyk skoon onkant betrap toe sy voorstel dat sy haar mosaïekgoed ook daar verkoop en dat hulle die vywervrou as tema gebruik. 

			Die voordeurklokkie onderbreek haar opgewonde gebrabbel. “Seker Boeta.” 

			Hy het dus onthou om vir haar nog teëls te bring en die potte wat sy vir Lira in ruil daarvoor wil versier. “Kyk solank hier om die hoek met die trappe af terwyl ek gaan oopmaak. Daar is ’n groen deur. Ligskakelaar is links. Daar sal jy sien wat ek maak.” Sy besef sy het Lira oorweldig met haar geesdrif, maar miskien verstaan sy beter as sy sien hoeveel goed daar is wat reg is om gesmous te word. Dis net iets wat sy nog nooit die krag gehad het om self te doen nie. 

			Dit is toe Boeta. “Ag, jy is ’n liewe ding. Jy kan die potte sommer net op my stoep aflaai.” Eers toe sy klaar gepraat het, sien sy Boeta lyk heeltemal te ernstig.

			“Corali, Mirre is in die trok. André het haar gebliksem. Sy lyk verskriklik.”

			“Wát?” Sy storm by die trappe af en pluk die hekkie oop.

			Boeta het nie oordryf nie, sien Corali geskok toe hy Mirre uit die trok tel. Haar gesig is die ene droë bloed, een oog is toegeswel en die ander lyk nie veel beter nie. Haar neus staan skeef.

			Boeta help haar binnetoe met Corali wat deure oopmaak en beduie dat hy haar na die gastebadkamer moet neem. 

			Met bewende hande bel sy Leon se nommer. Sy laat ’n boodskap toe hy nie antwoord nie.

			Gelukkig kry sy Boeta kort daarna uit die huis geboender ná ’n waarskuwing dat hy die saak aan die polisie moet oorlaat en nie betrokke moet raak nie. Dis net jammer Lira het Mirre gesien toe hulle verbygestap het. Dit moet vir Mirre baie vernederend wees, maar dis nou tot daarnatoe.

			Met haar lippe op mekaar gepers, begin Corali foto’s neem van Mirre se beserings. Daardie fokker gaan nie weer wegkom nie.

			Daarna eers maak sy bol ná bol watte nat en probeer so versigtig as moontlik Mirre se wonde skoonmaak.

			Haar verligting is groot toe Leon terugbel en instem om oor te kom. En nog groter toe Leon oorneem en haar uitstuur.

			Selfs nadat sy ’n glas wyn gedrink het asof dit water is, bewe sy nog. 

			Boeta se SMS kom eers nadat Leon weg is en Corali seker gemaak het Mirre is gerieflik. Wou nog sê Fynn Murray se vrou is vanmiddag oorlede. 

			Corali se hand gaan na haar mond. Liewe hemel, die duiwel loop vandag beslis oopbek en lag. 

			Franschhoek

			Thomas

			Hy was nog nooit so ongeduldig om met ’n beeld aan die gang te kom nie. Maar brons verg fyn beplanning, baie geduld en pynlike presisie lank voor hy eers by die kleiwerk uitkom.

			Met die struktuur kan hy nie begin voor hy al sy sketse klaar het nie. Voor hy presies weet hoe sy beeld van elke hoek af gaan lyk nie. 

			Of hy die Suid-Afrikaanse gieterye kan vertrou, is hy nie seker nie. Die een in die Strand lyk na die beste opsie tot dusver. Hy hoop net hulle sal hom toelaat om by te wees gedurende die proses.

			Hierdie keer gaan hy self die struktuur maak. Hy het genoeg ondervinding opgedoen deur die jare, en die vier maande in die Italiaanse gietery destyds het hom dinge geleer wat hy nêrens anders gesien het nie.

			Die kleiwerk is gewoonlik die lekkerste, maar dit lê nog ver in die toekoms. Wat aan die een kant goed is. 

			Hy is wel ongeduldig om aan die gang te kom daarmee, maar hy vrees dit ook. Vrees die oomblik wat hy die eerste gesig gaan begin boetseer. Die gelaatstrekke wat in sy geheue vasgelê is, repliseer. Katelijne se bolyf, haar fyn vingers, die kinderlyfies waarvan hy nou nog die afdruk in sy handpalms voel.

			Hy weet al klaar dit gaan die moeilikste beeldhouwerk wees wat hy al in sy lewe gemaak het. Maar ook die noodsaaklikste. 

			Sondag 25 Maart

			Vywerbaai

			Corali

			Die klank van die voordeurklokkie laat haar verstar waar sy aan die kosmaak is. Mirre se angs het sommer gou al aan haar afgesmeer. Die eerste aand toe Mirre in die middel van die nag aan die gil geraak het van ’n nagmerrie, het sy haar amper uit haar bloedgroep geskrik.

			Corali gryp die voordeur se sleutels met die alarm se afstandbeheerder en ’n piepklein kannetjie pepersproei wat aan die ring hang. Deesdae hou sy dit pal by haar. 

			Mirre was blykbaar op pad kamer toe van die stort af, maar staan nou versteen in die gang.

			“Kamer toe en sluit,” fluister Corali dringend en wag tot sy die sleutel in die kamerdeur se slot hoor draai voor sy die laaste entjie voordeur toe stap.

			Sy herken dadelik die vent wat op sy TV-program perdedrolle as vye verkoop.

			“Ja?” vra sy terwyl sy die alarmbeheerder in haar hand hou, reg om te druk.

			“Dan is jy nou Corali. Die goeie vriendin wat so ’n slegte invloed het op my vroutjie.”

			“Dis moontlik, maar ek weet nie wie jou vroutjie is nie, dus sal ek nie kan sê nie.”

			“Wel, sy is nie by haar familie se strandhuis nie, dus neem ek aan sy moet hier wees.”

			“Op die aarde waarvan en van wie praat jy, Meneer?”

			“Mirre. Soos jy baie goed weet.” Sy ruik alkohol op sy asem en hy lyk nie heeltemal stewig op sy voete nie.

			“Ek ken jou nie van Adam nie en ek het Mirre laas jare gesien. Verlaat asseblief my eiendom.”

			“Sy is hier. Ek weet dit. Ek voel dit,” bly hy halsstarrig en beweeg nader.

			“As jy nog een tree nader gee, breek jy die sekuriteitstrale en gaan die alarmmense gewapende wagte uitstuur. Dieselfde gebeur as ek die paniekknoppie druk.” Sy hou die beheerder in die lug. Innerlik sidder sy. Sy gee ’n tree terug en hou die deur gereed om dit toe te slaan.

			“Sê vir Mirre ...”

			“Mirre is nie hier nie. Watch my lips: Fokkof! Fokkof nóú! Onmiddellik!” Corali klap die deur toe en sluit dit voor sy met haar rug daarteen gaan staan. Die behoefte om hom uit te skel en te dreig is enorm, maar dit sal beteken sy verklap dat Mirre hier is. Uiteindelik hoor sy sy voetstappe en oomblikke later die motor wegtrek.

			Sy klop liggies aan Mirre se deur. “Hy is weg. Jy kan maar oopsluit.”

			Binne hoor sy Mirre snik.

			“Mirre, maak oop, asseblief?” 

			Dit voel soos ’n ewigheid voor die sleutel in die slot draai.

			Mirre staan voor haar en bibber. Trane loop oor haar wange.

			“Ek is jammer. So jammer.”

			Corali gee ’n tree nader maar Mirre hou haar hande verwerend in die lug. “Pasop. Jy gaan daarin trap.”

			Corali kyk af na die poeletjie op die houtvloer.

			“Ek het my natgepieps van die skrik.”

			“Fok, Mirre. Dat daardie vark dit aan jou kan doen, jou só beangs kan maak.” Haar hart pyn toe sy die verleentheid op Mirre se gesig sien. “Hei, moenie nou staan en sleg voel nie. Ek bring vir jou skoon klere. Gaan stort jy solank weer.”

			Daar is moord in haar hart toe sy die daad by die woord voeg. Sy moes daardie donnerse paniekknoppie gedruk het. Die pepersproei gebruik het. Of die polisie gebel het. Iets.

			Sy bel Boeta en vertel vlugtig wat gebeur het.

			“Hy was by Lira ook.”

			“Fok!” Sy moes daaraan gedink het. Hy het immers iets van die strandhuis gesê.

			“Is julle darem nou oukei, Corali?” 

			“So oukei as wat ons kan wees. Ek het net my gat af geskrik. Gelukkig word ek kwaad wanneer ek skrik. Dit het gehelp. Ek wens net Mirre wil die vent formeel aankla, maar sy weier om ’n voet uit die huis te sit of enigiemand behalwe vir my en die dokter te sien. Sy sê André gaan dalk oorsee. Hy het glo ’n aanbod gekry om vir ’n ruk in ’n Amerikaanse TV-reeks as gas op te tree, maar hy wou nie sê waar in Amerika nie en Mirre weet nie of dit werklik so is nie.”

			“Ek is juis op pad na Lira toe. Moet ek ’n draai by julle ook gooi?”

			“Nee, liewer nie. Mirre is ontsteld genoeg soos dit is. Ek gaan haar nou eers ’n bietjie TLC gee. Laat weet van Lira?”

			“Maak so.”

			TLC. Ja, dis al wat sy Mirre nou kan bied.

		

	
		
			Vier en twintig

			Donderdag 29 Maart 

			Vywerbaai

			Corali

			Elke keer wanneer sy met Lira gesels, hou sy meer van haar. Soos vanmiddag weer toe sy vlugtig by die waenhuis ingeloer het waar Lira bly tot sy kan terugtrek na haar huis toe. 

			Die plek is haglik, maar dit lyk asof Lira sonder fiemies is. Dapper ook en dan het sy boonop ’n sin vir humor. En empatie. Dit bewys haar opregte belangstelling in Mirre. Sy hoop nou net nie Mirre gee om dat sy die basiese feite oor haar agtergrond vir Lira gegee het nie. Die minimum, maar nogtans.

			Tot tyd en wyl Mirre minder aanhanklik is, kan sy nie veel doen om Lira beter te leer ken nie. En dis nogal jammer. Sy sal baie graag met haar oor die winkel wil beraadslaag. Iets probeer uitwerk om betrokke te raak daarby. Vir ’n eie winkel sien sy nie kans nie, maar dit sal ideaal wees as sy haar goed saam met Lira s’n kan verkoop. 

			Sou Lira dalk val vir ’n vennootskap? Sy is te bang om te vra. Te bang Lira sê nee. 

			Wat ’n bietjie silly is. Sy weet wel sy sal Lira versigtig moet benader. Sy is baie onafhanklik en Corali vermoed Lira se persoonlik ruimte is vir haar maklik net so belangrik soos haar eie.

			Sy voel juis vrek skuldig daaroor dat Mirre se teenwoordigheid haar al hoe meer ongedurig maak. Dit sou seker beter gewees het as sy geweet het hoe tydelik Mirre se verblyf sal wees, maar nie een van hulle weet nie. Die kothuis sal die perfekte oplossing wees, maar Boeta moet eers Lira se plek regkry voor hy daaraan kan begin dink om die kothuis vir Mirre te bou. En dit gaan nog maande duur.

			Corali sug. Sy weet nie of sy maande lank gaan oorleef met Mirre in haar huis nie – veral as sy so beangs gaan bly. En dit laat haar nog skuldiger voel. Watse soort mens is sy dat sy so sukkel om ’n vriendin in nood by te staan?

			Dinsdag 3 April

			Vywerbaai

			Corali

			Mirre is darem ’n bietjie beter. Gister het sy vir die eerste keer belangstelling in haar voorkoms getoon en selfs op die stoep by haar kom sit pleks van sluip tussen haar kamer, die badkamer en kombuis.

			Sy het selfs genoeg belanggestel om te vra of sy nog oor James rou met dié dat sy net wit en swart klere dra. Gelukkig kon sy dit wegpraat. Ook dat sy destyds, ná ’n misverstand, bly lieg het oor waar sy gedurende haar getroude lewe gebly het. Sy weet Mirre is onder die indruk dit was in Oos-Londen pleks van min of meer oos van die regte Londen. Sy kan nie eens meer onthou hoe die misverstand ontstaan het nie, maar sy het liewer daarmee volgehou en selfs vir Lira ook so gesê toe sy die teëls daardie eerste keer gaan haal het.

			Boeta se oproep van netnou om te sê Lira kan baat by ’n bietjie geselskap nadat sy vermoedelik ’n skok weg het, was soos manna uit die hemel. Dit gun haar ten minste ’n verskoning om weer ’n bietjie uit die huis te kom. Sy voel al soos ’n dier in ’n hok. 

			Sy is lief vir Mirre. Daardie twee Desembervakansies wat Mirre hier deurgebring het, het uitgeloop op ’n diep vriendskap tussen hulle. 

			Sy verstaan net nie waarom Mirre haar man toegelaat het om haar so te domineer en isoleer nie, haar selfs verbied het om met ’n eertydse vriendin kontak te behou nie. En sy verstaan veral nie dat Mirre telkens vir daardie André-doos opkom wanneer sy haar probeer oorreed om ’n klag te gaan lê nie. Soos sy vir Boeta gesê het, dis tipies van mishandeldevrousindroom. Of Stockholm-sindroom. Of watse fokken sindroom ook al.

			Dis seker maklik om te praat as ’n mens nie self in die situasie is nie, maar sy kan nie help om gefrustreerd te raak met Mirre nie.

			Dit sal haar gemoedstoestand beslis help as sy vanmiddag ’n bietjie na Lira toe kan ontvlug.

			Franschhoek

			Thomas

			Behalwe vir koffie en beskuit soggens, vergeet hy om deur die dag te eet, maar saans arriveer sy kos klokslag. Gewoonlik saam met ’n preek van Alisa wat dit vir hom van die plaas se kombuis af bring. Hier is dan niks skottelgoed behalwe gisteraand s’n nie, kla sy telkens. Wat eet Meneer? Of, Meneer moet Meneer se wortels eet. Dis goed vir die oë. Of, Meneer, hier staan darem baie leë wynbottels vir ’n alleenman.

			Een keer ’n week, terwyl Alisa die woongedeelte skoonmaak, gaan koop hy die goed waarsonder hy nie kan klaarkom nie. Dié uitstappie kan hy nie vinnig genoeg afhandel nie, maar ’n mens moet tande borsel en sonder wyn oorleef hy nie.

			Eugenie kom loer so nou en dan in, maak seker die koskaste en yskas is gevul, neem sy klere om gewas te word, en brei uit op Alisa se preke. Eugenie sorg ook dat hy sy baard netjies, en sy hare skoon en in ’n poniestert hou.

			Verder werk hy net besete aan die beeld se struktuur. Die drie lewensgrootte figure tesame maak daarvan ’n reusebeeld en ’n reusetaak. Dit pas hom. Die struktuur is ingewikkeld en hou sy gedagtes, breinselle én sy hande besig. Hy wil nog steeds nie dink aan die kleiwerk nie. En hy wil ook nie dink aan die las en bekommernis wat hy vir Eugenie moet wees nie. Hoe selfsugtig hy in sy rou is nie. Daar is net nie plek vir nog skuldgevoelens nie.

			Vywerbaai

			Corali

			Corali stap traag huis toe van Lira se waenhuis af. Sy sou langer wou bly, meer daadwerklik wou probeer help, maar Lira wou op haar eie wees nadat sy gebieg het.

			Geen wonder Lira het fisiek naar geword nie. Hoe verwerk ’n mens dit wanneer jy dertig jaar nadat dit gebeur het, hoor jou pa het jou ma met ’n vuuryster doodgeslaan? Ook dat hy al die jare in die tronk was, maar nou op parool uit is. Met streng voorwaardes, maar nogtans.

			Hopelik werp die pakkie van Lira se oorlede Oumie wat ’n prokureur vir haar gaan aanstuur, meer lig op die saak. Hopelik sal dit Lira help om die gruwelnuus te verwerk.

			Die feit dat Lira haar vertel het van die oproep wat sy vanoggend gekry het, het selfs ’n sterker band tussen hulle gesmee. Die verligting by Lira was amper tasbaar toe sy uiteindelik besluit het om Corali wel in haar vertroue te neem. Sy kon voel hoe haar hart na Lira toe uitgaan.

			Natuurlik is dit vertroulik en sy sal nie daardie vertrouensverhouding verbreek nie, maar sy wens sy kon Mirre vertel. Sodat Mirre kan verstaan dat André wel lewensgevaar vir haar kan inhou. Dat sy daarom so gou as moontlik ’n beskermingsbevel moet kry. En die vent moet aankla.

			Toe sy by die huis kom, skink sy vir haar ’n glas wyn en gaan sit op die stoep. Sy kyk op toe Mirre ’n rukkie later inkom. Hoe verduidelik sy wat sy eintlik vir Mirre wil sê sonder om Lira se vertroue in haar te skend?

			Met ’n omweg probeer sy vir Mirre aan die verstand bring waarom sy so aandring daarop dat sy polisie toe moet gaan. Dat wat Lira haar vertel het, dit nog duideliker uitstip. 

			Sy kyk Mirre pleitend aan, wíl haar om te verstaan wat sy probeer sê sonder om Lira se geheim te verklap. “Kom ons stel dit so: Emosionele mishandeling lei dikwels tot fisieke mishandeling en fisieke mishandeling kan soms eskaleer tot ...” Sy laat die res in die lug hang.

			“Moord? Is dit wat jy wil sê?”

			Corali knik.

			“Jy is bang André verloor eendag sy humeur tot so ’n mate dat hy my vermoor.” Die onuitspreeklike hartseer in Mirre se oë is soos sout in ’n rou wond.

			Mirre weet sy is in gevaar, besef Corali, maar haar vrees vir André oorskadu haar gesonde verstand.

			

		

	
		
			Vyf en twintig

			Donderdag 12 April

			Kaapstad

			Corali

			Om haar wemel die Groentemarkplein van toeriste, Kapenaars, mense wat vermaak aanbied en daarna ’n hoed omstuur. Haar glas wyn is pas voor haar neergesit.

			Wat ’n dol tyd was die afgelope nege dae nie.

			Eers kry sy en Boeta omtrent ’n hartstilstand toe Fynn Lira ’n moerse prys vir haar eiendom aanbied. Wat Lira daarteen laat besluit het, weet nugter, maar sy het.

			Toe skraap sy uiteindelik die moed bymekaar en gaan vra Lira of sy haar vennoot kan word – waarop sy nog nie ’n antwoord gekry het nie. 

			Die volgende oomblik hoor hulle Fynn se ma, die nimlike Marilyn vir wie sy drie jaar gelede op die strand raakgeloop het, is van San Diego af op Vywerbaai en wil haar seun se huis koop.

			Wat nou weer vir Boeta ’n helder oomblik gee waarin hy vir Marilyn vra of Mirre by haar kan huur. Marilyn – wat nou spog met grys dreadlocks – stem wraggies in en toe almal weer hulle oë uitvee, trek Mirre laas Woensdag by die Murrays se huis in en dit lyk asof dit goed gaan werk.

			En nou is sy hier in die Kaap om haar vryheid te vier. ’n Bietjie weer kunsuitstallings by te woon. Asem te skep ná die spanningsvolle weke sedert Mirre op Vywerbaai aangekom het. Die verligting dat dit nie meer net haar verantwoordelikheid is om Mirre te probeer oorreed om ’n klag teen André te lê nie, is groot. Hopelik vaar Marilyn beter.

			’n SMS pieng deur. Lira, sien Corali toe sy op die skerm kyk. Sy is ineens te bang om dit te lees. Ná hulle trippie Hermanus toe, twyfel sy of Lira haar aanbod gaan aanvaar. In haar oorhaastige entoesiasme het sy haar hand heeltemal oorspeel deur vir Lira se happy doors te betaal en ’n spul ander goed te koop wat ook bedoel is vir haar huis. Lira was glad nie beïndruk nie. Inteendeel.

			Corali knyp haar oë vir ’n paar sekondes toe voor sy dit waag om die boodskap oop te maak.

			As jy nog wil, kan ons kyk of die Vywervrou-skip kan seil met twee kapteins aan boord.

			“Yesss!” 

			Die Duitsers by die tafel voor haar kyk om, maar sy steur haar nie daaraan nie. 

			Corali tik dadelik terug. Hys solank die seile! Ek is in die Kaap, maar bring Sondag sjampanje oor sodat ons dit teen die boeg van ons skip kan breek. Dankie, Lira. Baie, baie dankie.

			Sy wonder of Lira besef hoeveel dit vir haar beteken. Vir die eerste keer in jare voel dit asof sy weer rigting en ’n doelstelling het. 

			Miskien steek daar tog iets in die hele brood-op-die-water-storie soos Boeta weet te vertel. Dis asof die gode van die begin van die week af besluit het hulle is nou weer vir ’n rukkie aan haar kant.

			Sy het haar persoonlike ruimte terug en boonop is daar die vooruitsig van haar en Lira se winkel. 

			Daar was ’n hele paar kunsuitstallings op haar lys en sy moet ’n paar goed vir Boeta optel, maar sy sal haar tydjie hier verkort en Saterdagmiddag terugry. 

			Sondag hou sy en haar nuwe vriendinne makietie.

			Maandag 16 April

			Franschhoek

			Thomas

			Toe hy sy oë oopmaak, weet hy. Dit voel soos gister. Dit voel soos ’n eeu gelede. Maar dit voel nie soos ’n jaar gelede dat hy ’n laaste blik van sy vrou en kinders gekry het terwyl hulle die kerk binnegesleep word nie.

			Herfs in die Boland is mals en kleurryk, maar vandag is alles om hom en in hom swart. Swart, swart, swart. Lanferswart.

			Hy het nie die krag om uit die bed te klim nie. Bly lê, opgekrul in ’n fetusposisie met die kussing in sy arms vasgeklamp asof dit ’n kind of ’n vrou se lyf is. By tye rukkend en snikkend. By tye net gedagteloos terwyl die beelde van daardie dag voor hom verbyflits. As hy net nie aan die oorkant van die straat was nie, kon hy saam met hulle gesterf het. As hy net dadelik besef het die swart Polo en die swart geklede mans hou gevaar in. As hy net vir Katelijne aan die verstand gebring het dat ’n mens nie wonderwerke kan afbid nie. As hy net geweier het dat hulle na die katedraaltjie toe gaan. Die as-hy-nets is eindeloos. 

			Die gehamer aan die deur van die woongedeelte van die skuur ignoreer hy, versink net dieper in die haat wat hy voel jeens onmenslike mense. Moordenaars wat hulle bose dade probeer veredel deur dit aan ’n godsdienstige kapstok te hang. 

			Wie weet hoeveel minute of ure later, hoor hy dofweg stemme en die geknars van ’n sleutel.

			Hy bly lê, maak nie sy oë oop nie, al ruik hy Eugenie se parfuum.

			Hy hoor hoe sy haar skoene uitskop. Voel die matras onder haar gewig meegee en hoe haar arm om hom gaan toe sy agter hom kom lepellê. 

			“Dit sal beter raak, Thomas,” hoor hy haar fluister.

			Hy glo haar nie, maar die arm om sy lyf troos tog effens. Laat hom genoeg ontspan om weg te raak in iets wat meer soos ’n beswyming is as slaap.

			Sondag 22 April

			Vywerbaai

			Corali

			Hoe meer vriende daar in jou lewe is, hoe meer drama is daar ook, besef Corali terwyl sy teëltjies kleiner knip vir ’n teepot wat sy wil mosaïek. Dis nogal iets wat sy nie in ag geneem het toe sy so naarstig na vriendskap verlang het nie. Boonop het sy self nog skuld aan ’n paar dinge.

			Wie sou nou kon dink dat Lira so verwytend sal reageer toe hulle agter haar rug die moontlikheid bespreek het dat Mirre ook betrokke raak by die Vywervrou? Maar sy dink nog steeds dis ’n fantastiese idee. Hulle drie in vennootskap. Mirre maak aanvanklik net ’n koffieplek oop en sy en Lira verkoop nog steeds hulle produkte.

			Dit was seker ’n bietjie voor op die wa om dit voor te stel en seker agterbaks om Lira te probeer oortuig met ’n ete wat Mirre vir hulle voorberei het, maar wat daarna gebeur het, is gelukkig nie haar skuld nie. Niemand het gedink Fynn en Lira sal deur hulle aangetrokkenheid tot mekaar oorval word en in die kooi beland nie. Tot groot ontsteltenis van Fynn se dogter, Celeste, wat daarvan uitgevind het.

			Daar is al klaar skinderstories oor Lira en die wewenaar wie se oorlede vrou se as nog nie eens gestrooi is nie. Nou trek Fynn en sy dogter boonop hierheen en van Mirre word verwag om na die kind om te sien. Wel, sy kan niks daaraan doen as Mirre bereid is om so ’n yslike lat vir haar gat te pluk nie – net so min as wat sy iets kan doen aan Lira en Fynn se dinge.

			Buitendien, hoekom sal sy in elk geval iets wil doen aan twee mense wat mekaar bloot op die verkeerde tyd ontmoet het, maar albei ’n break verdien? As hulle gelukkig bymekaar kan wees, so what? 

			Fynn was volgens Marilyn ongelukkig getroud nog lank voor Fiona siek geword het. Hoe moeilik is dit om te verstaan dat hy vir Lira sal val? En hy is self glad nie te versmaai in die meeste vroue se oë nie. Aantreklik, gaaf, ryk, intelligent, sin vir humor, passievol – hel, wat meer wil ’n vrou hê? Boonop kan niemand die spark tussen die twee miskyk nie. 

			Die enigste vlieg in die apteker se salf is sy klein merrie van ’n dogter wat met die eerste oogopslag al ’n hewige afkeer van Lira gekry het. Maar as hulle toelaat dat die verwende kind tussen hulle en geluk kom staan, is hulle betotteld. Daardie soort gevoelens vir mekaar kom net een keer in ’n mens se lewe – en ook net as jy waaragtig die geluksgodin aan jou kant het.

			Nee, sy gaan nie nou aan Thomas en verspeelde kanse dink nie.

			Franschhoek

			Thomas

			“Ek wil nêrens heen gaan nie. Ma sal Ma in elk geval net vir my skaam.”

			Haar kop kom skaars tot by sy skouer, maar die verbete trek om haar mond verklap dat Eugenie nie skrik vir sy grootte of gaan bes gee nie. “As ek my vir jou wou skaam, sou ek dit gedoen het toe Alisa my laat weet het jy eet amper niks en het gister beskonke op die plaas rondgeslinger.”

			“A, Ma laat dus op my spioeneer?” Hy kan self hoor hy klink soos ’n moedswillige tiener. Maar dis uit skaamte. Ja, hy het poepdronk op die plaas rondgeloop en nie net gister nie. Sedert daardie swart Maandag van herdenking ’n week gelede, kon hy nie weer aan die werk kom nie. Al wat hy kon regkry, was om die wynbottels vinniger en vinniger te laat leeg word.

			“Nee. Alisa was bekommerd oor jou. Dis al. En vandag gaan ons saam by ’n restaurant op een van die ander wynplase eet, al moet ek jou aan jou hare daarheen sleep.”

			“Ma, ek wil nie mense sien nie en ek wil nie uiteet nie.”

			“Wat wil jy?”

			Hy skud sy kop.

			Eugenie plant haar vuiste in haar sye, die blik in haar oë iets tussen streng en desperaat. “Thomas Durandt, wat wíl jy? Antwoord my.”

			“Niks. Ek wil niks.” Behalwe doodgaan, maar dit kan hy nie vir Eugenie sê nie.

			Haar arms sak, haar skouers ontspan, trek effens krom asof haar hande te swaar is noudat dit nie meer in vuiste gebal is nie. “Thomas, ek kan nie so aangaan nie. Ek kan jou nie help as jy nie gehelp wil word nie. Ek staan magteloos voor jou pyn en jou onwilligheid om jouself te vergewe. Ek is drie en sestig. Op my ouderdom is ’n jaar ’n baie lang tyd. My tyd op aarde word vinnig korter. Ek wil my lewe geniet terwyl ek nog gesond is en kan. Ek wil tyd saam met jou deurbring, soveel moontlik. Maar nie as jy só is nie.” Sy draai om en begin wegstap. 

			Vir die eerste keer sien hy raak hoeveel ouer sy geword het. Asof die ouderdom haar hierdie jaar ingehaal het terwyl sy nog altyd baie jonger as haar jare gelyk en opgetree het. Ook dit is deur sy toedoen, weet hy.

			“Ma?”

			Sy kyk om, haar wange is nat.

			“Ek is jammer. So verskriklik jammer. Maar ek kan nie aangaan asof niks gebeur het nie.”

			Sy vee die trane met haar handpalms af en draai terug. “Dis nie wat ek verwag nie, Thomas. Net dat jy probeer om aan te gaan. Dis al.”

			Hulle kyk mekaar lank net in stilte aan.

			Thomas gee ’n diep sug. “Sal Ma vir my wag terwyl ek gou stort?”

			“Ek sal. En was jou hare.”

			“Ja, Ma.”

			Die glimlag wat hulle deel, is yl, maar dis daar.

			Vywerbaai

			Corali

			En daar stem Lira toe waaragtig in dat Mirre en haar koffieplek deel word van die Vywervrou. En dit nadat Mirre wou kop uittrek toe sy hoor Lira en Boeta het ooreengekom dat hy vir Mirre ’n kothuis bou. Gelukkig het gesonde verstand geseëvier.

			Natuurlik moes hulle vonkelwyn daarop drink. Net jammer Marilyn was nog te ontsteld oor Celeste se tantrums om saam met hulle te kuier.

			Sy is bly sy en Lira kon ’n bietjie gesels nadat Mirre hier weg is om vir die Murrays te gaan kos maak. Dit was toe ook ’n uitstekende geleentheid om vir Lira die Art Deco-spieël met die meerminontwerp te gee wat sy nog destyds in Hermanus vir haar gekoop het. En om haar moed in te praat oor daardie brat van ’n kind.

			Maar dit was dalk nie so ’n goeie idee om vir Lira te sê die vywervrou-skildery is ’n Witherspoon nie. Dit het net uitgeglip. Tegnies gesproke is dit nie een nie, dis geskilder voor sy Jamie ontmoet het, maar sy kon nie vir Lira sê sy het dit geskilder nie. Sy het nie besef Lira sal weet van die sogenaamd geheimsinnige verdwyning van Cie-Cie Witherspoon nie. Nog minder dat Lira sal vra hoe ’n Britse skilder weet van die legende van die vywervrou van Vywerbaai.

			Hopelik het sy nonchalant genoeg geklink toe sy gesê het Engeland is mos vrot van die Suid-Afrikaners. Dat Cie-Cie Witherspoon dalk by een van hulle daarvan gehoor het.

			Sy raak mak. Dis wat vriendskap doen. Dit laat jou vergeet dat sekere goed steeds geheim gehou moet word. Selfs van jou vriende.

			Ja, vriendskappe is nie sonder implikasies en komplikasies nie, maar die vet weet, sy verruil nooit dit wat sy deesdae aan Lira, Mirre en Marilyn het nie. Vir die eerste keer in haar lewe voel sy deel van ’n groep. Voel sy asof iemand haar in alle opsigte gun om te wees wie en wat sy is. Voel sy asof sy ’n bietjie bydra om ’n ander se lewe effens makliker te maak. Asof sy waarde toevoeg tot die lewe pleks van net gryp en vat.

			Vir die eerste keer in baie jare begin sy selfs weer ’n klein bietjie van haarself hou.

			Maandag 23 April 

			Vywerbaai

			Corali

			Marilyn lyk redelik moerig toe sy laatmiddag opdaag.

			“Ek hoop nie ek is die culprit nie,” grinnik Corali toe hulle by die stoeptafel gaan sit.

			“Culprit waarvan?” vra Marilyn ná ’n yslike sluk wyn.

			“Die boosaardigheid in jou houding.”

			“Nee. Celeste. Need I say more. Die klein snob het sommer al op die eerste dag by haar nuwe skool besluit die kinders is agterlik en benede haar. Met die uitsondering van een wat ook van Gauteng af kom. En Fynn is so fokken verlief hy kan skaars uit sy oë uit sien, laat staan iets aan sy dogter se geite doen. En dit ondanks die feit dat die skoolhoof, Anna Rheeder, hom mooi die leviete voorgelees het oor onbetrokke en afwesige ouers en oor wat sy van leerders en hulle ouers verwag. ’n Vrou so na my hart, dié Anna, moet ek sê. Al het sy uitgevra oor hoe ek my dreadlocks skoonhou.”

			Corali sukkel ’n bietjie om by te hou, maar sy wil Marilyn nie onderbreek nie. Laat sy liewer eers haar sorge van haar hart afkry.

			“Die enigste ware ligstraal in my lewe is Mirre. Sy maak die lekkerste kos ooit, hou ons plek neat as a pin en hanteer Celeste met merkwaardige geduld. Weet nie wat ek sonder haar sou gedoen het nie.”

			Dit lyk darem asof sy nou uitgepraat is. “Ek hoop net nie Mirre gaan haar deur Celeste laat misbruik nie. Of, met permissie gesê, deur jou nie, Marilyn.” 

			“Jy het my permissie. Ek misbruik haar klaar en Celeste ook. Ek betaal haar darem. Dis al waaraan ek my kan troos.”

			Corali kan nie anders as om te grinnik nie. “Wel, Mirre het darem self ook seker ’n sê in die saak. Sy hoef nie toe te laat dat julle haar misbruik nie – betaling ofte nie.”

			“Moet sê sy laat darem nie oor haar loop nie, hoor. Sy het Celeste op haar sagte manier oor die kole gehaal oor haar snobisme. En vir my het sy ook al grense gestel. As sy net daardie vent geskei kan kry, sal Mirre tot haar volle reg kom en ek glo nie sy sal sommer weer so met haar laat mors nie.”

			“From your lips to God’s ear. Ek neem aan jy gaan haar ook probeer aanspoor om daardie vark aan te kla?”

			“Met verdrag. Dit sal nie help om haar te probeer druk nie. Dit het jy self sekerlik agtergekom. Maar ’n mens raak nie sestig sonder om ’n paar trieks te leer nie.” Sy gee ’n laggie. “Van die os op die jas, raai wat sê Celeste vanmiddag vir Mirre?”

			“Hoe sal ek nou kan raai?”

			“Sy hoop haar pa trou eendag met Mirre.”

			“O, hel.”

			“My thought exactly en ek dink Mirre s’n ook. Maar dit sê vir my nog iets. Ek dink dinge was ook nie juis hunky-dory tussen Celeste en Fiona nie. Celeste het net te vinnig te verknog geraak aan Mirre so kort ná haar ma se dood. Iets was nie lekker nie.” Marilyn sit haar leë glas neer. “Maar laat ek maar teruggaan na die huis van konflik. Ek moet darem seker ook ’n klein bietjie probeer om my kant te bring.”

			“Kan nie sê ek beny jou nie, maar ek gaan jou opcheck. Ek gaan nie toelaat dat jy alles net op Mirre se skouers afskuif nie, nè.”

			“Is reg. Ruk my gerus maar in die bek wanneer dit nodig raak.”

			“Glo my, ek sal.” Corali slaan haar arm om Marilyn se skouer toe hulle voordeur toe stap. Hoe lekker is dit nie om tussen mense te wees wat mekaar verstaan nie. Al is daar konflik. Al werk dinge nie altyd uit soos ’n mens graag sou wou hê nie. 

			Dis dan hoe dit voel om regte vriende te hê.

			Franschhoek

			Thomas

			Dit het hom die hele oggend geneem om weer koers te kry met die beeld se struktuur, maar nou voel dit asof daar skaars ’n onderbreking was. 

			Hy vrees steeds die dag wanneer hy met klei gaan begin werk, maar die drang om die beeld klaar te maak, die wil om sy vrou en kinders te verewig, is terug.

			Wat hy sonder Eugenie sou gemaak het, wat van hom sou geword het, kan hy nie eens probeer bedink nie.

			Dit was vir hom moeilik om gister oorkant haar te sit en te probeer aangaan asof hy by sy sinne is, maar uiteindelik het sy hom betrek by gespreksonderwerpe wat hom amper normaal laat voel het.

			Zuma se bedanking. Ramaphosa wat sy plek ingeneem het. Malema wat sy bek bly rek. Die Guptas. Klimaatsverandering. Die droogte. Bill Cosby. Jason Rohde. Barbara Bush se dood. Oor kos en wyn. Boeke. 

			Nie dat hy kan onthou wat alles gesê is nie. Net dat hulle gesels het. Oor enigiets behalwe terreur en fanatici. En dit was goed.

			Hy kyk geïrriteerd om toe daar ’n huiwerige klop aan die skuur se deur is. Eers wil hy dit ignoreer, maar staan dan tog op en gaan maak oop.

			Hy gee ’n tree terug toe hy die vrou in haar hijab sien. Haar oë is groot, diepbruin en blink soos olywe. Haar hande is slank waar hulle om die bak vou wat sy na hom uithou. Biryani-geure stuif daaruit op.

			“Meneer, my naam is Jamilla en ek is ’n Moslem. Ek kan nie verduur wat met Meneer se vrou en kinders gebeur het nie. Ek het Meneer se pyn gesien daar in die wingerd toe ek nou die dag vir my man middagete geneem het. En ek het gehoor dis mense van my geloof wat dit aan Meneer gedoen het. Meneer, dit was nie Allah se wil nie. En ons profeet Mohammed was ’n sagsinnige man, nie ’n wreedaard nie. Ek wou net vir Meneer kom sê ons is nie almal so nie. Ek hoop Meneer sal ons Moslems hier op die plaas se verskoning aanvaar vir die mense wat Islam en die Koran so verkeerd verstaan en djihad vir hulle eie onheilige doel gebruik.” Sy laat sak haar kop. In haar hande bewe die bak biryani.

			Thomas sluk swaar. Sy is bang vir hom, besef hy. Vir sy reaksie. En sy het rede. Toe hy die hijab sien, het ’n woede so fel deur hom getrek dat hy dit van haar kop wou afpluk.

			“Jamilla, dit beteken vir my baie.” Hy neem die bak by haar. “Baie dankie.”

			Sy kyk op, haar oë nat. “Ek is so jammer vir Meneer se pyn.”

			“En ek is nou weer jammer dat ’n mens van jou geloof vir julle soveel moeilikheid veroorsaak.”

			Sy knik, glimlag flouerig en draai weg.

			Hy staar haar agterna tot hy die wappering van die hijab nie meer kan sien nie. 

			Hy bêre die kos en SMS Eugenie. Kom eet vanaand by my? Biryani.

			Donderdag 26 April

			Vywerbaai

			Corali

			“Ek het reguit vir Fynn gesê ek gaan nie met dié soort shit sit terwyl hy ’n maand lank weg is nie.” Marilyn steek haar sigaret op sonder om soos gewoonlik te vra.

			Corali haal net ’n asbak uit die kas en sit dit voor haar neer. “Is dit nou oor Celeste wat detensie moes sit omdat sy Boeta se Daaf sleggesê het en Anna Rheeder vir Fynn ingeroep het? Of is dit oor die skinderbekke wat Fynn en Lira in hulle visier het en Celeste nou ook by die skool daaroor gespot word?”

			“Enigiets wat met Celeste te doen het. Fynn is te sag met haar en ondermyn Mirre.”

			“Maar dan is dit seker beter dat hy waai tot Mirre en Celeste mekaar beter verstaan?”

			“Seker.” Marilyn teug diep aan haar sigaret. “Ek het waaragtig nie op my oudag sulke drama nodig nie. Asof dit nie erg genoeg is dat ek aan die skei is nie. En Lira en Beulah het glo ook vasgesit. Oor Lira Beulah gevra het om nie nog papiermâché-bakke te maak nie; sy het meer as genoeg vir die oomblik. Toe wip Beulah haar gat deeglik. Maar blykbaar is dit darem nou weer uitgesorteer. Sy gaan nou plantjies maak vir Lira.”

			“Lira laat my skaam kry. Sy is so goed vir Beulah en dié se kleinkinders en ek wat al wie weet hoe lank hier bly, het nog nie ’n vinger gelig om enigiemand te help nie.”

			“Dis nie wat ek hoor nie. Soos ek verstaan, het jy daardie afgetrede dokter uit sy depressie gehelp.”

			“Hy het homself uiteindelik gehelp. Met Margie Froneman se hulp. Maar ek praat eintlik van die vissersgemeenskap. Dit gaan maar sleg met hulle. Baie armoede, min werk en nog minder vis. Wie kan hulle kwalik neem dat hulle begin perlemoen stroop?”

			“Hokaai! Stroop is stroop, en stroop is steel en vernietig.”

			“Het jy al op ’n honger maag gaan slaap? Toegekyk dat jou kinders met leë mae skool toe gaan?”

			“Nee, het jy?”

			“Ook nie, maar ek het op die familieplaas gesien hoe swaar die werkers en hulle gesinne daar kry. En dit met my eie broer aan die stuur van sake.”

			“Corali, ’n mens kan nie almal red nie. We pick our cases as they come along. Lira het vir Beulah en haar kleinkinders. Jy het die dokter as charity case gehad. Daarna vir Mirre. Boeta het sy werkers en eie kinders. En ek vir Celeste en Mirre. Mirre nou weer vir Celeste. Dis nie te sê dit tel nét as jy arm mense help nie.”

			“Seker nie.” Sy klink so onoortuig as wat sy voel. “Terloops, Leon – die dokter – is net ’n paar jaar ouer as jy. Jy stel nie dalk belang nie?”

			“Is jy nou skoon laf? Ek is nog nie eens geskei van die een poephol nie; op die aarde waarom sal ek by nog een wil betrokke raak?”

			“Leon is nie ’n poephol nie. En die meeste mense wil nie alleen oud word nie.”

			“Corali, impliseer jy ek is aan die oud word? Laat ek jou vertel, my girl, ek sal enige een van julle jonges nog ’n go kan gee as ek eers my visier op ’n man ingestel het. Jy sal verbaas wees hoeveel mans hou van ’n ouer vrou met ervaring.”

			“H’m. Ek glo jou, maar vir hoe lank gaan ’n jonger man by jou bly?”

			Marilyn haal haar skouer op. “Who cares? Ek raak self gou genoeg moeg vir mans.”

			Corali kan nie help om te lag nie. “Jy is ’n original, Marilyn. En dank die gode hulle het die mould gebreek toe jy gebore is. Die manlike spesie sou nie meer as een van jou soort kon hanteer nie.”

			Marilyn glimlag skewerig. “Jy weet ek bullshit ook maar dikwels, nè?”

			“Ek weet jou bravade is soms iets waaragter jy skuil, Marilyn. En dis oukei. Ten minste is jou skanse vermaaklik.”

			Marilyn kyk op en hou Corali se oë vir ’n hele ruk. “Jy, Corali Conradie, herken my skanse omdat jy jou eie het. Jy moet weet dat jy daardie skanse voor my kan laat sak wanneer jy die dag so voel.”

			“As daar een mens is voor wie ek dit sal doen, sal dit jy wees, Marilyn. Die ander is lieflik, maar te jonk om te verstaan. Hulle moet nog hoor van die soort foute wat ek, en waarskynlik jy ook, reeds begaan het.”

			“’n Mens begaan nie foute nie, Corali. Jy maak keuses en moet met die gevolge saamleef. Dis al.”

			“Ek het ’n besonder stupid en dalk selfs wrede keuse gemaak, Marilyn. In my oë was dit ’n enorme fout.”

			“Iets wat jy kan regstel?”

			Trane brand in haar oë toe sy haar kop stadig heen en weer skud. “Onregstelbaar.”

			“Jou oorlede man?”

			“Onder andere. En nou moet jy ophou uitvra.”

			Marilyn knik. “Goed. Maar ek hoop ek gaan jou eendag in iets anders as wit en/of swart sien. Daardie dag vier ons jou bevryding van waaroor jy ook al rou.”

			Corali glimlag net flou. As Marilyn maar weet hoe vergeefs daardie hoop is. 

			Franschhoek

			Thomas

			Jamilla se apologie namens haar mense was ’n lieflike gebaar en die biryani heerlik. Eugenie was skoon bewoë toe hy haar van die Moslemvrou vertel het.

			Sy het die leë bak hier weg en as hy dit nie mis het nie, toets sy nou halaal resepte om vir Jamilla te neem. En om vir haar te gaan dankie sê. Want, ja, sy het hom gehelp om in te sien hy kan nie net voor die voet haat nie.

			Sy haat vir die ekstremiste het egter net toegeneem. Want dis nie net Christene en Westerlinge wat onder hulle ly nie. Vreedsame Moslems loop oral met vrees in die hart rond omdat hulle weet hulle word oral oor dieselfde kam geskeer. En hy was een van dié wat wou moord pleeg as hy ’n hijab sien.

			

		

	
		
			Ses en twintig

			Vrydag 4 Mei

			Vywerbaai

			Corali

			Lira was gister so in haar skik met die twee sementplantpotte wat sy vir haar gemosaïek het in ruil vir al die teëls wat sy by haar gekry het, dat dit Corali opnuut begeester het met haar plan om Lira te verras. Sy gaan al weer agter Lira se rug te werk, maar sy is seker Lira sal nie dié keer omgee nie. 

			Daardie badkamer van Lira het opkikkering nodig en mosaïek is net die ding. Sy maak dié keer van die maasmetode gebruik vir die grootste dele van Lira se stort en badkamermuur, wat beteken sy kan dit in haar studio doen en later net gaan plak. Vir die plakwerk, die fyner afwerking en die stortvloer sal sy egter vir Boeta sover moet kry om vir haar kywie te hou.

			Die paneel wat sy vir die kombuis beplan, sal sy volledig hier by haar huis kan doen. Boeta kan dit bloot teen die muur vassit waar die lelike teëls afgekap is.

			Haar opgewondenheid daaroor word net bederf deur die kommerwekkende nuus dat Alet Maandag uitgevind het Mirre is hier. Oor bleddie cup cakes van alle dinge. Wie sou nou kon dink dat Celeste in haar klas sal uitblaker sy en Mirre het oor die naweek cup cakes gemaak. Of dat Daaf vir sy ma daarvan sal sê? 

			Alet is letterlik die laaste mens wat moes uitgevind het. Nie net haat sy vir Mirre nie, sy is blykbaar ook ’n groot fan van André Dreyer se program. As daardie bitch vir André gaan laat weet waar Mirre haar bevind, vergewe sy haar nooit nie. Nie dat sy haar al vergewe het dat sy Boeta destyds verlei en die arme Mirre se hart gebreek het nie. 

			Die vet weet, sy kan nie verstaan dat Boeta by die mislike vroumens bly nie, al weet sy dis oor die seuns. Dat hy hom voorgeneem het hulle sal nooit onder ’n stiefpa ly soos hy het nie.

			Maar pleks van haar siel versondig oor Alet, sal dit veel produktiewer wees om weer aan die gang te kom met die mosaïekwerk vir Lira se badkamer. Die girl het waaragtig ’n bietjie beloning nodig vir alles wat sy vermag het vandat sy hier is. 

			Maandag 14 Mei

			Op pad na Kaapstad Internasionaal

			Corali

			“Jy vlug lekker, nè.” Corali wens sy kon eerder vir Marilyn in haar kabriolet lughawe toe geneem het vir haar vlug na San Diego waar sy saam met haar aanstaande eksman, soos sy hom noem, gewoon het voor hy haar begin verneuk het. Maar Lira is weg Kalkbaai toe met die begeerlike motor, dus moet die Avanza maar goed genoeg wees.

			“Ek vlug g’n. Lira en Fynn kan hulle sterre dank vir my inmenging.”

			“’n Romantiese langnaweek saam nadat jy albei belieg het, was seker soos manna uit die hemel vir hulle, maar jy, Marilyn, forseer ’n ding wat liefs sy eie loop moet loop. Veral met Celeste in die mix. En dan verdwyn jy boonop voor Lira terug is. Wat beteken ek en Mirre sal die laswerk moet help doen as sy aan stukke is.”

			“Sy sal nie aan stukke wees nie. My seun is soms ’n poephol – en dis die rede waarom ek moes tussenbeide kom sodat hulle ten minste alleentyd saam kon geniet – maar hy is ’n viriele man en Lira het geen klagtes op daardie gebied gehad ná hulle laaste roll in the hay nie. Sy het vir my in haar eie woorde gesê dit was soos die hemel self.”

			“Ek sê nog steeds jy moet eerder dinge op ’n natuurlike manier laat ontvou. Mirre het mos nou vir Celeste sover gekry om vir Lira te gaan krale ryg om haar duikpak te bekostig.” Die bedorwe brok het dit blykbaar nou in haar kop gekry om te leer surf en Fynn stem maar net in. Dis goed dat Marilyn tussenbeide getree en gesê het sy moet bydra tot die duikpak. 

			“Jy is geregtig op jou opinie, but I beg to differ. En ons weet nie waarop daardie werkie by Lira gaan uitloop nie. Wees eerder bekommerd oor Mirre noudat daardie bitch van ’n Alet uitgevind het dat haar man se ou flame op Vywerbaai is en my sogenaamde huishoudster is.”

			“Sy het Boeta darem belowe om nie vir André te laat weet nie.”

			Marilyn gee ’n snorkie. “Vir wat dit werd is. Ek vertrou haar so ver as wat ek haar kan gooi.”

			“Gelukkig het julle goeie sekuriteit en Mirre is nou gewaarsku. En die vent sit in die VSA.” Corali weet sy probeer eintlik haarself troos.

			“Miami is net ’n vliegtuigrit van vier en dertig uur ver van Kaapstad af. Sodra ek terug is, wil ek Mirre ernstig begin bearbei om ten minste ’n beskermingsbevel te kry.” 

			Corali kyk haar skepties aan. “Good luck daarmee, vir my wil sy mos nie luister nie. Maar ja, dis hoog tyd dat sy iets doen.”

			“Jy verstaan nie hoe dit voel om in so ’n web toegewoel te wees nie, Corali. Ek was self in daardie posisie. Ek het ook eerstehandse ondervinding van wat kan gebeur as ’n mens sulke skarminkels nie deur die regte kanale laat boet nie. Daarom glo ek Mirre sal eerder vir my luister as vir jou.”

			“Ek hoop regtig so.”

			“Laai my by die drop-and-go af,” gee Marilyn opdrag toe hulle die afdraai na die lughawe neem.

			“Is jy seker?” 

			“Jip. Ek hou nie van afskeid nie.”

			“Gelukkig gaan jy nie lank weg wees nie. Ons sal jou nietemin mis.” En dis die heilige waarheid. Marilyn kikker hulle almal se lewe op.

			“En ek vir julle. Laat weet my wanneer Lira se huis klaar is, nè.”

			Corali parkeer. “Ek maak so.” Sy kry Marilyn se bagasie uit en gee haar ’n drukkie. “Sterkte met die egskeidingstories.”

			“Dankie. Pas jouself op en pas mekaar op.” Met ’n laaste wuif verdwyn sy die lughawegebou in.

			’n Effense mistroostigheid sak oor Corali toe sy wegry. Nie net gaan sy vir Marilyn mis nie, sy en Mirre sal nou ook vir Lira moet face. Dié weet teen hierdie tyd hulle het Marilyn help lieg en bedrieg om haar en Fynn bymekaar te kry vir die paar dae in Kalkbaai.

			Hopelik ontaard die bedrogspulletjie nie in ’n gemors waaroor hulle later spyt gaan wees nie.

			Donderdag 24 Mei 

			Vywerbaai

			Corali

			Lira is toe nie kwaad nie, maar dis duidelik dat die tydjie saam met Fynn ’n deeglike stempel op haar afgedruk het. Sy is behoorlik in ’n dwaal vandat sy terug is van Kalkbaai af. Boeta sê sy lê op die foon en van haar dromerige kyk kan hy net aflei dis met Fynn wat sy so gereeld praat.

			Dis ook maar netsowel dat sy skaars bewus is van haar omgewing. Dit het Corali die geleentheid gegee om die mosaïekwerk in Lira se nuwe badkamer af te rond sonder veel gevaar dat haar verrassing te vroeg ontdek word.

			Vanaand kom Marilyn terug as nog ’n verrassing vir Lira wat nog nie eens weet haar huis sal môremiddag klaar wees sodra die bouers getjaila het nie. Boeta werk hom nog oor ’n mik aan die laaste goed, maar hy reken drieuur sal alles kant en klaar wees. 

			Nie dat Boeta dit alles net terwille van Lira doen nie. Sy weet hy wil aan Mirre se kothuis begin bou. Die arme man mergel homself uit.

			Maar hoe ook al, teen drieuur sal hulle die verrassingspartytjie vir Lira reg hê. Selfs Fynn sal daar wees.

			Sy kan nie wag om Lira se gesig te sien wanneer sy by haar splinternuwe ou huis instap nie.

			Vrydag 25 Mei 

			Bredasdorp

			Corali

			Dit voel asof ’n perd haar teen die kop geskop het teen die tyd dat Corali aflui nadat sy Mirre ingelig het Fynn is verniel, maar volgens die dokter hier by die hospitaal oukei. Sy beny Mirre beslis nie haar taak om Celeste in te lig dat haar pa in ’n moerse ongeluk was toe hy op pad na die verrassingspartytjie teen ’n kalf gebots het nie.

			Daardie uitdrukking op Lira se gesig toe sy by die polisie gehoor het van die ongeluk, sal sy nooit vergeet nie. Ook nie die rit Bredasdorp toe en die ewigheid wat dit geduur het voor hulle gehoor het Fynn is oukei nie. 

			Wel, relatief oukei. Dit sal weke neem voordat die arme man weer homself sal wees. Maar die alternatief is ondenkbaar. As hy moes doodgaan of vermink was, dink sy nie Lira of Celeste of Marilyn sou dit oorleef het nie. 

			Lira en Marilyn lyk asof hulle self ook in ’n ongeluk was. Albei is doodsbleek met rooigehuilde oë.

			Sy sal maar hier op Bredasdorp moet oorbly sodat sy ’n bietjie rigting kan gee en hulle vervoer kan hê. Hopelik kom Boeta môre hierheen vir aankope soos hy gereeld doen en kan sy saam met hom teruggaan. Sy het ’n pes aan hospitale.

			Maar nou moet sy eers vir hulle verblyf reël vir vanaand en kyk dat almal kos in hulle mae kry. En drank. Baie drank. 

			Maandag 28 Mei

			Vywerbaai

			Corali

			Haar oë rek toe sy die deur laatmiddag oopmaak. Sy dink nie sy het Marilyn al so kwaad gesien nie.

			“Hulle is uitmekaar. Lira en Fynn.”

			“Wát?”

			Marilyn stap reguit yskas toe en ruk ’n bottel wyn uit die rak. Corali kry twee glase en stap stoepkamer toe. “Vertel.”

			“Lira sien nie kans om in ’n verhouding te wees met iemand wie se dogter haar haat nie. Sy was al voorheen in so ’n situasie en sy is nie bereid om weer ’n kind se guns te probeer wen en dan werk dit in elk geval nie uit nie. Dit kom nou nadat Lira dinge met Celeste probeer uitpraat het en die klein stront net aanhou sê het sy haat haar.”

			Fok! Kan die lewe nie maar ’n bietjie makliker wees nie? Asof dit nie genoeg is dat Fynn byna die tydelike met die ewige verwissel het nie. En hy is vandag eers ontslaan.

			“Maar dis Fynn se skuld ook. Ná die ongeluk is hy die ene troupraatjies. Wat fine is as hy dit in Lira se ore koer, maar toe sê hy vanmiddag – ná Celeste en Lira se uitval – vir Celeste hy wil met Lira trou en toe is die gort eers gaar.

			“Dis toe dat ek hom na Lira toe gevat en sy hom afgesê het.”

			Corali kan Lira nie kwalik neem nie. Dit moet sielsvernietigend wees as die man wat jy liefhet se dogter jou haat. Uiteindelik moet ’n mens maar seker die feite in die oë staar. Besef dit kan nooit tot ’n gelukkige huwelik lei nie.

			“Ek weet nie meer wat om te doen nie, Corali.” Marilyn is na aan trane.

			“Niks. Daar is niks wat jy nog kan doen nie, Marilyn. Nou moet hulle dit maar self uitsorteer. Ons kan nie verder inmeng nie. Net so min as wat ons met Boeta en Mirre se sake kan inmeng.” 

			“Jy was reg. Ek moes nie dinge tussen hulle probeer ryp druk het met daardie naweek saam in Kalkbaai nie.”

			“H’m. Dalk. Maar ten minste het hulle nou daardie herinnering.” En herinneringe is kosbaar; help byna alles beter maak. Maar ook seerder. Daarvan het sy genoeg eie ondervinding.

			Dinsdag 12 Junie 

			Vywerbaai

			Corali

			Corali is doodmoeg toe sy laatmiddag van Napier af terugkom.

			Liewe hemel. Die week is skaars twee dae oud en hulle is al deur een krisis ná die ander.

			Dat die bliksemse Alet toe tog vir André laat weet het waar Mirre is en die vark haar by Marilyn gebel het terwyl hulle almal daar was om na al Marilyn se meerminaankope te kyk, het net een goeie gevolg gehad. Dis dat Mirre uiteindelik na Marilyn geluister en vandag ’n klag gaan indien het. Sommer ook ’n beskermingsbevel gekry het.

			Sy het vermoed Mirre gaan deur hel, maar sy het nie besef hoe erg nie tot sy ’n mini-meltdown gehad het in die badkamer van die restaurant waar Marilyn hulle getrakteer het. 

			Corali het haar vrek geskrik toe sy Mirre in ’n verwese hopie op die vloer voor die toilet sien sit.

			En Mirre se ware hel begin nou eers. Haar vrees vir André se reaksie op die klag en beskermingsbevel is beslis nie ongegrond nie. As sy net terugdink aan daardie skynheilige stem van die stuk slangstront waarna hulle almal op die foon se luidspreker geluister het, kry sy nou nog rillings. En as sy so voel, hoe moet Mirre nie voel nie.

			Marilyn se ontferming, so wonderlik as wat dit is, kan Mirre net so ver help. Die res moet sy self doen.

			Corali kyk af na haar foon toe dié pieng. Lira. Hoop alles het goed gegaan met Mirre se dinge. Bly sy het uiteindelik ingestem. Net om te laat weet Boeta het vanmiddag op my solder ingetrek. Hy sê hy kan Alet nie in die oë kyk sonder om haar iets te wil aandoen nie. Dis nou ná sy by André oor Mirre geklik het. Julle is na aan mekaar, gedink jy kan hom dalk ’n bietjie probeer opcheer.

			Ja-nee, dis nie net Mirre wat onder Alet se bliksemse verraad ly nie. Boeta sit behoorlik tussen Scylla en Charybdis. Dink hy regtig hulle kan nie sien hoe hy ná al die jare nog steeds oor Mirre voel nie?

			Kom chat gerus as jy so voel, SMS sy vir Boeta, al is sy hoe moeg.

			Annerdag. Maar dankie. 

			My oor is altyd daar, my skouer ook, tik sy terug en voel skuldig dat sy ’n bietjie verlig is.

			Thanks, Corali. Jy’s ’n pel duisend.

			“Nie regtig nie, Boeta, maar ek probeer,” prewel sy terwyl sy vir haar ’n welverdiende glas wyn inskink. As aangewese bestuurder kon sy vanmiddag skaars ’n halwe glas drink. En dit was maar goed dat een van hulle darem nugter was. 

			Nou kan sy probeer om haar sorge ’n bietjie agter te laat. Tot die volgende ramp hulle seker weer tref.

			Vriendskappe is wonderlik, maar ongekompliseerd is dit nie altyd nie.

			Vrydag 22 Junie 

			Vywerbaai

			Corali

			Vyf jaar sedert Jamie dood is. Sedert sy nie meer mag skilder nie. Sy kan dit amper nie glo nie. 

			Die eerste vier jaar het soos ’n ewigheid gevoel, maar die laaste jaar het behoorlik verbygevlieg. Vier jaar van eensaamheid en nou is haar lewe so vol sy voel soms asof sy skaars grondvat.

			Sy is bly sy het daaraan gedink om vir Boeta ’n bak moesaka te vat om sy kitskosdieet sedert hy op die solder ingetrek het af te wissel – al was dit eintlik omdat sy wou wegkom van herinneringe aan Jamie. Maar sy moes dalk nie vir Boeta gesê het hy moet liewer skei en klaarkry nie. Dat die seuns waarskynlik beter af sal wees nie. 

			Dis seker maklik vir haar om te praat, maar as buitestander is dit vir haar deesdae so duidelik soos daglig dat Boeta en Alet mekaar sielsongelukkig maak. En die seuns moet ook daaronder ly.

			Nietemin, dis hulle sake. Sy is net baie verlig Marilyn het Mirre na haar prokureursvriendin Leah de Wit geneem en dat die bal nou aan die rol gesit is vir die egskeiding. Of André nou instem of nie. Dit sal sekerlik moeiliker wees om geskei te kom as hy nie instem nie, maar Leah het glo gesê dis nie sy keuse nie. Die hof sal besluit of daar genoeg rede is of nie.

			En dit moet ’n baie dom hof wees wat kyk na die foto’s wat sy van Mirre geneem het toe sy hier aangekom het en nie die egskeiding toestaan nie.

			Net jammer Marilyn is nou weer San Diego toe. Dit lyk asof sy die enigste een is wat Mirre sover kan kry om te doen wat goed is vir haar. En dié keer gaan Marilyn lank wegbly. Iets soos sewe weke. Hulle gaan haar almal mis, maar Mirre die meeste. En dan sit Mirre nog opgeskeep met daardie klein pes ook. Die oorsaak dat Lira in ’n verwese zombie verander het en haar net doodwerk. En Fynn is nie veel beter nie. 

			Sy bars in ’n koue sweet uit as sy net daaraan dink dat sy ’n dogter van Celeste se ouderdom kon gehad het as dit van Thomas afgehang het.

			Dinsdag 17 Julie

			Franschhoek

			Thomas

			Nog ’n pynlike datum wat hom lam laat. Trienke sou vandag vier jaar oud gewees het.

			Hoe sou sy gelyk het? Waaroor sou sy gepraat het met daardie babbelbekkie van haar? Sou sy en haar boetie al maatjies gewees het? Sou sy haar oor hom ontferm het? Sou sy en Katelijne al ’n dieper band gevorm het?

			Hy sal nooit weet nie. Nes hy nooit sal weet hoe sy as tiener sou gewees het nie. As jong vrou. As ma van sy kleinkinders. Nooit enige van die hoogtepunte van haar lewe saam met haar sal kan beleef nie. Eerste dag by die skool. Laaste dag by die skool. Mondigwording. ’n Verlowing en troue. 

			En Thomé? Watse soort jongman sou hy geword het? Sou hy in sport belanggestel het? Dalk sy pa se kunstalent geërf het? Of sy ma se danstalent? Nou weet hy nie eens watse soort kleuter hy sou gewees het nie. 

			Dit moes vandag triestig gewees het. Die wind moes gewaai het. Dit moes gereën het. Maar dis ’n mooi wintersdag in die Boland, die soort dag waarop poskaartfoto’s geneem kan word.

			’n Dag wat traag verbygaan soos ’n ou-ou man wat in sy pantoffels slof. Een pynlike tree op ’n slag.

			

		

	
		
			Sewe en twintig

			Sondag 29 Julie 

			Vywerbaai

			Corali

			“Ek dink ek het poef aangejaag,” val Corali met die deur in die huis toe Lira oopmaak.

			Lira kyk verby haar straat toe. “Ek sien jy is hier met Boeta se trok. Het jy hom ontvoer of die ding gesteel of wat? Kom in.” ’n Rukwind swiep oor die see en Lira druk die deur haastig agter hulle toe.

			“Ek dink dis erger. Ek het in ’n swak oomblik ’n Marilyn op Boeta en Mirre getrek.” 

			Lira steek in haar spore vas waar sy op pad was kombuis toe. “Moenie vir my sê jy bedoel ...”

			“Ek bedoel ek het hulle sonder hulle medewete alleen by mekaar gelos. In my huis. Maar dit was regtig bloot op die ingewing van die oomblik.”

			“Rooiwyn?”

			“Ja, asseblief. Groot glas.” Toe Lira hier aangekom het, het sy net af en toe ’n bier gedrink. Nou is sy al net so in die wyn in soos sy en Marilyn. Nou nie so baie en so dikwels soos hulle nie, maar sy kan nie onthou wanneer laas sy Lira met ’n bier gesien het nie. So slyp hulle vier aan mekaar. Leer nuwe gewoontes aan – sommige goed en ander minder goed. 

			Lira skink albei glase ongeskik vol en stoot Corali s’n na haar toe oor. “Oukei, vertel my nou van die begin af.” 

			Corali neem eers ’n sluk voor sy weer na Lira kyk. “Boeta het vroeër vanoggend by my aangekom. ’n Bietjie kom kla en uiteindelik gebieg dat hy nog vrek oor Mirre. Toe sê ek hy is so besig om homself te kasty oor Mirre dat hy nie insien Alet speel hom soos ’n viool en gebruik die seuns om hom te manipuleer nie. Wat ek nie vir hom gesê het nie, is dat daar ’n storie loop dat Alet heeltemal te oulik is met Raymond Knox en dat hulle mekaar agteraf sien.”

			Lira kyk haar pieringoog aan. “Sowaar?” 

			Corali knik. “Boeta se middelseun neem mos saam met Celeste surf-lesse by Raymond en Alet is elke Saterdag daar. Flirt glo iets vreesliks met die man. Dit was so hittete of ek het my mond verbygepraat. Gelukkig bel Mirre net mooi toe. Sy het weer glühwein soos laas naweek gemaak en wou vir my en daarna vir jou elkeen ’n fles bring.” Corali skep asem en neem eers nog ’n sluk wyn.

			“Anyway, dis toe dat ek die Marilyn-oomblik kry – dis nou onse Marilyn, nie die een wie se rok opgewaai het nie. Toe sê ek vir Mirre sy moet my net so tien minute gee en sy aanvaar toe ek is nog in die bed en wil eers aantrek.

			“En vir Boeta sê ek dis jy wat gebel het en ek vat gou sy trok om hierheen te kom. Dat ek aanstons sal terug wees. Hy moet solank kaggel maak.” 

			Lira kyk haar grootoog aan. “En terwyl ons hier sit, is Mirre na jou huis toe waar Boeta is?”

			“Netso.” Corali grawe haar selfoon uit haar baadjiesak. “Ek sal moet bieg. Mirre is seker al daar.” Haar hande bewe effens toe sy ’n boodskap tik. Praat julle dinge uit. Dis hoog tyd. Ek en Lira gaan lunch. As nagedagte verduidelik sy waar sy sleutels is en waar hy haar huis s’n kan wegsteek. Voeg dan by: Sal so halfdrie terug wees.

			Sy skakel dadelik haar foon af nadat sy gestuur het. Heeltemal af. “Sorrie as ek jou werk onderbreek, maar ons twee gaan lunch. Terwyl ek hulle nou saam het, kan hulle netsowel hulle dinge uitpraat.”

			“En Alet?” Lira lyk steeds half verskrik.

			“Sit in die kerk en daarna sal sy saam met die susters tee drink tot die Sondagskool uitkom. Boeta se trok staan hier, dus sal enigiemand dink hy werk aan die kothuis. Solank ek en jy weg is. In jou bakkie. Anders kry Alet dalk net weer die gatkant van die storie beet en sê hy was by jou.”

			“Dêmmit, Corali, ek moet voorraad maak.” 

			“Ek sê mos sorrie. Maar jy het ook ’n blaaskans nodig. Hierdie ding tussen jou en Fynn het jou in ’n bleddie lewende dooie verander. Al wat jy doen, is werk, werk, werk. Jy kan nie so aanhou nie.”

			Lira sug diep. “Oukei, maar ons kan net nie die hele middag omkuier nie.”

			“Net tot halfdrie.”

			Lira rol haar oë. “Nou maar laat ek ten minste ’n gesig gaan opsit en iets warms kry om aan te trek. Dalk my snoffels ruil vir boots.”

			Corali kyk af na die verslete paar skaapwolpantoffels aan Lira se voete. “Ja, dalk tog maar,” grinnik sy. Sy het nog nooit iemand ontmoet wat so onbewus is van haar skoonheid en so min daaraan doen nie.

			Teen die tyd dat hulle in die restaurant sit en klaar bestel het, slaan die paniek Corali egter weer. “Fokkit, Lira, sê nou dit bly nie by gesels nie. Albei is nog getroud. En Alet is ’n pes en André ’n donnerse psigopaat. Dit kan net ’n enorme strontspul afgee.”

			“Corali, jy het goed bedoel. Mirre het dalk omgedraai en weggestap. Boeta het dalk verkas. Uiteindelik is dit hulle keuse, nes dit my en Fynn s’n was toe Marilyn haar streek uitgehaal het. Sy het ons die geleentheid gegee om te doen wat ons in elk geval wou doen. ’n Geleentheid wat ons verby kon laat gaan en ’n klomp ellende voorkom het. Niemand het ons gedwing om die hele naweek saam deur te bring nie. Dieselfde met Mirre en Boeta.”

			“Ek sal myself nooit vergewe as ek dalk juis sake vir hulle kompliseer nie. Dis ’n godswonder julle hou nog met my uit. Ek fok dinge net altyd op.”

			Lira se mond hang letterlik oop toe Corali van haar wynglas af opkyk. “Corali, het jy dan geen idee wat jy vir ons almal beteken nie? Vir my en vir Marilyn, om van Mirre nie te praat nie. Jy is juis die bestendige een tussen ons. Jy is die gom wat ons almal bymekaarhou. Jy is die een wat die Vywervrou lewensvatbaar gemaak het. Sonder jou sou ek net ’n shoppie oopgemaak het wat waarskynlik oor ’n jaar sou gevou het. Sonder jou sou Mirre nie kon inkoop nie. Sonder jou sou ek nie my skuld teenoor Boeta ten minste gedeeltelik kon afbetaal het nie.”

			Corali skud haar kop. “Jy gee my heeltemal te veel krediet. En die Vywervrou kan nog steeds flop.”

			“Ja, dit kan, maar saam staan ons ’n veel groter kans om suksesvol te wees. En ek dink ook nie Mirre sou die mas opgekom het met net ’n koffieplek of selfs ’n bistro nie. As ons suksesvol is, sal dit wees omdat jy soveel wyer as jouself en jou eie gewin dink.”

			Corali begin haar kop skud, maar Lira hou haar hand op. “Ek besef nou eers hoe kortsigtig ek was toe ek hier aangekom het. In alle opsigte. Die huis, die winkel, alles. Met jou en Boeta se hulp staan ons ten minste nou ’n kans om te slaag.”

			Corali is verlig toe hulle kos net mooi toe opdaag. Kritiek weet sy hoe om te hanteer, maar nie lof nie. As Lira nie oppas nie, sit sy binnekort met ’n tjankende, snotterige pel oorkant haar.

			“Hoe was Celeste se partytjie toe Vrydag?” stuur Lira gelukkig ná die eerste hap van haar pasta die gesprek in ’n ander rigting.

			“Ek is nou nog die bliksem in dat ons jou nie kon nooi nie, maar ek moet sê Mirre het haar fantasties van haar taak gekwyt. Dit was net meerminne waar jy kyk en sowat van uithang met kos. Die cuteste cup cakes met meerminsterte daarop het die kinders mal gehad. 

			“Die helsempie het seker die beste dertiende verjaardag in menseheugenis gehad. En dit terwyl die uwe in die donnerse splashpool moes sit met ’n meerminstert en ’n trui aan om seker te maak niemand donner in die water nie.” 

			“Hoe kan ek nou na ’n kind wat my haat se partytjie uitgenooi word?” Lira gee ’n sardoniese laggie. “Maar ek is bly vir Mirre se onthalwe dit het goed afgeloop.”

			“Fynn het totaal verlore gelyk. Asof hy êrens ’n ledemaat kwyt is. Is daar dan niks wat julle kan doen nie, Lira?”

			“Pragtige weer, is dit nie?”

			Corali hoef nie eens na die donker wolke oor die see of die kletsende reën teen die ruite te luister om te weet Lira is sarkasties nie. Dat sy nie oor Fynn wil praat nie.

			“Ja, is dit nie lieflike weer nie.”

			Vrydag 17 Augustus

			Thomas

			Vyf jaar gelede het hy en Katelijne voor die kansel gestaan en beloftes aan mekaar gemaak.

			Beloftes wat nie een van hulle baie goed nagekom het nie. Maar hulle het probeer. Albei. Dit het vir hom gevoel asof hy harder probeer het as sy, maar dis nie die waarheid nie. Sy het tot op die einde tog hulle huwelik ’n kans gegee, al was dit met ’n man wat sy nooit begryp het nie. Al was hy iemand van ’n ander kontinent met ander waardes en ’n ander lewensuitkyk wat haar ook nooit begryp het nie. Al moes dit vir haar moeilik gewees het dat haar ouers nie van hom gehou het nie. Al was kinders kry en grootmaak toe nie heeltemal so idillies soos hulle gedink het dit sal wees nie. Al moes sy luukshede en geriewe waaraan sy gewoond was, opoffer.

			Wat sou hulle besluit het as hulle wel gedurende daardie vakansie kon praat oor hulle huwelik? Sou hulle vol moed teruggekom het? Sou hulle besluit het om uitmekaar te gaan? Sou hy weer met haar liefde kon maak en die prentjies van haar en die vriendin uit sy gedagtes weer?

			Vrae waarop daar geen antwoorde is nie.

			Moes hy haar eerder laat begaan het? Haar “fases” aanvaar het? Dan het sy nog geleef. Maar selfs nou voel dit steeds soos verraad.

			Dit was asof Katelijne nie innigheid verstaan het nie. Net die fisieke. Daarom kon sy haar lyf gee wanneer dit haar pas, maar haar dieper self kon sy nooit gee nie.

			Dis asof daar twee mense in een lyf was en sy heeltyd wipplank gery het tussen die twee. En haar goddelike lyf kon sy gebruik om uit te tart, soms om te beloon en so dikwels om te straf deur dit te weerhou. 

			Het die vriendin ook onder haar wispelturigheid deurgeloop? Het Katelijne dieselfde wipplankspel in haar verhouding met haar vriendin gespeel? 

			Die hatige kyk wat Anja hom by die gedenkdiens toegewerp het, laat hom dink dat sy die intieme vriendin was, al het Katelijne ’n hele paar vriendinne gehad. Maar wie dit was, maak nie saak nie. Hy wou geweet het waarom, nie wie nie. Nou maak dit nie meer saak nie en al het dit, sal hy nooit ’n antwoord kry nie.

			Vir die soveelste keer druk hy die klei wat al die vorm van haar gesig begin aanneem het inmekaar tot dit net weer ’n homp is. Hy het haar op soveel maniere gefaal. Hy sien nie kans om haar in die oë te kyk nie. Maar dis nie net dit nie. Hy het haar nooit begryp nie en hy kan nie verbeeld wat hy nie verstaan nie.

		

	
		
			Agt en twintig

			Vrydag 24 Augustus

			Vywerbaai

			Corali

			Dis lekker om Marilyn terug te hê. En sy is baie verlig Marilyn se tuiskoms het daartoe gelei dat Mirre haar vergewe het vir haar poging om haar en Boeta aan die praat te kry. Mirre het nou nog nie laat blyk wat daardie dag gebeur het nie, maar Corali kan raai. 

			Maar blydskap ten spyt, het sy geweet die fotonemery is ’n fokop van ’n plan. Veral om dit op Facebook te sit as reklame vir die Vywervrou wat die eerste September oopmaak. En kyk nou. 

			So kwaad soos wat sy is dat dit op die voorblad van die plaaslike koerant is, is daar nie ’n vergelyking te tref met hoe kwaad sy is dat die foto oor die hele internet gegons het nie. Twitter, Instagram, donnerswil orals.

			Vir ’n ruk het sy amper vergeet van Beatrix Witherspoon, maar nou het sy rede om weer te onthou.

			Corali kan haar nie indink dat Beatrix sosiale media gebruik nie, maar nogtans. En dan is daar nog pertinent genoem dat sy verantwoordelik was vir die mosaïekwerk ook. Beatrix kan nie kla dat sy haar kwas weer opgeneem het nie, maar wie weet wat broei in daardie vrou se kop uit?

			Die vrou is evil. Die laaste ding wat sy wil hê, is dat sy weer onder Beatrix se aandag gebring word. 

			Maandag 3 September

			Franschhoek

			Thomas

			Miskien is dit die reuk van die jasmynstruik onder die skuur se een venster of dalk die soeler dae, maar gister het hy uiteindelik aan Katelijne se gesig begin werk en dit nie teen die aand weer opgefrommel nie.

			Hy verstaan haar steeds nie, en hy sal nooit nie, dus gee hy haar die gesig van die vrou wie hy gedink het sy is. Beeld die emosie uit wat hy graag sou wou sien, al was dit so selde daar en selfs in daardie oomblikke dalk nie opreg nie.

			Al drie die vislywe en bolywe is klaar, dis net die gesigte, hare en hande wat kort. En hy weet as hy daarin kan slaag om Katelijne se gesig te boetseer, sal hy kans sien vir die kinders ook.

			Wat maak dit saak as die klei nat word van sy trane terwyl hy werk? So word hy darem ook deel van hulle. ’n Piepklein deeltjie, maar darem.

			Vywerbaai

			Corali

			Die bliksemdonnerwetterse Alet. Hoe durf sy hulle groot dag so bederf?

			Donderdag, toe hulle haar WhatsApp-boodskap sien waarin sy vra dat die Vywervrou geboikot word en wat sy aan omtrent elke liewe Vywerbaaier gestuur het, was hulle geskok, maar het tog gehoop dit sal nie impak hê nie. Wel, dit het beslis impak gehad. Met uitsondering van die skoolhoof, Anna Rheeder, en drie van haar onderwyseresse, het nie ’n enkele Vywerbaaier opgedaag nie. 

			Gelukkig maar vir Marilyn se vriendinne wat in ’n minibus hier aangekom en behoorlik geshop het. Daar was darem gister ook ’n paar toeriste wat kom inloer het. En Leah de Wit, die prokureur wat Mirre se egskeiding behartig, was ook daar.

			Haar senuwees was al gaar voor Alet met haar truuk gekom het, nou is dit nog erger. Wat hulle volgende naweek kan verwag, sal geen mens weet nie.

			Vandag het hulle net reggepak en geherorganiseer. Sy sal meer kleiner items moet maak, sien sy al klaar. Lira se klingels het besonder goed verkoop en geen wonder nie, die goed is lieflik. Mirre was gister die besigste van hulle almal, dus werk die koffieplek beslis. Maar hulle het meer voete nodig. Vywerbaai-voete ook.

			Corali klim in die bed en wonder of sy ooit geslaap gaan kry. Sy het so lank as moontlik uitgestel om kamer toe te kom in ’n poging om eers te probeer afkoel, maar verniet. 

			Sy frons toe haar selfoon lui. Lira. Dié tyd van die aand?

			“Hei, het jy bedbugs of wat?”

			“Corali ...”

			O fok! Hier is groot fout, dit kan sy dadelik hoor. Sy spring uit die bed op. “Wat gaan aan? Wat is dit, Lira?”

			“My pa. My pa was hier. Hy het my gedreig. Ek dink hy wou my kwaad aandoen. Maar hy het nie. Die polisie was al hier. Hulle soek hom nou. Ek het net iemand nodig hier by my. Asseblief?”

			Sy kan skaars hoor wat Lira sê so bewerig is haar stem.

			“Sluit jou huis. Ek is op pad.”

			“Ek is in die waenhuis. Ek was besig om bottels te sny. Ek is te bang om huis toe te stap.”

			“Oukei. Bly net daar.” Corali pluk ’n baadjie oor haar slaapklere aan en is op soek na haar tekkies toe sy ’n beter plan kry.

			Sy tel die selfoon van die bed af op en bel.

			“Hallo, Corali. En as jy dié ...

			“Fynn, Lira het jou nodig,” knip sy hom kort. “Kry jou gat by die waenhuis.”

			“Wat’s fout? Is sy oukei?” Sy kan die angs in sy stem hoor.

			“Haar pa was daar. Sy is nie beseer nie, maar moer gerattle. Gaan net.”

			Corali lui af voor hy ’n woord kan uitkry.

			Sy hoop nou net nie dit backfire ook soos met haar Mirre-en-Boeta-inmengery nie. Maar magtag! Sy het lanklaas twee mense gesien wat so oor mekaar kwyn. En Fynn sal Lira in elk geval veel eerder kan beskerm as dit sou nodig wees.

			Vir ’n oomblik oorweeg sy dit om Marilyn te bel, maar nee. Sy gaan nie die ander nou met die nare nuus opsaal nie. Dan lê daar net nog mense hulle vannag en bekommer. Of, nog erger, hulle gaan meng in by Lira se huis. Nee wat, hulle kan maar môre uitvind.

			Woensdag 5 September

			Vywerbaai

			Corali

			Dit was toe nie ’n rampspoedige besluit om Fynn na Lira toe te stuur nie, dis net bitter jammer Mirre moes toe die spit afbyt. Dis Mirre wat self besluit het Celeste moet reguit ingelig word dat Mirre nooit sal oorweeg om met haar pa te trou nie sodat die meisiekind dit in haar kop kan kry dat Fynn en Lira mekaar liefhet, maar nogtans. Dit moes vir Mirre met haar sagte hart bitter moeilik gewees het om Celeste se droom te vernietig. 

			Corali kan verstaan dat Mirre nie ’n dag langer in dieselfde huis wil bly as Celeste nie. Dit sal ’n baie moeilike situasie wees. Sy kan ook verstaan dat Leah reken dis ’n goeie tyd vir Mirre om haar goed uit die huis in Fresnaye te verwyder terwyl André klaarblyklik in die Bahamas is ná ’n ruk in Kuba. Maar sy kan waaragtig nie verstaan dat Mirre bereid is om in daardie verdomde huis in Fresnaye te gaan bly tot haar kothuis klaar gebou is nie. Wat seker eers einde Oktober sal wees.

			Sy weet van die privaat speurder wat Marilyn aangestel het om André se geldspoor en só sy bewegings te volg, maar dit bly riskant. 

			As Mirre net wou luister, kon sy vinnig Kaap toe gegaan het – hoogstens ’n paar dae lank – en dan hier by haar kom intrek het. Dit sal immers nou anders wees. Mirre is darem nie meer die beangste, paranoïese meisiekind wat sy was toe sy die eerste keer hier kom bly het nie.

			Hulle albei sal kan kom en gaan soos hulle wil.

			Mirre het egter haar aanbod van die hand gewys. Sy glo vas dit sal beter wees as sy vir ’n ruk nie in die omgewing is nie sodat Celeste gewoond kan raak aan die gedagte dat Lira en Fynn nou weer saam is en dat Mirre nooit haar ma sal kan word soos die kind so graag wou gehad het nie.

			Alles goed en wel, maar sê nou daardie stuk slangstront daag daar op?

			Of vlug Mirre eintlik vir Boeta? Bewustelik of onbewustelik. Want dat iets daar aan die kook is, is so duidelik soos daglig.

			Maandag 24 September

			Vywerbaai

			Corali

			Haar gedagtes is by Lira wat kom vertel het van die deurbraak wat sy gister met Celeste gemaak het, toe sy Alet die supermark sien binnestap.

			Corali koes agter die rak met blikkieskos weg. 

			Toe sy weer loer, het Alet nog nie veel verder as die deur gevorder nie. Sy gesels met ’n vrou wat Corali vaagweg herken as ’n Vywerbaai-inkommer.

			Die volgende oomblik verstar sy. Alet het ’n somerrok van ligte materiaal aan. Eers dink Corali sy kyk verkeerd, maar ’n bries stu van buite af teen haar aan en boetseer die rok teen haar maag. Sy het beslis nie verkeerd gekyk nie en Alet het die afgelope tyd opvallend gewig verloor. Daardie bultjie, klein soos dit is, kan dus net een ding beteken.

			Alet Naudé is donnerswil pregnant.

			Kon hulle nie maar eers ’n bietjie tyd hê om hulle te verlustig in Lira se vreugde voor nog ’n ramp toeslaan nie?

			Daardie bultjie beteken Boeta is weer gefok. En sy is seker hy weet dit nog nie eens nie. En sy is nog sekerder Mirre se hart gaan weer aan flenters wees.

			Woensdag 26 September

			Vywerbaai

			Corali

			Leah het laat weet André was Sondagaand nog in die Bahamas maar is sedertdien missing in action. Kan ek vanaand by jou oorslaap? 

			Haar hart wil gaan staan toe sy die SMS lees wat sy netnou hoor deurkom het, maar eers daar gelaat het om die voegbry van die plantpot wat sy vanoggend klaargemaak het af te skrop.

			Corali bel dadelik, maar die foon gaan na stemboodskappe. “Natuurlik is jy meer as welkom. Is jy oukei? Bel my asseblief.”

			Mirre is dalk in die verkeer. Of een van daardie superwetsgehoorsame mense wat nie hulle foon in ’n motor antwoord nie.

			Toe sy ’n kwartier later nog niks van Mirre gehoor het nie, bel sy weer. Geen antwoord nie. Sy bel Marilyn. Dié het pas met Leah gepraat en weet van die situasie.

			Bekommerd stap sy kothuis toe waar Boeta besig is met die laaste afwerking.

			Sy vertel vlugtig van die SMS. Haar oë begin brand. “Boeta, ek het ’n bad feeling.” Waar die voorgevoel vandaan kom, weet sy nie, maar dis daar.

			“Ek het geweet dis ’n donners waansinnige plan!” Hy smyt ’n skroewedraaier dat dit doer trek. “Wat nou? Wat kan ons doen?”

			“Niks. Wag. Hopelik bel sy terug.”

			Sy kyk vinnig af toe haar selfoon lui, maar dis Marilyn. 

			“Hi, Marilyn.”

			“Waar is jy?”

			“By Boeta.”

			“Het jy al iets van haar gehoor?” Marilyn klink angstig.

			“Nee, nog niks. Ek hoop maar net sy is op pad.” 

			“Ons moet hoop en bid sy het dadelik gery. Leah het nou net laat weet. Daar het vanoggend tien oor tien ’n vlug van die Bahamas af geland. Voor die sirkulasielasbrief na die lughawe uitgestuur is.”

			Corali vou haar hand oor haar oë. “O, fok.”

			“Dis nie te sê enigiets het gebeur nie. Bel my net dadelik as jy van haar hoor.”

			Daar is trane in haar oë toe sy aflui, na Boeta kyk en hom inlig. 

			Die een oproep ná die ander bly onbeantwoord. Leah probeer uiteindelik die polisie sover kry om te gaan kyk wat by Mirre se huis aangaan, maar niemand weet wanneer dit eendag gaan wees nie.

			Nog ’n oproep van Marilyn kom ’n rukkie later deur. Sy snik so dat Corali amper nie kan uitmaak wat sy sê nie, maar uiteindelik kry sy die essensie oorgedra.

			André het Mirre aangerand, vermoedelik verkrag. Sy is ernstig beseer, maar leef.

			Toe sy weer sien, trek Boeta al doer met sy trok. Wat hy dink hy sal kan uitrig, weet sy nie, maar sy weet ook hy sou nooit hier kon stilsit en wag op nuus nie. Want wat hy en Mirre vir mekaar voel, is nie sommer net die hervatting van ’n ou verhouding nie. Dit weet sy nou met nog groter sekerheid as voorheen. Wat tussen hulle is, is the real thing.

			Hoe de hel hy gaan reageer as hy hoor hy gaan weer pa word, kan geen mens voorspel nie. Maar iemand sal hom moet vertel. En as Alet dit nie doen nie, sal sy moet. Betyds.

			Saterdag 29 September

			Kaapstad

			Corali

			Die wonderlike nuus dat Celeste haar ergste geite min of meer laat staan het en nou al uit haar eie met Lira praat, word by verre oorskadu deur hulle kommer oor Mirre.

			André is weliswaar net betyds op die lughawe in hegtenis geneem, maar hulle besoek aan Mirre vanoggend het niks gedoen om die kommer te stil nie. 

			Corali kon net met die grootste moeite haar skok probeer wegsteek toe sy die verminkte gesiggie teen die kopkussing sien lê het.

			En toe moes sy nog boonop aan Boeta erken dat die wetter Mirre wel verkrag het. En asof dit nie genoeg is nie, bieg Boeta toe dat hy die aand toe hy deurgery het Kaap toe om self te gaan seker maak Mirre leef en daarna by Leah deurgebring het, vir Leah gepols het oor sy beplande egskeiding.

			Al wat sy kon doen, was om hom te laat belowe dat hy sal wag voor hy met Alet en die seuns daaroor praat. 

			Hoe de fok kan sy nou vir hom sê sy vrou verwag weer? Dat hy maar ’n egskeiding op sy maag kan skryf en met ’n sakdoek afvee?

			Sy ken Boeta. Sy sin vir verantwoordelikheid sal hom nooit toelaat om te skei terwyl nog ’n kind op pad is nie.

			Maar al weet sy in haar hart sy is reg, is daar seker ’n klein kans dat Alet nie verwag nie. Dat sy maar net gewig om die middel dra.

			Maandag 1 Oktober

			Vywerbaai

			Corali

			Wel, sy het haar bes gedoen. Sy het Boeta oorreed gekry om nog twee weke te wag voor hy met Alet oor sy voorgenome egskeiding praat. Oor twee weke sal dit hopelik duidelik wees of sy reg is of nie. Alet het al drie kinders in die wêreld gebring, sy sal dus gouer wys as iemand wat ’n eerste kind verwag. 

			As dit maar al was waaroor sy haar bekommer, kon sy dalk nou vir hierdie twee weke ’n bietjie asemgeskep het, maar nou is die polisie besig om Mirre se saak heeltemal op te fok.

			Andrew Daley is aangekla en gaan waarskynlik nie borgtog kry nie, maar spot the mistake. Andrew Daley, nie André Dreyer nie. Want André Dreyer was vermom en het ’n paspoort gehad in die naam van Andrew Daley. En nou wil die polisie nie glo die aanrander en verkragter was Mirre se man nie.

			Solank die bliksem agter slot en grendel sit, maak dit seker nie soveel saak nie, maar sy kan al sien hier is ’n gemors aan die kom.

			En dis nou een gemors wat sy nie kan help opklaar nie.

		

	
		
			Nege en twintig

			Donderdag 15 November

			Vywerbaai

			Corali

			Liewe donner! Negentig miljoen dollar vir Hockney se Portrait of an artist (Pool with two figures). Die hoogste prys wat ’n lewende kunstenaar se werk nog ooit behaal het. En sy het gedink dis malligheid dat Jeff Koons se oranje Balloon dog in 2013 oor die agt en vyftig miljoen dollar behaal het.

			Dit grens aan waansin dat selfs lewende kunstenaars nou al sulke pryse behaal.

			Maar waansin is nie tot die kunste beperk nie.

			Daar het jy dit nou. Boeta is waaragtig terug na Alet toe oor die baba. Dis nou nadat hy eers twee weke Jeffreysbaai toe was nadat hy uitgevind het van die baba. 

			Hy sê hy slaap nie by Alet nie, het ’n ander plan gemaak, maar hoe lank dink hy gaan dit duur? En wat gaan dit hom help?

			Mirre hou haar dapper, maar dit moet haar van binne af opvreet dat Boeta weer deur Alet in ’n strik gevang is. Seker dié dat sy haar nou hart en siel daaraan toewy om te bewys dat André Dreyer nie in die Bahamas selfmoord gepleeg het soos die polisie beweer nie, maar dat hy ’n makker het wat hom help om hom as Andrew Daley voor te doen en al lankal sy planne saam met dié trawant beraam het.

			Dat hy in hegtenis geneem is, was definitief nie deel van die beplanning nie. Hy hoop seker nou hy word as burger van die Bahamas gedeporteer sodat hy met sy lewe kan aangaan onder sy vals naam. Hy sal beslis nie gelukkig wees as hy uitvind hoe ver Leah, Marilyn en die privaat speurder op Mirre se aandrang al gevorder het om hom te ontmasker nie.

			Sondag 18 November

			Vywerbaai

			Corali

			“Sy gaan haar na my vernoem, maar jou en Lira se name is ook deel daarvan. Marli. Dink jy nie dis die mooiste naam ooit nie?” Marilyn se oë blink meer as gewoonlik.

			Verras is nie die woord om te omskryf wat hulle vroeër vanmiddag ervaar het toe Beulah die eerste was wat raakgesien het dat Mirre ook “in die annertyd” is nie. Eerder geskok, verdwaas, omgeboul. 

			En raai wie is die pa? Wie anders as Boeta-bleddie-Naudé? En dis haar skuld. Dis sy wat die twee fools die kans gegee het om dinge uit te praat en toe was praat nou nie juis presies wat hulle daardie Sondagmiddag gedoen het nie.

			Dis dié dat sy nie meer kon stilbly teenoor Boeta nie. 

			“Ek het vir Boeta gesê hy moet vir Alet vra wie die baba se pa is,” erken sy botweg.

			Marilyn se oë rek groot.

			“Ja, ek weet. Ek weet die fan gaan allerhande onwelriekende goed die lug in stuur, maar ek is dit aan Boeta en Mirre verskuldig.”

			“Maar Corali, ek het dan vir jou gesê die kind is volgens Raymond nie syne nie. Alet sê dis Boeta s’n. En ek het jou op die hart gedruk dis vertroulik dat Raymond aan my erken het hy en Alet het ’n affair gehad.”

			“Ek weet. Shoot me.” Om te dink hulle het gewonder of daar iets tussen Marilyn en Raymond aan die gang is en intussen neuk hy met Boeta se vrou rond. “Maar die stories oor Alet en Raymond wat baie danig met mekaar is, lê in elk geval die dorp vol. En as die kind regtig Boeta s’n is, sal ek Alet op my knieë om verskoning vra, maar ek het so ’n vae spesmaas dit sal nie nodig wees nie. Boeta het teenoor my gebieg wanneer laas hulle seks gehad het en ek kan sweer Alet is al langer swanger as wat sy voorgee.”

			“As dit so is, kan sy aanhou lieg.”

			“DNS is die magic word.” Corali trek haar vingers deur haar krulle en sug. “Ek is jammer as ek jou in ’n moeilike posisie geplaas het, Marilyn, maar die waarheid moet uitkom. Ons kan nie toelaat dat Mirre en Boeta se lewe opgedonner word oor misplaaste diskresie nie.”

			Marilyn sug ook. “Raymond gaan my seker nie vergewe dat ek uitgepraat het nie, maar dis tot daarnatoe. Dis nie my skuld dat hy vir Alet geval het of dat Alet haar man verneuk het nie. As enigeen vra, sê vir hulle ek het jou afgevaardig om vir Boeta te sê – met Raymond se medewete.”

			“Maar Raymond weet nie eens jy het my gesê nie?”

			“Wel, ek sal môre vroeg sy toestemming kry. Dan is hy sommer ook gewaarsku. ’n Mens weet nie hoe Boeta daaroor gaan voel dat Raymond in sy slaai gekrap het nie. Mans is mos maar ’n ander spesie. Maar oor een ding swyg ons soos die dood teenoor almal wat nie weet nie en veral Boeta. En dis oor Marli.”

			“Vir seker.”

			Sy en Marilyn is al op hulle tweede bottel wyn toe Boeta se SMS deurkom. Alet het erken die kind is Raymond s’n. Ons gaan skei. Ek het belowe ek sal vir niemand sê tot ’n week verby is nie, maar ek dink jy verdien om te weet. Dankie, Corali. Ek skuld jou.

			Die sug van verligting kom diep uit haar besope lyf uit. “Jy mag vir niemand vertel nie, Marilyn, maar Raymond gaan ’n dogter en waarskynlik ’n vrou ook ryker word.” Dis die ding van geheime. Dis so lekker om hulle te verklap. Veral as dit goeie nuus is.

			Marilyn se oë skiet vol trane. “Nou moet Mirretjie nog net daardie André-vark se dinge uitsorteer. Leah reken sy sal sy suster of ma sover kry om ’n bloedmonster te gee sodat dit met die sogenaamde Andrew Daley s’n vergelyk kan word. En dan sit sy turf.”

			Corali kom effens van balans af orent. “Vonkelwyn?”

			“Is the Pope Catholic?” 

			“Marilyn, wie de donner gee om wie of wat die pous is?” Sy haal die vonkelwyn uit die yskas en struikel effens op pad terug tafel toe. “Al wat saak maak, is dat Mirre en Boeta nou hoop op ’n toekoms saam het. Uitfokkeneindelik.”

			“Liewers sy as ek wat met vier kinders plus Celeste gaan sit. Maar sy wou mos kinders hê.”

			“Jy weet, Marilyn, jy het so pas die hele storie vir my bederf.” Maar sy het nie. Solank Mirre nou nie hardkoppig gaan wees nie, gaan sy floreer. Nie almal is idiote soos sy wat vrek bang is vir kinders nie. Haarself nie genoeg sou vertrou het om ’n kind ordentlik groot te kry nie, al sou sy swanger kon raak. Uit vrees dat sy as ma sou misluk het. Soos haar ma. En haar ma se ma. En sy is die bewys van hulle mislukking. Case closed.

			Woensdag 5 Desember

			Vywerbaai

			Corali

			Daar fix Boeta en Raymond toe hulle dinge deur saam dronk te word en Boeta se oudste neem dit op hom om Raymond te moer. Iets wat Raymond glo gelate van die dertienjarige Daaf aanvaar het.

			Nou sit sy op hete kole en wag om van Boeta te hoor. Hy is vanoggend na sy prokureur in Bredasdorp toe om die egskeiding aanhangig te maak. En daarna is hy van plan om na Mirre toe te gaan.

			Mirre moet nou nie halsstarrig wees nie. En Boeta moet ook net nie uitfreak as hy besef hy gaan inderdaad weer pa word nie. Mirre sal hom moet sê sy verwag sy kind. Die stomme vent moet ook met bleddie oogklappe rondloop. So klein as wat sy dra, kan ’n mens nie meer miskyk dat Mirre swanger is nie. Alles spreek deesdae daarvan. Die rondings onder die wye klere, die groter borsmaat, maar veral die aura wat haar omgewe. Mirre was nog nooit mooier as nou nie.

			Die deurklokkie lui hard en lank. Dit kan net Marilyn wees.

			Dit is ook.

			“My senuwees hou dit nie. Het jy al van Boeta of Mirre gehoor?”

			Corali skud haar kop.

			“Ek weet jy verwyt my nog oor laas keer se hangover, maar ek dink ek het wyn nodig.”

			Dit is darem al meer as twee weke gelede dat sy en Marilyn hulle so te buite gegaan het. 

			“Fine, maar ons vat dit stadig, oukei?”

			“Ja, ja, ja.” Marilyn se vingers krul senuagtig inmekaar.

			Corali kry ’n bottel uit die yskas en glase uit die kas.

			So baie water het in die see geloop sedert hulle dronksessie. Boeta wat sy seuns moes inlig dat hy en Alet gaan skei en dat Alet by Raymond gaan intrek. Die DNS-toetse wat bevestig het dat Andrew Daley inderdaad André Dreyer was nadat sy ma ingestem het dat ’n bloedmonster van haar geneem word. André se makker wat in die Bahamas opgespoor is en ook die naam Andrew Daley gebruik het. Dié se dood in ’n bakleiery met die privaat speurder se vennoot. Die joernaliste wat ’n oorlas van hulle gemaak het en die koerantberigte wat gevolg het. 

			Mirre het stil geraak nadat haar skarminkel van ’n man die enigste goeie daad in sy lewe gepleeg het deur hom in sy selle op te hang toe hy besef daar wag ’n baie lang tronkstraf op hom, maar dis die beste ding wat kon gebeur het. Wreed soos dit mag klink. Nou hoef Mirre nie te vrees dat hy ooit weer met haar lewe sal inmeng nie.

			Anders as sagmoedige Mirre het sy geen simpatie met die vent nie. En dit klink ook nie asof sy ma en suster hartgebroke is nie. Eerder verontwaardig dat hy die Dreyer-naam so deur die modder gesleep het en heimlik bly dat hulle hom nie meer in die oë hoef te kyk vir hulle finansiële welsyn nie.

			Ná al die drama op drama op drama, moet dinge darem sekerlik nou begin uitwerk. Die vet weet, as Boeta en Mirre nie nou uiteindelik by mekaar gaan uitkom nie, sny sy hulle polse vír hulle.

			Sy stort van die wyn oor die rand se glas toe haar foon lui. Teleurstelling volg. Lira. 

			“Hei. Wil jy oorkom, Marilyn is ook hier.”

			“Kan nie nou nie, ek loer af.”

			Natuurlik. Sy kan die kothuis se voordeur sien.

			“En?”

			“Speakerphone!” roep Marilyn ergerlik uit.

			Corali gehoorsaam.

			“Boeta het so pas aangeklop. Daar maak sy die deur oop. Hulle praat.” Lira praat sagter asof Mirre-hulle haar sal kan hoor. Wat natuurlik nie die geval is nie.

			“Ag, liewe hel. ’n Mens sou dink hulle is verby die praatstadium. Ek het vir Mirre gesê hy en Alet gaan skei. Sy moet mos ...”

			“O, donner,” onderbreek Lira haar.

			“Wat?”

			“Lyk my sy het hom weggestuur. Hy stap koponderstebo weg.”

			“Fok!” Marilyn klap met haar palm teen haar voorkop en vat ’n groot sluk wyn.

			“Wag! Ek dink sy het hom teruggeroep. Hy het omgekyk. Stap nou terug.”

			Lira bly lang sekondes stil.

			“Lira, as jy enige waarde aan ons vriendskap heg, moet jy nou dadelik begin praat!”

			“Ek sukkel.” Dit klink asof sy huil. “Hulle is in mekaar se arms. Dis so mooi.”

			Corali sluk swaar, haar oë begin brand.

			“About time!” Marilyn klink ook heserig.

			“Ek gaan nie verder kyk nie. Dis hulle oomblik.”

			“Kan jy wegsluip? Hierheen kom?”

			“Hulle sal nie ’n bom hoor afgaan nie. Daar gaan hulle in elk geval nou binnetoe. Ek is nou daar.”

			Teen die tyd dat Lira aankom, is die vonkelwyn geskink.

			Daar is niks waaraan Corali kan dink wat ’n hangover meer die moeite werd kan maak as dit wat vandag gebeur het nie.

			Hulle is al op hulle tweede bottel vonkelwyn toe Boeta se SMS deurkom.

			Julle bliksems, julle sê my niks! ’n Dogter! Mirre het ingestem dat ons kan begin date sodra egskeiding deur is. ’n Spul smileys volg.

			“Uitfokkeneindelik.” Corali gee die foon vir Marilyn sodat sy self kan lees. Teen die tyd dat Lira klaar gelees het, is hulle almal aan die lag en huil tegelyk.

		

	
		
			Dertig

			Sondag 9 Desember

			Franschhoek

			Thomas

			“Ek werk, Ma.”

			“Ek weet jy werk, want jy werk altyd, maar dis Sondag en jy kan maar gerus die res van die dag vir my kom kuier en vir my kom braai. Buitendien, daar is iets wat ek vir jou wil wys.”

			“Wat?” Niks kan hom interesseer nie. Eugenie behoort dit te weet. Die afgelope paar maande, vandat hy uiteindelik sover kon kom om aan Katelijne se gesig te begin werk en daarna Trienke s’n, gaan dit beter met hom, maar sy werk bly sy alles. 

			“Kom kyk en vind uit.” Die lyn gaan dood voor hy kan antwoord.

			Eintlik het hy vir Eugenie gejok. Hy werk nie. Hy pieker oor die feit dat die beeld amper klaar is. Die kleiwerk in elk geval. Dis nog net Thomé se gesiggie wat afgerond moet word.

			Thomas staan ’n paar treë terug voor hy om die beeld stap. Hy vermoed dis sy beste werk ooit. Dit sal hy eers werklik kan sê as die beeld klaar gegiet en die brons afgerond is, maar hy weet nou al dis so.

			Ná hy gestort en sy hare gewas het, sorg hy dat sy baard netjies is en sy hare vas. Hy is nie lus om weer deur Eugenie gekapittel te word nie. Daarom trek hy ook maar van die nuwer klere aan wat sy vir hom gekoop het. Die cargo-kortbroek wat tot by sy knieë kom, wys hoe wit sy kuite is, maar dis nou maar tot daarnatoe. Hy het nog nie veel kans gekry om buite te kom nie en dis te warm vir jeans.

			Toe hy inry dorp toe, besef hy dat hy laas vir sy ma gebraai het toe hy van Kees en Katelijne af hierheen gevlug het. Amper twee jaar gelede, maar dit voel soos ’n leeftyd. Toe het hy nog gedink sy grootste probleem in sy lewe is sy skoonpa.

			Nee, vandag wil hy nie weer herinneringe oproep nie. Hy is moeg onthou. Moeg vir elke keer opnuut seerkry.

			By die sekuriteitshek laat die wag hom in sonder om in te teken. Eugenie moes bra seker gewees het hy sal kom.

			Die voortuin van Eugenie se meenthuis is ’n lushof. Die krismisrose staan geil in die blom en die laventel ook.

			Hy onderdruk die gedagte aan die keer toe hy en Corali na die laventellande in Frankryk gaan kyk het. Aan die idilliese naweek wat hulle in Fontaine De Vaucluse deurgebring het.

			Eugenie maak oop nog voor hy kan klop.

			“Ek is so bly,” is al wat sy sê voor sy hom op die wang soen en terugstaan dat hy kan ingaan.

			Die agtertuintjie, sien hy deur die glaspatiodeure wat oopstaan, is net so salwend vir die oog. Kappertjies, impatiens en viooltjies blom lustig teen die agtergrond van struike. Potte met ’n oordaad kruie staan om die prieel se pilare gerangskik. In een hoek het ’n waterwysbedding bygekom. As hy reg onthou, was dit waar die grasperkie was wat hy nog gesny het. Grasperke is natuurlik nou in die droogte die nommereensonde.

			“Lyk my Ma het ’n goeie tuinier. En steel water. Dis mooi.”

			Sy hou haar hande in die lug. “Hier is my twee tuiniers. Tuinmaak is goed vir die siel. En nee, ek is nie ’n waterdief nie. Ek het al lankal ’n reënwatertenk vir die tuin aangeskaf en ek gebruik gryswater ook. Kom ons drink eers iets voor jy vuur maak.”

			“Gaan sit Ma, ek sal skink. Chenin?”

			“Asseblief.” Sy gooi neute in ’n bakkie en ys in ’n ysemmertjie voor sy daarmee patio toe stap.

			“Wat wil Ma my wys?” vra hy toe hy vir haar haar wyn aangee en oorkant haar gaan sit.

			Sy skuif ’n tydskrif wat op die tafel lê nader na hom toe. Dis een van daardie ultraduur tydskrifte waarin ultraduur huise gewys word. 

			Hy kyk haar wantrouig aan. “Ma, ek gaan nie ’n huis koop nie. Ek kan in elk geval nie een bekostig en nog leef ook nie. Allermins die soort huise wat hierin feature.”

			“Ek weet. Blaai net daardeur.”

			Sommer gou sien hy die foto’s van ’n huis wat vir hom baie bekend is. Vince en Yolande se huis in Sannat. Die opskrif is Suid-Afrikaners op ’n antieke eiland. Hy verlang skielik intens na die twee toe hy hulle op een foto by die fontein met die seevrou sien staan.

			“Lees die onderskrif,” gee Eugenie opdrag.

			Die bronsseevrou vorm die wese van die spuitfontein. Die Wehmeyers beskou dit as die kosbaarste van al hulle kunswerke. Die beeldhouer is hulle vriend, Thomas Durandt, wêreldwyd bekend vir sy seevroubeeldhouwerke.

			“Wêreldwyd? Dis ’n bietjie dik vir ’n daalder,” brom hy, maar ’n warm gevoel kom sit tog om sy hart.

			“Waar is jou beeldhouwerke, jou seevroue, oral?” vra Eugenie asof sy nie al die jare boekhou daarvan nie.

			Hy haal sy skouers op. “Dis darem nie wêreldwyd nie.”

			“Griekeland, Denemarke, die VSA, êrens in Suid-Amerika, Skotland om maar ’n paar te noem. Volgens my is dit redelik wêreldwyd.”

			“Oor ’n tydperk van amper vyf en twintig jaar is dit nou nie juis ’n prolifieke versameling nie.”

			“Ja, maar jy het eers jou seevroue begin maak vandat ... Sedert tweeduisend as ek reg onthou?”

			“Ma bedoel vandat Corali vir my die legende van die vywervrou vertel het. Sê dit maar. Ek sal nie flou val as Ma haar naam noem nie. Sy was deel van ’n langvergete verlede. En ja, dit was omtrent toe. Ook al agtien jaar gelede.” 

			“Vergete verlede? Ek is bly om dit te hoor.” Sy klink nie oortuig nie. En seker met rede.

			“Ma, die onlangse verlede was te pynvol en traumaties om nog boonop vas te klou aan herinneringe – pynlik en andersins – van dinge wat amper twee dekades gelede gebeur het.”

			“Wel, as dit die geval is, kan ek maar seker noem dat daar iemand van Vywerbaai by Yolande-hulle navraag gedoen het oor jou en jou beeldhouwerk. Ene Fynn Murray. Glo ’n argitek. Hy wil sy aanstaande vrou laat verewig in ’n vywervroubeeld. Hy bou tans ’n huis oorkant die visvywers daar.”

			“Die visvywers? Die regte visvywers waar die legende vandaan kom?” 

			“Blykbaar. Hy het sy kontakbesonderhede vir Yolande-hulle gestuur en hulle het dit nou weer aan my gestuur. Natuurlik onbewus daarvan dat Vywerbaai nie jou gunstelingplek is nie.”

			Om terug te gaan na daardie plek ... Goed, die verre verlede is nie vergete nie. Nee, hy kan nie teruggaan na die plek waar hy en Corali ... Maar hoe sal dit anders wees as Gozo? Van Gozo het hy immers veel aangenamer herinneringe van hom en Corali saam as van Vywerbaai. En dis nie dat hy iets teen Vywerbaai het nie. Dis ’n lieflike plek. Dit was net haar familie wat onlieflik was. Hy het darem ook soet herinneringe aan dinge wat hy en Corali daar aangevang het.

			Maar die Conradies het ’n vakansieplek daar. Waarheen hulle weliswaar net lang vakansies gaan, maar tog. Aan die ander kant, Corali se ma is seker al te oud. Dalk al dood. En Corali sou die huis geërf het, maar sy sit in Engeland. Dis dalk al verkoop.

			“Thomas, as jy nou klaar die argumente in jou kop beredeneer het, stel ek voor jy steek die vuur aan, anders gaan middagete aandete word.”

			“Ja, Ma.”

			Eers toe sy die vuurhoutjies vir hom aangee, hoor hy regtig wat sy gesê het en steek die aanstekers onder die klaargepakte hout aan die brand. 

			Die vywervrou. Die oorspronklike vywervrou en dit op Vywerbaai reg oorkant die visvywers. Hoe kan hy die geleentheid laat verbygaan? Maar hoe kan hy teruggaan sonder om te onthou dat hy en Corali ... Daar was ’n lelike blok van ’n huis skuins oorkant die visvywers en twee leë erwe oorkant die vywers. Die ligte in die lelike huis was gedoof. Die straat verlate. Die maan ’n halwe suurlemoenskyf. Die gety net reg. Eers ná die tyd het hulle besef hoe onverantwoordelik hulle was, maar tot die dag van sy dood sal hy die swem in die grootste van die drie vywers onthou. Die melkwit van Corali se borste. Haar hare soos seewier. Haar mond gulsig, haar lyf ...

			Nee, fok. Nee. Nee. Nee.

			Sondag 16 Desember 2018

			Vywerbaai

			Corali

			Mirre het al die koffiemasjien aan die gang en ’n heerlike geur kom uit die oond aangewalm toe Corali by die Vywervrou aankom. Beulah is aan die opwas.

			Lira is nog nie daar nie, maar snaaks genoeg Marilyn wel. Sy kom gewoonlik eers later in.

			“A, hier is jy uiteindelik. Kom,” gee Marilyn opdrag en stap by die sydeur uit.

			“Ek moet nog die nuwe voorraad uit die Avanza pak,” protesteer Corali. Die Vywervrou is al van die sewende af elke dag oop en hulle raak net al hoe besiger. Voorraad vlieg van die rakke af met Kersfees wat voorlê, en Mirre en Beulah kan skaars byhou. Vandag veral, verwag hulle ’n toeloop van mense.

			Marilyn kyk oor haar skouer. “Kóm. Jy kan later uitpak. Dis nog vroeg.”

			Corali rol haar oë en volg Marilyn. As Marilyn eers ’n ding in haar kop het, help dit nie om te stry nie.

			Die kanferfoelie se soet geur meng met die soutlug wat deur ’n ligte bries aangedra word. Malvas van alle kleure staan in blom en kappertjies vul die kleurspektrum aan. Die krismisrose is nog maar yl en die kerslelies sku, maar sal hopelik volgende jaar tot hulle reg kom. 

			Marilyn gaan staan onder die verste punt van die prieel en haal ’n opgevoude papier uit die sysakkie van haar wye sigeunerromp, maar vou dit nie oop nie.

			“En wie, as ek mag vra, is Cie-Cie?”

			Vir ’n oomblik draai die aarde om Corali voor sy haar regruk. “Nee, hoe sal ek nou weet? Cie-Cie wie?”

			“Cie-Cie Witherspoon. Nadat ek ’n bietjie gegoogle het, weet ek nou sy is een van die gesogste lewende Britse skilders. Veral sedert sy opgehou skilder en soos ’n groot speld verdwyn het.”

			“O, natuurlik. Daardie Cie-Cie. Ja, ek het mos een van haar skilderye. Die vywervrou. Maar as jy gegoogle het, hoekom vra jy my?”

			Marylin vou die A4-papier in haar hand teatraal oop. “Kry ek ’n private message op die Vywervrou – dis nou onse winkel, nè – se Facebook-blad.” Sy sit haar leesbril op. 

			“Dear Admin. Would you please be so kind as to ask Cie-Cie to contact me urgently? Regards, Michael White.”

			Corali gryp die papier uit Marilyn se hande. ’n Skermgreep van ’n gesprek is daarop uitgedruk. Haar oë dwaal haastig oor die deel wat Marilyn reeds gelees het. Marilyn se antwoord volg. Hi Michael. Apologies, I don’t know any Cie-Cie? 

			Waarop Michael antwoord: The woman on the far left in the mermaid-pic? Cie-Cie Witherspoon. Please, it is imperative that she contact me. Daarna gee hy alle moontlike kontakinformasie, onder meer sy e-posadres.

			Michael White. Sy het hom net een keer ontmoet. Hulle drie het saam gaan uiteet in ’n restaurant waarin Jamie gewoonlik nie dood gesien sou wou wees nie – nes die mense wat hom sou herken.

			“Corali?”

			Corali kyk af na Marilyn. Sy kan sommer sien dit sal geen doel dien om te ontken dat sy in haar vorige lewe as Cie-Cie Witherspoon bekendgestaan het nie. “Kan jy dit asseblief geheim hou?”

			“My fok, Corali. Natuurlik kan ek dit geheim hou, maar wat de donner gaan aan? Hoekom sit jy en teëltjies plak en verkoop blompotte op Vywerbaai as jou skilderye oorsee teen astronomiese pryse verkoop? En moet dit nie ontken nie, ek het gegoogle.”

			Corali se bene wil haar nie meer dra nie. Sy sak op die naaste stoel neer. “Dis ’n lang storie.”

			“Waarvoor ons nie nou tyd het nie, weet ek. Kan ek vir jou suikerwater of iets bring? Jy’s so bleek soos ’n laken.”

			“Net koffie asseblief. Sterk, swart en soet.”

			“Ek bring.”

			Marilyn is minute later terug. Sy gaan sit oorkant Corali, ’n bekommerde trek op haar gesig. “Ek is jammer. Ek het nie geweet dit gaan so ’n groot skok vir jou wees nie.”

			Corali hoor haar skaars. “As Michael my kon opspoor, kan Beatrix ook,” prewel sy hardop. Sy drink versigtig aan die warm koffie en kyk na Marilyn. “Dis waarom ek so ontsteld was oor die foto wat op die internet ontplof het. 

			“En nou weet ons, met meer as genoeg rede. Nie net het Lira se pa haar só opgespoor nie, dit het ook ’n invloed op Mirre se lewe gehad. En nou dit.” Sy neem nog ’n sluk, al brand die vloeistof haar mond. “Marilyn, dit kan moontlik beteken dat my skoonma probeer om my te laat aankla van moord op Jamie – my oorlede man.”

			“Moord? Op jou man?” Marilyn se stem raak skoon skril.

			Corali knik. “Miskien wil Michael my waarsku.”

			“En wat is Michael White van jou?”

			“Hy was Jamie se geliefde.”

			Marilyn se oë rek. “James ... Jamie was gay?”

			Corali skud haar kop. “Nee. Jamie was transgender. ’n Vrou vasgevang in ’n man se liggaam.”

			Marilyn is vir ’n oomblik stil. “Die vraag is natuurlik hoekom julle getrou het, maar daar kom die eerste klante al aan. Bly jy net hier sit tot jy kans sien om binnetoe te kom. Ek sal vir jou instaan. En Beulah se seun vra om jou goed in te dra. Hy sit hier agter en werk aan sy draad-en-blikkiesgoed vir Lira.”

			“Dankie, Marilyn.” Corali vou haar arms op die tafel en laat rus haar kop teen haar gewrig. Hopelik sal dit help vir die duiseligheid wat haar wil oorval.

			Maandag 17 Desember

			Vywerbaai

			Corali

			Sy het die hele nag lê en rondrol en probeer dink wat om vir Michael te sê. Gewroeg of sy hom inderdaad moet kontak. Probeer dink wat die gevolge daarvan kan wees.

			Waarom sou hy sê dis “imperative” dat sy hom kontak? Word sy in Engeland deur die polisie gesoek? Of het hy dalk self ’n grief teen haar? Gaan hy haar ook beskuldig dat sy iets te doen gehad het met Jamie se dood? Soek hy dalk geld? Sy het maar net aangeneem hy het by Jamie geërf.

			As hy geërf het, is Michael White waarskynlik ’n ryk man. Wat hy verdien. Hy was bereid om vir vyf jaar vir Jamie te wag. Saam met hom deur die geslagsverandering te gaan. En toe, net voor sy en Jamie sou skei sodat hy sy nuwe lewe kan aanpak, pleeg Jamie kastig selfmoord. En dit enkele dae voor selfdegeslaghuwelike in Brittanje wettig geword het. Jamie en Michael sou nog voor die operasie kon trou. Wat weer eens bevestig niks aan sy dood maak sin nie.

			Vroegoggend begin sy aan ’n e-pos skryf. Wis dit uit. Skryf ’n nuwe. En ’n derde.

			Uiteindelik hou sy dit kort. Sê net sy is verras om van hom te hoor en hy is welkom om haar te e-pos.

			Daar verloop ’n lang uur vandat sy die e-pos aan Michael gestuur het tot sy ’n antwoord kry. Daar is ’n PDF-aanhangsel by. 

			Hy begin met “My dearest Cie-Cie” wat beteken dat hy haar ten minste nog goedgesind is. Die verligting stroom deur haar lyf. 

			Jy kan nie glo hoe verras ek was toe ek vroeër vanjaar die foto van jou en jou medemeerminne op Twitter raakgesien het nie. Deur die jare het ek maar altyd my oë oopgehou om te probeer agterkom wat van jou geword het nadat jy so skielik uit die VK weg is. 

			Sedert ek die foto gesien het, was ek nie seker of ek jou moet kontak en van voor af ontstel nie. Maar toe ek nou onlangs weer sien Beatrix hou net aan geld maak uit jou skilderye en ek vermoed jy kry niks daaruit nie, het ek geweet ek moet jou kontak om ’n paar dinge op te klaar.

			Ek weet nie of jy daarvan bewus is nie, maar sy sit so een keer per jaar een van jou skilderye op ’n veiling. Sy wil natuurlik nie die mark versadig of die waarde laat daal nie. Nie dat ek dink dit kan versadig raak nie, die waarde styg net heeltyd. Die skildery wat sy twee maande gelede verkoop het, het oor die £500 000 gehaal. Om te dink Jamie het Mon âme piégée par ma queue vir ’n skamele €1 200 gekoop!

			Michael besef dalk nie dat die prys wat Jamie destyds betaal het vir haar ’n fortuin was nie. Maar vyfhonderdduisend pond? Genade. Dis iets soos agt, amper nege miljoen rand. Sy wonder watter een dit was. Kort voor Jamie se dood was die gemiddelde prys van haar skilderye vyftigduisend pond. Die hoogste prys wat een behaal het, was honderdduisend pond.

			Sy lees verder.

			Die eintlike rede waarom ek besluit het om jou wel te kontak, is egter dat daar dinge is wat nie vir my duidelik is nie. Ek was al die jare onder die indruk dat jy Jamie se brief aan jou om redes van jou eie stilgehou het. Moontlik om jouself te beskerm. Moontlik uit respek vir Jamie. Moontlik omdat jy dit nie rugbaar wou maak dat jy met ’n transgendervrou getroud was nie. Veral nadat die polisie besluit het Jamie het waarskynlik selfmoord gepleeg en ’n mens – met heelwat verbeelding – uit die brief kan aflei dat dit moontlik wel selfmoord was en jy dalk daarin berus het. Nie dat ek vir een oomblik glo dat dit selfmoord was nie. Jamie het heeltemal te veel vir jou omgegee om jou deur soveel trauma te sit. Hy sou dit in elk geval nooit voor jou doen nie. Buitendien, ons planne was op die punt om te begin uitwerk.

			Dat die polisie oorbluf was, is verstaanbaar. Daar is bewyse dat jy nêrens heen was daardie dag nie, dat Beatrix brug gespeel het en William gholf. Al die personeel het die oggend van 10:00 af vry gehad. Dis soos daardie misdaadstories van die lyk in die vensterlose kamer met die deur wat gesluit is en die sleutel sit aan die binnekant.

			Daar is tot lank nadat jy verdwyn het, gesoek na die fugu-sjef, maar alhoewel die soektog ’n swartmark-fugu-sjef opgelewer het, was hy nie ten tye van Jamie se dood in die VK nie.

			Maar toe Beatrix vir die vyfde jaar in ’n ry een van jou skilderye laat opveil, het ek begin wonder of jy ooit die brief gekry het en of Beatrix dit nie dalk onderskep het nie. En toe begin ek wonder hoekom jy nou eintlik verdwyn het, opgehou skilder het en die skilderye wat Beatrix so lekker laat opveil, agtergelaat het. En toe wonder ek of Beatrix nie een of ander byl oor jou kop hou en jou afdreig nie.

			Ingeval jy nie Jamie se brief gekry het nie, heg ek dit vir jou aan.

			Jamie het dit vir my per e-pos gestuur en gevra of ek dink hy het sy gevoelens reg verwoord. Ek het hom aangeraai om die deel wat ek onderstreep het uit te haal, maar of hy het, weet ek nie. Ek stuur dit in elk geval nou in sy geheel vir jou.

			En nou gaan ek iets kwytraak waarvoor ek geen bewyse het nie. Ek vermoed Beatrix het agtergekom dat James die operasie wou ondergaan en hom toe vermoor het met die fugu. Moenie vir my vra hoe sy die fugu by hom gekry het nie, ek weet nie. Maar hoe meer ek daaraan dink, hoe meer oortuig raak ek daarvan. 

			Die “hoekom” is eenvoudig. Sy het besef hy gaan in elk geval nooit vir haar en William ’n erfgenaam gee nie. Hy was ’n verleentheid vir hulle toe hulle gedink het hy is gay, maar dit sou ’n veel groter skande afgee as hy van geslag verander het. Nog erger as ons getrou het. Jy weet hoe dit is. 

			Toe – vermoed ek – jaag sy jou weg. Nie net sodat jy nie sal uitpraat nie, maar ook ingeval iemand jou iets in die oor fluister. Want al wat ek kan dink, is dat sy een van haar personeel in die sak moes gehad het. Die een wat gesorg het dat James die fugu kry. 

			Soos jy weet, het James ’n paar keer genoem hy wil nog eendag fugu proe. Hy het daarvan gehou dat dit waagmoed verg – of oënskynlik ten minste. Fugu is deesdae immers so streng gereguleer, die kanse om daarvan dood te gaan is veel kleiner as dat ’n bus jou tref. Ek weet jy het vir hom gesê oor jou dooie liggaam sal hy Japannese roulette speel – ons het nog gelag oor die woordspeling toe hy my vertel het. Dis natuurlik hoekom hy nie vir jou gesê het dat hy daardie dag fugu pleks van sy gewone sasjimi eet nie.

			Die punt is – hoekom sou hy vir hom sasjimi bestel het, toe in die yskas gesit het om eers die fugu te eet? Ek dink hy het die fugu by iemand gekry toe hy terug by die huis gekom het, nadat hy die ander bestellings gaan haal het. Kan jy onthou of hy by julle privaat ingang ingekom het? Of het hy van die verbindingsgang van die hoofhuis af gekom?

			Nietemin. Ek kan nie bekostig om ’n saak teen Beatrix op te bou nie. Nie finansieel nie en ook nie as iemand wat midde-in die kunswêreld staan nie. Beatrix het net te veel geld en invloed. Ek sal ook nie eens weet waar om te begin nie. 

			As jy egter iets aan die saak wil doen, wees verseker van my steun sover dit moontlik is. Dink net asseblief eers baie mooi daaroor na, en laat my weet wat jy besluit het voor jy enigiets doen.

			Ek het net gevoel jy moet weet en ek wil seker maak dat jy van die brief weet.

			Met groot waardering dat jy vir my geliefde Jamie so ’n wonderlike, begrypende vriendin was en by verstek ook vir my.

			Michael White.

			Corali maak eers vir haar koffie voor sy die dokument oopmaak. Toe dit op die skerm verskyn, maak sy haar oë toe, nie seker of sy gereed is om Jamie se brief ná al die jare weer te lees nie. 

			Die polisieondersoek was nog aan die gang toe sy die koevert tussen die ander pos gekry het, sewe dae ná Jamie se dood. Haar emosies het hoog geloop. Oor Jamie se dood. Oor die grusaamheid daarvan. Oor die nimmereindigende ondervragings wat haar nie die geleentheid gegee het om eers daaraan te begin dink om Jamie se dood te verwerk nie, laat staan die manier waarop dit gebeur het. Nadat sy die brief gelees het, het sy op die vloer neergesak. Die verlange na Jamie was onbeskryflik. Dit was laatmiddag. In die kaggel het die vuur gebrand om die kilte af te weer al was dit reeds einde Mei. 

			Die kok het haar kos vir haar gebring, net die skinkbord neergesit, omgeswaai en sekondes later was Beatrix daar, wou weet wat aangaan. 

			Sy kon nie praat nie, het net die brief vir Beatrix gegee. Beatrix het dit vlugtig gelees en die volgende oomblik het sy dit koevert en al in die vuur gegooi.

			“Niemand hoef hiervan te weet nie,” het Beatrix gesis en uitgestap.

			En nou kan sy die brief weer lees. Probeer verstaan waarom Beatrix so gereageer het. 

			My liefste Cie-Cie

			Ek wil hê jy moet weet dat ek jou liewer het as wat ek in woorde kan uitdruk.

			Jy is vir my ’n geliefde suster, ’n boesemvriendin, ’n biegmoeder, ’n troosmoeder en soveel meer. Jy was die afgelope ses jaar my krag. Jy het my staande gehou. 

			Ek kan egter nie so aangaan nie. Jy het nog altyd geweet dat ons huwelik tydelik is. Ek kan Michael nie meer in die skadu’s laat nie. Dis nie regverdig teenoor hom nie.

			Vanoggend het ek weer lank voor jou Mon âme piégée par ma queue gestaan. Die skildery het my opnuut weer aangegryp. Nie net die kuns nie, maar die simboliek daaragter. Die meermin wat haar onsterflikheid sal moet inboet as sy ’n landvrou wil word. En om sterflik te wees beteken dat sy ’n siel moet verkry. ’n Siel is immers nutteloos vir die onsterflike, maar onontbeerlik vir die sterfling.

			Ek wil die sprong waag en ’n sterfling word en my siel vind. Jy is een van min mense wat sal verstaan wat ek bedoel. Ja, ek het nou finaal besluit ek wil die prosedure ondergaan wat van my ’n vrou sal maak. Die operasie ook. Ek is nou lank genoeg vasgevang in die verkeerde lyf. Ek verag die aanhangsels wat nie by my ware geslag hoort nie. Ek wil volkome vrou wees vir Michael. Hy verdien dit ná soveel jare se geduld.

			Ek het Beatrix en William hulle sin gegee. Ek het getrou en daarmee kastig bewys ek is nie gay nie. Gay! As ek maar gay was, sou alles soveel makliker gewees het. ’n Mens kan nog agteraf gay wees, maar jy kan nie wegsteek as jy van ’n man in ’n vrou verander nie.

			Ek sal natuurlik onterf word. Dit skeel my min. Ek het deur die jare vir my ’n lekker neseier opgebou danksy ons ooreenkoms oor jou skilderye en ek het ook die room afgeskep van my toelae as Witherspoon. 

			Ek wil dus so gou as moontlik met my transformasie begin. Ek klink dalk meer vasberade as wat ek voel. Soms dink ek ek sien nie kans daarvoor nie. Soos jy weet, is daar in die Witherspoons se sosiale kringe ’n groot mate van transmisogenie.

			En ek weet die proses is hel. Eintlik is die operasies die minste van al die probleme. Die aanpassing daarna vrees ek meer.

			Soms dink ek steeds dit sal makliker wees as ek net ’n einde aan alles maak. Maar op dae soos vandag voel ek kragdadig en doelgerig. Presies hoe ek die saak met Beatrix en William gaan aanpak, weet ek nie, maar kom tyd, kom raad. 

			As ek tog my hand aan eie lewe slaan, sal ek probeer om dit op ’n beskaafde wyse te doen waar jy my nie weer kan red soos laas met die pille nie. Ek wil nie hê jy moet weer deur daardie soort trauma gaan nie. 

			Corali lees die voetnota wat Michael by hierdie onderstreepte paragraaf gemaak het.

			Jamie, laat hierdie deel liewer uit. Jy sal Cie-Cie net bekommerd maak en dis nie regverdig teenoor haar nie. Jy weet mos ons wil bymekaar wees en sal hierdie ding saam deursien. Ek sal heeltyd aan jou sy wees. Vir jou daar wees.

			Sy lig weer haar oë na die plek in die brief waar sy onderbreek is.

			Ek sal altyd waardeer wat jy vir my gedoen het. Wat ek in ruil vir jou gedoen het, is ’n druppel in die emmer.

			Met jou talent en toegewydheid sou jy in elk geval bo uitgekom het. Dit sou dalk net langer geduur het. Die roem wat jou toekom, kon ek hoogstens versnel.

			Jou meermin het my laat besef dat ek bestaansreg het, al is ek ’n man in die vlees met die siel van ’n vrou. Met daardie skildery het jy vergestalt wat ek nooit werklik van myself verstaan het nie.

			Vergewe my dat ek nie die moed het om jou in die oë te kyk nie, jou soos ’n lafaard in ’n brief meedeel, maar die tyd het gekom dat ons moet skei, Cie-Cie, en ek dink dit sal beter wees as jy my dagvaar as andersom. Ons kan die onkoste deel. 

			Teen die tyd dat jy hier lees, het ek hopelik reeds by Michael ingetrek. Jy sal nie bekommerd wees as ek Sondagaand nie tuis is nie, en ek weet jy vang Maandae op met jou pos en sal hierdie brief dan kry.

			Ek belowe ek sal steeds alles in my vermoë doen om jou vaandel in die kunskringe te laat wapper. 

			Met oneindige waardering, bewondering en liefde.

			Jou Jamie

			Sy kon die brief wat sy, en toe Beatrix, gelees het daarna nie goed in herinnering roep nie, maar nou onthou sy dit weer. Goed genoeg om te weet Jamie het toe die onderstreepte deel uitgehaal soos Michael voorgestel het. 

			Dit sou sy definitief onthou het. Dis immers bewys dat hy beslis nie van plan was om giftige fugu voor haar te eet nie. Dat dit nie selfmoord was nie.

			Maar dit bewys nie dat dit nie sy was wat die fugu vir hom gegee het nie. Sou Beatrix, toe sy haar gedreig het, gedink het sy kan ’n saak daarvoor uitmaak dat haar skoondogter haar seun vermoor het omdat hy van haar wou skei? Glad nie sleg as motief nie. En Beatrix kan dit seker steeds doen. 

			Franschhoek

			Thomas

			En so maak hy die beeld ewe toepaslik klaar op die dag wat Thomé sou drie word. Met elke laaste stukkie afronding van sy gesiggie het hy sy seun bedank vir die kort tydjie wat hy sy lewe met hom kon deel.

			Nou lê die gietproses voor, maar waarheen neem hy die bronsbeeld daarna? Waar rig hy dit op? Dis ’n yslike ding. En dit gaan ’n aardige bedraggie kos om dit te laat giet. 

			Nie dat dit hom pla nie. Eugenie het toe uiteindelik die geld vir die huis uit die Wouterse gekry en hom aangesê om dit vir ’n makelaar te gee om te belê. Wat hy toe gedoen het nadat hy alles wat sy ma op hom uitgegee het, terugbetaal het. 

			Dis nie ’n fortuin nie, so net oor die drie miljoen rand, maar sy persoonlike uitgawes is minimaal en hy kan op die maandelikse opbrengs leef.

			Hy kan maar in die kapitaal delf vir die gietproses. Giet moet die beeld gegiet word, al weet hy waaragtig nie wat hy daarna daarmee gaan aanvang nie. Katelijne, Trienke en Thomé moet in volle glorie vergestalt word. Hy wil die finale vrug van sy arbeid sien voor hy sal kan afskeid neem.

			Hy sal dit egter êrens moet oprig waar hy die beeldhouwerk nie weer hoef te sien nie. Dit sal net te pynlik wees. En Eugenie is reg. Hy sal met sy lewe moet aangaan, al wil hy nie.

			Met die feesgety wat voorlê, kan hy maar vergeet om met die gietproses te begin, maar sodra die nuwe jaar aan die gang kom, sal hy werk maak daarvan.

			Hy sal ook eers in die nuwe jaar vir Fynn Murray kontak. Vir hom sê dis ongelukkig ’n saak van onmoontlikheid. Hy sal wel aan ’n rede kan dink as dit eers puntjie by paaltjie kom.

			Môre moet hy gaan Kersgeskenke koop vir Eugenie, maar wat de hel hy daarna gaan doen, weet hy waaragtig nie. Dit voel asof sy toekoms leeg en dor voor hom uitstrek.

			Wel, sy toekoms is leeg en dor. Geen kind, geen vrou nie. Net hy en ’n ma wat te veel omgee en te hard probeer help om heel te maak wat nie heel te make is nie.

			

		

	
		
			Een en dertig

			Maandag 24 Desember

			Vywerbaai

			Corali

			Oukersaand tussen vriende. Vir die eerste keer in tien jaar. Sy wonder of die ander besef hoe verskriklik spesiaal dit vir haar is.

			Met Fynn se huis nog in aanbou en haar huis te beknop, om nie van die kothuis en Lira se plek te praat nie, het Marilyn haar huis beskikbaar gestel.

			’n Kersboom, versier deur Celeste en Shirley, staan in die hoek van die binnehof, met ’n yslike hoop geskenke daaronder.

			Mirre is in haar element terwyl sy die een dis ná die ander optower en Celeste, Beulah en Shirley skinkborde ronddra. Mirre het op ’n floating dinner besluit omdat daar nie ’n tafel groot genoeg is waarby almal kan aansit nie. Hoe sy op haar voete bly met haar boepie wat nou al ’n behoorlike boep word, weet nugter, maar sy straal. 

			Fynn en Lira staan hand om die lyf by die swembad en gesels met Boeta. Sy seuns bring vanaand by hulle ma en Raymond deur, maar môre kuier hulle saam met Boeta en Mirre in die kothuis. 

			Marilyn, Anna Rheeder en Leah is in diep gesprek om ’n ronde gietystertafel langs die swembad. Leon en Margie Froneman straal waar hulle op ’n bank sit en lag oor iets. Daar is berading van ’n ander aard betrokke, as sy dit nie mis het nie.

			Corali glimlag effens wrang. Almal het maatjies, net ekke nie. Nee, dis twak. Elkeen wat hier is, is haar maatjie. En dis die beste Kersgeskenk wat sy nog ooit gekry het. Sy gaan haal nog twee bottels wyn en begin die rondte doen om glase te hervul.

			Sy moet besig bly. Haar gedagtes wegkeer van Michael en alles wat hy kwytgeraak het. Sy het nog nie vir hom teruggeskryf nie behalwe om dankie te sê en belowe om binnekort te antwoord. Hulle was net eenvoudig te besig en sy het nie die emosionele energie gehad nie.

			“Corali,” keer Fynn haar toe sy wil wegstap. Lira het intussen verdwyn. Seker badkamer toe. “Ek het jou advies nodig. Lira sê vir my jy het kuns studeer en is op hoogte met die kunswêreld.”

			“Ek het, maar is nie meer so baie op hoogte nie. Wat wil jy weet?”

			“Ek beoog al van die begin af om ’n beeld van die vywervrou te laat maak vir ons huis. In die binnehof. Met water wat oor haar spoel. Ek hou nou al lankal tydskrifte en goed dop en het al heelwat gegoogle. Daar is een beeldhouer wat ek in gedagte het, maar ek het gewonder of jy dalk iemand kan aanbeveel.”

			Thomas Durandt, sal sy kan sê. Hy sal vir Fynn die perfekte beeld van ’n vywervrou kan maak, maar oor haar dooie liggaam. “Dit hang af in watter medium en watter styl. Sanna Swart is uitstekend. Evette Weyers ook. En daar is Marieke Prinsloo-Rowe, Jean Theron Louw. O, en Louis Chanu is fantasties.”

			“Ek herken die name. Ek het hulle raak gegoogle, maar daar is iemand anders wat my baie interesseer. Kom gou saam met my?”

			Corali volg hom toe hy binnetoe gaan. Fynn trek ’n glanstydskrif uit ’n laai in die eetkamer en maak dit by ’n merker oop.

			Suid-Afrikaners op ’n antieke eiland, lees sy die opskrif. Die ruïne van ’n oorspronklike Gozo-villa is manjifiek gerestoureer. Gozo. Waar sy en Thomas saam was. Die eiland wat haar so betower het dat sy met alle geweld daar wou gaan bly.

			Fynn blaai om en tik met sy vinger op ’n foto van die eienaars voor ’n spuitfontein.

			Die vertrek begin om haar rondomtalie. Sy sal Thomas se styl enige plek herken.

			Sy gaan sit op die naaste stoel. 

			“Is jy oukei?” frons Fynn besorg.

			“Net ’n bietjie duiselig. Seker te veel wyn gedrink en te min geëet.” Wat ’n blatante leuen is. Veral die min eet.

			“Kan ek vir jou water bring of iets?”

			Corali skud haar kop. “Nee, ek is nou weer fine.”

			“Wat dink jy van die beeld? Ek dink dit sal absoluut perfek wees. In die artikel sê hulle ook die gesig van die beeld is die eienaar se vrou s’n. Sal dit nie fantasties wees om Lira so uit te beeld nie?”

			Sy staan op, al voel sy nog effens wankelrig. “Fynn, het jy enige idee wat hierdie soort beeldhouwerke kos?” 

			“Ek het die Wehmeyers, dis nou die eienaars van die villa, gekontak om die kunstenaar se besonderhede te kry. Hulle het vir my gesê wat hulle beeld om en by gekos het. Dis ’n wavrag geld, maar dis vir Lira.”

			En vir Lira sal Fynn deur sewe oseane swem. Dit weet hulle almal.

			“Hulle sê Thomas Durandt maak net een groot beeld per jaar. Ken jy dan nie sy werk nie?” vervolg Fynn toe sy niks sê nie.

			Haar bene wil-wil onder haar swik toe sy naam so terloops oor Fynn se lippe kom. “Ek ken sy werk. Maar sover ek weet, is hy in Frankryk.”

			Fynn skud sy kop. “Nee, hy was in België, maar is terug in Suid-Afrika. Op Franschhoek.”

			Waar Eugenie woon. 

			“En as julle twee so staan en koukus? Kom, ons gaan geskenke begin uitdeel.” Lira vat Fynn se hand en haak in by Corali. “Die meisiekinders kan nie meer wag nie.”

			Die skok om Thomas se naam te hoor het haar stiller gemaak as wat sy gewoonlik is, maar dit kan die gevoel van warmte en vriendskap, welwillendheid en aanvaarding wat haar omring, nie wegneem nie.

			Hierdie Oukersaand, weet Corali, sal sy nooit vergeet nie. ’n Mens vergeet nie ’n eerste nie. En vanaand is die eerste keer wat sy werklik geliefd voel tussen ’n groep mense, deel voel van ’n binnekring.

			Hoekom moes Thomas se naam juis nou opduik? En kon Michael nie maar gewag het tot die nuwe jaar om haar te kontak nie?

			Nou is alles in haar weer op sy kop gekeer. 

			Dinsdag 25 Desember

			Franschhoek

			Thomas

			“En dié?” Thomas wys onthuts na die tafel wat pragtig gedek is. Vir ses mense.

			As hy geweet het sy ma gaan donnerswil mense oornooi vir die Kersete het hy nie gisteraand hier oorgeslaap nie en beslis nie vir ete gebly nie.

			Hy en Eugenie het Oukersaand stil deurgebring, geskenke uitgeruil en stories van Oukersdae uit sy kindertyd in herinnering geroep. Hulle het foto’s gekyk, baie gelag en gesels. Wyn gedrink en gesmul aan Eugenie se kos. Hy het aanvaar dit sal vandag ook net hulle twee wees.

			“Dis net my baas en sy vrou wie se kinders in Australië sit en nie hierdie jaar kon oorkom nie, en ’n vriend van hulle en dié se dogter wat onverwags vir hulle kom kuier het.”

			En hy ken nie een van die spul nie. Eugenie se sogenaamde baas, weet hy, is die eienaar van ’n paar wynlandgoedere. Die wyntydskrif waarvan sy die redakteur is, is eintlik gemik op die reklame van die landgoedere se produkte en fasiliteite, maar sy het dit omskep in ’n lekker leeservaring ook.

			“Ma, ek wil nou nie die drol in die drinkwater wees nie, maar ek dink ek gaan eerder huis toe.”

			“Jy ís by die huis. As jy hier wegry, vergewe ek jou nooit.” As sy eers só na hom kyk, weet hy hy moet in sy spoor trap.

			“JP Lindeman is ’n aangename, welbelese en berese man wat baie onderhoudend kan gesels en Sonja, sy vrou, is lieflik. Ons was al vriendinne nog voordat ek die tydskrif oorgeneem het. JP se vriend is glo op soek na ’n wynplaas. Hy het wyn gemaak in Australië, Chili en Kalifornië. Hy het onlangs teruggekom en bly tydelik by hulle. Sy dogter het by haar ma in Stellenbosch grootgeword ná haar ouers geskei is en is ’n kunsonderwyseres by een van die meisieskole. Kan nou nie onthou of dit op Stellenbosch of Paarl is nie. Dis interessante mense, Thomas.”

			“Ma, ek sien nie kans ...”

			“Thomas, jy bly vir ete. Daarna kan jy ry as jy moet, maar ek sou verkies dat jy vanaand ook oorslaap. Die paaie is nie veilig so oor Kersfees nie en dis nie asof jy nie jou mond aan drank gaan sit nie. Klaargepraat.” Sy druk ’n vadoek in sy hand. “Droog die glase in die droograk af en daarna kan jy vir my die gekookte aartappels se skille aftrek sodat ek kan aartappelslaai maak.”

			Hy gehoorsaam teensinnig en daarna kom die opdragte in ’n rits. Gaan pluk basilie, pietersielie en origanum. Kry vir my roosmaryn. Trek ’n skoon hemp aan. Vee die stoeptafel af en sit kussings op die stoele. Is die braaivleisplek skoon? Nou toe. Maak skoon. Netnou waai die as die stoep vol.

			Thomas voel behoorlik weer soos ’n kind in die huis. Eugenie kon hom as opgeskote knaap net so lekker rondstuur. 

			Vywerbaai

			Corali

			Marilyn het daarop aangedring dat sy saam met Leah en Anna middagete by haar kom eet. Wat nogal verstommend is aangesien Marilyn nie bekend is vir haar kulinêre vermoëns nie.

			Corali verstaan beter toe sy die kombuis binnestap. Marilyn sit en rook, ’n glas vonkelwyn binne vatafstand terwyl Leah en Anna kos maak. Sy sal haar kop op ’n blok sit dis ook dié twee wat die plek opgeruim het ná gisteraand se kuier.

			Nie dat dit lyk asof dit enigiemand pla nie. Marilyn allermins. Daar word geklets en gelag vir ’n A-span. Corali word gou deel daarvan, maar voel aanvanklik tog ’n bietjie uit. Sy is die jongste van die alleenlopers. Met Mirre en Lira wat nou deel is van hulle nuutverworwe gesinne, is sy die odd one out daar ook. Die vyfde wiel aan die wa.

			Leah vergas hulle op die nadraai van die André Dreyer-sage. Vertel hoe André se suster en ma hulle doodsukkel om agter te kom waar die Dreyer-fortuin heen verdwyn het. Boonop lyk dit asof André intestaat was.

			“Maar beteken dit nie dat Mirre ook sal erf nie?” vra Marilyn. “Sy was immers nog met die varkasem getroud?”

			Leah knik. “Net so. En dis waarom Ester en Louise naarstig soek na ’n testament. Mirre sê sover sy weet, is daar een. Die generiese Dreyer-testament wat volgens Dreyer-tradisie bepaal dat die oudste seun alles erf. Nou is daar nie ’n kind nie, wat nog te sê ’n seun. Dis ’n gemors wat die Meester van die Hof waarskynlik sal moet uitsorteer. En dit kan jare duur. 

			Intussen sit Ester en Louise met hulle vingers in hul ore. André het lenings teen albei die huise uitgeneem en die een in Fresnaye het ook ’n groot huisverband. Dié is nou in die mark teen ’n astronomiese bedrag. Maar selfs al kry hulle ’n koper, sal die geld wat oorbly ná die lening daarop afbetaal is, nie genoeg wees om hulle te red nie.

			“Die enigste opsie is om die huis in Bishopscourt ook in die mark te sit en te hoop ’n buitelander is bereid om ’n buitensporige prys vir ’n ou mansion te betaal. Die plek het waaragtig ’n tennisbaan ook. Waar kry jy dit deesdae nog?”

			Corali laat die res van die gesprek oor haar spoel. Mirre se skoonmense moet maar hulle eie heil uitwerk. Sy is dalk die odd one out, maar sy is tussen vriende en dis genoeg. 

			Franschhoek

			Thomas

			Toe hy JP Lindeman se hand skud, onthou Thomas dat hy hom wel eenkeer vlugtig ontmoet het. Sy vrou het hy ook al voorheen by sy ma raakgeloop. Hulle is toe inderdaad so gaaf as wat Eugenie gesê het. 

			Die vriend, Simon van de Vijver, ook. Sy dogter, Liana, lyk effens sku toe hulle aan mekaar voorgestel word. Sy is mooi op ’n buitengewone manier. Laat hom dink aan ’n jonger Jana Cilliers. Haar donker oë lyk asof sy erns met die lewe het. Sy moet in haar vroeë veertigs wees, maar daar is geen ring aan haar ringvinger nie. Wel aan drie van haar ander vingers.

			Ná ’n tweede glas wyn begin sy effens ontdooi en gesels met Eugenie oor die uitlegwerk van die tydskrif.

			Thomas kry in opdrag van Eugenie nog ’n bottel wyn uit die yskas toe Liana die kombuis binnestap. Sy kyk op na hom. “Jy is dáárdie Thomas Durandt, is jy nie? Die beeldhouer.”

			Hy draai die bottel om en om in sy hande van pure ongemak. “Ek is ’n beeldhouer, ja.” Hy kan nie juis die gleufie tussen haar vol borste miskyk nie. Vir die eerste keer in jare voel hy ’n roering in sy lendene. Baie effens, maar daar.

			“Ek is gek oor jou werk. Ek het so drie jaar gelede vir my honneurs ’n seminaar oor jou seevroue gedoen.” Die bewondering in haar oë en die reaksie van sy lyf laat hom intens verleë voel. “Jy sal nie dalk bereid wees om met my matriekkunsklas te kom praat oor die proses waardeur ’n beeldhouwerk gaan nie? Spesifiek bronsbeelde?”

			“Ek ... em ... ek dink nie ... Ek is ...”

			“Waar draai jy met die wyn, Thomas?”

			Hy kan Eugenie soen toe sy by die kombuis inloer.

			“Ek kom, Ma.” Hy kyk weer af na Liana. “Ek sal daaroor dink.” Hy kan nie vinnig genoeg ontsnap nie.

			Almal is weg en hy help Eugenie opruim toe sy skielik voor hom kom staan. “Ek hoop nie jy dink ek het Liana moedswillig genooi nie.”

			“Ek hét gewonder, maar besluit Ma is darem seker nie so onnosel nie.”

			“Ek is glad nie onnosel nie, vir jou informasie, maar ek het regtig nie besef die dogter is ’n geskeide vrou wat lyk asof sy reg is om verlief te raak nie.”

			“Het Ma geweet haar pa het Ma met smeulende oë aangekyk?”

			“Nou is jy heeltemal laf.” Rooi vlammetjies slaan teen haar nek uit. 

			“Ma kon dit sekerlik nie misgekyk het nie. Simon van de Vijver kon sy oë nie van Ma afhou nie.” En hy kan die man nie kwalik neem nie. Eugenie het vandag behoorlik gesprankel.

			“Twak. Gaan gooi eerder my beddings nat. Met die gieter. En gebruik water uit die reënwatertenk. Nie die vetplante nie, net die kappertjies en gesiggies en so.”

			“Ma kan my nie elke keer ’n job gee net om antwoorde te ontwyk nie. Want ek het ook gesien hoe Ma onder jou wimpers vir hom geloer het wanneer Ma dink niemand sien nie. En dis nog hopeloos te warm om nat te gooi.”

			Eugenie pak die glase in die wasbak met warm seepwater. Thomas kry byvoorbaat ’n vadoek uit die kas uit.

			Sy kyk op na hom. “Hy is aantreklik en interessant. En hy het my gevra om oormôre saam met hom te gaan koffie drink. Het jy ’n probleem daarmee?”

			“Nee. Maar koffie lei tot ’n glas wyn en die volgende keer middagete en dan aandete en voor Ma jou oë kan uitvee, is die man in jou kooi.”

			“Thomas!” Haar wange is bloedrooi. “Ek het die man vandag eers ontmoet!”

			“En julle gaan al klaar koffie drink?” Hy versomber. “Ma laat nie met Ma mors nie, nè.”

			“Nee, Thomas. Nooit weer nie.” Sy is baie ernstig, kan hy sien.

			“Gaaf. Hou my op hoogte.” Sy pa hét met Eugenie gemors. Dis die enigste afleiding wat hy kan maak. En dalk was dit nie net een indiskresie met ’n ander vrou nie.

			Bliksems. Dis wat mans is. Simon van de Vijver moet weet hy gaan baie mooi in sy spoor moet trap.

			Twee en dertig

			Maandag 7 Januarie

			Franschhoek

			Thomas

			Simon van de Vijver is ’n aantreklike man vir sy ouderdom, moet Thomas toegee. Hy kan verstaan waarom Eugenie ’n nuwe vonkel in haar oë het. Simon is ook ietwat senuagtig waar hy oorkant Thomas in sy woongedeelte van die skuur sit. Dis duidelik aan die vingerpunte wat hy teen mekaar tik-tik.

			In die twee weke sedert hulle mekaar ontmoet het, het hy en Eugenie toe gaan koffie drink. Het hulle al middagete geëet en een aand uitgegaan. Hulle het ook Oujaarsaand saam gevier by JP en Sonja Lindeman. Hy is ook saamgesleep. Gelukkig was Liana nie daar nie.

			Thomas wag dat Simon praat. Hy gaan dit nie vir die man maklik maak nie.

			“Thomas, jy kan dit seker nie miskyk dat ek in jou ma belangstel nie. Ek wil haar graag beter leer ken. Ek sal haar met die respek behandel wat sy verdien. Dra dit jou goedkeuring weg?”

			Thomas sit terug in sy stoel. “Voorlopig, maar the proof is in the pudding. As jy met haar mors, kry jy met my te doen.”

			“Gaaf. Ek is bly jy is beskermend teenoor haar.” Dit lyk asof hy effens ontspan. “Daar is egter iets anders waaroor ek ook met jou wil praat.”

			Thomas kyk hom net vraend aan.

			“Jy het seker gehoor ek het hierheen gekom om ’n wynplaas te koop. Ek het die hele Desember rondgekyk en laas week ook. My keuse het op hierdie een geval. Ek het ’n aanbod gemaak en dis aanvaar.”

			Thomas se wenkbroue skiet die hoogte in. “Die een waarop ons nou sit?”

			Simon knik. “Ek het groot planne en dis uiters geskik vir wat ek in gedagte het. Juis omdat dit effens verwaarloos is.”

			Waarskynlik nog ’n tradisionele wynplaas wat in ’n blink affêre gaan verander. Seker ’n restaurant met chroomtafels en baie glas. 

			“Die historiese geboue het my verbeelding op loop gesit. Ek wil weer karakter terugbring. Oud en nuut vermeng tot iets met gravitas. Waardigheid terugbring, maar ook romantiek. En ’n tikkie magic.”

			Dit wil hy nog sien. “Dit klink goed, maar wat het dit met my te make?”

			“Ek wil verskillende reekse wyne maak. Een daarvan, het ek lank terug al besluit, sal die Vijver-reeks wees na aanleiding van my van. My plan was om ’n spuitfontein as die embleem te gebruik. En toe vertel Eugenie my van jou seevroue. Van die legende wat dit geïnspireer het. En sy wys my die foto van jou seevrouvywer in Gozo. Ek het dadelik besef ek wil ’n seevrouvywer op die Vijver-reeks se etikette hê.”

			“Ek het nog nooit vantevore etikette ontwerp of embleme geskep nie.”

			“Liana is goed daarmee. Sy het al verskeie wynetikette ontwerp. Ek het egter jou toestemming nodig om ’n afbeelding van jou seevrouvywer te gebruik. Jy sal uiteraard vergoed word. Dis immers jou intellektuele eiendom.”

			“Ons kan daaroor praat.”

			“Wonderlik!” Simon huiwer ’n oomblik. “Maar dis nie al nie. Eugenie het my ook vertel van die beeld waaraan jy die afgelope jaar werk. En baie kortliks, die tragiese agtergrond. My innige simpatie.”

			Thomas knik net, sy keel ineens dik.

			“Sal jy omgee om vir my die beeld te wys?”

			“Dis nog nie gegiet nie.”

			“Ek weet.”

			Thomas wik en weeg. Een of ander tyd gaan ander mense as Eugenie dit in elk geval sien. Binnekort die mense van die gietery. Hy staan op en druk die deur na die skuur toe oop.

			Simon knik ’n woordelose dankie en stap tot voor die beeld, loop stadig ’n paar keer rondom. Vryf sy ken. Vee oor sy oë.

			“Thomas, ek is sprakeloos. Dis so ontroerend. So magies.”

			Thomas kyk net weg deur die groot venster waardeur die son stofdeeltjies belig en in blinkertjies omskep.

			“Eugenie sê jy weet nie wat om daarmee te maak as dit eers gegiet is nie.”

			Hy knik sonder om na Simon te kyk.

			“Ek sal dit bitter graag wil koop vir die nuwe ingang tot die kelder wat ek beplan. Dit die embleem maak van my Vijver-wyne. Jy kan jou prys noem.”

			Thomas skud sy kop. “Dis nie te koop nie.”

			“Ek verstaan. Maar dink daaroor?”

			“Jy kan die gietery se rekening betaal. Ek kan nie verder geld aanvaar vir my vrou en kinders nie.” Sy stem breek.

			“En jy sal dit oprig?”

			Thomas knik.

			Simon steek sy hand uit. Thomas neem dit. Die saak is beklink. 

			As die beeld opgerig is, is sy lewenstaak voltooi. Dan kan maar gebeur wat moet gebeur. Veral noudat dit lyk of Eugenie in veilige hande sal wees.

			Vywerbaai

			Corali

			Uiteindelik kry sy tyd om vir Michael terug te skryf.

			Die toeloop van klante was vandag meer gemik op die bistro as op haar en Lira se produkte. Lira het voorgestel dat sy die middag af vat.

			Dis ’n welkome blaaskans en sy wens sy kan net voete in die lug met ’n boek in haar tuin sit, maar een of ander tyd moet sy Michael antwoord.

			Sy skryf dat sy nie bewus was van die skilderye wat Beatrix nou teen sulke goeie pryse verhandel nie, maar dat sy niks daaraan kan doen nie aangesien Jamie wel daarvoor betaal het, al was dit nominale bedrae. Hulle het immers hulle geld gemaak deur die wins te deel wanneer dit herverkoop word. En ja, Beatrix het haar wel verbied om te skilder en ook om ooit weer die Witherspoon-naam te gebruik.

			Sy verduidelik dat sy Jamie se brief gekry en dit een keer gelees het voordat Beatrix dit in die kaggel gegooi het. Ook dat Jamie toe wel die onderstreepte gedeeltes uitgehaal het. Sy bedank hom dat hy dit vir haar aangestuur het. Dit troos haar dat dit nou duidelik is Jamie het nie uit eie wil op so ’n nare manier voor haar gesterf nie.

			Oor sy teorie dat Beatrix agter Jamie se dood sit, sê sy bloot dis ’n geldige hipotese, maar een wat hulle nooit sal kan bewys nie. Niks sal Jamie terugbring nie, en sy dink dit sal nutteloos wees om dit op te volg.

			Corali sit terug nadat sy die woorde getik het en staar na die rekenaarskerm.

			Al afleiding wat sy kan maak, is dat Beatrix haar verbied het om te skilder sodat die prys van die skilderye in haar besit sal aanhou styg. 

			Wat sal werklik gebeur as sy net eenvoudig weer begin skilder? Haar werk weer in die mark sit? Die Britse mark. As Cie-Cie Witherspoon? As sy Beatrix uitdaag om haar dreigement deur te voer? 

			As Beatrix ’n aandeel aan Jamie se dood gehad het, was haar dreigement om Corali te impliseer moontlik ’n ydele een. Sy sou dit immers nie waag om slapende honde wakker te maak as sy self agter die deur staan nie. 

			Of het sy gereken sy kan ’n motief vir Jamie se moord verskaf? Een wat daarop dui dat haar skoondogter die skuldige was? Noudat sy weer die brief gelees het, weet Corali daar is inderdaad ’n moontlike motief wat haar kan impliseer. Jamie het gevra vir ’n egskeiding en die brief is voor sy dood gedateer. Mense is al oor minder vermoor as die verlies aan geld en status wat so ’n egskeiding tot gevolg sou hê.

			Nee wat, dis ’n byenes waarin sy nie haar kop wil steek nie.

			Uiteindelik skryf sy niks verder hieroor vir Michael nie. Sê net sy is bly dit klink asof dit met hom goed gaan en as hy ooit in Suid-Afrika kom, is hy welkom om te kom kuier.

			Dis natuurlik iets wat sy met veiligheid kan sê. Michael, sover sy weet, is nie die soort mens wat hierheen sal kom nie. Daarvoor is hy net te gekultiveerd en te veel van ’n Londense stedeling. Hy sal waarskynlik te bang wees om eens naby ’n land te kom wat bekend is vir sy hoë misdaadsyfers.

			Sondag 20 Januarie 2019

			Vywerbaai 

			Corali

			Mirre se verjaardag is ’n vrolike affêre. Boeta en Fynn braai vleis op die kothuis se stoep en Mirre en Beulah het reeds ’n vrag slaaie gemaak. Boeta se seuns speel krieket saam met Beulah se kleinseuns. Celeste en Shirley asook Celeste se vriendinnetjie, Selma, sit en tjie-tjie soos net tienermeisies kan.

			Marilyn en Leah het gaan stap.

			Sy en Lira sit soos twee luigatte onder die prieel en peusel aan die happies op die tafeltjie wat tussen hulle staangemaak is. Dis salig om ’n naweek vry te hê. Hulle het almal ’n blaaskans nodig gehad ná die vakansiegangers huis toe is, en het besluit om hierdie naweek net eenvoudig toe te maak. Die voorraad is in elk geval feitlik gedaan en toeriste wat buite seisoen toer, se toeloop begin gewoonlik eers hier van Februarie af. Noudat die ergste verby is, sal hulle mekaar darem ook meer kan aflos.

			En hulle sal moet voorraad maak dat hulle hik om darem ’n redelik vol uitstalruimte vir Paasnaweek te hê. Daarna sal hulle weer net naweke oopmaak tot einde Mei en in die winter gaan hulle heeltemal toemaak, behalwe naweke in die skoolvakansie. 

			Die Vywervrou is tot dusver ’n dawerende sukses, maar die vet weet, dis baie meer werk as wat sy gedink het. En dis nie werk wat sy geniet nie, het sy agtergekom.

			“Jy het laas gepraat van die waenhuis,” onderbreek Lira haar gedagtes. “Gesê dit leen hom tot ’n rustieke galery.”

			Sy het al amper vergeet daarvan, maar sy knik.

			“Ek en Fynn het daaroor gepraat. Hy hou nie daarvan dat ek daar werk nie. Veral nie ná die episode met Janus nie. Ek het gesê ek kan nie bottels sny op die mezzanine nie. Toe gaan doen hy navraag en raai wat?”

			“Wat?”

			“Daardie huis langs joune, die een met die baie glas en hoeke? Dis nie net ’n gewone woonhuis nie. Dis klaarblyklik gebou deur ’n kunstenaarsegpaar wat intussen geskei is. Daar is twee lieflike studio’s. Een agter die huis en een op die onderste verdieping. Die woongedeelte is bo. Die huis is al drie jaar in die mark, maar hulle kry nie kopers nie. Hulle is bereid om dit teen ’n billike prys te verhuur op voorwaarde dat ons die nodige onderhoud sal doen. Fynn wil hê ek moet al my upcycling-parafernalia na een van die studio’s skuif en daar werk.”

			“Dis wonderlik! Ek het mos gesê jy het ’n behoorlike studio nodig.”

			“As ons dit doen, is die waenhuis leeg. As jy wil, kan jy ’n galery daar oopmaak.”

			“Met wie se skilderye?” Sy mymer eerder as wat sy vra.

			“Consignment? En dit hoef nie net skilderye te wees nie.”

			Nee, natuurlik nie. En kunstenaars soek altyd uitstalruimte. Sy kan selfs van haar ou skilderye ... Nee. Maar sy kan mosaïekpanele maak. Ander, groter voorwerpe met mosaïek bedek.

			“Aarde na Corali ... Aarde na Corali.” Lira se tergende stem klink asof dit van ver af kom al sit sy oorkant haar.

			“Lira, dis ’n briljante plan.”

			“Ek het ook so gedink. En jy sal natuurlik alles moet keur, maar daar is groter upcycle-projekte wat ek wil aanpak. Met meubelstukke en goed. Te groot vir die Vywervrou. As dit vir jou kunstig genoeg is, kan dit ook help om die ruimte te vul.”

			“Natuurlik! En Godfrey, daardie kleinkind van Beulah, se draad-en-blikkieswerk is ongelooflik. Hy kan ook groter projekte vir die galery aanpak.” Corali voel die opwinding deur haar bruis. Sy kan al voor haar geestesoog sien hoe alles vorm aanneem.

			“Fynn reken ons moet die glasplek sommer van Februarie af huur. Daar is eers opknapwerk wat gedoen moet word, maar hy reken ek sal op die laatste begin Maart my goed kan oortrek.”

			“Fanfokkentasties! Intussen kan ons besluit wat aan die waenhuis gedoen moet word. ’n Nuwe dak, weet ek. En ’n toilet en wasbak. En ons moet oor die huur praat.”

			“Geen huur nie, ons deel die winste en uitgawes. Ons kan die ratio later uitwerk. Maar ek sien al klaar die arme Boeta gaan weer sy alie af moet werk. Fynn sal nie wil hê dit moet inbreuk maak op die bou van die huis nie. O, en by the way, die ander voordeel is Fynn sal saam met Celeste in die woongedeelte bo die studio’s kan intrek. Die bungalow is net te ongerieflik en Marilyn het al skimpe gegooi dat Celeste darem nou al baie lank by haar bly, al is sy meer by Mirre in die kothuis as by Marilyn.”

			“En jy?” Lira moet hulle baie cheap vat as sy dink hulle weet nie Fynn is meesal saans by haar nie. Eintlik wonder sy of hy ooit by sy bungalow is, behalwe vir die show en om Celeste tevrede te stel.

			“Ek bly waar ek is tot die nuwe huis se eerste fase klaar is.”

			Corali sit haar hand agter haar oor en maak asof sy na iets probeer luister. “Hoor ek die gebeier van kerkklokke of verbeel ek my?”

			Lira lag. “Vir my om te weet en vir julle om uit te vind.”

			Corali gryp haar hand. “Lira, ek is so bly dinge is besig om vir julle uit te werk. Hoe gaan dit deesdae tussen jou en Celeste?”

			“Oukei. Nie great nie, maar oukei. Sy gooi nog nou en dan ’n vloermoer, en sy is soms dikbek teenoor my en sy vergelyk my nog gereeld met Mirre – en natuurlik kom ek die slegste daarvan af – maar dis al baie, baie beter. Sy het selfs in een van haar swakker oomblikke vir my gesê ek is nie heeltemal so bad as wat sy gedink het nie.”

			“Wow! Groot vooruitgang van ‘ek haat, haat, haat, Lira’ af.”

			“En hoe.” ’n Glimlag speel om haar mond, maar haar oë weerspieël dit nie.

			“’Skuus, dis sekerlik nie iets waaraan jy herinner wil word nie.”

			“Dis oukei. Dis in elk geval nie iets wat mens maklik vergeet nie.”

			“Kos is op die tafel!” roep Mirre.

			Hierdie keer is Lira se glimlag eg. “Nog ’n feesmaal wat voorlê.”

			Ná al die heildronke en die ete kom lê daar ’n loomheid om die tafel. Die opgewonde geklets het tot ’n gemurmel versag. 

			“Corali?”

			Sy kyk op na Fynn wat langs haar kom staan het.

			“Kan ons dalk vinnig praat?” 

			Sy weet sommer dit gaan weer oor die vywervroubeeld.

			“Ek moet net eers ’n draai gaan loop.” Eerder haar kop ingestel kry.

			Hy wag haar in toe sy uit die badkamer kom.

			“Thomas Durandt het toe geweier. Is daar enigiemand wat naastenby so goed is soos hy? In daardie styl, bedoel ek.”

			“Klassiek-realisties? Bronze master sculptor? Naastenby so goed? Ja, Delesprie. Van Los Angeles. Maar tensy jou miljoene ’n dollarteken voor het, moet jy liewer daarvan vergeet. Onder haar klante tel mense soos Clint Eastwood, Arnold Schwarzenegger, Sylvester Stallone, prins Abdul Aziz Al Ibrahim. Onder andere. Net die rykste van die rykste kunsversamelaars kan haar werk bekostig. 

			“Sy is briljant, Fynn, maar na my beskeie mening is Thomas nog beter. Hy werk met ’n sagter, meer opregte aanslag. Vir hom is dit nie net ’n opdragwerk nie. Hy kry sy seevroue lief soos ’n minnaar sy minnares. Hy sit elke druppel emosie in sy werk en ek glo dis daarom dat hy op ’n unieke manier ook soveel emosie in sy beelde kan vasvang. As jy hom sien terwyl hy werk, sal jy dink hy is in ’n beswyming. Hoor en sien kan vergaan. Hy vergeet om te eet of hare te laat sny, te skeer. Hy werk soms dwarsdeur die nag ...”

			Die uitdrukking van verbasing op Fynn se gesig laat haar besef hoe ver sy haar mond verbygepraat het.

			“Jy ken hom. En jy ken hom baie goed.” Dis nie ’n vraag nie.

			Corali sluk swaar, onmagtig om te ontken en onwillig om te erken.

			“Julle was saam.”

			“Ons het albei aan dieselfde universiteit studeer. In Frankryk.” Sy probeer verby hom glip, maar Fynn hou haar sagkens terug aan haar arm.

			“Corali, ek wens jy kon sien hoe jou oë straal terwyl jy oor hom praat. Van bewondering, maar ook soveel meer as dit. Julle was nie net medestudente nie.”

			Corali sug swaar. “Dis waarskynlik oor die feit dat jy juis hier op Vywerbaai is, dat hy weier. Hy het onaangename herinneringe aan die plek.”

			“Weet hy jy is hier?”

			“Nee! En hy moet ook nie uitvind nie. Dan sal hy nog minder hierheen kom.”

			“Is daar enige manier waaraan jy kan dink wat hom wel sal oorreed om hierheen te kom? Die beeld vir my te maak?”

			“Maak seker hy weet die Conradies kom nie meer hierheen nie. En ek sal moet verdwyn wanneer hy kom terreininspeksie doen en opmetings maak.” Sy bedoel dit ligsinnig, maar besef dadelik Fynn neem haar ernstig op.

			“Dis darem seker nie nodig nie?”

			“Hy haat my, Fynn, en met goeie rede. En ek sal hom nooit weer in die oë kan kyk nie.”

			“Julle tjie-tjie darem alte lekker agter my rug? Het ek rede tot kommer?” Lira se glimlag verraai sy weet sy sal nooit rede tot kommer hê nie.

			“Ja, ek wil Fynn se bouer steel om die galery reg te ruk,” gryp sy na die eerste ding waaraan sy kan dink.

			“Jy kan hom af en toe leen, maar steel mag jy nie. Ek en Boeta het groot planne,” speel Fynn saam.

			“Ag so?”

			“Ons sê niks tot ons ons dinge gefinaliseer het nie. Wat van ’n bietjie seelug en ’n poging om daardie vrag kos af te stap, Lira?” Fynn hou sy hand na haar toe uit.

			Haar oë skitter toe sy opkyk na hom. “Klink reg. Sien later, Corali.”

			Corali hoor haar skaars. In ’n dwaal stap sy waenhuis toe. Die galery. Dis waaraan sy moet dink. Enigiets behalwe Thomas Durandt en sy wonderskone beeldhouwerke.

			Maandag 21 Januarie

			Strand

			Thomas

			Hy het dit nog altyd gehaat om te sien hoe sy beeld opgesny word om die gietvorms te maak. Dié keer is dit nog erger.

			Koppe en hande word apart van die torso en visstert gegiet. Dit kan nie anders nie, maar hy kan dit nie verdra om Katelijne se koplose torso te sien nie.

			Hy vlug uit die gietery se werkplek en ry na die naaste restaurant, bestel ’n bier. Dis snikheet.

			Gelukkig lyk die vakmanne baie bekwaam. Hulle doen ook werk vir kunsdepartemente van universiteite en ’n paar bronskunstenaars van wie hy weet; dus moet hulle goed wees. Hy was gelukkig om so gou by hulle reg te kom. Een van die kunstenaars was laat met sy beeld en hulle kon Thomas feitlik dadelik help.

			Simon se voorstel dat hy die beeld by sy kelder se ingang oprig, los die probleem op van wat hy daarmee moet aanvang wanneer dit klaar is. Hy wonder hoeveel Eugenie daarmee te make het.

			Die enigste probleem is dat Simon nog lank nie die plek gaan reg hê vir die beeld nie. Die fontein moet nog gebou word, die ingang self verander word en wie weet wat. Hy het nie baie fyn geluister nie.

			Hy kan dus op sy tyd die beeld in die skuur afrond en dan daar los tot Simon reg is. Maar hy het belowe om dit op te rig, dus sal hy maar geduldig moet wag tot hy dit kan doen.

			Dis sy laaste beeld, het hy hom voorgeneem terwyl hy so diep in die duisternis was dat hy niks verder kon dink nie. Nie nog ’n beeld kon voorsien nie.

			Fynn Murray se projek is egter baie verleidelik. As dit net nie in verdomde Vywerbaai was nie. Ironies genoeg is dit so aanloklik juis omdat dit die presiese plek is waar die legende ontstaan het. Dit was moeilik om nee te sê, maar dis nou maar tot daarnatoe.

			Hy het pas sy tweede bier bestel toe die foon lui. Fynn Murray. Die man gee blykbaar nie sommer moed op nie.

			“Hallo, Fynn.”

			“Thomas, ek hoop nie ek pla nie?”

			“Nee, glad nie.”

			“Man, ek het gewonder of jy nie wil heroorweeg nie. Ek kon nie mooi agterkom waaroor jy laas geweier het nie. As dit geld is ...”

			“Hokaai. Nee, dis nie geld nie.”

			“Jong, wil jy nie net kom kyk nie? Was jy al op Vywerbaai?”

			“Twee weke lank, maar dekades gelede,” erken hy onwillig.

			“Jy sal die plek nie herken nie, hoor.” 

			Thomas luister skepties terwyl die argitek vertel hoe die plek verander het. Hoe die ou families uitgetrek het of hulle strandhuise ná die ouer garde se dood verkoop is. 

			“My aanstaande het hoeka die Krugers se huis gekoop, die liederlike een skuins oorkant die visvywers en langs my erf. Sy het dit laat verbou en verander en dis nou ’n pragtige bistro en upcycle-galerytjie. Eintlik het alles in hierdie straat verander.”

			Dit sal Vywerstraat wees. Die een waarin die Conradies se strandhuis is. As hy reg onthou, was daar net een ander huis in die straat. ’n Onvanpaste Spaanserige huis. Toe hy dit noem, lag Murray. 

			“Ja, dit was my huis. Al wat ek destyds kon bekostig. My ma het dit nou gekoop. Sy beplan om heelwat daaraan te verander, maar het nog nie sover gekom nie. Daar is ook intussen ’n glas-en-betonhuis langsaan gebou. Langs die Conradies se ou strandhuis. Maar mevrou Conradie is ’n rukkie gelede oorlede en haar seun het die huis ook verkoop. Dis verander van ’n ouderwetse plek in ’n bontspul. Soos ek sê, jy sal die plek, en veral Vywerstraat, nie herken nie.”

			Dan het Corali seker besluit sy sal in elk geval nie terugkom Suid-Afrika toe nie en vir Ryno aangesê om te verkoop. Nogal vreemd, want sy was erg oor Vywerbaai. Hy kan nie sê die oorlye van “mevrou Conradie” ontstel hom nie. Sy het Corali behandel asof sy ’n stiefkind is wat sy maar noodgedwonge moes grootmaak. En Corali se broer het hy dadelik opgesom as ’n opgeblase, skynheilige bliksem.

			“Wil jy nie maar net kom kyk nie? Doodseker maak of jy wel die projek wil weier?”

			Thomas wik en weeg. Met die Conradies vort, is daar seker nie rede om nie te gaan nie. “Ek sal daaroor dink en jou laat weet.”

			“Gaaf! Dankie, Thomas. Ek hoop ons sien mekaar binnekort.”

			Thomas groet ingedagte en lui af. Hy het nou tyd. Terwyl die gietvorms gemaak word, is daar nie veel wat hy kan doen nie. Miskien moet hy later in die week of die naweek oorry. Dis net so twee ure van Franschhoek af. As die huis wat Murray bou hom nie aanstaan nie of iets verkeerd is met die terrein van oprigting, kan hy met oortuiging nee sê en klaarkry.

			Die plek waar ’n beeld geplaas word, is dikwels net so belangrik soos die beeld self. Dis net met sy laaste beeld dat dit hom nie geskeel het wat daarvan word nadat hy klaar is nie. Katelijne, Trienke en Thomé was hoofsaak. Gewoonlik is dit juis die plek waarheen die beeld moet gaan wat inspirasie gee. Asof die ruimte self bepaal wat daar hoort of nie.

			Nietemin, daar is geen haas nie. Hy sal maar kyk hoe hy voel.

			Donderdag 24 Januarie

			Vywerbaai

			Corali

			Sy is verras toe sy die deur vir Fynn oopmaak.

			“Corali, hy kom môre kyk.” Fynn lyk so opgewonde soos ’n kind wat ’n langbegeerde brakkie present gekry het.

			“Wil jy nie dalk eers groet en inkom voor jy my vertel van wie jy praat nie?”

			“’Skuus, maar ek is in die wolke. Thomas Durandt. Hy kom kyk na die binnehof. Môre.”

			Corali swaai weg en stap blindelings kombuis toe. Sak op ’n stoel neer, haar voorkop in haar hande. 

			“Corali? Jy het dan gesê ...”

			“Ek weet wat ek gesê het, maar ek het nie gedink dit sal regtig gebeur nie.” Sy kan nie nou vir hom sê sy was nie heeltemal ernstig nie. Natuurlik kan sy wegkruip terwyl Thomas hier is, maar wat gebeur as hy die projek aanvaar? En al wat gat en asem het op Vywerbaai, weet sy bly hier. Hoe gaan hulle dit geheim hou?

			Maar hoe kan sy Fynn van sy droom ontneem? Sy kan sien hy gaan met niks minder tevrede wees as Thomas se werk nie. Hy het sy hart aan daardie seevrou verloor. Maar Thomas hier?

			“Fynn, dis ’n onmoontlike situasie. Ek wil nie die oorsaak wees dat jy nie die beeld vir Lira kan laat maak nie. Maar as Thomas instem onder die indruk dat ek nie hier is nie, wat dan?”

			“Ek is seker ons sal iets kan uitwerk, Corali. Lira is absoluut mal oor sy werk – google dit nou al heeldag – ek wil haar nie teleurstel nie.”

			Vir Fynn kan sy nog nee sê, sy bubble bars, maar Lira s’n?

			“Ag, fok, Fynn. Kan hy nie op ’n ander keer kom nie? As ons eers ’n plan uitgewerk het.” Haar ergernis is gebore uit frustrasie met haarself. 

			“Ek wil hom nie enige rede gee om kop uit te trek nie. En jy hoef mos nêrens heen te gaan nie. Jy kan net in jou huis bly. As jy iets nodig het, bel vir my of Lira.”

			“Ek hoe gaan jy keer dat iemand my naam noem?”

			“Lira sal vir die ander sê. Ek moes haar ongelukkig vertel jy wil nie hê die man moet weet jy is hier nie.”

			Sy gee hom ’n kyk, maar besef dit kon seker nie anders nie.

			“En as hy eers ja gesê en begin het met die beeld sal hy nie sommer weer kop uittrek nie, of hoe? Jy sê dan hy raak so begeester? Buitendien, dis nie asof hy die beeld hier kom maak nie. Hy het sy ateljee in Franschhoek.” Sy oë pleit by haar.

			“Ek kan nou sien hoekom jy stinkryk is. Jy sal ’n Groenlander kan oorreed om ’n ysmasjien te koop. Geen wonder jy kon Thomas omgepraat kry om te kom kyk nie.” Corali sug diep. “Vir hoe lank kom hy hierheen?”

			“Ek dink hy sal dalk net in- en uitry. Hoogstens een aand oorslaap, neem ek aan.”

			Een, dalk twee dae kan darem nie te erg wees nie.

			“En dan kry jy die naweek af by die Vywervrou.” Fynn grinnik toe hy nog ’n kaart speel. “Sodat jy die tyd aan die galery se planne kan bestee. Of voorraad kan maak. Of net relax.”

			“Liewe bliksem, vergeet die ysmasjien. Jy moes ’n donnerse predikant geword het. Jy sou heidene in hulle massas bekeer het.”

			Fynn glimlag net skeef. 

			Corali sug en staan op. “Raait. Ek sal môre en oormôre onsigbaar bly. Jy sorg vir die res. Maar Fynn, die hemele behoed jou as Thomas uitvind ek is hier. Eerstens sal hy nie jou beeld vir jou maak nie en tweedens is jy dan permanent van my prayer list af.”

			Fynn bly staan waar hy is. “Hoekom mag hy nie uitvind jy is hier nie? Afgesien daarvan dat hy dan dalk nie die beeld sal wil doen nie. Wat ek ook nie verstaan nie, maar nietemin.”

			“Lang storie.” ’n Storie wat verraad en Cie-Cie Witherspoon behels, maar van laasgenoemde weet niemand behalwe Marilyn enigiets nie. 

			Miskien oorreageer sy. Miskien het Thomas al lankal van haar vergeet.

			Sy huiwer. “In haar gegoogle, kon Lira dalk uitvind of hy getroud is?”

			“Ek verbeel my sy het gesê hy is met ’n Belgiese vrou getroud en het twee kinders. Ek het nie mooi geluister nie.”

			Sy het geweet hy sou trou en kinders kry, het dit hom nie net toegewens nie, hom juis die vryheid gegee om sy wens te laat waar word, maar dit maak steeds seer. Dit kan egter beteken dat hy nie ’n snars sal omgee of sy hier is of nie.

			“Ek is jammer. Dis seker nie lekker om te hoor nie.”

			“Ek is bly vir sy onthalwe.” Sy bedoel dit, maar haar stemtoon is plat.

			“Dankie, Corali. Ek is diep in die skuld by jou. Dis net, ek weet ’n Thomas Durandt-seevrou sal perfek wees vir ons nuwe huis.”

			Corali begin voordeur toe stap. “Jy skuld my niks. Jy het die beste bronze master sculptor gekies omdat jy as argitek ’n goeie oog het. En ek weet dis seker nie jou beweegrede nie, maar dit is ’n uitstekende belegging ook. Sy werk sal in waarde toeneem.”

			“As dit so is, is dit bysaak. Ek of Lira sal jou laat weet hoe laat hy deurkom en wanneer hy weer weg is.”

			“Dankie.”

			Op die stoeptrap draai Fynn om. “Terloops, ek dink die ou was ’n fool om jou deur sy vingers te laat glip.”

			Sy glimlag net. Nee, Fynn, sou sy kon sê, dis ek wat die fool was. Die grootste fool op aarde. Maar nou moet Fynn waai sodat sy weer kan asemhaal.

			

		

	
		
			Drie en dertig

			Vrydag 25 Januarie 

			Vywerbaai

			Thomas

			Die dorp is groter as wat hy onthou. Daar het ’n winkelsentrum bygekom, sien hy toe hy in die hoofstraat afry. Daar is meer restaurantjies ook. Dis ’n dorpie wat na vakansie voel en ruik, al is ’n mens nie met vakansie nie.

			Fynn het vir hom aanwysings gegee, maar selfs ná al die jare is dit nie nodig nie. Waar die pad see toe by Vywerstraat ’n T-aansluiting maak, draai hy links. Regs weet hy is die Conradies se huis. Dié wil hy regtig nooit weer sien nie. 

			Reg oorkant die visvywers is ’n huis in aanbou. Dit moet Fynn s’n wees. Hy weet nie wat hy verwag het nie, maar beslis nie so ’n avant-garde ontwerp nie. Dit lyk behoorlik asof die huis uit die grond groei. Nee, asof die water te ver teruggetrek en ’n meerminpaleis blootgelê het. 

			Hy parkeer en klim uit. Eers stap hy see toe, bekyk die visvywers, dié keer met ander oë as destyds. Hy draai om en bekyk Fynn se plek van daardie distansie. Die teksture van klip en glas, skulpe en ruwe pleisterwerk is lieflik vermeng, die lyne golwend. Elders sou dit dalk oordadig gelyk het, maar hier is dit presies die regte huis op die regte plek.

			Thomas draai terug visvywers toe. In sy agterkop hoor hy Corali terwyl sy met daardie mooi brystem die legende met net die regte intonasie van geheimsinnigheid vertel. 

			Hy luister na die klots en ruising van die see oor rots en sand. Dis asof die vywervrou self met hom begin praat. Hom uitdaag om haar te vergestalt.

			“Thomas? Thomas Durandt?” hoor hy ’n vrou se stem agter om. Hy draai om. Vir ’n oomblik dink hy hy sien gesigte. Voor hom staan een van die mooiste vroue wat hy in ’n lang tyd gesien het. Haar rooigoue hare lig-lig in die bries. Helder groen oë kyk hom vriendelik aan. Maar dis nie haar skoonheid wat hom na sy asem laat snak nie. Sy lyk presies soos Corali se vywervrou. Dis asof die skildery ’n lewe van sy eie gekry het. Sy daaruit ontsnap het.

			Corali

			Daar is so baie dinge wat sy kan doen. Voorraad maak. Die galery verder beplan. Haar agtertuin regruk ná die verwaarlosing gedurende die vakansieseisoen. Maar sy kom aan niks.

			Thomas is seker al hier. ’n Paar honderd tree van waar sy voor die rekenaar sit sonder om iets op die skerm raak te sien. Sy probeer haar gedagtes in ander rigtings stuur en besef ineens sy het nog nie weer van Michael White gehoor nie. 

			Corali rol deur haar e-pos om seker te maak of sy nie ’n boodskap van hom misgekyk het nie. Nee, sy het nie.

			In die lêer waarin die e-pos is wat sy reeds gestuur het, sien sy haar e-pos aan hom is wel gestuur. Meer as twee weke gelede. Miskien voel hy dat hy nou sy plig gedoen het en dit nie nodig is om verder kontak te behou nie.

			Sy maak Chrome oop. Begin Thomas Durandt intik. Maak die soekenjin weer toe voor sy klaar is. Staar na die skerm.

			Dis meer as tien jaar gelede dat sy Thomas laas gesien het. Hoe lyk hy nou? 

			Sy klap die rekenaar toe en stap buitetoe. Begin lukraak bossies uittrek asof sy so ook vir Thomas Durandt uit haar geheue kan pluk.

			Saterdag 26 Januarie

			Franschhoek

			Thomas

			Hy ry reguit na Eugenie toe van Vywerbaai af. Eers toe hy by die hek inteken, wonder hy of Simon nie dalk by haar is nie. Of sy ooit tuis is. Maar sy is, want sy gee toestemming oor die hekfoon dat hy kan inry.

			Simon se motor staan genadiglik nie voor haar deur nie.

			“En as jy lyk soos ’n kat wat op ’n bak room afgekom het?” vra sy toe sy hom op en af bekyk.

			“As ek so lyk, is dit omdat ek so voel.”

			“Gaan sit op die patio, ek bring vir ons ystee. En dan wil ek alles hoor.” 

			Binne ’n ommesientjie sluit sy by hom aan. “Toe, vertel.”

			“Eintlik weet ek nie waar om te begin nie. Die huis dalk. Die een wat Fynn ontwerp het en nou bou. Die eerste fase is al dakhoogte.” Hy beskryf die huis van klip met blou en turkoois glasaksente en ingelegde alikreukelskulpe. “Dit lyk asof die skulpe vasgegroei het aan die mure. Die vensterrame word handgemaak – nie een het ’n hoek van ’n aard nie. Alles vloei. Dis eintlik onbeskryflik. ’n Mens moet dit sien om te waardeer wat die man reggekry het. En daar dag ek dit gaan ’n formele mansion van ’n plek wees. 

			“En die indrukwekkendste van alles is die binnehof waar hy die seevrou in ’n vywer wil laat oprig. Die fontein gaan in die vorm van die kleinste visvywer wees. Weer eens geen hoeke nie en rondom is ’n graggie waarin die water tussen klippe sal verdwyn sodat dit terselfdertyd ’n refleksiepoel word wanneer die waterpomp afgeskakel is. 

			“Ma, ek het nog nooit ’n plek gesien waar ’n seevrou, of liewer ’n vywervrou, gelukkiger sal wees, beter sal pas nie.”

			“Ek kan nie dink dat ek jou al meer geïnspireer gesien het nie, Thomas.” Eugenie kyk hom met blink oë aan.

			“Ek dink nie ek was al nie. Nie eens op Gozo nie. Ma, dis net ’n fantastiese plek. ’n Fantasie in klip en skulp en glas. En sy aanstaande vrou het die huis langsaan nou weer in ’n ander klein mirakel omskep.” Hy vertel haar hoe hy die huis onthou en hoe dit nou lyk. Van die winkel en bistro. “En Ma, die mosaïekwerk. Ek het nêrens nog sulke kunstige mosaïek gesien nie. Die vrou is ’n meester. Dis glo sy wat die Conradies se huis gekoop het. 

			“Dis asof magic in daardie straat oorgeneem het. En die kersie op die koek is dat Lira, dis nou Fynn se aanstaande, nes die vywervrou lyk. Die een wat Corali destyds geskilder het. Lira het net gelag toe ek vir haar sê ek het haar so ongeskik aangegaap omdat sy lyk soos die regte vywervrou. Sy gaan die perfekte model wees vir die beeld.”

			Eugenie lag. “Ek neem aan jy het toe die opdrag aanvaar?”

			“Vir seker. Maar op pad terug het ek besluit ek gaan nie net die opdrag aanvaar nie, ek gaan die beeld daar maak. Energie en inspirasie uit die omgewing put.”

			Eugenie se glimlag verflou. “Jy wil dit dáár gaan maak? Jou studio skuif?”

			Hy knik. “Ma het mos nou geselskap. Met Simon in die omgewing sal Ma my nie eens mis nie.”

			“Het jy dit al aan die Murrays genoem?” Dis asof sy nie sy tergende opmerking gehoor het nie. ’n Kommerfronsie sit tussen haar wenkbroue.

			“Nee, nog nie. Ek sê mos ek het eers op pad terug besluit. Wat is dit wat Ma pla?”

			“Dis maar net ’n groot stap om vir ’n lang tydperk op ’n dorp te gaan bly waar jy jou voete nie weer wou sit nie. Waar gaan jy bly en werk? En wat van die skuur? En waarheen gaan jy as die vywervroubeeld klaar is?”

			Hy frons nou ook. “Dis dinge waaroor ek mettertyd sal besluit, Ma. Ek wil nie te ver vooruit beplan nie.” Hy wil glad nie beplan nie. Wat help dit, alles kan in elk geval in ’n oogwink verander.

			“Jammer, ek is maar net bekommerd oor jou. Vertel my van die mense.”

			Hy vertel haar van Fynn en Lira, van Boeta wat steen en been kla dat hy die onmoontlike vir hulle moet verrig en tog is dit duidelik dat hy die uitdaging gate uit geniet. Van die bouer se swanger geliefde wat die bistro op die been gebring het en van Fynn se ma wat hy net vlugtig ontmoet het. “’n Regte karakter. Seker so Ma se ouderdom, met dreadlocks. Ma sal van Marilyn hou.”

			“En die mosaïekkunstenaar? Wie is sy?” 

			Verbeel hy hom of vra Eugenie dit net ’n tikkie te terloops? “Sy is ’n vennoot in die Vywervrou-besigheid, maar dis haar vry naweek. Ek het haar nie ontmoet nie. Ek dink nie iemand het haar naam genoem nie. Of ek het dit dalk net nie raak gehoor nie.”

			Eugenie lyk vir ’n oomblik ingedagte. “Kan ek ’n voorstel maak?”

			“Natuurlik, maar dis nie te sê ek gaan instem nie.”

			Eugenie trek ’n komieklike gesig. “Natuurlik nie.”

			“En die voorstel is?”

			“Ek weet jy kan dit nog nie oprig nie, maar maak eers die beeld vir Simon se kelder sover moontlik klaar voor jy enige verdere planne maak.”

			“O, Simon se belange kom nou eerste?” terg hy.

			Sy skud haar kop. “Ek dink net jy moet eers finaal afsluiting vind. Ek is so bly jy is weer geesdriftig oor ’n projek, dat jy soveel beter is, maar Thomas, jy is deur hel en terug. Ek is net bang jy is ’n bietjie oorpositief. Dat jy dalk te veel te vinnig wil aanpak.”

			Sy frons keer terug. “Ek het gedink Ma sal bly wees dat ek weer vol geesdrif is.” As sy maar weet hoe naby hy aan moed opgee was. 

			“Ek is. Verskriklik bly, maar kyk eers die kat ’n bietjie beter uit die boom, toe? Voor jy sommer net jou studio daarheen skuif.”

			“Ek sal niks sommer net doen nie, Ma. En ja, ek wil Katelijne en die kinders se beeld eers aanmekaarsit en afrond sover ek kan nadat dit gegiet is. Ek sal niks begin voor die beeld reg is om opgerig te word nie. Intussen gaan ek begin rondkyk vir ’n studio daar en ook verblyf. As ek nie regkom nie, bly ek waar ek is. En ek reken ek sal eers in Maart, dalk eers April werklik my opsies kan oorweeg.”

			Eugenie lyk verlig. “Goed, dan is jy nie so halsoorkop soos dit geklink het nie.”

			“Ek is maar net besield. Dit beteken nie die bont varkie het uit die kraal ontsnap nie.”

			“Bly om dit te hoor. Kan ons vanaand braai?”

			“As Ma nie planne het met Simon nie, ja.”

			“Ek sal hom graag wil oornooi as jy nie omgee nie.”

			“Solank sy dogter nie by is nie. Sy laat my ongemaklik voel.”

			“Sy sal nie wees nie. Die skole het mos vergete al begin.” 

			“Nou maar gaaf, dan is die saak reg.” Hy kan nie vir haar sê dat hy eerder alleen saam met haar wil kuier nie. Buitendien, hoe meer hy met die man te doen kan kry, hoe beter kan hy ’n opinie oor hom vorm. Seker maak hy is nie ’n wolf in skaapklere nie. Eugenie het al seer genoeg gekry. En daarin het hy self ook ’n aandeel gehad. Dis nie net hy wat deur hel en terug is nie. Elke tree van die pad het sy saam met hom geloop. 

			“O, en Thomas, Simon het laat deurskemer dat Liana bloot bewondering vir jou as kunstenaar het. Nie as man nie. Jy hoef nie so sku vir haar te wees nie.”

			Dis ’n verligting. Maar dit verklap ook iets van homself. Dis sy eie lyf se reaksie wat hom ewe verwaand laat dink het daar sit iets meer agter haar bewonderende blik as net waardering vir sy kuns. “Dan is ek bly, maar ek gaan nog steeds nie vir ’n matriekklas probeer verduidelik wat my dekades geneem het om te leer nie.”

			“Ek verstaan, en ek is seker sy sal ook. Jy het in elk geval nou al klaar te veel hooi op jou vurk.”

			Wat Eugenie nie verstaan nie, is hoe skrikwekkend dit vir hom is dat sy lyf klaarblyklik uit hibernering wakker geword het. Hoe de hel hy dit gaan hanteer, is ’n onrusbarende vraag.

			Vywerbaai

			Corali

			Lira het twee bottels wyn in haar hande en Mirre ’n skinkbord vol happies toe hulle by haar opdaag.

			“Is hy weg?” vra sy sonder om te groet.

			“Vergete al terug Franschhoek toe. Jammer, ek moes jou vroeër laat weet het, maar die winkel was besig tot ’n halfuur gelede en dit was net ek en Lira daar. Kan ons maar inkom?”

			Corali gee pad. “Natuurlik. Sorrie. Waar was Marilyn en Beulah dan?”

			“Beulah se Zane het in ’n bakleiery beland en sy moes gaan red wat daar te redde is. En Marilyn en Leah en Anna lunch al van twaalfuur af. Anna verjaar vandag.” Lira sit een bottel in die yskas en die ander op die tafel.

			“Maar dis al oor vier?”

			“Dis Marilyn, onthou. As sy lunch, dan lunch sy.”

			Corali grinnik. “Ook weer waar.” Sy gee glase vir Lira aan terwyl Mirre deurstap stoep toe. “En?”

			“Jy bedoel Thomas? Wow! Wat ’n hunk.” Lira loer guitig onder haar wimpers deur.

			“Jy weet dis nie wat ek bedoel nie.”

			“O, maar hy is. Ek is nie ’n kortgat nie, maar teen hom voel ek soos ’n muggie.”

			“Die seevrou, dêmmit! Het hy ingestem?” Sy het nie op die oomblik krag vir ’n gekskeerdery nie.

			Lira stap stoep toe en gaan sit voor sy knik.

			Corali sink op die stoel neer en sluk diep aan haar wyn.

			“Hy is in vervoering oor die huis en die plek waar Fynn beoog om die vywer te bou. Oor die sketse van die vywer self ook.”

			“En ek? Waarheen en vir hoe lank moet ek verdwyn?”

			“Hoekom moet jy? Jy het mos die volste reg om hier te wees?”

			“Ek kan hom nie face nie! Fynn het jou sekerlik ingelig dat ek en Thomas ’n geskiedenis het. En soos ek al voorheen gesê het, as hy weet ek is hier, is die kanse goed dat hy sal kop uittrek.”

			“Dink jy nie jy oorreageer ’n bietjie nie, Corali?” Mirre gee vir haar ’n bordjie aan met ’n paar happies daarop gerangskik.

			“Nee.” Sy sug en kyk na Lira. “Hoe dink jy sal Fynn voel as jy vir hom ná jare saam sê jy wil nie kinders hê nie en dis sy probleem as hý wil, jy weier. En dan sê jy uit die bloute vir hom jy gaan met ’n ander man trou wat skatryk is, nie kinders kan hê nie en jou kunsloopbaan kan boost. Tatta, gaan jou goed.”

			Lira en Mirre kyk haar albei met groot oë aan.

			“Gemeen, nè?” Haar stem breek.

			“Dit klink so, maar dis nie hoe jy is nie. Vertel ons die hele verhaal. Ook waar James in die prentjie pas.” Mirre se sagte stem is simpatiek.

			Sy wil nog weier, maar toe sy haar weer kom kry, borrel die storie uit. Die hele een. Dis al skemer toe sy klaar is. Die tweede bottel wyn is half. En dit sonder dat Mirre daarvan gedrink het.

			Lira kyk haar verwonderd aan. “Jý is Cie-Cie Witherspoon?”

			“Ek was. En ek is die gemeenste, selfsugtigste misoes van ’n mens op aarde. Nou weet julle.”

			“Al wat ek sien, is iemand wat ’n moerse fout gemaak en deeglik betaal het vir daardie flater. Soos ek met André. Soos Marilyn met een ná die ander verhouding. Lira met die idioot in Kemptonpark. Boeta met Alet. Fynn met Fiona.”

			“Ek stem saam met Mirre. Heelhartig. En boonop het jy hom die kans gegun om met iemand te trou wat wel kinders wou hê. En hy het twee gehad voor ...” Lira bly te skielik stil.

			“Wat? Voor wat?”

			Lira aarsel, maar gaan dan tog voort. “Sy vrou en kinders is dood, Corali. Voorverlede jaar, 2017, in April. In ’n ISIS-aanval in Sri Lanka waarin hy ook beseer is.”

			“Nee!” Die uitroep is skaars meer as ’n fluistering.

			“Ek het dit vanoggend eers gesien toe ek hom weer gegoogle het. Sy vrou het ’n Belgiese paspoort gehad en daar is blykbaar aanvaar hy is ook ’n Belg. Dis hoekom dit nie hier in die nuus was dat ’n Suid-Afrikaner beseer is nie.”

			Corali maak haar oë toe. Die arme, arme Thomas. Hoe kom ’n sensitiewe man soos hy, ’n man wat so diep voel, oor so ’n verlies? Hoe kon haar opoffering so vergeefs gewees het?

			“Corali?” hoor sy Mirre se bekommerde stem.

			Sy skud net haar kop, hou haar oë toegeknyp. Dit voel asof sy in ’n diep mynskag afval. Alles verniet.

			“Ek bel net gou vir Boeta, dan maak ek vir ons iets om te eet. Ek sal by Corali bly,” hoor sy Mirre sê, maar die woorde klink dof.

			“En ek laat vir Fynn weet. Ek bly ook.”

			Franschhoek

			Thomas

			Eugenie stap saam na sy bakkie nadat hy daarteen besluit het om oor te slaap. Simon bly op die patio agter.

			“Thomas, ek dink steeds dit sal beter wees as jy oorslaap.” Eugenie is altyd bekommerd oor die ryery as hy meer as een glas wyn gedrink het.

			“Ma, ek het die afgelope uur net water gedrink en ek dink nie Simon sal my vergewe as ek langer bly nie. Ek is seker hy is in afwagting vir ’n lang nagsê-sessie.”

			“Thomas! Ons ken mekaar skaars, daar is nie sprake van ’n nagsê-sessie nie.”

			Hy grinnik. “Ma, ons is albei grootmense. Ek is ’n man. Ek sien, en weet wat ek sien en weet.”

			“Wel, ek is ’n vrou en ek sal besluit hoe vinnig ’n verhouding vorder of nie. Op die oomblik is Simon bloot ’n goeie vriend en só sal dit bly tot ek anders besluit.” Sy bloos liggies.

			“Dan is ek bly, maar ek kry die arme Simon jammer.”

			“Dié keer maak ek eers baie seker ons verstaan mekaar, ken mekaar goed genoeg voor enigiets anders gebeur, Thomas. As dit Simon nie aanstaan nie, is ons nie reg vir mekaar nie.” Sy weifel ’n oomblik. “Daar is iets wat ek jou wil vra, maar ek is bang dit ontstel jou.”

			“Vra maar?”

			“Met dié dat jy nou Vywerbaai toe wil gaan, hoe sal jy voel as jy Corali dalk daar raakloop?”

			“Sy sit in Engeland, Ma.”

			“Ja, maar sê nou sy kom hou vakansie daar of iets?”

			“Kom ons hoop en bid dit gebeur nie. Ek wil haar regtig nooit weer sien nie. Dit sal my haat vir haar net weer aanwakker.”

			“Haat?” Eugenie kyk bekommerd op na hom.

			“Nee, dis eintlik iets dieper as haat. Sy het iets in my vernietig. Iets kosbaars. Dit kan ek haar nooit vergewe nie.” Hy skud sy kop verwoed. “Ma, ek wil nie oor haar praat nie. Ek sal bly wees as ons haar naam in ons gesprekke kan vermy. Asseblief.” Die graad van sy ontsteltenis verras hom.

			“Jammer, Thomas.” Sy gee hom ’n drukkie. “Ek is so jammer. Ek het nie besef sy ontstel jou nog in so ’n mate nie.”

			Hy soen haar op die kroontjie en klim in die bakkie. “Lekker verder kuier.” Hy trek weg voor sy kan antwoord. Voor sy kan sien hoe hy sy onderlip moet vasbyt.

			Maandag 28 Januarie

			Vywerbaai

			Corali

			Mirre en Lira het soos susters na haar omgesien tot hulle Sondagoggend die Vywervrou moes oopmaak. Daarna het Marilyn by hulle kom oorneem. Een van hulle moes vir haar die kort weergawe gegee het toe sy opgekommandeer is.

			Die troos en bystand wat Lira en Mirre Saterdagaand gegee het, was presies wat sy toe nodig gehad het. Die reguit vrae en Marilyn se soms eksentrieke siening van die lewe, was nou weer wat sy gister nodig gehad het.

			Marilyn is eers hier weg toe sy seker was Corali is oukei.

			En sy is. Maar nie veel meer as oukei nie.

			Al waartoe sy in staat is, is tuinwerk. 

			Haar gesig en skouers is bloedrooi verbrand toe sy eers teen sononder binnetoe gaan. Sy het skoon vergeet van haar strooihoed wat sy gewoonlik dra.

			Corali lê lank in ’n bad met louwarm water en growwe sout, was haar hare onder die handstort en gaan sit op die stoep met haar glas wyn. 

			Thomas is ’n wewenaar. Thomas moet deur die vagevuur wees. Thomas gaan Fynn se vywervrou skep. Sy sal haar vir die tye wat hy noodwendig hier deurbring, moet skaars hou. Dit behoort nie lang tye aanmekaar te wees nie. Miskien net vir die oprigting, en vir daardie rukkie kan sy Kaap toe gaan. Of vakansie hou êrens. Dis hoe dit is. Get over it.

			Sy is op pad om haar tweede glas wyn te gaan inskink toe haar foon lui. Eers toe sy dit optel, sien sy daar was al twee oproepe van dieselfde nommer af. Seker terwyl sy in die bad was. Die naam by die nommer laat haar ineens naar voel. Eugenie.

			Sy laat die foon klaar lui. Terwyl sy met ’n bewende hand haar glas vul, hoor sy die piep wat aandui daar is ’n boodskap.

			Eers ná ’n sluk wyn luister sy na die egalige, goed moduleerde stem.

			“Hallo, Corali. Dis Eugenie. Wees asseblief so gaaf om my terug te skakel. Ons moet praat oor Thomas. Ek het die meerminfoto waarop jy ook is destyds in Die Burger en toe weer op Facebook gesien. Ek weet jy is op Vywerbaai en deel van die Vywervrou.”

			Corali laat sak die foon wat skielik te swaar is vir haar lam hand. Waar het Eugenie haar nommer gekry? Eugenie s’n het klaarblyklik dieselfde gebly, maar hare het al ’n paar keer verander. Lira? Nee. Fynn? Nee, sy twyfel. Marilyn? Die Vywervrou se Facebook-blad wys die nommer van ’n tweede selfoon wat Marilyn aangeskaf het vir die winkel en bistro. Sy beman dit. Ja, Marilyn. Die een wat glo dinge moet so gou as moontlik uitgesorteer word.

			Donnerse Marilyn. Nou sal sy Eugenie moet terugbel, maar daarvoor sien sy waaragtig nie vanaand kans nie.

			

		

	
		
			Vier en dertig

			Dinsdag 29 Januarie

			Vywerbaai

			Corali

			Dis nie die drie koppies sterk koffie wat haar hart so in haar keel laat klop nie, dis die nommer waaroor haar duim nou al sekondes lank huiwer wat die oorsaak is. Dis al die derde keer dat sy probeer moed bymekaarskraap.

			Sy knyp haar oë toe en druk.

			Dit lui net een keer. Asof Eugenie vir die oproep sit en wag het.

			“Hallo, Corali.”

			“Eugenie.” Sy weet nie hoe verder nie.

			“Dankie vir die terugbel. Ek neem aan jy weet ons sit met ’n probleem.”

			As sy net nie so bekend geklink het nie. En amper gaaf. “Ek besef dit.” Haar stem kom skor uit.

			“Corali, jy moet weet dat jy Thomas baie erg geknou het. Boonop is hy deur ’n afgryslike tyd die afgelope amper twee jaar. Ek weet nie of jy gehoor het van sy vrou en kinders nie?”

			“Ek het oor die naweek eers uitgevind. Ek is so jammer so iets het hom oorgekom. Juis vir hom wat so sensitief is.”

			“Daaraan kan ons niks verander nie. Maar Thomas was in ’n ernstige depressie tot nog baie onlangs. Hy is nog geweldig kwesbaar. Die vywervroubeeld ... dis die eerste keer dat ek hom so entoesiasties sien oor ’n projek. Eintlik bekommer dit my. Hy is oorentoesiasties. Dis asof die pendule net te ver teruggespring het van waar hy was. Ek kan nie toelaat dat enigiets hom weer ontspoor nie.”

			“Ek verstaan. Ek het reeds ...”

			“Nee, Corali, jy verstaan nie. Niemand kan verstaan waardeur hy, en by verstek ook ek is nie. Die rowe is steeds bros. Hy het nog baie tyd nodig voor die wonde daaronder genees sal wees. En selfs dan sal die letsels daar bly. Ek wil nie dink wat met hom sal gebeur as hy jou nou skielik moet raakloop nie. Ek is bang die skok stuur hom oor die afgrond.”

			“Eugenie, wat ek wou sê, is dat ek reeds onderneem het om uit sy pad te bly wanneer hy hier is. Hy hoef nie te weet ek is hier nie. My vennote en vriende weet nou ook van ons geskiedenis en sal alles in hulle vermoë doen om te sorg dat ons paaie nie kruis nie.”

			“Dit gaan nie so maklik wees as hy besluit om Vywerbaai toe te trek om die beeld daar te gaan maak nie. Iets wat hy ongelukkig sterk oorweeg. Die projek, die plek en die mense wat hy ontmoet het, het hom betower.”

			“Hy wil hier kom bly?” Daar is nie genoeg suurstof in die huis nie. Corali stap blindelings buitetoe.

			“Terwyl hy die beeld maak, ja. Ek probeer keer, maar as Thomas eers sy hart op iets gesit het, kan ek maar vergeet om hom van enigiets anders te oortuig.” Eugenie sug hoorbaar. “Jou vriende moes miskien nie gelieg het oor die Conradies se huis wat kwansuis verkoop is nie. Dan kon hy geweier het om die beeld te maak en aangegaan het met sy lewe.”

			“Die huis ís verkoop. Ek het dit gekoop en baie verander. Daaroor het niemand gelieg nie. My naam is net nie genoem nie.”

			“Of jy dit nou gekoop of geërf het, die feit bly staan jy woon op Vywerbaai. En my seun wil daarheen trek. Vir minstens ’n jaar. En wie sê hy oorweeg dit nie om permanent daar te gaan bly nie?”

			“Wat verwag jy moet ek doen, Eugenie? My huis en my aandeel in ’n besigheid wat vir my baie kosbaar is, verkoop en wegtrek? Weg van die enigste vriende wat ek nog ooit gehad het?”

			Eugenie is ’n ruk lank stil. “Jy weet so goed soos ek dat ek dit nie van jou kan verwag nie. Wat het gebeur, Corali? Hoekom is jy terug op Vywerbaai? Wat het van jou skilderloopbaan geword? Waarom nou mosaïek?”

			“James is dood. Die polisie reken dit was selfmoord, ek het rede om te vermoed dit was dalk moord. Ek is weggejaag van die familielandgoed af. Ek is verbied om te skilder en het in die plek daarvan mosaïek ontdek. En jy is welkom om jou daarin te verlustig dat my lewe ook nou nie juis ’n reusesukses sonder pyn, skade en skande was nie.”

			Eugenie bly lank stil. “Nee, ek verlustig my glad nie daarin nie. Ek is jammer. Dis verskriklik hartseer. Ek is bitter jammer dinge het nie vir jou uitgewerk nie. En jammer ek het sommerso soos ’n rotsstorting op jou afgekom sonder om eers meer uit te vind. Ek was oortuig daarvan dat jy teen dié tyd reeds ’n beroemde skilder moet wees. Maar my seun kom altyd vir my eerste en ons sit steeds met ’n tamaai probleem.”

			“Hou my op hoogte van sy bewegings. Laat weet my as hy dit in sy kop kry om weer hierheen te kom sodat ek buite sig kan bly. As hy besluit om die beeld hier te kom maak, sal ek ’n plan probeer uitwerk. Ek weet nie wat nie, want ek is baie gelukkig hier, maar dit sal seker nie langer as ’n jaar wees nie en miskien kan ek iets wangle. Op Vogelbaai ’n plek tydelik huur of iets.” En die galeryplanne opgee? Net tydelik, troos sy haarself. “Ek is dit darem seker aan hom verskuldig.”

			“Dis groothartig van jou, maar sê nou hy besluit hy wil permanent daar bly?”

			Corali sug. “Lira sou gesê het ‘sê nou die hemel val op die aarde, dan dra ons almal blou mussies’. Ek weet nie, Eugenie. Ek kan net my bes probeer.”

			“Dankie vir jou bereidwilligheid daartoe. Ek waardeer dit. Ek sal my bes probeer om hom te oorreed om nie sy ateljee daarheen te skuif nie en jou op hoogte hou. Gelukkig het ons tyd, hy maak eers ’n ander beeld klaar. En terloops, Thomas reken die mosaïekwerk wat hy by die Vywervrou gesien het, is van die beste wat hy nog aanskou het.”

			Trane skiet na haar oë. “Ek moet gaan. Tot siens, Eugenie.” Sy wag nie vir Eugenie se groet nie. Daarvoor is haar gemoed te vol.

			Sondag 24 Februarie

			Franschhoek

			Thomas

			Dis nou die tweede Sondagmiddagmaal wat hy by Eugenie eet met Simon en Liana ook daar. Vandat hy besef het Liana se vol borste het hom maar net aan Corali s’n herinner, is hy effens gemakliker met haar. En nadat hy verduidelik het hy sien nie kans vir ’n matriekklas nie, en sy gesê het sy verstaan.

			“Corali het gister verjaar,” onthou hy skielik sommer so tussen twee happe deur. Waarom hy dit hardop uitblaker, begryp hy nie.

			Eugenie druk ’n servet teen haar lippe.

			“Wat laat jou daaraan dink, Thomas?” vra sy rustig. Amper soos ’n sielkundige wat ’n senuagtige pasiënt op sy gemak wil stel.

			“Ek het net skielik die datum onthou,” mompel hy en druk ’n te groot hap skaapboud in sy mond.

			“Miskien omdat jy nou weer onlangs op Vywerbaai was.” Eugenie kyk na Simon. “Sy was ’n vriendin van Thomas,” verduidelik sy. “Haar ouers het ’n strandhuis daar gehad. Liana, gee vir my asseblief van daardie slaai aan waarmee jy ons bederf het? Dis heerlik.”

			Tipies Eugenie. Sy sal ’n Kaapse storm tot bedaring kan bring as sy haar daarop wou toespits.

			Corali is nou drie en veertig. Hy het haar laas gesien toe sy twee en dertig was. Hoe sou sy verander het? Waar staan sy nou in die kunswêreld? Is sy gelukkig? 

			Vandat hy so ontstig geraak het toe Eugenie hom gevra het hoe hy sal voel as hy Corali weer sou raakloop, wonder hy kort-kort oor haar en hoe so ’n scenario sou verloop. Die enigste gevolgtrekking waartoe hy kon kom, is dat hy nie weet nie. Hy weet nie hoe hy sal reageer nie, want dis nie net haat wat hy vir haar voel nie. Hy weet nie eens of dit werklik haat is nie. Daar is eintlik net ’n diep pyn in sy binneste wanneer hy aan haar dink. Nie net oor wat tussen hulle gebeur het nie, maar ook oor wat kon gewees het. En dis eintlik waarom hy so onbeskryflik kwaad vir haar is. Corali het hulle ontneem van dit wat kon gewees het.

			“Wanneer dink jy gaan die beeld klaar wees, Thomas?” vra Simon toe hy sy mes en vurk netjies langs mekaar in die bord neersit.

			“Ek reken oor so ’n maand. Gelukkig is die gietwerk toe baie netjies gedoen. Op die oomblik sit ek alles aanmekaar en daarna kom die afwerking. Ek sal egter eers die finale afwerking kan doen nadat dit opgerig is.”

			“Ek het nooit besef dis so ’n langdurige proses met soveel stappe tussenin nie. Maar ek het dalk ’n bietjie goeie nuus vir jou. Ek het beraadslaag met die firma wat vir my die opknapwerk aan die kelder doen en hulle reken dit sal nie ’n probleem wees as ons die fontein en die beeld oprig voor hulle aan die gebou begin werk nie. Hulle moet net eers die mure van die nuwe ingang en daarna die fontein bou. Ek wil dit eenvoudig hou. Nie te veel fieterjasies nie, skoon lyne. Die fokus moet op die beeld wees.”

			“Het hulle vir jou ’n datum gegee?” Thomas stoot ook sy bord weg. 

			“Hulle reken jy sal einde Maart kan oprig.”

			“Sjoe, dis vinnig. Dan sal dit meer sin maak dat ek eers die beeld voltooi voor ek Vywerbaai toe gaan. Dit sal beteken dat ek seker eers helfte April sal kan gaan, maar dis nie die ergste nie.” Hy kyk na Eugenie. “Terloops, ek kan verblyf kry in ’n bungalow in die karavaanpark. Dis glo basies, maar het alles wat ’n mens nodig het. En dis billik. Fynn het tot onlangs nog daar gebly.”

			Eugenie se gesig verstram. “En ’n ateljee?”

			“Nog nie een gekry nie, en dit sal natuurlik bepaal of ek daarheen gaan skuif of nie.”

			“Thomas?” Simon kyk hom met ’n frons aan. “Beteken dit dat jy moontlik uit die skuur gaan trek?”

			“Ek oorweeg dit. Ek weet dit is ’n tweejaarkontrak wat eers die einde van die jaar verstryk, maar ek sal volhou met die huur tot dan. Jy hoef nie bekommerd te wees nie.”

			Simon glimlag. “Nee, dis nie dít nie. Die kontrak is eintlik vir my ’n frustrasie. Jy sien, my assistentwynmaker het nie verblyf nie. Die woonstel sal ideaal wees. Hy is ’n alleenloper. En die bouers soek plek vir hulle sement en goed. Daarvoor sal die skuur nou weer ideaal wees. Maar ek wou jou nie verontrief of iets noem voor die kontrak verstryk het nie. Natuurlik kan jy nog aanbly as jy daarteen besluit om Vywerbaai toe te gaan, maar as jy wil uittrek, is dit glad nie ’n probleem nie.”

			Thomas kyk ietwat triomfantlik na Eugenie. “Lyk my die skikgodinne het besluit ek moet Vywerbaai toe gaan.”

			“Dink maar eers mooi daaroor en kyk heel eerstens of jy ’n ateljee daar kan kry. Een wat jy kan bekostig.” Die kommer in haar oë laat hom weer wonder waarom sy so teen die idee gekant is. 

			“Liana, kom help my afdek en dan maak ek vir ons koffie. Jou pa dooi seker al van die lus vir ’n sigaar. Toe, buitetoe met julle twee mans. Die nagereg is kaaskoek wat ons saam met die koffie kan geniet.”

			Dis nie hoe sy ma is nie. Sy steek nie gaste in die werk nie. Gewoonlik kry hy die afdek- en sommer die skottelgoedinpakjob ook. Nie dat hy kla nie. Dis lekker om vir ’n slag ’n bietjie skotvry af te kom, maar dis duidelik dat Eugenie nie haarself is nie. 

			Maandag 25 Februarie 

			Vywerbaai

			Corali

			Saterdagaand het hulle Boeta se agt-en-dertigste saam met haar drie-en-veertigste verjaardag gevier en toe sommer Lira se nuwe studio daarvoor gebruik en dit so ingewy.

			Lira het toe die kleiner een op die grondvloer gekies. Die groter studio is in die agtertuin sonder direkte toegang tot die huis. 

			Fynn en Celeste het intussen die woongedeelte op die boonste vloer van die huis betrek. So onvanpas as wat die huis hier in Vywerbaai lyk, moet Corali toegee dit is uitstekend ontwerp en pragtig afgewerk met ’n minimalistiese, amper industriële inslag. Glad nie Lira of Fynn se styl nie, maar vir tyd en wyl ideaal vir hulle doeleindes.

			Met die waenhuis leeg, kan sy begin om haar planne vir die galery in werking te stel. Maar dis asof sy van alle energie en entoesiasme gestroop is. Wat help dit as sy miskien vir ’n jaar op ’n ander plek moet gaan sit en nie daar kan wees om die galery op dreef te kry nie?

			Van Eugenie het sy nog nie weer gehoor nie. Volgens Lira voltooi Thomas eers sy huidige beeld en reken hy sal dalk eers oor vyf, ses weke aan die vywervrou kan begin werk.

			Dit gee haar ten minste tyd om haar opsies in oënskou te neem. Nie dat daar veel opsies is nie. Hoe kan sy alles net so vir ’n jaar of wat los? Alles wat hulle almal saam op Vywerbaai opgebou het. En haar huis. Sy is so gelukkig hier.

			Vandag, weet sy sommer, gaan sy nie veel uitgerig kry nie. 

			Sy plak haar sonhoed op haar kop en stap straataf na die waenhuis toe. Waai vir Boeta op pad daarheen waar hy en sy voorman staan en beraadslaag.

			Die waenhuisdeure staan oop. Die klipgebou is koel binne. In die winter is dit vrek koud, weet sy. Alles is skoon en netjies. Selfs die sementvloere is geskrop. 

			Die vensters is te klein, het sy al van die begin af besef. Dis te sterk skemer hier binne. Sy stap op met die steil trap wat ook vervang sal moet word. In die solder is dit nog sterker skemer met die solderdeure see se kant toe wat toegetrek is.

			Hier bo sal hulle nie kan skilderye hang nie, die mure is te laag. Maar dit sal tog benut kan word. Dalk as stoorplek sodat hulle die uitstallings kan wissel. 

			Haar kreatiwiteit is egter op ’n laagtepunt. Sy kry niks gevisualiseer nie.

			Sy gaan weer ondertoe. Dwaal rond in die ruimte wat nou soveel groter lyk vandat dit leeg en skoon is. Groot genoeg dat hulle in een van die agterste hoeke met afskortings van ’n aard ’n toilet en wasbak sal kan installeer. Verkieslik iets anders as ’n gewone stapelmuur.

			Die plek sal herbedraad moet word om vir kolligte bo elke skildery voorsiening te maak. Hulle sal iets aan die vloer moet doen. Miskien net ’n nuwe laag sement met gladde afwerking. Dalk kan dit met spoelklippe interessant gemaak word. Mosaïek is buite die kwessie. Die aandag moenie van die kunswerke afgetrek word nie.

			Corali kyk op toe sy ’n beweging by die oop deur sien.

			“Moenie te vinnig opgewonde raak oor jou galery nie.” Boeta kom ingestap. “Daar is net soveel ure in die dag. Hei, Corali.”

			“Hei, Boeta. Probeer jy vir my sê jy kan nie help nie?”

			“Ek probeer net sê ek sal vir ’n lang ruk nie behoorlik aan die galery kan aandag gee nie. Wanneer ons Fynn se dak opsit, sal ek egter die purlins kan vervang en vir jou ’n dakvenster inbou vir meer lig bo. Die wasbak en toilet kan ek insit wanneer ek met Fynn se plumbing en later badkamers werk. Dit sal dus maar met rukke en stote gaan, en sal moet koördineer met die bouery langsaan. Ek doen dieselfde met my huis.”

			“Bou jy daar aan?”

			“Net ’n ekstra slaapkamer en badkamer, maar dis hoofsaaklik opknapwerk sodat ek dit in die mark kan sit en darem ’n ordentlike prys kry.”

			“En dan? Waar gaan julle woon? Julle gaan beslis nie almal in Mirre se kothuis pas nie.”

			Boeta lag. “Nee, beslis nie. Veral nie wanneer Marli eers daar is nie. Nee, sodra Lira en Fynn-hulle in die eerste fase van hul huis intrek, trek ek en Daaf en Pieter in Lira se woongedeelte bo die Vywervrou in. Henri kan ook inpas as hy besluit om nie meer by Alet-hulle te bly nie. Van daar af maak ek my huis klaar en probeer verkoop. Sodra dit gebeur, kan ek vir ons ’n nuwe huis bou.”

			“En waar nogal?”

			“Ons sal nog sien, maar ek sal graag die erf langs Fynn s’n wil koop. Hy moes mos albei erwe destyds koop om syne te kan bekom.”

			“Maar het hy nie ’n plaas se prys daarvoor betaal nie?”

			“Nie heeltemal onbillik nie, maar ja, daardie prys is op die oomblik ver bo my vuurmaakplek. Fynn beplan egter ’n ontwikkeling van twaalf huise in Vogelbaai. Hy het reeds ’n eerste opsie op die grond. Hy wil hê ek moet die huise bou. Hopelik sal ek oor ’n paar jaar ’n plan kan maak. Veral as ek die erf met verdrag direk aan hom kan afbetaal sonder agentefooie, banklenings en rente en strooi. En die geld wat Lira my nog skuld, kan van die koopprys afgetrek word.” Hy grinnik. “Waar daar ’n wil is, is daar altyd ’n weg. En so kan Fynn ten minste sorg dat hy oulike bure het.” 

			“En dan bly ons almal in een straat. Wow! Lyk my julle twee het nou julle eie coven.” Dit was Fynn wat van haar, Lira, Mirre en Marilyn as ’n coven begin praat het.

			“Nee wat, mans het nie ’n coven nodig nie. Ons het net goeie buddies geraak.”

			“En jy en Raymond?”

			“Sal nie sê ons is buddies nie, maar ons is oukei met mekaar. Drink so nou en dan ’n bier saam en probeer dinge uitstryk. Dis Alet wat probleme veroorsaak. Hoe verder haar swangerskap vorder, hoe moeiliker raak sy. 

			“Vandat die egskeiding gefinaliseer is, beskuldig sy my van allerhande dinge. Dat ek haar nie regverdig behandel het nie. Dat ek haar geforseer het om te skei. Dat sy nie genoeg tyd gehad het om die saak te deurdink nie. Sulke goed. Maar die koeël is gelukkig deur die kerk. Ek is net bly ek is nie in Raymond se skoene nie. Waar hy sy geduld met haar vandaan haal, sal net hy weet.”

			“Maar dié soort goed sal Mirre mos ontstel?”

			“Sy weet nie daarvan nie. Wel, net die minimum. Ek wens nou net Marli is al gebore sodat ons kan trou en klaarkry. Sy en Alet is in daardie opsig ewe hardkoppig. Albei weier om swanger voor die preekstoel te staan.

			“Nietemin. Kom wys vir my jou sketse wanneer jy reg is. Vir die galery, bedoel ek. Ek sal dit na die beste van my vermoë met die huis langsaan se logistiek koördineer.”

			“Wanneer gaan die eerste fase klaar wees?”

			“Fynn wil graag einde Julie intrek. Ek probeer my bes, maar dit sal maar broekskeur gaan met al die fênsies. Dit gaan ’n pragtige plek wees wanneer dit klaar is, maar dis ’n bliksem van ’n ontwerp om gebou te kry met relatief ongeskoolde arbeid. Thomas sê hoeka hy beny my nie. Dat ek eintlik mense van Gozo af nodig het. Daar is glo die wonderlikste vakmanne.”

			Thomas se naam, so gemaklik gebruik, is ’n hou in die wind.

			“Great ou, so terloops.”

			Corali kan Boeta net woordeloos aankyk.

			“Ek verstaan jou naam mag nie voor hom genoem word nie. Dat jy vir hom wegkruip.”

			Dis duidelik dat hy net die broodnodigste meegedeel is.

			Sy knik.

			“Dis jou sake, maar vra maar vir my, geheime het ’n manier om uit te lek. Maak nie saak hoe versigtig jy is en hoe diskreet jou vriende is nie. Vywerbaai is klein.”

			Sy kyk hom agterna toe hy wegstap, steeds nie in staat om ’n woord uit te kry nie.

			Woensdag 27 Februarie 

			Vywerbaai

			Corali

			Aanvanklik het sy gedink daar is ’n vyftig-vyftig kans dat Jason Rohde onskuldig is aan die moord op sy vrou, maar mettertyd het die skaal vir haar al hoe meer begin sak in die rigting van skuldig. En daar is hy nou vir twintig jaar tronk toe gestuur. 

			’n Eens ryk, florerende man met ’n blink toekoms en ’n lieflike gesin, se lewe is deur sy eie toedoen verwoes. Die klassieke definisie van die Griekse tragedie.

			Thomas, daarenteen, het geen aandeel aan sy vrou en kinders se dood gehad nie. Hoeveel tragieser is dit nie. Om van onregverdig nie te praat nie.

			Sy maak die Netwerk24-venster toe net voor ’n e-pos aangekondig word.

			Michael, sien sy verras. 

			Hi Cie-Cie 

			Ek het gehoop ek kan die probleem oplos voor ek jou laat weet, maar dit lyk my nie so nie.

			Ongelukkig het ek ’n groot flater begaan. Ek was ’n maand gelede by die opening van ’n kunsuitstalling. Die sjampanje het gevloei. Iemand het jou naam genoem in die groep waar ek by was. Ek is bevrees ek het my mond verbygepraat. Gesê ek het met jou kontak gemaak. Dat Beatrix jou verbied het om te skilder, jou afgedreig het, en dat dit is hoekom jy van die toneel verdwyn het. 

			Tot my skaamte moet ek erken ek was so onder die invloed dat ek gereageer het toe iemand sê hy het al gewonder of jy nie ’n aandeel aan Jamie se dood gehad het nie. Ek het gesê jy is beslis onskuldig en dat dit eerder Beatrix is wat rede daartoe gehad het.

			Ek het dadelik besef dis ’n enorme faux pas en het myself daarna skaars gemaak. Ek kon immers nie die rede gee waarom ek so dink nie.

			’n Ruk later het ek agtergekom iemand agtervolg my. Toe hy besef ek het hom gesien, het hy my in ’n stegie ingetrek en teen ’n muur vasgedruk. Dis toe dat hy vir my sê as ek ooit weer my mond oopmaak oor jou of Beatrix of enige Witherspoon, insluitende Jamie, sal ek vir die res van my lewe oor my skouer moet loer.

			Cie-Cie, ek is nie ’n dapper man nie. Ek ken nie geweld nie. Vrees dit. Ek is regtig bang.

			Ek is so jammer oor my los mond. Vergewe my, asseblief. 

			Beste wense

			Michael 

			Dit kan wees dat Beatrix bang is dit kom op die lappe dat Jamie transgender was. Of dit kan wees dat sy inderdaad iets met Jamie se dood te doen gehad het en Michael wil stil kry. Of wil sy nie hê die wêreld moet weet wat sy aan Cie-Cie Witherspoon gedoen het nie? Dat sy die oorsaak is dat Cie-Cie nie meer skilder nie.

			Die brief voel vir haar soos ’n noodroep van Jamie self. Maar hoe kan sy Michael help? Wat verwag hy nou eintlik van haar?

			Die krabbels wat sy van nature maak wanneer sy dink of op die foon is of sommer net stilsit, groei aan onder die penpunt. Word ’n krisant. Een met bloeddruppels op. Sy skets ’n bord rondom. Een met die Witherspoon-embleem op die rand. En om die bord ’n meerminstert. ’n Meermintorso lê afgekap van die stert op die tafeldoek. Die kop van die meermin is ’n blaasoppie wat aan die meerminstert eet dat die spoeg staan. Maar die blaasoppie is ook die mond van ’n gesig wat besonder baie na Beatrix lyk.

			Corali knip haar oë en bekyk die skets weer. Dis eintlik net ’n deurmekaarspul van lyne en strepe, maar sy weet presies wat sy uitgebeeld het en hoe dit in geordende vorm op ’n skildery sal lyk.

			“Shall we call her bluff, Jamie?” prewel sy plafon se kant toe.

			Jamie antwoord nie, maar sy weet wat dit sou wees: Wat van Michael?

			Donderdag 28 Februarie

			Vywerbaai

			Corali

			Die muse laat haar nie stilmaak as sy eers begin sing het nie.

			In haar sketsboek deel Corali die onderskeie elemente van die tekening op. Elkeen kry sy eie bladsy. Die bord. Die fugu-krisant. Die stert om die bord. Die torso. Die blaasoppie. Beatrix se gesig. 

			Sy skeur die bladsye uit, speel met komposisie. Begin opnuut. Verfyn. Haal dele uit. Sit detail by. Rangskik. Verfyn verder. En skielik sien sy haar skildery voor haar asof sy dit reeds geskilder het.

			Maar daar is Michael.

			Corali trek haar skootrekenaar nader. 

			Liewe Michael

			Jy het regtig drooggemaak, maar dit help nie om nou daaroor uit te wei of jou te verwyt nie. Ek is net bitter jammer dat jou uitlatings jou nou ook in Beatrix se visier gestel het. Ons kan haar nie daarmee laat wegkom nie. 

			Ek stel voor jy gaan na die speurders wat Jamie se dood ondersoek het. Rapporteer wat gebeur het. Vertel hulle ook wat jou vermoedens is. Sorg net dat jy direk daarna van die toneel verdwyn tot die speurders die saak ondersoek het.

			Ek het finaal besluit ek weier dat Beatrix ’n byl oor my nek hou. Hierdie hele kwessie moet tot ’n punt kom. As Beatrix aandadig was aan Jamie se dood, moet sy tot verantwoording geroep word. 

			Jou eerste brief het my laat besef dat jy dalk naby aan die kol is met jou vermoedens. Jamie het met die gang van die hoofhuis af ons vleuel binnegekom, nie deur die voordeur soos gewoonlik van die parkeerarea af nie. Iemand kon hom ongesiens voorgekeer het. Die fugu vir hom gegee het. Uit sy volledige brief is dit nou duidelik dat hy nie voor my selfmoord sou gepleeg het nie. Veral nie op so ’n gruwelike manier nie.

			Beatrix was wel by haar brugklub toe hy dood is, maar ek wonder of enigiemand haar bewegings voor die tyd nagegaan het. Dieselfde geld William. Een van hulle kon die fugu bekom het.

			Hou my op hoogte van gebeure en jou besluite.

			Groete

			Cie-Cie 

			Sy stuur voor haar moed haar kan begewe. Sy is ook maar nie die dapperste mens op aarde nie.

			Dis skaars ’n halfuur later voor Michael se antwoord deurkom.

			Liewe Cie-Cie 

			Is jy van jou verstand af? Het jy in die vyf jaar wat jy hier was nie agterkom hoeveel mag die getiteldes nog in die VK het nie? Veral ryk adellikes.

			Ons praat hier van LADY en LORD Witherspoon. En jy weet self hoe ryk en magtig hulle is. En Beatrix kom self uit ’n baie invloedryke familie. 

			Die speurders sal my uitlag. 

			Michael

			Sy skryf dadelik terug. 

			Michael, hoe ryk kan hulle werklik wees as Beatrix die inkomste van my skilderye nodig het? 

			Michael se reaksie volg kort daarna: 

			Cie-Cie, ryk of nie ryk nie, van hoeveel Britse aristokrate weet jy wat in ’n Britse tronk beland vir moord?

			Michael, Lord Lucan sou gewees het as hy nie verdwyn het nie.

			Cie-Cie, hy is op heterdaad betrap en wie sê daar sou iets van gekom het? Hy kon toegelaat gewees het om te verdwyn.

			Michael, daar is altyd ’n eerste keer. En dis die 21ste eeu. Speurders het nou darem al heelwat meer as Sherlock Holmes se vergrootglas om mee te werk.

			Cie-Cie, jy verstaan nie.

			Michael, dalk nie van die adellikes nie, maar kan ons regtig toelaat dat Beatrix met moord wegkom? Dit was Jamie wat vermoor is, dêmmit!

			’n Uur later is daar nog geen antwoord van Michael af nie, maar haar skilderdoek se eerste laag gesso vir olieverf is aan die droog word. Die doek en die verseëlde houer gesso het sy opgespoor tussen haar goed wat sy van Engeland af laat oorstuur het. Nou moet sy net vars verf, oliemedium en ’n paar nuwe kwaste oor die internet bestel. As sy die duurder koerieropsie gebruik, kan dit môre of oormôre al hier te wees.

			Intussen wil sy nog aan haar sketse werk. 

			As Mirre kon dapper wees, kan sy ook.

		

	
		
			Vyf en dertig

			Saterdag 30 Maart 

			Vywerbaai

			Corali

			Sy staan terug van die skilderdoek op die esel en laat haar oë oor haar handewerk gaan.

			Eers sukkel sy haar agterent af om mosaïek te bemeester omdat dit nie so maklik is soos kwas en penseel nie, en toe sukkel sy haar weer dood om terug te kom in die ritme van skilder omdat sy nou gewoond is aan mosaïek. Maar dit het darem nie te lank geneem nie.

			Sy loer ergerlik na die skerm toe haar foon begin lui. Sy haat onderbrekings. Eugenie?

			Sy gryp na die foon. “Hallo?”

			“Corali, hy is op pad Vywerbaai toe. Al amper by Bredasdorp. Tien minute gelede gebel om te sê. Glo op die ingewing van die oomblik. ’n Eiendomsagent het hom inligting gegee oor ’n ateljee wat moontlik daar te huur is. Sy het vir hom foto’s gestuur wat sy geneem het toe die eiendom waar die ateljee geleë is nog in die mark was en hy reken dis ideaal.” Eugenie klink paniekerig.

			“Ag fok, nee!” glip dit uit. “’Skuus, Eugenie.” Sy dink nie sy het Eugenie al ooit eens bleddie hoor sê nie.

			“Toe maar, dis hoe ek ook gevoel het. Dis darem nog nie ’n krisis nie. Hopelik is dit nie beskikbaar of tog nie geskik nie. En hy begin Maandag eers die ander beeld finaal afwerk en oprig. Hy sal dus nog ’n week of twee hier besig wees.” Corali hoor haar sug. “Ek het hom probeer oorreed dat hy liewer hier moet bly, maar as hy enigiets kry wat naastenby as ateljee dien, is ek bevrees gaan daar nie keer wees aan hom nie.”

			“Is hy darem al beter?” vra Corali huiwerig.

			“Ek sien weekliks ’n verbetering, maar die beeld ... Dis van sy vrou en kinders. Ek weet nie hoe dit hom gaan affekteer as dit eers opgerig is en hy moet afskeid neem nie. Ek is bang hy besef nie dat dit vir hom ’n emosionele ervaring sal wees nie. Dit sal die finale afskeid wees en ek weet nie hoe hy dit gaan hanteer nie.”

			Hy was al klaar emosioneel elke keer wanneer hy moes afskeid neem van ’n beeld. Hoeveel te meer van ’n beeld van sy vrou en kinders. Sy begryp Eugenie se kommer ten volle.

			“As hy Maandag begin installeer, sal hy seker hoogstens tot môre hier bly.” 

			“Ek sal my skaars hou en Lira-hulle waarsku.”

			“Dankie, Corali. Dankie dat jy verstaan. En Corali, ek wens dit was anders. Ek het jou verskriklik kwalik geneem destyds en ek sal lieg as ek sê ek neem jou nie steeds kwalik nie. Jy het my seun verpletter, maar jy is ook die een mens wat hom werklik gelukkig gemaak het.”

			’n Gepiep in haar ore laat haar afkyk na die foon. “Eugenie, Lira probeer my bel. Ons praat later weer.” 

			“In die haak. Tot siens, Corali.”

			“Bye.” Sy skakel oor na Lira se oproep. “Hallo, Lira. Ek het nou net gehoor hy is op pad.”

			“Hoe hoor jy dit? By wie?”

			“Eugenie. Sy het my nou net gebel. Thomas trek teen hierdie tyd seker al ver verby Bredasdorp.”

			“Thomas is op pad? O donner. Ek het nie geweet nie. Nee, ek bel oor ’n ene Michael White. Hy het in ’n Uber hier opgedaag op soek na jou.”

			“Wáát?”

			“En ek moet sê sy gelaatskleur pas by sy van. Die man is lykbleek en so senuagtig jy kan met hom toor. Het ’n yslike tas by hom. Met Thomas wat op pad is, sal dit beter wees as ek Michael na jou toe bring eerder as dat jy hom kom haal. Nou daar.”

			Vywerbaai

			Thomas

			Lira staan met haar rug na hom, pas klaar met ’n oproep, lyk dit. Marilyn praat met ’n bleek man wat krampagtig aan die stang van sy tas vashou.

			Dis Marilyn wat hom eerste gewaar. 

			“Did you get hold of Cie-Cie?” hoor hy die man angstig vra toe Lira omdraai.

			“Yes, I’ll take you there.” Nou eers sien Lira hom raak. Dit lyk asof sy skrik. 

			“Hallo, Thomas. Dis ’n verrassing.” Hy kyk af na Marilyn wat voor hom kom staan.

			“My gosh! Don’t tell me you live here as well?” Die Britse aksent is dadelik herkenbaar. “You are Thomas Durandt, aren’t you? The sculptor?”

			Thomas verskuif sy blik na die Brit. “I am.”

			“Thomas Durandt and Cie-Cie Witherspoon in one village?”

			“Michael, let’s go.” Lira klink paniekerig.

			“Honour to meet you. I didn’t know you and Cie-Cie ...”

			“Michael, I’m in a hurry. I must get back to the shop.” Lira stoot hom behoorlik deur se kant toe.

			“Wat de hel?” Thomas kyk verward na Marilyn toe hulle uit is. “Praat hy van die Britse skilder? Die een wat ’n Greta Garbo op die kunswêreld getrek het?”

			“Em ... ja. Sy ...” Marilyn lyk onkant betrap. “Dis ’n groot geheim.”

			“Sy het hier van alle plekke kom wegkruip?”

			“Sy het ... onlangs hier aangekom. Sy huur die vrou wat die mosaïek gedoen het se huis. Co... Connie is inderhaas hier weg toe sy ’n groot opdrag gekry het. Sy en Cie-Cie is vriendinne. Sy het Cie-Cie genooi om intussen in haar huis te kom bly. Maar dis regtig ’n groot geheim. Sy is mos ’n absolute kluisenaar.”

			“En die Brit? Hy weet dan sy’s hier?” Niks hiervan maak vir hom sin nie.

			“Hy is ... Hy is haar butler. Pas hier aangekom. Sy het hom nodig omdat sy nooit uit die huis kom nie. En ook gewoond aan butlers en so, jy weet? Britse butlers.”

			Thomas kyk kombuis se kant toe toe iets daar klingel. Mirre buk om ’n oondpan op te tel. Hy het haar nie eens raakgesien nie. Sy groet heserig toe sy regop kom. Verbeel hy hom of lyk sy benoud?

			“En wat maak jy hier as ek mag vra?” trek Marilyn weer sy aandag na haar toe.

			“Ek het by Pikkie, die eiendomsagent, gehoor hier is ’n studio wat ek dalk kan huur. Glo op dieselfde erf waar Fynn-hulle ’n plek huur? Sy het gesê Fynn sal dalk bereid wees om dit aan my te onderverhuur. Ek het Fynn gebel maar kry net die subscriber-not-available-boodskap. Toe kom ek maar hier na die bistro toe om te vra waar ek hom in die hande kan kry. Daar is niemand op die bouterrein nie.”

			“Fynn en Boeta het klip gaan haal op ’n plaas êrens in die sticks. Daar is seker nie ’n sein nie. Maar ek kan jou die moeite spaar. Fynn sal nie die studio aan jou verhuur nie. Ek dink ... hy wil dit ... vir homself inrig. ’n Tekenkamer of iets. Wat argitekte dit ook al noem.”

			Hakkel Marilyn van nature? Hy kan dit nie van laas onthou nie. Oor haar kop sien hy Mirre staan en hande wring. Iets is nie lekker nie. 

			“Dis nou jammer, maar miskien sal hy dit tog oorweeg. Wanneer sal hy terug wees?”

			“Eers later. Ek weet nie.” Marilyn is beslis ontstig oor iets. Haar oë flits heen en weer. Kyk oral behalwe na hom.

			“Nou maar goed. Ek sal intussen na die bungalows gaan kyk, sommer een huur vir vanaand en daarna by die hawerestaurant iets gaan eet. Fynn kan my daar kry. Teen daardie tyd behoort hulle darem seker terug te wees.”

			“Ja, seker. Ek sal hom sê jy is daar as ek hom sien.”

			“Dankie, ek sal weer probeer bel ook. Sien julle dalk later.”

			Voor hy sy bakkie aanskakel, sit hy ’n oomblik stil. Probeer sin maak van die hele tafereel wat pas voor hom afgespeel het. Marilyn en Mirre se opsigtelike senuagtigheid. Hulle is seker doodbekommerd hy gaan uitlap dat die enigmatiese Cie-Cie Witherspoon hier is. Asof hy ’n saak daarmee het.

			Maar wat soek die vroumens hier? Hiér van alle plekke in die hele wye wêreld. Hy ken nie haar werk nie. Ná Corali weg is, het hy opgehou om die skilderkunsarena dop te hou. Die Britse kunstenaar se verdwyning het egter opspraak verwek in die kunswêreld as geheel.

			Wel, dis seker haar saak wat sy hier soek. Nou moet hy eers na die bungalows gaan kyk. Honger begin ook alreeds knaag. Dis nogal ’n nuwe ding hierdie van hom. Dat hy weer honger kan voel.

			Corali

			Met Michael in die gastekamer geparkeer en aan die uitpak, gaan sit Corali by Lira wat haar op die agterstoep tuisgemaak het.

			“Marilyn het nou net gebel.” Lira gee ’n senuagtige laggie. “Jy moet haar bel vir die detail, maar dit kom daarop neer jy is nou die kluisenaar Cie-Cie Witherspoon en Michael is jou butler.”

			“Wát?”

			“Dis die storie wat sy inderhaas vir Thomas aanmekaargelas het. Michael het hom herken en jou Britse naam uitgeblaker. Ek dink hy was op die punt om te vra of julle dan nou weer bymekaar is.”

			Natuurlik sal Michael hom herken. Daar was destyds ’n hele paar artikels oor Thomas se werk met foto’s van hom in kunstydskrifte. Thomas is nie maklik vergeetbaar nie en Michael sou geïnteresseerd gewees het. Jamie het hom immers van hulle hele sage vertel toe sy ingestem het om met hom te trou. En sy weet ook Jamie het van Thomas se kleiner werke anoniem opgeraap om weer later teen ’n wins in die mark te sit. Nog meer rede om rekord van Thomas te hou.

			“Hoe de hel dink Marilyn gaan dit werk?”

			“Sy sê daar was nie tyd om ’n beter storie uit te dink nie. Terwyl Thomas hier is, sal jy kluisenaar moet speel. En jy gaan aan Michael moet verduidelik dat hy vir ’n wyle jou butler is.”

			“Hemel, Lira.”

			“Ek is jammer, Corali. Ek het al vir Fynn gesê ons moet maar die beeld los, maar hy het sy hart daarop gesit. Ek kan weer met hom praat.”

			“Nee. Dis julle goeie reg om die beeld te wil hê en die beeldhouer te kies. Dis nie julle skuld dat my teenwoordigheid hier dinge kompliseer nie.”

			Lira huiwer ’n oomblik. “Kan jy nie maar net met Thomas eerlik wees en die ding uitpraat nie?”

			“Selfs al sou ek kans sien, is daar ’n ander komplikasie. Eugenie, sy ma, het my gebel. Sy is bang hy sal dit nie kan hanteer om my op hierdie tydstip te sien nie. Hy is deur ’n baie moeilike tydperk ná sy gesin se dood en vir die eerste keer op pad na herstel. Sy is bang dit knou hom opnuut.”

			“Maar nou moet jy daaronder ly. Soos met Mirre laas jaar. Dis nie reg nie.”

			Corali sug diep. “Kom ons kyk maar hoe dit uitwerk. Jy sal moet wikkel. Dis ’n mooi dag. Julle gaan besig wees. En ek moet by Michael hoor wat aangaan.”

			Lira knik. “Terloops, Raymond het sy surf-lesse vandag gekanselleer. Dit klink asof die baba op pad is.” 

			“Liewer Alet as ek.”

			Lira glimlag net en gee Corali ’n vlugtige drukkie voor sy wegstap.

			Thomas

			Hy kies een van die buitetafels. Dit sal ’n sonde wees om in sulke mooi weer binne te sit. Buitendien, hy hou daarvan om die skuite in en uit die hawe te sien vaar. 

			Die wyn wat bedien word, is kuierwyn, maar heerlik. Die kos is nie fine dining nie, maar die vis is vars en alles is smaaklik.

			Twee opgeskote meisiekinders sit gehurk op die rand van die hawemuur. Die blondekop is brawer as haar vriendin. Die donkerkop sit ’n entjie verder terug van die rand af. Haar hare staan in stywe boksterte weg van haar kop af. Amper soos daardie goed wat die nonne in vervloë tye gedra het. Telkens wys een van hulle in die water.

			“Waarna kyk hulle?” vra hy toe die kelnerin sy leë bord kom haal.

			“Die pylsterte, Meneer. Veral Celeste is mal oor hulle. Sy en Shirley is kort-kort hier. Ons ken hulle al en hou maar altyd ’n oog. Celeste is soos ’n vis in die water, maar Shirley kan nie swem nie. Het Meneer lekker geëet?”

			“Baie lekker, dankie.”

			Sy hou die bottel wyn wat nog meer as half is in die lug en kyk hom vraend aan. Hy knik. Nog een glas as nagereg. Die klank van die wyn in die glas, van seemeeue wat skel, van bewegende water in die hawe en die twee meisies se gelag, is salf vir sy siel. Vir die eerste keer in hoe lank voel hy ontspanne. Hy moet net eenvoudig daardie ateljee te huur kry. Hierdie plek sal hom kan help om weer heel te word. Hy voel dit eenvoudig aan.

			Corali

			“Jammer dat jy nou op dié manier betrek is, Michael.” Terwyl sy vir hom ete en drinke gegee het, het sy die hele situasie vir hom uitgestip. 

			“Ek gee nie om om jou butler te wees nie, maar ek het geen kennis van wat ’n butler doen nie.”

			“Michael, jy is nie regtig my butler nie. Jy sal net moet sorg dat ek nie uit die huis hoef te kom nie. Inkopies doen en so. Maar hoekom het jy my nie laat weet jy kom nie?”

			“Alles het baie vinnig gebeur. Ek wou nog vir jou ’n e-pos stuur, maar het vergeet en ek het nie jou foonnommer om te kon sms nie. Gelukkig is die bistro se adres op die Facebook-blad. Dié kon ek op die lughawe hier opsoek. Dis hoekom ek daarheen is.”

			Daardie vervloekte foto.

			“Hoekom het jy so halsoorkop hierheen gekom, Michael?”

			“Ek was toe by die polisie. Die een speurder wat aan Jamie se saak gewerk het, is nie meer by daardie tak nie, maar die ander een gelukkig wel. Ek het hom vertel dat ek agtervolg word en van my vermoedens en die res van die storie. Ek het gedink hy gaan my uitlag, maar hy het nie. Hy het my aangeraai om ’n beskermingsbevel te kry, maar hoe kan ek? Ek weet nie eens wie my agtervolger is nie. Hy het gesê hy sal die saak opvolg. 

			“Dit was ’n week gelede. Eergisteraand het iemand by my huis ingebreek. Dankie tog ek was nie daar nie. Dis toe dat ek besef het jy was reg. Ek moet van die toneel verdwyn. Toe onthou ek jy het my in ’n vorige e-pos hierheen uitgenooi. Gelukkig sien ek toe ek het nie ’n visum nodig nie en kon dadelik ’n vlug kry.”

			“Hoe lank kan jy bly sonder ’n visum?”

			“Negentig dae.”

			“Wel, kom ons hoop die speurder is sy sout werd. Dat daar uitsluitsel is voor jou visum verval. Het die Uber-rit darem goed afgeloop?”

			“Toe ons eers verby ’n verkeersopeenhoping was, ja. Daar is glo klippe gegooi. Mense van daardie oneindige plakkerskampe langs die pad. Gaan dit altyd so hier rond?”

			“Daar is baie rassespanning. Ontevredenheid oor dienslewering. Opgehoopte frustrasie. Met rede, maar dit loop dikwels uit op onregverdigbare gedrag. Dis ’n komplekse land.”

			“Hoe leef julle in so ’n plek?”

			“Hoe leef julle saam met sokkergeweld? Bomme op julle treine en elders? Motors wat tussen mense injaag, onder meer op London Bridge? Die mesaanval by Borough Market? ’n Mens pas aan. Sorg dat jy moeilikheid sover moontlik vermy en tref voorsorgmaatreëls.”

			Die man is skaars hier en hulle praat oor politiek en rassespanning. Net in Suid-Afrika.

			“Maar kom ons laat dit nou daar. My huis is goed beveilig. Hier hoef jy nie bang te wees nie. Vywerbaai spring nie misdaad vry nie, maar dis hoogstens diefstal en huismoles.”

			“Dis goed om te weet. Sal jy omgee as ek ’n uiltjie gaan knip? Ek is skielik doodvaak.”

			“Geen probleem nie. Rus maar goed uit.” 

			Sy was die paar stukkies skottelgoed sommer met die hand toe Michael kamer toe is. 

			’n Grimmigheid het haar beetgepak. Net toe sy dink dinge met Lira en Mirre se lewe is uitgesorteer, tref Thomas se toetrede tot haar veilige kokon haar soos ’n bleddie asteroïed van nêrens af. As sy dit net verwag het, net voorbereid was, kon sy alles soveel beter hanteer het. 

			Nou kom Michael ook nog in die prentjie.

			En dan sê Marilyn daar bestaan nie iets soos straf nie, net gevolge. Wel, vir haar voel die gevolge donnerswil baie na straf.

			Thomas

			“Fynn, ek verstaan nie. Jy wil hê ek moet die beeld maak. Ek wil dit graag hier doen omdat die omgewing vir my deel is van die uitbeelding van die vywervrou. Jy het ’n studio wat tans leeg staan. En tog wil jy dit nie aan my verhuur nie?”

			Hulle sit nog by die hawerestaurant se buitetafel waar Fynn hom ’n rukkie gelede opgespoor het. 

			“Ek het my redes, Thomas. Glo my, ek wil jou graag help, maar ek kan nie.”

			“Miskien sal ek beter verstaan as jy vir my sê wat die redes is?” Thomas kan sien die man is bitter ongemaklik, maar dêmmit, niks hiervan maak sin nie.

			“Dit kan ek ook nie doen nie. Dis ’n persoonlike aangeleentheid.”

			“Ek sal niemand pla nie. Julle hoef nie eens te weet ek is daar nie behalwe die dag wat ek my goed daarheen neem.” 

			Fynn skud net sy kop. Dit kan verleentheid wees wat sy wange ligrooi vlek. Of miskien het Fynn hom vererg omdat hy so knaend is.

			Thomas haal sy skouers op. “Goed, dan sal ek maar verder soek. Ek is vasbeslote om die beeld hier te maak.”

			“Waarom, Thomas? Waarom moet dit juis hier wees?”

			Die seemeeue baklei krysend oor die visafval van ’n skuit wat netnou ingekom het. 

			“Ek sit tans op ’n wynplaas waar die eienaar die plek wat ek huur nodig het. Boonop is dit die plek waar ek ’n beeld van my oorlede vrou en kinders gaan oprig. Ek kon laas keer uit Lira se praat aflei julle weet van die gebeure rondom hulle dood.”

			Fynn knik. “Innige simpatie, Thomas.”

			“Dankie.” Hy laat sy blik oomblikke lank oor die hawe dwaal voor hy weer na Fynn kyk. “Dit sal vir my te pynlik wees om die beeld gereeld te sien as ek elke dag daarin vaskyk. Vergeet sal ek hulle nooit nie, maar as ek met my lewe wil aangaan, sane wil bly, sal ek my moet probeer distansieer van die pyn. 

			“Buitendien, die legende van die vywervrou is vir my spesiaal. Die plek praat met my. Ek moet in elk geval ander blyplek soek, waarom nie op ’n plek wat my aantrek nie? En volgens die foto’s wat Pikkie vir my van die studio gestuur het, is dit perfek vir my doeleindes.”

			Fynn masseer sy voorkop met sy duim en wysvinger. “Ek sal vanaand met ... Ek sal vanaand weer daaroor dink. Gee my kans tot môre.”

			“Dankie, Fynn. Ek waardeer dit.” Hy aarsel. “Is daar enige kans dat ek dalk die studio kan sien? Miskien is dit tog nie geskik nie en dan mors ek net jou tyd.”

			“Daar is niemand daar om vir jou oop te sluit nie en ek het een en ander om eers op die bouterrein na te gaan. Ek bel jou môre.”

			“Hallo, Pappa! Daar is weer vyf.” Die blondekoppie.

			“Hallo, oom Fynn.” Juffrou boksterte.

			“Hallo, Celeste, Shirley. Dis oom Thomas. Thomas, my dogter en Beulah se kleindogter. Beulah werk saam met Lira-hulle in die Vywervrou.”

			Thomas groet hulle terug toe hulle “Hallo, oom Thomas” koor, maar sy hart trek pynlik saam. Hoe sou Trienke op hulle ouderdom gelyk het? So op die drempel van vrouwees, maar nog steeds kind.

			Dit sal hy nooit weet nie, maar hy kan hom nie indink dat sy of Thomé so sorgvry sou gewees het nie. Kaalvoet en in kortbroeke, het hulle nog nie die selfbewustheid wat hy al by meisies van hulle ouderdom gesien het nie. Albei is nog ewe onbewus van hulle ontluikende skoonheid. 

			Hoe lank duur onskuld? Dit hang seker af van omstandighede, maar hy weet dat onskuld binne ’n oogwenk verloor kan word. Hy wens hy kon nog bid. As hy kon, sou hy gevra het dat dié twee so lank as moontlik hulle onskuld en sorgvryheid kan behou.

			

		

	
		
			Ses en dertig

			Sondag 31 Maart

			Vywerbaai

			Corali

			Dis skaars seweuur toe Lira haar bel.

			“Kan ek gou oorkom?”

			“Jip. Ek kan aangetrek wees teen die tyd dat jy hier is. Dis nou as jy nie van langsaan af kom nie.”

			“Nee, ek en Fynn het bietjie vasgesit gisteraand en buitendien, ek kan nie oorbly met Celeste daar nie. Sien jou nou.”

			Dis nog vreemd om te dink dat Fynn hier reg langs haar bly. Sy hoor dikwels hoe Celeste lag. Gelukkig is daar ’n plankiesmuur op die grenslyn, en die struike aan haar kant van die heining is ruig en hoog. Sy is steeds privaat, maar dis tog nog ongewoon vir haar om lewe aan daardie kant te kan waarneem, al is dit net deur middel van klank of die reuk van ’n braaivleisvuur soos gisteraand.

			Sy kam nog met haar vingers deur haar hare toe die deurklokkie lui.

			“It’s Lira, don’t worry,” roep sy toe sy verby Michael se kamerdeur stap. Hy het gisteraand net geëet en toe weer gaan slaap. Seker lank laas ’n geruste nag gehad.

			“Hei. Kom in.”

			“Hi. Koffie, asseblief?” Lira lyk ’n bietjie bleek om die kieue. 

			“Ek maak vir ons.”

			Lira gaan sit op een van die kombuisstoele en kyk op na haar. “Dit was ons eerste fight vandat ons weer bymekaar is.”

			“Het Celeste moeilikheid gemaak?”

			“Nee. Die ateljee. Thomas wil dit met alle geweld huur. Ek het vir Fynn gesê onder geen omstandighede nie, dis te naby aan jou, dit gaan jou bewegings nog verder beperk, maar blykbaar het Thomas sy hart vermurwe.”

			Corali laat val amper die koffiebeker wat sy aan die uitvee was.

			“Lira, dis reg langs my agtertuin.”

			Lira sug. “Ek weet. Fynn sê geen mens kan in elk geval in jou huis of agtertuin insien nie, maar ek kan my net indink hoe ongemaklik dit vir jou sal wees.”

			“Dit gaan nie werk nie, Lira. Ek kan nie vir ’n jaar net glad nie ’n voet uit die huis sit nie. En wat van die Vywervrou? Dit sal mos nie regverdig wees om dit net so aan julle oor te laat nie?” Nie dat dit haar vreeslik sal pla nie, sy is nie uitgeknip om te smous nie, het sy oor die seisoentyd uitgevind. 

			Wat aanvanklik interessant en opwindend was, het gou vir haar ’n bietjie te veel geraak. Te veel asems en mense en stemme. Maar dit bly onregverdig teenoor Lira-hulle. “En Mirre is op haar laaste. Sy sal ook nie dadelik ná die geboorte weer kan inval nie.”

			“Nee, maar ons kan toemaak tot die Paasnaweek aanbreek. Net vir die vier dae oopbly en dan sluit tot die wintervakansie begin. En dié is nooit so besig nie. Ek en Marilyn en Beulah sal kan regkom. Celeste en Shirley kan ook oor die besigste tye help. Hulle is altyd game vir ekstra sakgeld.”

			“Lira, probeer jy my ompraat om in te stem dat Thomas hier reg langs my werk?”

			“Nee. Ja. Ek weet nie.” Lira laat sak haar kop in haar hande. “Jammer, man. Ek weet dit sal sleg wees vir jou. Maar Fynn ...” Sy kyk op. “Toemaar, ek sal vir hom sê dis buite die kwessie.”

			“Ek kan hom nie keer nie. Dis nie my ateljee nie.”

			Lira gee nog ’n sug, selfs dieper as die laaste een. “Thomas kom vanoggend kyk. Miskien is ons gelukkig. Miskien is daar een of ander probleem. Iets wat dit nie geskik maak nie.”

			Corali skud haar kop. “Dit sal perfek wees vir hom. Ek hoop net die verdomde ding is klankdig. Ek is nie lus vir sweisgeluide en ander lawaai in my ore nie.” Hulle kon altyd net saamwerk wanneer hy skets of met klei gewerk het. Die res was vir haar heeltemal te raserig. En te stowwerig. 

			“Raait. Daar het ons nou ’n goeie rede waarom dit nie kan gebeur nie.” Lira lyk verlig toe sy opspring. “Ek gaan gou vir Fynn sê jy sien nie kans vir die lawaai nie.”

			“Jou koffie?” Corali beduie na die beker wat nog aanaangeraak staan.

			“Sorrie. Laat ek net eers hierdie ding gaan probeer uitsorteer. Fynn moet rede verstaan. Ek bel jou.”

			Corali drink sommer Lira se koffie ook terwyl sy wag. Dieper in die huis hoor sy Michael in die stort. Hel, sy hoop nie hy verwag drie etes per dag nie. Daaraan het sy nie gedink nie. Aandete is oukei, maar deur die dag raap en skraap sy net wat te ete is en ontbyt bestaan uit beskuit. Die pommie sal beslis nie beskuit eet nie.

			Sy tel dadelik op toe die foon lui. “Die plek is nie net klankdig nie, daar is sulke skerms wat ’n mens oor die vensters kan aftrek om die invalshoek van die sonlig te beheer en dit dra by tot klankdigtheid.” Lira klink moedeloos.

			Fokkit! 

			“Nou moet ons maar net hoop hy vind êrens fout met die plek,” probeer Lira optimisties klink.

			Die kanse is nul. 

			“Corali? Is jy nog daar?”

			“Ek is. Hou my maar op hoogte. Ek kan Fynn nie keer nie, en jy het jou bes probeer.”

			“Ek is jammer, Corali.”

			“Hei, dis Cie-Cie Witherspoon met wie jy praat. En sien dit maar as julle straf dat julle van nou af met my Engels sal moet praat.”

			“O, gaats! Daaraan het ek glad nie gedink nie.”

			“Ek is seker daar is heelwat waaraan ons nog nie gedink het nie. Maar julle het net soveel om te verloor soos ek as Thomas agterkom hy is belieg. Uitvind wie sy buurvrou is.”

			“En sê nou dit pla hom nie?”

			“Hemel? Blou mussies? Dis by jou wat ek die uitdrukking gehoor het.”

			“Ja, maar dis net van toepassing op negatiewe dinge. Miskien het ons skoon verniet gelieg. Miskien sal hy bly wees om jou weer te sien. Miskien ...”

			“Lira, miskien kom daar ’n hoender op as ek ’n veer plant. Basta nou. Dankie vir die bel. Nou moet ek eers brekfis maak vir my donnerse butler. Bye.”

			Sy kan sweer sy hoor Lira proes van die lag net voor sy aflui. 

			Thomas

			“Driefasekrag?” 

			Fynn knik. “Jip. En soos jy kan sien, genoeg kragproppe.”

			’n Watertrog en dubbelwasbak wys die ou wat die plek ingerig het, het geweet wat hy doen. 

			“Al wat ek kan foutvind, is dat die plek net te netjies is. Te veel van ’n designer ateljee. Asof dit nie regtig gebou is om gebruik te word nie. My werk is morsig.”

			“Dus wil jy dit liewer nie neem nie?” Daar is iets hoopvols in Fynn se stem.

			Thomas kyk hom ongelowig aan. “Wat bedoel jy? Dis perfek. Ek sê net ek gaan die plek bemors. En die vloer gaan dalk skade ly onder die wieletjies van my beeldstaanders en swaarder toerusting. Maar ek sal alles ná die tyd laat skoon- en regmaak.”

			“Enige skade is vir jou rekening. Maar ek dink nou net, ek kan vir jou die waenhuis by die Vywervrou ook gaan wys?”

			“Driefasekrag? Genoeg lig? Water wat aangelê is? ’n Trog? Rakke?”

			“Oukei, dis duidelik jy was al daar. Jy weet dit het nie een van die goed nie.”

			“Boeta het my gistermiddag gaan wys. Nee, dit sal ’n helse klomp geld kos om dit in ’n studio te verander. Maar dit sal ’n wonderlike galery uitmaak. Dit het daardie soort rustieke atmosfeer.”

			“Snaaks, Co... die mosaïekvrou het ook so gedink.” Daar is weer ’n effense blos op sy wangbene. “Maar kom ons gaan binnetoe en bel die eienaars om te sê jy wil by my onderverhuur. Hulle het reeds in prinsiep ingestem.”

			“Ek neem aan jou redes het verval?”

			“Nee, ek het net besluit die redes is dalk nie heeltemal so oortuigend as wat ek gedink het nie. Ek sal maar die gevolge dra.”

			Grootmoedig van Fynn. Hy kan sy kop op ’n blok sit Lira is die een wat hy gaan moet inlig en dat die nuus nie met entoesiasme ontvang gaan word nie. Om watter onverklaarbare rede ook al.

			Corali

			“Hy is só nie my gunstelingmens op die oomblik nie.” Lira klink na aan trane.

			“Lira, moenie dat ek van alle mense onmin tussen julle saai nie. As die huis nog leeg gestaan het, sou Thomas dit waarskynlik self gehuur het. Die feit dat julle hom voorgespring het, het niks met die saak te doen nie. Julle het ten minste nog probeer keer. Relax nou. Ons kan niks meer daaraan verander nie.” Donnerse Fynn. Bliksemse Thomas.

			“Oukei, as jy seker is.”

			Asof dit iets sal verander as sy nie is nie. En sy is waaragtig nie. “Ek is seker.” Soms kan ’n mens maar selfs vir jou beste pelle lieg sodat hulle beter kan voel.

			“Het jy toe vir jou butler brekfis gemaak?” Sy kan hoor Lira grinnik.

			“Ek wou, maar hy het alles uit my hande geneem. Ek is selfs bedien en boonop het hy die skottelgoed gewas.” Die minste wat ek kan doen, het Michael gesê toe sy uit onnodige ordentlikheid wou keer. “En hy is glo lief vir kos maak. Het ’n paar kookkursusse gedoen. Nogal Franse cuisine. Hy reken ek hoef nie ’n vinger in die kombuis te lig terwyl hy by my bly nie. Dis heerlik om ’n butler te hê.”

			“Lucky fish. As dit nie vir Mirre en Beulah was nie, het die arme Fynn en Celeste krepeer. Mirre dink hoeka daaraan om etes op bestelling te maak en op die dorp te laat aflewer wanneer die bistro toe is. Ek sal natuurlik haar eerste klant wees. Wel, eintlik is ek al. Fynn moet maar net die geld uithaal as hy wil eet. En Beulah kook darem ook vir ons wanneer sy kan.”

			“Jy kan dalk nie kook nie, maar ek kan sien jy is goed met planne maak.”

			“As ons eers ge... As ons eers saam in die huis intrek, sal ek seker ander planne moet maak, maar voorlopig werk dit.”

			“Jy bedoel getroud is. Ons almal weet dit kom, Lira. Al wat my verbaas, is dat dit nog nie gebeur het nie.”

			“Ons wag maar eers dat Celeste heeltemal gewoond raak daaraan dat ons saam is. En ons wil eers kyk of dinge in een huis uitwerk wanneer die eerste fase klaar is.”

			Natuurlik sal die klein snip nie sommer oornag vir Lira aanvaar nie. Lira praat nie eintlik daaroor nie, maar dit kan steeds nie vir haar maklik wees nie. En nou saal sy Lira nog met haar Thomas-probleme ook op.

			“Dankie dat jy verstaan en vir jou opoffering, Corali. Ek wens dit was anders.”

			“Dis oukei. Gaan maak nou weer maatjies met Fynn. Ek en Michael sal regkom.” Nie dat dit regtig oukei is nie. Nee, dis glad nie oukei nie. Dis ’n ramp wat wag om te gebeur, maar gelukkig eers in die toekoms. Thomas gaan vanmiddag terug en dan kan sy asemskep en voorberei vir wat wag.

			Franschhoek

			Thomas

			“Dis amper te goed om waar te wees, Ma,” sluit hy sy beskrywing van die ateljee af. 

			Eugenie was besonder stil toe hy haar vertel het van die gebeure op Vywerbaai, net haar wenkbroue gelig toe hy gesê het Cie-Cie Witherspoon en haar butler bly nou in die Conradies se huis.

			“As ’n ding klink asof dit te goed is om waar te wees, is dit gewoonlik. Wil jy nie maar heroorweeg nie, Thomas? Simon het my vanoggend weer verseker hy sal regkom as jy besluit om die skuur te behou.” 

			Thomas frons ergerlik. “Moenie Ma ook aanhou karring nie. Ek kan nie verstaan waarop almal so daarop teë is dat ek ’n perfekte ateljee huur nie. Ek dink Lira is bang ek verraai die Witherspoon-vrou. Waarom sy dink ek so iets sal doen, is my gat se deksel. Maar nou kerm Ma ook nog. Hoe moeilik is dit om te verstaan dat ek wil wegkom van Katelijne en die kinders se beeld noudat dit uit my sisteem is?”

			“Jy het reeds vir Cie-Cie Witherspoon verraai. Jy het my vertel sy is daar.”

			“Maar ek weet mos Ma sal nie uitpraat nie.”

			Eugenie sug diep. “Kyk, Thomas, ek verstaan dat jy afsluiting oor jou vrou en kinders wil hê. Maar hierdie Vywerbaai-ding ... Dis ver. Wat maak jy as jy my nodig het?”

			Hy sug ewe diep. “Ek sal Ma ewig dankbaar wees vir wat Ma hierdie twee jaar vir my beteken het, maar dis ook tyd dat ek my weer van Ma speen. Eerstens is dit onregverdig teenoor Ma en tweedens is dit ongesond dat ’n man van amper vyftig so swaar op sy ma steun. En derdens, ek is gereed om aan te gaan met my lewe. Ek sou dink Ma sal bly wees.”

			“Ek is. Ek is verskriklik bly. Dis net asof jou ommekeer te skielik gekom het.”

			“Ná twee jaar? Ek dink nou weer dit het my bleddie lank gevat.” Hy kom orent. “Ek gaan die ateljee huur, Ma. Fynn e-pos môre die kontrak vir my deur. Ek gaan teken en dis dit. Dankie vir die lekker aandete. Wanneer Ma vir my op Vywerbaai kom kuier, bederf ek nou weer vir Ma.”

			Eugenie staan ook op en slaan haar arms om sy lyf. Hy laat sy ken op haar kroontjie rus. “Alles gaan nou begin regkom. Ma sal sien.”

			“Ek hoop so. Ek hoop regtig so, Thomas,” kom dit gesmoord en hy weet sy huil. Hy wens hy kon haar troos, maar dié keer moet hy by sy besluit bly staan, al dra dit nie haar goedkeuring weg nie. Eugenie is vir hom ’n te maklike vangnet. Hy moet weer op sy eie bene begin staan.

			

		

	
		
			Sewe en dertig

			Maandag 15 April

			Vywerbaai

			Corali

			Die Notre Dame van alle plekke. Corali sit met haar hand oor haar mond terwyl sy na die video op haar rekenaar kyk. Hoe is dit moontlik? 

			Van al die kerke wat onlangs gebrand het of om ander redes in die nuus is, van die Sandveldse Redelinghuis tot die aanvalle op moskees en sinagoges die wêreld oor, is Ons Dame van Parys seker die laaste religieuse gebou wat sy gedink het ooit vernietig sal word. Dis ondenkbaar. Dit was net altyd daar. En dit was een laatsomeraand daar reg voor die katedraal wat Thomas haar die eerste keer gesoen het.

			’n Ruk nadat Thomas sy verhouding met Danielle, die beeldskone kunstenaarsmodel, verbreek het, het hulle by Shakespeare and Company gaan luister na ’n boekbespreking en daarna gaan roomys soek. Dis toe hulle oor die Pont de l’Archevêché oor die Seine geloop het dat hy ineens haar hand gevat het. En toe hulle voor die Notre Dame kom, haar na hom toe gedraai het. 

			“Dis oor jou dat ek Danielle afgesê het. Omdat ek nie kan ophou dink aan jou mond nie. Onder meer.” Hy het afgebuk en haar gesoen soos sy nog nooit in haar lewe gesoen was nie en uiteraard ook nog nooit weer ná hulle uitmekaar is nie.

			Al haar verdedigingsmeganismes het verkrummel. Natuurlik was sy teen daardie tyd al smoorverlief op Thomas, maar het dit met mag en mening onderdruk. Dit het nooit by haar opgekom dat hy haar as vrou sou raaksien nie, as enigiets anders as ’n pel nie. Sy met haar wilde hare en breë heupe. ’n Gesig wat haar aan ’n wasklip herinner. Haar uitgesprokenheid. Haar obsessie oor haar kuns. Haar humeur. Haar gebrek aan social graces.

			Donnerse Notre Dame. Dis waar al hierdie onwelkome herinneringe vandaan kom. Maar dat die plek waar sy vir die eerste keer in haar lewe heel gevoel het waaragtig moes afbrand, is vir haar heiligskennis. 

			Franschhoek

			Thomas

			Hy kan die trane nie meer keer toe hy die laaste deeltjie van die beeld blinkgevryf het nie. 

			Thomas gaan sit op die muurtjie wat die visdam moet word, laat sak sy kop in sy hande. Hy huil oor Katelijne. Oor Trienke. Oor Thomé. Oor wat hulle was en wat hulle nou sou gewees het. Oor wat hulle kon geword het.

			En hy huil oor die Notre Dame. Die herinneringe aan die beeldskone gotiese dame wat nie altyd net maar daar was nie, maar ook die toeskouer was van hoe hy Corali die eerste keer gesoen het. Iets wat hy al wou doen vandat hy haar die eerste keer gesien het.

			Hy huil ook oor die laaste keer wat hy haar gesien het. Hy sien nog voor hom die verbete trek om haar mond, maar ook die pyn in haar oë. Hy verstaan nou eers hoe moeilik dit vir haar ook moes gewees het. Sy gekarring oor kinders moes haar tot raserny gedryf het. Hy het haar laat knak netsoveel as wat sy hom geknak het. Hoekom het hy dit nooit besef nie? Nee, hy het dit besef, maar dit was net makliker om al die skuld op haar te plaas. Haar te blameer vir alles wat verkeerd geloop het. Hy was die enigste een wat verontreg is. Mos.

			Toe hy uiteindelik opstaan, is dit asof die huilbui iets in hom skoongewas het – ’n plekkie aan sy binnekant van waar hy opnuut kan begin.

			Hy groet elkeen, Katelijne, Trienke en Thomé, met die streel van ’n kop en ’n onsamehangende preweling. Hy verwag ’n gevoel van terugvoer, maar daar is niks. 

			Waar hy altyd nadat hy ’n beeld voltooi het, voel daar is iets van die seevrou se syn teenwoordig in die eter, voel dit ironies genoeg nou asof sy vrou en kinders, noudat hulle vergestalt is, weg is. Hom alleen agtergelaat het.

			Dit laat hom eensaam voel. Verworpe. En tog weet hy dis ’n goeie teken toe hy wegdraai en na die skuur toe stap. As hulle hom kan laat gaan, sal hy hulle dalk ook kan laat gaan. Eendag.

			Môre kom die verhuisingswa sy goed oplaai. Môreaand slaap hy op Vywerbaai.

			’n Nuwe begin. Op die tweede herdenking van die bomaanval. Dis gepas.

			Dinsdag 16 April

			Vywerbaai

			Corali

			Gelukkig het Lira haar kom waarsku dat Thomas se toerusting vandag by die ateljee afgelaai sal word. Dis ’n gewoel en lawaai daar wat haar dalk sou laat uitstap het om te gaan kyk wat aangaan. 

			Lira wil haar natuurlik doodgiggel oor Michael wat sy plig as butler so ernstig opneem. Corali kon hom hoor toe hy vir Lira die deur oopgemaak het.

			“Good day, Madam. I will enquire as to Lady Witherspoon’s availability for guests.” 

			En dit terwyl hy goed weet Lira is op die baie kort lys van toegelate besoekers, wat verder net vir Mirre, Marilyn, Boeta en Fynn insluit. 

			Maar snaaks of nie snaaks nie, Michael is ’n ware blessing.

			Nie net beman hy nou haar voordeur en doen inkopies nie, hy kook ook soos ’n droom. En saans voer hulle interessante gesprekke. Deur hom leer sy ’n ander Jamie ken, maar ook leer sy meer oor wat agter die skerms van die kunswêreld aangaan. 

			Sy weet hy het al by ’n paar vooraanstaande galerye in Londen gewerk, maar sy het nooit besef hoe ingelig Michael oor, en hoe betrokke hy werklik by die kunsnetwerk is nie. Nou blyk dit dat hy ook ’n skakel in die ketting was wat Jamie daartoe in staat gestel het om haar werk binne so ’n relatief kort tydperk onder die aandag van kunskenners te bring.

			Dis ook hy wat die nuus soos ’n veldbrand deur Vywerbaai laat versprei het dat hy die butler is van ’n Britse adellike wat ’n kluisenaarslewe voer. Sy is so privaat dat hy nie haar naam mag bekend maak nie. Sy bly net tydelik in Corali se huis terwyl dié ’n opdragwerk gaan uitvoer het.

			Ongelukkig het hy nie eers met haar daaroor beraadslaag nie. Nou sit sy alreeds amper twee weke in die tronk wat haar eie huis geword het – nog voor Thomas selfs opgedaag het.

			Toe sy daaroor gekla het, het hy rustig verduidelik dat hy voorbrand moes maak sodat Thomas nie later agterdogtig word nie. Die dorp moet reeds gewoond wees aan die gedagte teen die tyd dat hy opdaag. En om homself te beskerm, gebruik hy die naam Michael Butler.

			Die storie wat Marilyn uit nood aanmekaargeknoei het, word selfs aan Celeste en Boeta se kinders voorgehou sodat daar nie weer ’n insident is soos met Mirre toe Celeste haar naam by die skool genoem het nie. 

			Een troos is dat sy nou haar volle aandag aan haar skilderwerk kan gee. ’n Tweede “krisant”-skildery is in wording.

			Op haar navraag of die speurder by wie hy was al terugvoer gegee het, het Michael sy kop geskud. Hy weet net die saak word ondersoek, maar is in ’n sensitiewe stadium. Die speurder kon geen inligting gee toe Michael laas met hom gepraat het nie. En sedertdien kon hy nie weer kontak bewerkstellig nie.

			Wat vir haar nogal vreemd is. Sy sou dink dinge gebeur vinniger in Engeland as hier. Is beter georganiseerd. Wys jou net.

			Thomas

			’n Drasak met klere, ’n badkamersakkie, ’n paar boeke en sy skootrekenaar. Dis die somtotaal van sy besittings wat hy in die bungalow uitpak. Die toerusting wat pas by die ateljee afgelaai is, is ’n ander storie.

			Die ateljeeruimte is kleiner as die skuur, maar alles pas darem in. Eugenie se protestasies ten spyt, is hy bly hy is daar weg. Hy sien uit daarna om die ateljee in te rig voor hy begin sketse maak vir die nuwe beeld.

			Eugenie was onverwags tranerig toe hy gisteraand gaan groet het. ’n Mens sou sweer hy is weer op pad oorsee in stede van twee ure se ry ver.

			Laas jaar dié tyd was hy op die laagste punt van sy lewe. Net ’n paar maande gelede nog het hy gedink sy lewe het tot ’n einde gekom en nou sien hy uit na die nuwe uitdaging.

			Daar is grade van herstel, en hy weet hy is nog laag op die leer, maar ten minste is daar sprake van herstel. Meer as wat hy gedink het moontlik is. En dit het hy aan Eugenie te danke.

			Nou moet hy die herstel van sy kant af verder voer. 

			Saterdag 20 April

			Vywerbaai

			Corali

			Boeta bel net toe Michael haar bord met spek en roereier voor haar neersit.

			“Corali, ek vat Mirre hospitaal toe. Sy het al van gisteraand af ligte kontraksies, maar het gesê dis nog glad nie erg nie en sy wil eers haar voorbereiding vir vandag se middagetes doen. Nou het dit erger geword en haar water het gebreek.” Hy klink paniekerig. 

			“Trust Mirre. So op die Paasnaweek. Maar ons het mos geweet dit kan nou enige dag gebeur, dus is alles in die haak. Wat klink jy so gestres? Jy is mos al drie keer daardeur?” 

			“Ja, maar dis Mirre. Sy is so klein gebou. Maar bye, ons trek nou weg.”

			“Sterkte! En dankie dat jy laat weet het.” Sy is nie seker of hy dit gehoor het nie.

			Dis maar goed Boeta het daarop aangedring dat hy die afgelope twee weke in Mirre se kothuis oorbly en die seuns na Alet en Raymond toe gestuur het. Natuurlik om bietjie alleentyd saam met Mirre te hê voor die geboorte van hulle baba, maar ook sodat die seuns hulle ander sustertjie beter kan leer ken. Alet se dogter het toe die middag van die eerste April haar opwagting gemaak. Boeta het nog droogweg opgemerk dat hy amper die April Fool was.

			Raylet was glo sommer maklik en binne ’n paar uur daar, maar vir Mirre sal dit nie so maklik wees nie. Nou nie dat sy baie van geboortes af weet nie, maar selfs sy weet eerstelinge neem hulle tyd en Mirre is al drie en dertig. Aan die een kant is dit nog bloedjonk, maar aan die ander kant redelik lank in die tand vir ’n eersteling.

			Lira antwoord dadelik toe sy bel. “Julle weet seker van Mirre?”

			“Ja. Haar water het hier by die Vywervrou gebreek. Gelukkig het Beulah dadelik besef wat gebeur en vir Boeta gaan opkommandeer, Mirre se oornagtas en goed gekry en toe is hulle hier weg. Ons senuwees hou dit omtrent nie.” 

			“Hei, miljoene vroue die wêreld oor skenk geboorte. Wat is dit met julle?”

			“Dis ’n bleddie groot gebeurtenis. Nie net vir Mirre nie, vir ons ook. Hoe kan jy so kalm wees daaroor?” Daar is ’n bewerigheid in Lira se stem.

			“Seker maar omdat ek nooit kinders wou hê nie en my nooit eens probeer indink het hoe dit sal voel nie.” Sy wil ook nie. Dit klink vir haar na ’n vrek pynlike proses.

			Tog bou ’n senuagtigheid gaandeweg ook in haar op deur die loop van die dag.

			Kan dit regtig so lank vat? Seker. Sy verbeel haar sy het al gehoor dit kan dae vat. Die arme Mirre. Sy wil nie eens dink waardeur sy gaan nie.

			Sy bel Boeta voor sy gaan slaap, maar daar is geen antwoord nie. Sy bel Lira, maar dié het nie nuus nie. Net dat Boeta glo vanmiddag vir haar gesê het dit gaan swaar, maar dit gaan. Mirre is in die aktiewe geboortefase.

			In ’n SMS vra sy Boeta om haar te bel sodra sy dogter gebore is, al is dit hoe laat of hoe vroeg. Bogger die baba, sy is bekommerd oor Mirre.

			Sy dommel in, maar raak nie heeltemal weg nie – te bang dat sy dalk nie haar foon gaan hoor nie. 

			Dis net voor twaalf toe haar foon begin vibreer. Sy tel op nog voor die luitoon opklink.

			“Hel, Boeta, jy kan ’n mens darem aan ’n lyntjie hou. Ek brand om te weet wat aangaan. Is die baba al daar?”

			“Marli is ’n uur gelede gebore. ’n Noodkeisersnee.”

			“O fok!” Corali slaan haar hand oor haar mond.

			“Ma en dogter is albei fine, maar moet my asseblief nie nou vir detail vra nie. Ek het ’n draai in die hel gaan maak en is doodmoeg. Maar ja, tien tone, tien vingers en al daai goed. Alles is volmaak. En sy is nou skreeulelik, maar sy gaan die mooiste meisiekind op aarde wees.” Boeta gee ’n moeë laggie, maar sy kan sy verwondering in die klank hoor.

			Corali se oë skiet ineens vol trane. “Geluk, Boeta. Gaan rus nou. Gee net eers vir Mirre ’n drukkie van my af. En jy bel sodra jy ’n bietjie uitgerus is, oukei?”

			“Môre. Ek sal julle almal môre bel.”

			“Weet Lira en Marilyn al?”

			“Ek het hulle ge-sms. Nie almal is bereid om wakker gebel te word nie, maar jy is after all die peetma.”

			“Ék? Peetma?”

			“Sorrie. Ons moet jou seker eers vra, maar kan ons môre daaroor praat?”

			“Natuurlik.” Peetma? Môre sal sy aan hom en Mirre verduidelik dis ’n mal versoek. Wanneer almal op en wakker en by hulle verstand is.

			

		

	
		
			Agt en dertig

			Sondag 21 April

			Vywerbaai

			Corali

			Marilyn druk Michael net ná halfagt eenkant toe voor hy nog iets kan sê en kom die huis ingewapper. “Het jy gehoor? Is dit nie verskriklik nie?”

			“Wat is verskriklik?” Net nie Mirre of die baba nie. Dit sal sy nie kan verduur nie.

			“Die selfmoordbomme. Honderde mense is beseer. En talle is dood ook.”

			“Hoe nou?” 

			“Hotelle en kerke was die teikens.”

			“Wanneer? Waar?”

			“Van halfnege af Sri Lanka-tyd, vyfuur vanoggend ons tyd, het ’n selfmoordenaar ’n bom in een of ander shrine ingevat. St. Anthony’s, dink ek. Die plek was propvol. Mos Paassondag. En sedertdien gaan daar oral oor ander bomme ook af. In ander kerke en in hotelle in Colombo ook. Die dodetal styg steeds en die getal beseerdes ook.”

			“Liewe hemel. Wat is dit met kerke dat hulle hierdie jaar so afbrand en aangeval word? En nie net hierdie jaar nie.” 

			“Daar is oor die eeue heen al meer mense in die naam van geloof doodgemaak as in oorloë oor grondgebied.” Marilyn skud haar kop. “Fucking crazy. Hoekom kan almal nie maar net in vrede saamleef en elkeen sy eie opinie gun nie?”

			“Dit, Marilyn, is ’n retoriese vraag as ek al ooit een gehoor het. Kyk maar hoe gaan party Christene daaroor te kere dat ’n Protestantse dominee in Suid-Afrika bid vir die Moslems wat in Nieu-Seeland aangeval is.”

			“Is seker so. Eintlik wou ek jou net kom gelukwens met jou peetmaskap en sê ek dink jy gaan ’n great peetma wees, maar toe hoor ek van die selfmoordbomme. Anyway, ek moet by die Vywervrou uitkom. Gister was ’n malhuis sonder Mirre daar en vandag gaan nog erger wees. Dis asof al wat gat en asem het koffie en hot cross buns op hulle brein het. Seker omdat dit omtrent die eerste keer in menseheugenis nie op ’n Paassondag hier reën nie.”

			Voor Corali nog kan protesteer oor die idee van peetma wees, woerts Marilyn weer uit.

			Toe eers dring die naam van die land waar die aanvalle plaasgevind het werklik tot haar deur. Sri Lanka, waar daar twee jaar gelede ook ’n kleiner voorval was wat nie eens hier die koerante gehaal het nie, net ’n nuusflits op die radio en TV-nuus werd was, maar waarin Thomas sy gesin verloor het.

			Die gedagte is nog nie koud nie toe haar foon lui. Eugenie.

			“Corali, het jy gehoor van Sri Lanka?”

			“Nou net.”

			“Ek ook. As Thomas moet hoor ... Ek weet nie of hy dit sal kan hanteer nie. En hy antwoord nie sy foon nie. Ek is op pad na hom toe, ons het nou net weggetrek, maar dis Paasnaweek. Die paaie is vrek besig. Ek vermoed dit sal langer as die gewone twee ure neem. Teen daardie tyd sal Thomas dit al op die internet gesien het. Hy volg deesdae weer wêreldgebeure. Ek is bang vir sy reaksie, Corali.”

			“Wat wil jy hê moet ek doen?”

			“Ek weet nog nie. Ek wil net vra of ek jou kan bel ingeval ek jou hulp dalk nodig het.”

			“Enige tyd, maar ek kan nie sien hoe ek kan help nie.”

			“Ek bel later weer.”

			Sy voel skoon bewerig toe sy die foon neersit.

			Thomas

			Sy oë bly verstar na die rekenaarskerm staar. Colombo. St. Anthony’s. In Kochcikade. St. Sebastian’s in Negombo, noord van Colombo. ’n Kerk in Batticaloa in die Oostelike Provinsie. Drie hotelle. Die Shangri-La Colombo, die Kingsbury en Cinnamon Grand Colombo.

			Kaleidoskopiese kleure begin in sy periferale visie dans. Sy ore slaan toe. Sy vingers tintel. Koue sweet slaan oor sy gesig uit.

			Hy staan op van die tafel waar hy gesit het, skop wat voorkom en smyt stukkend waarop hy sy hande kan lê voor hy dronkerig na die onopgemaakte bed in die slaapkamergedeelte strompel. 

			Thomas val bo-op die deurmekaarspul neer en trek sy knieë op, slaan sy hande om sy bene, druk sy kop teen sy knieknoppe, knyp sy oë toe.

			Soos ’n skyfievertoning sien hy weer vir Katelijne oorkant die straat. Trienke aan haar hand. Thomé op die arm. Die swart Polo. Die twee mans in swart. Die Polo wat wegtrek. Die mans wat Katelijne en die kinders die kerk indwing. Hy voel weer hoe tref die slaankrag van die bomme wat afgaan hom. 

			Nou is hy weer in die Baafse katedraal. Die priester stap vorentoe. Die reuk van wierook volg hom. Kerse brand. Drie foto’s in rame. Drie kruikies as.

			Corali

			“Ons sit in die Franschhoek-pas vas in verkeer.” Eugenie klink paniekerig. “Is daar enigiemand aan wie jy kan dink, iemand vir wie Thomas ken, wat jy kan stuur om te gaan kyk of hy oukei is? Hy is in bungalow sestien. Hy antwoord steeds nie sy foon nie, Corali. Ek is bitter bekommerd.”

			Lira en Marilyn sal van hulle voete af wees by die Vywervrou. “Ek kan Fynn vra?”

			“Asseblief. Ek het nie sy nommer by my nie en hier in die pas sny die sein in elk geval kort-kort uit.” Corali hoor hoe Eugenie haar asem rukkerig intrek. “Laas met die herdenking van die aanval het hy ineengestort. Ek is bang dit gebeur weer. Toe was ek daar. Kon hom net vashou, maar ...” 

			Die sein sny uit.

			Fynn antwoord eers ná omtrent die sesde lui. “Hallo, Corali?” Sy kan hoor hy staan êrens in die wind.

			“Hei, Fynn.” ’n Kinderstem roep iets uit in die agtergrond. “Waar is jy?”

			“Waenhuiskrans. Ek en Raymond het vir Celeste en Boeta se seuns hierheen gebring om te surf. Is daar fout?”

			“Niks waarmee jy kan help terwyl jy daar is nie. Moenie worry nie, ek sal iets probeer uitwerk.”

			Makliker gesê as gedaan.

			Sy bel vir Eugenie, maar kry dadelik die uitnodiging om ’n stemboodskap te los.

			“Wat gaan aan? Jy lyk gekwel.”

			Corali druk die foon dood en kyk na Michael. “Kan ek jou ’n guns vra?

			“Natuurlik. Wat wil jy hê moet ek doen?”

			“Na die karavaanpark gaan, bungalow sestien. As jy Thomas buite sien en hy lyk oukei, knoop ’n geselsie aan en laat weet my skelm. Indien nie, klop. As hy nie oopmaak nie, loer deur die vensters. Bel my as daar ’n probleem is.” 

			“Ek kan net sms.”

			“Wel, sms my dan.” Sy verduidelik hoe hy moet stap. Dis vinniger as ry. 

			Sy is op hete kole toe Michael se SMS eers ’n kwartier later deurkom.

			Het verdwaal. Deur venster gekyk. Lê op sy bed, inmekaargetrek. Deur nie gesluit nie. Moet ek ingaan?

			Corali wik en weeg ’n oomblik. Michael gaan nie die mas opkom nie. Nee. Ek kom. Wag daar.

			Daar is ’n tyd vir cloak en dagger en daar is ’n tyd om dit tersyde te stel vir iemand in nood.

			Terwyl sy na die karavaanpark toe drafstap, skakel sy weer Eugenie se nommer, maar sonder sukses.

			Die laaste entjie hardloop sy en kom uitasem voor ’n handewringende Michael tot stilstand. Hy beduie na die venster langs die bungalow se deur.

			Daardeur kan sy Thomas sien waar hy in ’n fetusposisie op sy bed lê.

			Sy klop, maar hy beweeg nie. Vir ’n oomblik bly sy besluiteloos staan.

			Leon. Hoekom het sy nie dadelik aan hom gedink nie? Sy stap ’n entjie weg en bel. 

			“Hi, Corali?”

			“Is jy by die huis?” vra sy sag.

			“Nee, ek en Margie is in Ceres vir die naweek.”

			Dêmmit. “Oukei, geen probleem nie. Praat anderdag.” Sy lui af voor hy kan antwoord.

			Kon hom net vashou, het Eugenie gesê voor die sein uitgesny het.

			By Thomas. Kom hierheen so gou jy kan, sms sy Eugenie.

			Sy gee haar foon vir Michael. “Sy ma sal dalk bel vir aanwysings of iets. Hou dit by jou. Haar naam is Eugenie. Sal jy die pad terug huis toe kry?”

			Michael neem die foon by haar en knik.

			“Goed. Sien jou later daar. Ek sal hier bly tot Eugenie hier aankom.”

			Sy wag tot Michael buite sig is, haal ’n slag diep asem voor sy op haar tone instap en die deur saggies agter haar toetrek.

			Op die tafel staan sy skootrekenaar oop. Sy vee oor die raakblokkie. Op die skerm verskyn ’n berig oor die Sri Lanka-gebeure wat hy op ’n internasionale nuuswebwerf oopgemaak het.

			Uit die hoek van haar oog sien sy ’n kasdeur met ’n gat in. Sy bekyk die res van nader. Dit lyk asof die yskasdeur ’n duik weg het. In die opwasbak lê die skerwe van koppies en borde. Dit moes ’n verskriklike woede gewees het wat hy op sy onmiddellike omgewing uitgehaal het.

			Sy beweeg versigtig na die bed toe waar Thomas met sy rug na haar toe lê. Sy trek haar sandale saggies uit, gaan lê op die bed langs hom, vou haar arm om sy groot lyf.

			Thomas

			Hy het stemme gehoor, maar asof dit klank onder water is. Dit voel soos déjà vu toe Eugenie agter hom kom lepellê, haar arm om hom vou. Hy krimp verder inmekaar. Knyp sy oë stywer toe, maar dit keer nie die nuwe trane wat net bly uitsypel nie.

			Eugenie ruik anders. Haar arm voel swaarder as laas. Nog meer koesterend. Haar hand begin beweeg, vryf oor sy arm, sy stywe skouer, sy rug. Streel oor sy hare. Dis sussende, troostende aanrakings. 

			’n Styf opgewende snaar in hom begin effens ontspan. Al weet hy daar is vandag honderde mense wat soos Katelijne gesterf het of sterwend is. En nog soveel meer wat nou deurmaak wat hy deurgemaak het. Wat nog nie eens weet wat hulle gaan deurmaak as die ergste skok verby is nie. Die verlies van geliefdes aan die hand van selfdoodbefokte fokkers.

			Die warmte teen sy rug, die sagstrelende hand laat hom na vergetelheid wegdryf.

			Corali

			Sy kan voel hoe sy styfgespanne spiere geleidelik effens ontspan. “Dankie, Ma,” hoor sy hom prewel. Sy hortende asemhaling raak egaliger, maar sy dink nie hy slaap nie, só ontspanne is sy lyf nog nie. Hy is eerder in daardie plek tussen slaap en wakker wees. 

			Sy hare so sag teen haar wang is langer as hare. Die donkerbruin is nou deurstreep met grys. Die krul daarvan effens meer ontspanne as voorheen. Dit het mense dikwels opgeval dat hulle albei donker krulkoppe het, haar hare net effens ligter met ’n rooi skynsel. Toe hulle nog ligtelik oor kinders gepraat het, het sy gegrap hulle kan dit nie waag nie. Hulle kinders sal kurktrekkerhare hê.

			Corali maak haar oë toe. Sy herken sy reuk. Die soort reuk wat niks met die geur van seep of sjampoe of reukweerder te doen het nie. Die reuk wat agter al die ander geure wegkruip. 

			Haar lyf onthou die vorm van syne. Haar hand die tekstuur van sy vel. Die vorm van die spiere onder vel. Die harigheid van sy voorarms.

			Haar hart onthou die diepte van haar liefde vir hom. Haar borste die teerheid van sy aanraking. Haar mond die ferm sagtheid van syne. Haar bekken sy passie.

			Tyd los op in herinneringe so soet dat dit deur haar brand.

			Toe sy wakker word, lê hulle in mekaar arms. Thomas slaap nog, sy asem teen haar voorkop. ’n Sagte aanraking het haar uit die land van Morpheus na bewussyn gebring. Sy loer oor haar skouer. Eugenie staan met haar hand voor haar mond, haar oë heeltemal te blink.

			Corali wikkel haar saggies los uit Thomas se arms, gly versigtig van die bed af om hom nie te steur nie.

			Sy tel haar sandale op en stap kaalvoet saam met Eugenie buitetoe.

			Eugenie slaan haar arms om haar en gee haar ’n stywe druk. “Dankie, Corali. So verskriklik baie dankie.”

			“Dis niks,” prewel sy verleë, en trek haar sandale aan. “Hy besef nie dit was ek nie. Hy het vir jou dankie gesê toe ek agter hom gaan lê het.”

			In die viertrek langs die bungalow lig ’n man sy hand in ’n groet.

			“Dis Simon. My vriend.”

			Corali waai vlugtig voor sy weer na Eugenie toe draai.

			Eugenie sluk sigbaar. “Ek dink nie ek het al ooit iets mooier gesien as julle twee so in mekaar se arms nie.”

			“Hy het seker van Katelijne gedroom. Ek hoop hy is oukei. Laat weet, asseblief?”

			“Ek sal.”

			Corali gee ’n wuifie en stap see se kant toe. Sy kan nie nou met Eugenie praat nie. Met niemand nie. Daardie gevoel wat sy ervaar het toe sy besef sy word deur Thomas vasgehou, is net te kosbaar. Sy wil dit nog eers koester. Haar eie maak.

			Die seepad is aansienlik langer as die ander roete na haar huis toe, maar dit pas haar uitstekend. 

			Thomas

			Hy voel soos Rip van Winkel – asof hy twintig jaar lank diep geslaap het. Ongelukkig is die wêreld nie anders nie. Hy onthou dadelik van Sri Lanka, maar die paniek wat oor hom gekom het, is nou net ’n pynlike herinnering. 

			“Wakker?” Eugenie kom van buite af deur die oop deur ingestap. Sy moes hom van die stoepie af dopgehou het.

			Hy vryf oor sy oë. “Hoe het Ma geweet? So vinnig hier gekom?”

			“Ek weet mos jy hou nuusgebeure dop en het net geweet hoe ontsteld jy gaan wees.”

			Die bekende geur van Eugenie se parfuum kom na hom toe aangesweef toe sy op die punt van die bed gaan sit.

			Vreemd dat hy gedink het sy ruik anders. “Dankie, Ma. Al weer Eugenie Durandt tot my redding,” glimlag hy wrang.

			“Voel jy beter?”

			Hy knik en swaai sy bene van die bed af, bly ’n rukkie op die rand sit. Nou waar de hel kom dié reaksie van sy lyf vandaan? Het hy ’n erotiese droom gehad? Op ’n dag soos vandag?

			Iets wil-wil deurskemer.

			Hy kyk na Eugenie. “Ek het van Corali gedroom. Gedroom sy lê langs my. In my arms.”

			“Was dit ’n goeie droom?”

			“Dit was. Dis asof sy in die droom na my toe gekom het om my te troos.” 

			“En sê nou dit was die waarheid? Sê nou sy was regtig hier? Hoe sou jy daaroor gevoel het?”

			Hy frons. “Dis ’n eienaardige vraag?”

			“Ek wil eintlik maar net weet hoe jy oor haar voel. Nou. Op hierdie oomblik. Ná die droom.”

			Hy gee ’n diep sug en staan op. “Die Corali van my droom was die een wat ek liefgehad het, nie die bitch wat vir my gesê het sy gaan met James White trou nie.” Die oomblik toe hy dit sê, weet hy hy praat twak. Corali was nie ’n bitch nie. Sy het daardie dag net so seer gekry soos hy. Maar dis nie te sê hy kan haar vergewe nie.

			Sy kop ruk op toe ’n klapgeluid opklink. ’n Kardeur, besef hy, net ’n kardeur.

			“Simon het vir ons gaan pizzas haal. Ons het nog nie vandag geëet nie en ek dink jy ook nie.”

			Hy skat die helling van die son. Dit moet al middag wees. 

			“Dis gaaf van hom. Ek is nogal honger. Maar nou moet ek eers ’n draai loop as Ma my sal verskoon.”

			Corali

			“Champagne, darlings!” roep Marilyn uit toe sy laatmiddag ingewals kom met twee bottels in haar hande. “Ons moet darem my genant se geboorte vier. Ek kan nie wag om haar môremiddag in lewende lywe te sien nie. Hopelik skoert die bleddie toeriste vroeg genoeg sodat ons nog in die lig Bredasdorp toe kan ry.”

			Lira volg op haar hakke. Michael vorm die agterhoede.

			“I suppose some snacks are in order?” vra hy in sy butlerstem.

			“That will be ever so kind of you, thank you, Mister Butler,” speel Marilyn saam.

			Lira lag net en maak haar by die stoeptafel tuis terwyl Corali vir hulle glase kry.

			Eers ná hulle klaar heildronke gedrink het op Mirre, Boeta en Marli, en stiller raak, skud Marilyn haar kop. “Toe ek laas gekyk het, was daar al oor die tweehonderd mense in Sri Lanka dood. Ek is ten minste bly Marli is nie op so ’n dag van godsdienshaat gebore nie.”

			Corali wens sy het dit nie geopper nie. Sy sug diep. “Daardie haat is elke dag van die jaar daar, Marilyn. En elke dag van die jaar is daar êrens in die wêreld geweld. Dink net hoeveel babas moes gebore gewees het op die dag van 9/11 en al die ander afgryslike terreurinsidente.”

			“Dis seker waar. En anders as 9/11 sal Sri Lanka se ellendes binne weke vergete wees en met nuwe verskriklikhede vervang word.”

			“Hei, ons kan nie nou morbied raak nie. Kyk, daar kom Fynn aangestap. Kry vir ons nog ’n bottie uit die yskas, Marilyn. Lira, gaan maak die deur oop, sal jy?” Selfs in haar eie ore klink haar geforseerde opgewektheid vir Corali vals.

			Marilyn laat haar nie twee maal nooi nie en tog kom die aand nooit heeltemal op dreef soos dit andersins sou gewees het nie.

			Sondag 28 April

			Vywerbaai

			Corali

			Een van die slagoffergegewens wat haar die meeste aan die hart gryp, is dié van die skatryk, vooraanstaande Deen wat drie van sy vier kinders in een van die hotelbomaanvalle verloor het. 

			Miskien omdat juis daardie verlies haar aan Thomas s’n herinner.

			Op TV-nuus en in die Engelse pers is daar nog melding van die terreuraanval, maar dis asof die dagblaaie skaars kennis geneem het en in vandag se Rapport is daar niks oor die verwoesting wat gesaai is nie. En dit terwyl amper tweehonderd en sestig mense dood, en meer as vyfhonderd beseer is. Boonop word daar sterk vermoed die terroriste het bande met ISIS. 

			Vir Thomas se onthalwe is sy bly dat hy hom nie die afgelope week moes vasstaar teen grusame foto’s en sensasionele berigte oor die bloedbad nie.

			Sy is nie heeltemal so bly daaroor dat sy in ballingskap is en daarom nie nou saam met die res is om vir Mirre welkom tuis te heet en Marli te ontmoet nie. Die kinders sal ook daar wees en volgens hulle is sy nie hier nie, dus is sy in Jan Tuisbly se karretjie.

			Eintlik behoort dit haar meer te hinder as wat die geval is. Miskien aanvaar sy haar lot makliker omdat hulle Michael vir die aand geleen het en sy ten minste haar huis weer vir haarself het. Of miskien omdat sy nou maar eenmaal nie ’n baba-fan is nie. Natuurlik wil sy Marli graag sien en veral vir Mirre, maar sodra sy kan, sal Mirre wel hier uitslaan met haar telgie.

			In die plek diep binne-in haar waar sy goed bêre wat sy vir haarself wil wegsteek, weet sy egter sy wil eintlik alleen wees om oor laas Sondag se gebeure na te dink. Nie die gebeure in Sri Lanka nie. Daardie onvergeetlike tydjie in die bungalow. 

			Noudat sy Thomas se weerloosheid eerstehands ervaar het, verstaan sy beter waarom Eugenie so bekommerd was oor die effek wat dit op hom sou hê as hy nog ’n skok moet verwerk. Sy wil beslis nie die een wees wat hom dalk weer van koers af gooi nie.

			Daardie wakkerword in sy arms koester sy as ’n kosbare herinnering. Soms wonder sy of dit nie ’n droom was nie. En soms droom sy sy is steeds in sy arms – en sy droom dit nie net wanneer sy slaap nie. 

			Thomas

			Hy kan nie glo dat hy ’n week gelede opnuut so geknak het nie. Gaan hy dan nooit seker wees of dit nie dalk weer gaan gebeur nie? Maar hy het dié keer darem vinnig oor die ergste gekom. Hy moet seker dankbaar wees dat daar verbetering is op die vorige keer. 

			Dit het natuurlik gehelp dat hy besig was. Dit het die hele week geneem om die ateljee in te rig en die skade wat hy in sy woede in die bungalow aangerig het, te herstel. Dalk daarom dat sy gemoedstoestand soveel vinniger verbeter het. Dit en weer eens Eugenie se toewyding.

			Eugenie was vaag oor hoe hulle so vinnig in Vywerbaai gekom het. Maar haar eerste bekommerde stemboodskap het eers net voor agt gekom. En dit was voor sy en Simon gery het.

			Goed, sy sin vir tyd is dalk verstoor omdat hy in so ’n emosionele toestand was, maar kon dit twee ure ná haar stemboodskap gewees het voordat hy daardie stemme buite gehoor het? Net voor sy agter hom kom lê het? 

			En waarom het sy toe nie haar parfuum gedra nie, maar ná die tyd kon hy dit wel ruik? Hoekom het hy nou juis gedroom dis Corali wat hy vasgehou het? En hoekom het Eugenie gevra hoe hy daaroor sou gevoel het as dit werklik Corali was?

			Gedurende sy bedrywige week het hy nie weer veel daaraan gedink nie, maar vanmiddag teister die vrae hom. Is hy dalk nog meer onstabiel as wat hy dink?

			Miskien help dit as hy langs die see gaan stap. Hopelik blaas die bries sy kop skoon.

			Die son is al naby die horison toe hy by ’n rotsagtige baaitjie uitkom en links draai in die rigting van die visvywers. Daar gekom, is dit nie so rustig soos wat hy gedink het nie. By die kothuis langs die Vywervrou klink ’n gelag en ’n gesels op. En die skree van ’n babatjie. Mirre moes seker onlangs geboorte geskenk het. 

			Marilyn kom uitgestap op die stoep met ’n bondeltjie in haar arms. Boeta kom oomblikke later ook uit. Thomas herken Lira se lag. 

			’n Man wat met ’n skinkbord aangestap kom van die Vywervrou af op pad na die kothuis, trek sy aandag. Selfs in die dowwe lig herken hy die Brit. Cie-Cie Witherspoon se butler.

			Sou die kluisenaarvrou ook by die geselligheid wees? Seker nie.

			Ingedagte stap hy met die teerpad terug. Dis te donker om nou oor rotse te klouter en die gety kom in.

			By die Spaanserige huis is daar net ’n buitelig aan. By die glas-en-betonhuis voor sy ateljee ook. By die pers huis langsaan is daar heelwat meer ligte aan. Cie-Cie Witherspoon is opsigtelik tuis. Hy kan darem waaragtig nie glo die befaamde skilder het juis Vywerbaai uitgesoek om weg te kruip nie. Van alle plekke wat sy oor die hele wye wêreld kan kies?

			Hy kom skaars agter hy het gaan staan.

			Fynn wat aanvanklik nie die ateljee aan hom wou verhuur nie. Cie-Cie Witherspoon wat skielik die mosaïekvrou se huis gehuur het net mooi toe hy besluit het om hier te kom bly. Ewe gerieflik is sy ’n kluisenaar wat nooit gesien word nie. En toevallig is dit die Conradies se ou huis. En daar is sy droom. Eugenie se eienaardige vrae.

			Corali

			Sy skrik haar oor ’n mik toe die voordeurklokkie lui. Wat nou? Wie sal dié tyd van die aand hierheen kom? En almal weet tog ...

			Wil Lira of een van die ander hê sy moet tog oorkom? Maar hulle sou gebel het. Michael kan dit nie wees nie, hy het sy eie sleutel en sy weet sommer die partytjie sal tot ounag duur. Waarskynlik oorskuif na Marilyn se huis toe wanneer Mirre moeg raak of die kleintjie lastig.

			Die tweede lui is langer. Die soort lui wat ongeduld verklap. Of dalk vasberadenheid.

			Corali stap in die donker gang af, versigtig om nie ’n geluid te maak nie. 

			Deur die gekleurde glas van die vintagevoordeur, onder die stoeplig, sien sy ’n figuur. ’n Yslike groot figuur. ’n Bekende een.

			Fokkediefok. Sy begin retireer. Haar foon lê nog in die kombuis. Sy moet Michael bel. Hy moet kom help.

			“Corali, ek weet jy is hier. Maak oop.” Thomas se diep stem weergalm deur haar lyf.

			Thomas

			Hy weet hy vat ’n kans. As dit werklik Cie-Cie Witherspoon is, stop die polisie netnou hier en word hy aangekla van teistering.

			“Please go away. I don’t accept any calls.” ’n Hovaardige Britse aksent, maar dis Corali se stem, al is sy versigtig om nie r’e te gebruik om haar bry te verraai nie.

			“Jy was nooit voorheen ’n lafaard nie, Corali. Hoekom nou?”

			Daar is ’n lang stilte. Bel sy die polisie? Iemand anders dalk om hom te kom verwilder?

			“I said, go away!” kom dit uiteindelik, maar meer nasaal as voorheen.

			Huil sy?

			“Ek ken jou stem, Corali. Of jy nou Afrikaans, Engels of Frans praat. Dit help nie om my te probeer bluf nie.”

			Nog ’n lang stilte. Hy verwag half en half om sirenes te hoor.

			“Fokkof, Thomas. Fokkof net!” kom dit uiteindelik van agter die glas.

			Dit is sy en sy huil beslis.

			“Goed, maar dis nie game over nie. Dit moet jy weet.”

			Hy draai om en stap weg. Sy hele lyf bewe. Van skok. Van woede. Van verlange na hoe dit was. Verlange na die Corali wat hy hart en siel liefgehad het. Al weet hy daardie Corali bestaan nie meer nie.

		

	
		
			Nege en dertig

			Maandag 29 April

			Vywerbaai

			Corali

			“En as jy nou die deur oopmaak pleks van jou butler?” Marilyn kyk haar vraend aan.

			“My butler het ’n hangover danksy julle gefuif en ek kon jou deur die glas herken. Nie baie mense hier rond met ’n dreadlocks-silhoeët nie. En Thomas weet in elk geval ek is hier.” Corali draai om en stap kombuis toe.

			“Wát?” Marilyn druk die deur agter haar toe en volg.

			“Hy was gisteraand hier terwyl julle makietie gehou het. Ek weet nie hoe hy uitgevind het nie, maar dis hoe dit is. Hy weet.” Sy het feitlik niks geslaap nie. Herinneringe het soos ’n fliek in fast forward voor haar afgespeel. Oor en oor en oor, dieselfde fliek. Teenstrydige emosies het haar laat voel sy is in ’n donnerse tuimeldroër vasgevang.

			Marilyn gaan sit by die kombuistafel. “En nou?”

			“Net die man in die maan sal weet. Hoe was julle paartie?”

			“Lekker soos altyd, maar ons is sommer vroeg al oor na my huis toe. Boeta het gereken genoeg is genoeg toe ons te lawaaierig raak. Mirre raak nog gou moeg. En by the way, ek weet jy brand om te vra, jou peetkind is ’n sweetie. Soet soos stroop.”

			“Ek is niemand se peetma nie en sal ook nooit wees nie. Ek weet nie waar Boeta-hulle aan daardie verspotte idee gekom het nie.”

			“Wel, as dit nie vir jou was nie, was daar nie ’n Marli nie.”

			Corali gee vir Marilyn haar koffie aan en gaan sit ook. 

			“Haar naam eindig ook op -li. Dis genoeg erkenning vir my sotlike daad.”

			“As dit nie vir jou sotlike daad was nie, het die twee dalk nou nog gesukkel om by mekaar uit te kom.”

			“Marilyn, ek het die liefde van my lewe verloor, onder meer oor ek nie kinders wou hê nie. Hoe de fok dink hulle kan ek ’n peetma wees? Ek hou nie van kinders nie. Die goed is te aanhanklik. Nog minder van babas. Te broos. En grillerig.”

			“Grillerig?”

			“Kotserig. Skyterig. Snotterig. En daar kan net te veel dinge met ’n baba of kind verkeerd gaan.”

			“Jy het dan vir Mirre gesê jy sal help grootmaak?”

			“Dit was voor dinge tussen haar en Boeta reggekom het.”

			Marilyn skud haar kop. “Dis nie dat jy nie van babas en kinders hou nie. Jy is bang vir hulle. En jy is bang jy doen iets verkeerd. Iets wat hulle seermaak of knou.”

			“Sue me.” 

			Marilyn gee ’n hees laggie. “My liewe Corali, natuurlik gaan kinders seerkry. Natuurlik gaan hulle geknou word. Dis deel van die lewe. Maar ook dat hulle na die beste van jou vermoë liefgehê word.”

			“Ek sal hulle liefhê wanneer hulle oor dertig is.”

			“Raait. Jy is te knorrig om sense te praat. Vertel van Thomas.”

			“Niks om te vertel nie. Hy het hier aangekom, gesê hy weet ek is hier en nadat ek hom vergeefs probeer bluf het, het ek vir hom gesê om te fokkof. Wat hy toe gedoen het.”

			Marilyn kry haar selfoon uit haar skouersak.

			“Wie bel jy nou?”

			Marilyn waai haar vraag weg met ’n handbeweging. “Fynn, is Thomas in sy studio? Wat doen hy? Oukei. Dankie.”

			Sy kyk triomfantlik na Corali. “Hy is aan die werk. Sketse. Hy het nie besluit om op te pak nie. Letterlik en figuurlik.”

			“Ek is seker Fynn is baie bly daaroor.”

			“Sarcasm is the lowest form of wit.”

			“Wit is overrated. Ek probeer nie witty wees nie. Ek probeer dink waarheen ék kan vlug.”

			“Hoekom? Dis jou huis. Jy bly al vyf jaar hier. Hoekom moet jy vlug as die man klaarblyklik kan vrede maak met die feit dat jy hier is?”

			“Want ek kan nie vrede maak daarmee dat hý hier is nie.”

			“Jy is nou vandag behoorlik dwars. Dis die ideale geleentheid om julle dinge uit te sorteer. Om vrede te maak en aan te gaan met julle lewe.”

			“Marilyn, jy bly in cuckoo land as jy dink ons gemors is uitsorteerbaar.”

			“Jy en sy ma was verkeerd. Hy het toe nie ’n senu-ineenstorting gekry toe hy agterkom jy is hier nie. Hy het na jou huis toe gekom. Dit beteken julle sal kan praat. En ten minste hoef jy nie meer soos ’n kluisenaar te leef nie.”

			Corali skud net haar kop, nog nie lus om enige lig in die tonnel te sien nie. Hoe gaan sy dit saam met Thomas in een dorp uithou? Bedags nog reg langs haar ook, verdomp.

			“Jy gaan nie meer jou butler nodig hê nie,” mymer Marilyn.

			Nee, sy gaan nie, en so gaaf en behulpsaam as wat hy is, begin Michael al klaar op haar senuwees werk, maar waarheen stuur sy hom? 

			“Ek mis die vryheid en gerief wat Mirre vir my gebied het toe sy nog my slavin was. Kan ek hom nie by jou oorneem nie? Hy kan in Celeste se suite intrek.”

			“Vra hom, ek sal nie omgee nie. Jy weet ek sukkel om my huis met mense te deel. Dis in elk geval jy wat hom as butler aan my afgesmeer het.”

			“Dit was ’n goeie plan op die regte tyd. Al was dit toe al die tyd onnodig.” Marilyn druk haar foon terug in haar sak en staan op. “As ek jou raad kan gee, gaan slaap jou beneuktheid af. Daardie kringe onder jou oë sê vir my jy het nie ’n oog toegemaak nie.”

			“Marilyn, elke keer as ek jou raad volg, het ek moeilikheid, maar dié keer luister ek dalk tog.” Sy glimlag flouerig.

			“Nou ja, toe. En jy en Michael kom eet vanaand by my. Een van julle sal net die kos moet maak of saambring.”

			“Jou gasvryheid ken geen perke nie,” grinnik Corali. 

			“Sien julle seweuur. En stuur Michael oor wanneer hy compos mentis is.”

			“Wat hét julle hom gevoer?”

			“Hy het Suid-Afrikaanse rooiwyn ontdek. Dis nou nadat hy Suid-Afrikaanse vonkelwyn ontdek het. Niemand het hom gevoer nie.”

			’n Fatale kombinasie, weet sy uit ondervinding. Maar die arme man het seker vir die eerste keer ontspan. 

			Thomas

			Uiteindelik is hy ingerig genoeg om te begin sketse maak en nou is sy kop oral behalwe by die beeld.

			Sy het in sy arms gelê. ’n Skrale agt dae gelede. Êrens moes dit tot sy onderbewussyn deurgedring het, vandaar die ereksie waarmee hy wakker geword het. Hoe kon sy liggaam hom so verraai? Die vrou in sy arms was die een wat sy lewe vernietig het.

			Aan die ander kant, hy het nog altyd ’n gesonde seksdrang gehad. ’n Drang wat meer as twee jaar laas vervul is. En saam met Corali was dit uit die staanspoor asof sy liggaam die hele tyd van haar bewus was. Sy kon sy luste met een kyk aanwakker. En hy weet dit was andersom ook waar. Hulle was feitlik altyd gereed vir mekaar. Asof hulle samesyn alleen al voortdurende voorspel was. 

			Bloot die gedagte dat sy op hierdie gegewe oomblik net ’n paar meter van hom af is, veroorsaak meer as wat hy met gemak kan hanteer. Ondanks alles wat gebeur het – in die verlede en die hede. 

			Hy wou Eugenie gisteraand al konfronteer oor die liegspul, maar het besef hy moet van aangesig tot aangesig met haar wees om uit te vind wat nou eintlik gebeur het. Waarom hy in die duister gehou is. Hoe wie-ook-al gedink het hulle gaan daarmee wegkom.

			Hy het omtrent die hele nag probeer uitwerk wat nou eintlik aangaan. Waarom hulle Cie-Cie Witherspoon betrek het. Aanvanklik het hy gedink dit was maar net Marilyn wat op die ingewing van die oomblik besluit het om die vrou se verdwyning in te span, maar toe onthou hy dat die butler die naam eerste genoem het. Die vrae het om en om in sy kop gemaal. 

			Nou sit hy al heeloggend en google pleks dat hy werk. 

			Michael White is allesbehalwe ’n butler, het hy uitgevind. Hy het tot onlangs ’n galery in Londen bestuur. 

			Daarna het hy Cie-Cie Witherspoon gegoogle. En daar kom die klou toe by die oor. Nog voor hy enige biografiese inligting probeer naspoor het, het haar skilderye vanself gespreek. Corali, maar op steroïede. Sy oë het byna uit sy kop uitgeval toe hy die pryse sien wat haar werk behaal.

			Biografiese inligting was maar min. Sy was getroud met Lord James Witherspoon, ’n kunskenner en -versamelaar. Hy het onder die skrywersnaam James White ook artikels geskryf in tydskrifte toegewy aan die beeldende kunste. Kort ná sy dood vyf jaar gelede – vermoedelik selfmoord – het Cie-Cie van die toneel verdwyn. Niemand weet waar sy haar bevind nie.

			En daar lê die verklaring waarom Eugenie niks van haar te wete kon kom nie. As Cie-Cie Witherspoon het Corali toe wel daarin geslaag om beroemd te word, erkenning te kry. Uitsonderlike erkenning. Maar waarom dit agterlaat en kom mosaïekgoed maak in Vywerbaai?

			Sy moet skatryk wees en tog kom bly sy in haar ouers se strandhuis, rig dit in na haar smaak en lewe ’n eenvoudige lewe. Dit maak nie sin nie. Dis dan juis vir roem en erkenning dat sy hom gelos het. 

			Of het sy liefde gevind by Michael White en dis genoeg vir haar? Nee. Die man het nou die dag eers hier opgedaag. En waarom hom voorstel as haar butler as hy haar lover is? En hy kan hom nie indink dat sy iets in die senuweeagtige Brit kan sien nie. Daarvoor is Corali net te dinamies. Te lewenskragtig.

			Wat het sy in die afgelope vyf jaar aangevang? Behalwe mosaïek. En haar vennootskap in die Vywervrou.

			Net een manier om uit te vind, maar eers moet hy by Eugenie uitkom. Sy sal ten minste ’n paar antwoorde hê op sy vrae. Sy moes immers met Corali in kontak gewees het.

			Corali

			Sy kan nie aan die werk kom nie. Nie skilder nie, nie mosaïek nie, nie eens skottelgoed was of bossies uittrek nie.

			“You are pacing, my dear.”

			Corali kyk om. Michael lyk nog maar oes. Sy oë is padkaarte en sy gelaatskleur gelerig.

			“Lekker gefuif?”

			“Te lekker. Hoe lyk dit met spek en eiers?” Hy stap na die yskas toe.

			“Dis al twaalfuur.”

			“Ek het ontbyt nodig, maak nie saak hoe laat dit is nie. Ek kan vir jou iets anders maak. Of wat van eiers á la Benedict?”

			“Oukei, dit kan werk.” Sy het in elk geval nog net ’n beskuit in. “Marilyn wil jou spreek. Dis nou voor ons vanaand kos wat jy moet maak daar gaan eet.”

			’n Diep gleuf trek sy wenkbroue na mekaar toe terwyl hy haar onbegrypend aankyk.

			“Thomas weet ek is hier.” Sy gee hom dieselfde kort weergawe as vir Marilyn. 

			Michael lyk onmiddellik boetvaardig. “Dis omdat ek nie op my pos was nie. Ek moes nie ingestem het om daar anderkant butler te speel nie. Of dadelik teruggekom het toe my pligte afgehandel was. Maar toe oorreed Marilyn my om saam met hulle te kuier ná die tyd. Toe ons na haar huis toe is.”

			“Ontspan, Michael. Ek twyfel of dit ’n verskil sou gemaak het. Maar jy is nou van al jou pligte hier onthef. Behalwe dat jy vanaand vir ons by Marilyn moet kosmaak. Sy wil jou oorneem as butler. As jy geneë is daartoe.” Sy kyk om na die telefoontafel toe die landlyn begin lui. Dit gebeur deesdae selde. “En behalwe dat jy nou moet antwoord.”

			Michael knik. “En wie sê ek woon hier?”

			“Corali Conradie.”

			“Ek kan dit nie uitspreek nie.”

			“Improviseer dan.”

			Hy tel die handstuk op. “Cie-Cie se woning. Hoe kan ek van hulp wees?”

			Michael kyk effens verskrik na Corali. “Dis hy wat praat. Ja, ek kan aanhou.”

			Detective, maak sy die woord uit wat hy klankloos artikuleer.

			Nou hoekom het hy haar landlynnommer vir die speurder gegee? Seker omdat hy net SMS’e kan ontvang. 

			Corali leun oor Michael en druk die knoppie om die luidspreker te aktiveer.

			Daar is ’n lawaai in die agtergrond, klink soos papiere wat geblaai word.

			“Meneer White?” kom dit uiteindelik.

			“Goeiemiddag, sersant Brown.” 

			Corali onderdruk ’n giggel. Wat is dit met Engelse en hulle kleurverwante vanne? Dooie kleure. Sy weet nie van ’n van soos Red of Orange of Blue of Yellow nie.

			“Dis Michael White, ja, en ons is op luidspreker saam met Cie-Cie.” 

			“Goed. Net om jou op hoogte te bring: Ek het die saak weer amptelik heropen na aanleiding van jou navraag en op grond van die brief wat Lord James aan Lady Cie-Cie geskryf het en jy nou aan ons oorhandig het. Dis bitter jammer dat lady Cie-Cie niks aan ons genoem het van die brief en dat Lady Beatrix dit verbrand het nie.

			“Lady en Lord Witherspoon se selfoonrekords is deur die amptelike kanale bekom. Ongelukkig gaan dit net twee jaar terug, as gevolg van selfoonmaatskappye se beleid om inligting nie langer as daardie tydperk te behou nie. 

			“Bankrekords is moeiliker om te bekom, maar ons het aansoek gedoen vir ’n hofbevel. Ons wil uitbetalings in 2013 nagaan.

			“Die Witherspoons is weer ondervra en so ook hulle personeel. Toe ons die personeel ondervra het, was dit duidelik dat almal wat toe in diens van die Witherspoons was niks weet nie. Almal het alibi’s sover ons kon vasstel. Dit het egter geblyk dat een van die kombuishulpe kort ná James se dood ontslaan is. Nie een van die personeel weet waarom nie. Ons probeer haar tans opspoor.”

			“En die man wat my agtervolg het? Kon julle sy identiteit vasstel na aanleiding van die identikit wat ek help saamstel het?” Michael se kneukels bult wit soos hy die handstuk vasklamp.

			“Ongelukkig nog nie tot dusver nie. Ek sal jou op hoogte hou sodra daar verdere verwikkelinge is. Intussen is dit die veiligste om te bly waar jy is. Laat weet ons onmiddellik as jy enigiets of enigiemand verdag opmerk, byvoorbeeld of jy weer agtervolg word.”

			Corali luister net met ’n halwe oor terwyl hulle groet. Sy wag tot hy neersit. “Dis waar. Die kombuishulp wat ons in die anneks bedien het, is kort ná Jamie se dood daar weg. Die kok het vir my gesê Brigit het bedank omdat die gebeure vir haar te verskriklik was. Maar Brigit was maar ’n kort tydjie daar. Hoogstens twee maande. ’n Mens kan nie dink dat dit haar – van al die personeel – so erg sou affekteer nie.” Nie dat sy toe só daaraan gedink het nie. Sy was self te geskok en ontredderd om helder te redeneer.

			Michael knik. “Ek wonder of dit daarom is dat sersant Brown die bankrekords wil laat deurgaan. Dalk wil hulle kyk na groterige uitbetalings ná Jamie dood is. Omkopery, dus.”

			“Wel, ons gaan aan die raai bly tot die polisie met antwoorde na vore kom. Ek is net bly die saak is heropen.” Sy hoop net nie hulle wil haar ook weer ondervra nie. Dis die laaste ding waarvoor sy kans sien. Net die gedagte dat sy dalk weer Engeland toe sal moet gaan, gee haar die ritteltits.

			

		

	
		
			Veertig

			Saterdag 4 Mei

			Franschhoek

			Thomas

			“Ma bederf my.” Hy sit regop in die bed toe sy die koffie en beskuit op die bedkassie neersit en met haar eie koppie in die stoel gaan sit.

			Eugenie glimlag skewerig. “Dis nie uit onselfsugtige moederliefde nie. Ek het ’n agenda.”

			Simon en Liana was gisteraand hier toe hy aangekom het. Hy het wel in die kombuis kans gekry om vir haar te sê hy weet van Corali. Waarop sy ewe koelkomkommer geantwoord het sy weet hy weet. Corali het haar gebel en gesê hy het uitgevind.

			Hy neem ’n slukkie koffie. “Ek luister?”

			“Die grootste deel van Corali se wegkruipery is my skuld. Ek het onlangs uitgevind sy is terug op Vywerbaai toe ek haar weer gaan google het. Ja, sy het nie kans gesien om jou raak te loop toe Fynn Murray besluit het hy wil jou as beeldhouer hê nie. Maar ek het haar gebel en so te sê aangesê om te sorg dat jy haar nie raakloop nie. Wat bitter onregverdig van my was.”

			“Hoekom het Ma?”

			“Ek was bang die skok is te groot. Dat jy nog nie emosioneel sterk genoeg is om dit te verwerk nie. Veral ná ons gesprekke oor haar. Ek was verkeerd.”

			“Nie heeltemal nie. Dit sou ’n moerse skok gewees het as ek geen vermoede gehad het nie.”

			“Maar nie op die skaal wat die gebeure in Sri Lanka was nie.”

			“Dis anders. ’n Ander soort skok.” Hy doop sy beskuit in die koffie en slurp dit op voor die punt afbreek.

			Eugenie knik. “Ek besef dit nou. En daarom wil ek nou eers met ’n lang draai kom by wat ek eintlik wil sê.”

			Met sy vol mond kan hy net knik.

			Sy trek haar asem diep in en laat dit stadig uit. “Ek was swanger toe ek gehoor het jou pa het my verkul.”

			Sy wenkbroue wip op. Dit ís ’n moerse draai waarmee sy nou kom.

			“Ek het die baba verloor en moes kort daarna ’n histerektomie ondergaan. Daar bestaan geen sekerheid oor waarom ek die baba verloor het nie, maar ek het jou pa verantwoordelik gehou. Gesê dit was die skok om te hoor hy slaap by iemand anders terwyl ek sy tweede kind verwag. Die rede waarom ek die histerektomie moes ondergaan, was egter heel waarskynlik eerder die oorsaak as die skok. Maar ek wou hom nie vryskeld nie. Ek wou hê hy moes skuldig voel tot die dag van sy dood en hy hét – selfs al het ek later jare teenoor hom begin versag.

			“Dit was wreed van my, Thomas. Veral omdat ek redelik seker is ek weet waarom hy iemand anders se koestering opgesoek het.”

			“Ma hoef nie aan my te verduidelik nie.”

			“Ek wil.” Sy sit haar beker neer. “Jou pa het jou nooit verstaan nie. Nie eens as kind nie. Hy kon nie verstaan dat jy meesal sit en teken het, goed uit klei gemaak het pleks van balle rondskop of krieket speel of wat ook al nie. Hy het my verwyt dat ek jou opgepiep het. En miskien het ek. Miskien doen ek dit steeds – of probeer. 

			“Maar dit het uiteindelik nie oor jou as mens gegaan nie. Dit het daaroor gegaan dat jou belange vir my altyd voor syne gekom het. En ook ten koste van syne. Ek dink dis hoekom hy nie geweet het hoe om vir jou ’n pa te wees nie. My intense moederliefde het in sy pad gestaan.

			“En toe verwag ek weer en hy kon sien dat hy nou derde in die ry gaan staan – baie ver agter in daardie ry. 

			“Ek dink dis waarom hy die versoeking nie kon weerstaan toe hy iemand ontmoet het wat hom eerste stel nie. Wat hom as mens ag pleks van net ’n pa vir wie daar nooit genoeg tyd gemaak is as mens en man nie.”

			Die prentjie van sy volmaakte ma verkrummel voor hom. In haar plek staan die ware Eugenie. Die regte mens wat sy is, deur pyn en selfverwyt gelouter. ’n Vrou soveel kosbaarder as ’n perfekte ma.

			“En ek kan verstaan waarom hy geswig het. Jy sien, Thomas, jou pa se minnares was nie ’n blonde skattie met lang rooi naels en sexy klere soos die feekse wat in stories uitgebeeld word nie. Sy was ’n paar jaar ouer as hy. Sy was aantreklik, maar nie besonder mooi nie en effens oorgewig. Haar persoonlikheid het haar egter interessant gemaak. Sy was volwasse in elke opsig. Sy sou ’n veel beter vrou vir hom gewees het as ek.”

			“Ma ...”

			“Stil, Thomas. Sy het my, ná jou pa die verhouding verbreek het, om verskoning kom vra. Gesê vir haar was dit nie ’n fling nie. Dat sy nooit van plan was om met ’n getroude man deurmekaar te raak nie. Dat sy jou pa desondanks diep liefgekry het, al het sy daarteen baklei. Maar sy kon nie aanhou baklei nie.

			“Kort daarna het sy Johannesburg toe getrek. Sy was die een wat die naelstring tussen hulle finaal geknip het.

			“Tot vandag toe ag ek haar daarvoor, want ek weet sy sou jou pa van ons af kon wegvat as sy regtig wou. Sy het klaarblyklik nooit getrou nie. Ek glo jou pa was haar groot liefde. Sy was op sy begrafnis, ver in die agtergrond. Ek het haar gesien, maar sy het net weer onopsigtelik verdwyn voor ek haar kon opsoek.

			“Ek wens ek kan haar om verskoning vra. Vir al die haat wat ek jeens haar gekoester het terwyl begrip soveel beter gevolge sou gehad het. Ek het haar probeer opspoor ná jou pa se dood, maar sy is kort ná hom ook oorlede. Borskanker, het ek later gehoor. Ek dink daardie hart wat aan stukke gebreek het, het die kanker na haar bors laat deursypel. Dat jou pa se dood vir haar die finale slag was.”

			Thomas voel sy oë brand. “Ma, om so iets te erken, om haar sy van die saak in te sien, empatie te hê ... ek het nog nooit groter respek vir jou gehad nie.”

			“Dankie, Thomas, maar ek verdien dit nie. Ek vertel jou van hierdie vrou, want dis die soort vrou wat Corali is. ’n Volwasse vrou. Ek het haar ook kwalik geneem omdat sy nie vir jou kinders wou gee nie. Ek het uitgesien na kleinkinders. En ek dink my gevoelens daaroor het aan jou afgesmeer. Ek moes verstaan het dat sy anders is as ek. In haar jonkheid soveel wyser was as ek. Sy het haarself beter verstaan as wat ek myself ooit verstaan het – as jonger vrou in elk geval. Sy het geweet wat haar beperkings is. 

			“Ja, sy het onbegryplike besluite geneem. Ja, sy het jou ontsettend seergemaak. Maar moenie dat dit nou meer in julle pad staan nie. Moenie dat een flater verder vernietig wat goed was nie. Vergewe haar en laat haar toe om jou te vergewe, want onskuldig was jy ook nie. Die lewe is te kort, korter as wat julle op julle ouderdom besef, om nie te vergewe nie.”

			Thomas swaai sy bene van die bed af en staan op. Hy gaan staan voor die venster. Agter die gaasgordyn is die herfsdag mooi en wolkloos. 

			“Ek weet nie of ek kan nie, Ma. Ek weet nie.” Hy draai om. “Ten minste het sy haar sin gekry. Sy is beroemd.” Die woorde lê soos aalwynsap op sy tong.

			“En jy het ook jou sin gekry. Jy het kinders gehad. Ja, hulle is van jou weggeneem, maar om watter rede ook al, haar roem is ook daarmee heen. Julle het al twee gekry wat julle wou hê, en julle het dit albei verloor.”

			“Ek dink nie ’n mens kan die verlies van roem en die verlies van ’n gesin gelykstel nie, Ma.”

			“Asof hy nie die afgelope week al konstant aan Corali dink nie.

			Vywerbaai

			Corali

			Dit moet vaderskap wees wat Boeta so gloeiend laat lyk, dink sy toe sy vir hom oopmaak. “Jy word benodig by die Vywervrou. Ons het vergeet dit was Woensdag ’n vakansiedag en mense maak daarvan ’n langnaweek. Marilyn, Beulah en Lira moes gister bontstaan. Mirre kan nog nie help nie.”

			“Ek bly net hier in my huis tot daardie man weg is.”

			“Daardie man is Franschhoek toe vir die naweek.”

			“O. Maar Michael kan help. Hy is mos nou Marilyn se nuwe slaaf vandat hy gister daar ingetrek het.” Dit is hemels om weer haar huis vir haarself te hê.

			“Michael ruim Marilyn se huis op. Dis glo chaos. Veral die kombuis.”

			“Hoe laat is dit?”

			“Net ná agt.”

			“Oukei, ek sal negeuur daar wees.”

			“Nee, jy kom nou dadelik saam met my. Mirre is al tien dae terug uit die hospitaal en jy het haar en Marli nog nie gesien nie.”

			“Wel, jy weet ek kon nie voorheen uit die huis uit gaan nie,” skram sy weg.

			“Ek weet, maar ek weet ook jy vermy dit want jy het jou gat af geskrik toe ek gesê het van die peetma-ding. Ons wil jou graag peetma maak, maar ons sal jou nie daarin dwing nie.”

			“Belowe?”

			“Belowe.”

			“En ek kan na die baba kyk, maar ek hoef haar nie vas te hou of te sê sy is mooi nie?”

			“Jy hoef niks te doen wat nie vir jou natuurlik kom nie. Ons weet jy is nie ’n koetsjie-koetsjie-mens nie.”

			“Raait. Ek kry net my selfoon en goed.”

			Boeta volg haar dieper in die huis in. “Michael sê jy skilder weer?”

			“Ek werk aan ’n doek of twee, ja.” Sy haak haar skouersak van die kombuisstoel se rugleuning af en prop haar foon daarin.

			“Ek hoop nie dit beteken jy gaan nou nie meer mosaïekgoed vir die Vywervrou maak nie.”

			Corali kyk op. “Hei, hoe ken jy my? Ek sal nie die Vywervrou drop nie. En anyway, ek hou nog steeds van mosaïekwerk. Daar is net iets wat ek uit my sisteem moet kry met die skilderye.”

			“Raait. Ek het weer gekyk na jou voorstelle vir die galery. Jy moet ’n behoorlike ingang kry wat dit van die Vywervrou afskei, dink ek. Iets wat die aandag trek. Die waenhuisdeure gaan nie vir die klante sê, hei, dis ’n propperse galery nie.”

			“Goeie plan.” Dit is, maar haar gedagtes is by die baba. Sy sal maar moet maak asof sy dink die dingetjie is oulik. Almal weet sy is hardekoejawel oor kinders, maar sy wil darem ook nie Mirre se gevoelens seermaak nie.

			“Jy kan natuurlik jou planne vir die galery begin deurvoer noudat Thomas weet jy is hier, nè. Veral omdat dit lyk asof hy min gespin is daaroor.”

			Al die bohaai verniet, want ja, Thomas is klaarblyklik min gespin. Wat het haar en Eugenie laat dink haar teenwoordigheid hier sal enigsins ’n invloed op hom hê? Op ’n manier maak dit seer. Dit kan net daarop dui dat hy nie ’n flenter vir haar omgee nie. Dat sy op die aarde niks meer vir hom beteken nie. Nie eens genoeg om nog vir haar kwaad te wees nie. En dit terwyl sy ... Maar basta. Laat sy nou gaan toneel speel en maak asof die telgie oulik is.

			Franschhoek

			Thomas

			“Wat is die situasie tussen Ma en Simon?” vra hy terwyl Eugenie ontbyt maak. Hy wil tog asseblief nie weer oor Corali praat nie. Wil nie eens nou meer aan haar dink nie. 

			“Ons kuier oor en weer, en gaan gereeld uit. Ons hou van mekaar se geselskap. En ek en Liana kom ook goed oor die weg.”

			“Het hy Ma darem al gesoen?”

			“Thomas!” Eugenie bloos bloedrooi.

			“Oukei. Dis ’n ja. En die res?”

			“Natuurlik nie. Ons ken mekaar nog net vyf maande. Nie dat dit enigiets met jou uit te waai het nie.”

			“Niks natuurlik daaraan nie. Ek en Katelijne het mekaar drie dae geken voor ons ...”

			“TMI.”

			Ja, dis seker te veel inligting vir ’n ma om aan te hoor. Hy wonder wat sy sal sê as sy weet hy en Corali het mekaar nou wel ’n hele ruk geken teen die tyd dat hy haar daar voor die Notre Dame gesoen het, maar toe was dit reguit van die katedraal af tot in die kooi. 

			Dit was ongebreidelde seks. Hulle lywe het perfek inmekaar gepas, hulle het instinktief geweet wat die ander plesier. Maar daar was ook iets magies aan. Iets soveel meer as net die liggaamlike. Iets wat hy nog nooit voorheen of sedertdien met iemand anders ervaar het nie. Ook nie met Katelijne nie.

			Dis saam met Corali dat hy besef het wat die verskil is tussen seks en liefdemaak.

			Vywerbaai

			Corali

			Mirre blom behoorlik. Dis asof ’n roosknop oopgegaan het en nou in volle bloei staan. 

			“Jy is veronderstel om moeg en uitgemergel te lyk!” terg Corali nadat sy Mirre versigtig ’n drukkie gegee het.

			“Die seuns het by Raymond-hulle gaan braai en sommer daar oorgeslaap. Boeta kon my dus gisteraand aflos en net vir voeding wakker maak. Maar kom kyk. Sy is wakker.”

			Corali volg Mirre na haar slaapkamer. In die een hoek staan ’n wiegie versier met wit kant en lint. Corali loer teensinnig oor die rand.

			Babablou oë kry skielik nuwe definisie toe die skrefies op haar inzoem en op haar bly. Vuisies wriemel. Die mondjie tuit en verslap weer.

			“Sy het jou mond.” Corali vee verwonderd oor die donssagte yl haartjies. “Boeta se duikie in die ken.”

			Mirre tel die baba versigtig op en hou haar na Corali uit. 

			Corali skud haar kop, maar haar hande gaan vanself uit om die bondeltjie te ontvang.

			Êrens in haar is daar ’n roering soos die onsigbare verskuiwing van tektoniese plate. Hemel, dis waarvan sy Thomas ontneem het. Nie net hierdie miniatuurmensie nie; die gevoel van beskerming, die wete dat jy iets oneindig kosbaar vashou.

			Die volgende oomblik knyp die ogies toe en die miniatuur- Mirre-mond maak ’n o. ’n Straal melk tref Corali teen die ken.

			“Oeps.” Mirre is by met ’n lap en vee Corali se gesig droog.

			Sy ruik die moedersmelk, die babapoeier, ’n ander onbekende geur. ’n Babageur. ’n Borrelgeluid vervang die geure met ’n ligte stank.

			Mirre sug en neem Marli by haar. “Ai, Marli, nou gaan Corali beslis weier om jou peetma te word.”

			Corali vee weer oor die haartjies. “Toe maar, Marli, ek onterf hulle summier as hulle dit waag om iemand anders te vra. Jy kan maar kots en skyt en doen net wat jy wil, jou peetma is daar vir jou solank sy jou vir jou ma kan teruggee.”

			Mirre kyk haar blinkoog aan. “Dan sal jy? Haar peetma wees?”

			“Ja, maar ek maak julle vrek as julle doodgaan voor sy mens is, oukei?”

			“Ons is nie van plan nie. Dankie, Corali. Dit beteken vir my verskriklik baie. En vir Boeta ook.”

			“Maar hoekom ek?”

			“Want jy is die beste biegmoeder ooit. Ons albei se beste vriendin ooit. En ons weet jy sal Marli met jou lewe beskerm. Dis net die soort mens wat jy is.”

			Corali vou ma en dogter in haar arms toe. “Dis die mooiste oomblik in my lewe, Mirre. Ja, ek sal haar met my lewe beskerm as dit moet.” Sy staan terug. “Maar nou moet jy iets aan daai doek doen.” Corali draai weg. Mirre moenie sien sy is op die punt om aan die tjank te raak nie; netnou raak haar melk suur of iets.

			

		

	
		
			Een en veertig

			Sondag 5 Mei

			Vywerbaai

			Corali

			Gelukkig het die toeloop van toeriste vandag vroeg afgeneem en is sy teen vieruur reeds gestort en sit met ’n glas wyn op haar stoep.

			Haar selfoon pieng. On my way.

			Ai, sy is nie nou lus vir Michael nie. Sy het tyd nodig om oor vanoggend te dink. Die emosies wat die baba en Mirre en Boeta se vertroue in haar losgemaak het. By die Vywervrou was daar gewoon nie tyd nie.

			Hopelik kuier hy nie lank nie.

			Sy maak die deur oop nog voor hy die klokkie kan lui.

			“Wyn?”

			Hy knik. Daar is ’n trek van frustrasie om sy mond.

			“Iets fout?” Sy hoop nie hy en Marilyn sit vas nie.

			“Sersant Brown het gebel. Ek het vir hom Marilyn se landlynnommer gegee nadat ek daarheen getrek het.”

			Corali skink vir hom wyn en beduie stoep toe.

			Sy gaan sit. “Vertel?”

			Michael neem eers ’n sluk wyn. “Hulle het toe Beatrix se persoonlike bankstate gekry. Daar is drie groterige bedrae oorbetaal net voor en net ná Jamie se dood. Hulle spoor nog twee daarvan na, maar die kleinste bedrag is aan Brigit Greene oorbetaal.”

			“Meer as wat ’n mens sou uitbetaal vir ontslag of bedanking?” vra sy toe Michael stilbly.

			“Heelwat meer. Brown het haar opgespoor en is na haar woonstel toe. Toe sy die deur oopmaak, het sy hom net een kyk gegee en in trane uitgebars. Sy het glo aanhoudend gesê: ‘Ek het nie geweet nie! Ek het nie geweet nie!’

			“Dit kom daarop neer dat Brigit die fugu daardie oggend in opdrag van Beatrix by die sjef gaan haal het. Sy het nie geweet dis onwettig nie en het gewonder hoekom sy verbied is om vir enigiemand te sê van die fugu of enigiets wat daarmee te make het. Sy is egter gewoond aan bevele uitvoer sonder om vrae te vra.

			“Toe Jamie terugkom nadat hy julle soesji gaan haal het, het sy die bord vir hom gegee en is direk daarna huis toe. 

			“Die volgende oggend het sy gehoor Jamie is dood en het eers later besef die fugu was die oorsaak. Nie dat sy na fugu verwys het nie. Sy noem dit ‘een of ander eksotiese visdis’. 

			“Beatrix het haar daarvan beskuldig dat sy verantwoordelik was vir Jamie se dood. Beatrix het gesê as Brigit ooit ’n woord rep oor waar die fugu vandaan kom, sal sy van moord aangekla word. Sy het toe ’n bedrag wat vir Brigit ruim moes gewees het aan haar oorbetaal en haar weggejaag.

			“Beatrix ontken dit natuurlik ten sterkste. Sy sê sy het Brigit jammer gekry omdat sy in so ’n toestand was oor Jamie se dood en daarom het sy haar meer geld gegee as wat nodig was.

			“Dis natuurlik louter snert. Nou moet ons net hoop Brown-hulle vind uit aan wie die ander twee baie meer substansiële bedrae oorbetaal is. Volgens Beatrix kan sy nie onthou nie. Sy raak glo deesdae baie vergeetagtig, maar dit is ook ’n geruime tyd gelede. Sy sê dit kon vir skilderye gewees het.”

			“Haar seun het kort tevore gesterf en sy koop skilderye? Bog.”

			“Die ander ontvangers van geld was blykbaar slimmer as Brigit. Presies hoe dit werk, weet ek nie, maar dis glo moeilik om te bepaal aan wie die bedrae oorbetaal is.”

			Michael gaan haal vir hulle nog wyn.

			“En die man wat jou agtervolg het? Enige nuus oor hom?” vra sy nadat hy hulle glase hervul het.

			“Nog niks definitiefs nie. Van al die oproepe wat hulle gekry het nadat die identikitskets op verskillende platforms geplaas is, klink net een na ’n moontlikheid. Brown wou nie vir my sê wie dit is tot hulle seker is nie.”

			“Wel, ek hoop hulle spoor die vent op en ek hoop Beatrix het slapelose nagte.”

			Hy maak sy wyn in ’n paar slukke klaar. “Selfde hier.” 

			“Michael, voor jy gaan ...” keer sy toe hy mik om op te staan. “Daar is iets wat ek lankal wou vra, maar dis ’n sensitiewe saak en het eintlik niks met my uit te waai nie.”

			“Jamie? Jy wil weet waarom ek ’n verhouding met hom aangeknoop het en bereid was om vir hom te wag? Kans gesien het om saam met hom deur die prosesse van geslagsverandering te gaan?”

			Sy knik. Verlig dat sy dit nie hoef uit te stip nie.

			Hy gaan sit weer. “Ek het eintlik al lankal die vraag verwag. Ek is panseksueel.”

			Corali frons. “Vergewe my, maar ek hou nie by met die LGBTQ-terminologie nie.”

			“Dit beteken ek is genderblind. Ek kry iemand lief op grond van wie hy of sy is. Nie op grond van geslag nie. Ek kry ... sê maar die siel van iemand lief. En dit maak nie saak of dit ’n man of ’n vrou is nie. Ek het Jamie liefgekry omdat hy Jamie is. Vir my was dit om’t ewe wat sy seksuele oriëntasie was.”

			“Dis anders as biseksueel?”

			“Biseksualiteit impliseer daar is net twee genders – manlik en vroulik. Panseksualiteit impliseer daar is meer as twee genders. Dis hoekom ons nie omgee om in ’n verhouding met transgenders te wees nie. Ook nie met genderqueers nie. Dis nou mense wat nie identifiseer met enige spesifieke geslag nie – nie voel hulle is óf net man óf net vrou nie.”

			“Raait. Ek gaan maar net jou woord moet aanvaar. Ons hetero’s is maar dom met dié dinge.”

			Michael glimlag skeef. “Toemaar, ek vergewe jou.”

			Daar was nooit by haar twyfel dat Jamie en Michael seksueel aktief was terwyl sy en Jamie getroud was nie. Dit het haar nooit gepla nie, maar dit pla haar wel dat sy nou al tien jaar selibaat is. 

			Vywerbaai

			Thomas

			Die bungalow voel te klein ná Eugenie se ruim meenthuis met haar mooi patio en tuintjie. Hy het ’n behoefte aan ruimte en mooiheid wat hy in jare nie gevoel het nie.

			Die middagete saam met Simon en Liana het verhoed dat hy en Eugenie vandag weer indringend kon gesels voor hy gery het. Hy het buitendien reeds te veel gehad om te verwerk. 

			Nie net alles wat Eugenie hom meegedeel het nie, maar ook die herinneringe uit sy kleintyd wat hy opgediep het. Noudat hy weet van die spanning tussen Eugenie en sy pa, het hy meer insig in die manier waarop sy pa hom as kind vir alle praktiese doeleindes ignoreer het. Eers toe hy al ’n paar jaar op universiteit was, het hulle meer gehad om oor te gesels en het hulle uitgevind hulle hou albei van skaak.

			Corali het nie die geduld gehad vir skaak nie. Strip poker was in elk geval baie interessanter met ’n veel plesieriger afloop.

			Fokkit, hy moet ophou dink aan seks. En aan Corali, want die een lei tot die ander. 

			Vergewe haar en laat haar toe om jou te vergewe, het Eugenie gesê. Ja, makliker gesê as gedaan. Hoe kan hy haar vergewe as hy nie verstaan waarom sy met James White, nee, wag, Lord James fokken Witherspoon, getrou het nie?

			Die behoefte aan roem en erkenning wat die vent belowe het, kan hy nog verstaan. Maar waarom trou? Hy kan hom net nie indink dat sy ’n bed met die verfynde Brit sou wou gedeel het nie. Dat sy passievol sou kon wees in daardie maer arms nie. 

			En daar is hy al weer by seks. En Corali.

			Maandag 6 Mei

			Corali

			“Uit-bleddie-eindelik,” prewel sy toe die deurklokkie se geluid tot haar deurdring. Dit moet die koerier wees wat vir haar doeke en nog verf aflewer, al is dit al ná vyf. Vir die res het sy opdrag gegee om eers te bel of te sms om te hoor of hulle welkom is. Corali-die-skilder is nie so vrygewig met haar tyd soos Corali-die-teëltjiesplakker nie.

			Sy vee haar hande aan haar smok af, min gepla dat sy blou en groen verfstrepe op die wit lap agterlaat. Dis waarvoor ’n smok daar is. In die gang gryp sy in die verbygaan ’n pen van die telefoontafel af om die vorms te teken.

			Die deur is nog nie heeltemal oop nie, toe sy haar fout agterkom. Sy probeer dit toedruk, maar Thomas keer sonder moeite.

			“Hallo, Corali.”

			Sy kyk op na hom. Tien jaar van verlange na hom, van selfverwyt, van wroeging en hy groet haar met daardie alledaagse woorde. Asof hy maar net toevallig uitgevind het ’n ou vriendin woon op dieselfde dorp. 

			Sy ruk haarself reg. “Hallo, Thomas. Ek het gedink dis die koerier.”

			“Anders sou jy nie oopgemaak het nie.”

			“Nee, ek sou nie.”

			Thomas kyk oor sy skouer toe ’n motordeur klap. “Lyk my hier is jou koerier nou.”

			“Ja, dit is. Ek sal dit waardeer as jy my nie verder pla nie.”

			“Is dit mevrou C. Conradie se adres?” roep die koerier van die tuinhekkie af.

			“Ja, ek kom,” antwoord sy verby Thomas se groot lyf.

			Thomas staan opsy.

			“Gaan weg,” grom sy toe sy verby hom hekkie toe stap.

			Terwyl sy die vorms teken, word die groot pakket aangegee. Sy kners op haar tande toe Thomas dit neem.

			Teen die tyd dat sy weer op die stoep kom, is Thomas in die huis.

			Sy kry hom in die sitkamer waar hy na die vywervrouskildery staar.

			“Ek onthou nog toe jy dit geskilder het. Jy was besete.”

			“Thomas, gaan asseblief weg. Ons het niks vir mekaar te sê nie.”

			Hy draai om en kyk haar op en af. “Jy het dit toe tog gekry. Jou roem en erkenning. As Cie-Cie Witherspoon. Hoe de fok dit ook al gebeur het.” 

			“Ek het duur betaal daarvoor. Betaal steeds.” Die woorde kom moeilik deur haar krapperige keel.

			“Dan is dit goed. Jy verdien om duur daarvoor te betaal. Want ek het ook betaal, baie duur, vir jou drang na erkenning.” 

			Sy kan net magteloos opkyk na hom. Hoe verduidelik sy? En wat sal dit in elk geval help? “Gaan net weg, Thomas.”

			Sonder ’n woord stap hy by die sitkamer uit en met die gang af. Sy volg hom op ’n afstand om agter hom te sluit. Haar oë rek toe hy seker maak die deur is toe en die sleutel draai.

			“Thomas, asseblief.” Sy haat die pleitende klank in haar stem. Sy haat die gevoelens wat hy in haar losmaak. Sy haat die gloed wat deur haar lyf trek as sy net na hom kyk.

			Hy draai stadig om. “Asseblief wat, Corali?” Hy kom nadergestap. Gaan staan reg voor haar sodat sy haar nek agteroor moet knak om hom in die oë te kyk.

			“Asseblief, gaan weg. Ek weet jy haat my en jy het rede. Maar dit gee jou nie die reg om my in my eie huis te kom boelie nie.”

			“Ek wil jou nie boelie nie, ek wil dinge uitpraat. Maar nie vandag nie. Op die oomblik wil ek seks hê. Met jou.” Sy blik is koorsig. “En met jou toestemming.” Hy stuur haar weer die sitkamer binne.

			Corali sluk swaar. “Thomas ...” Haar lyf brand waar sy oë dwaal. 

			“Ja of nee, Corali?” Hy streel oor haar wang. Dit voel soos ’n skroeimerk. Hy trek die kwas waarmee sy haar hare op haar kop gebondel het stadig uit sodat die krulle oor haar skouers val. ’n Sensuele rilling rits teen haar rugstring op.

			“Hoekom?”

			“Ek weet nie. Dalk net omdat ek ’n man en jy ’n vrou is. Dalk omdat jy Corali en ek Thomas is.” Hy vou sy hande om haar wange, lig haar gesig na hom toe.

			Sy maak haar oë toe, wag vir sy lippe om aan hare te raak.

			“Ja of nee, Corali?”

			Sy lig haar wimpers net effens. Dit help nie om te stry teen die begeerte van haar lyf nie. “Ja.”

			Thomas se soen is ’n ontploffing van begeerte wat sy met netsoveel drif ontvang. Dis asof twee magnete teen mekaar klap, ’n lewe van hulle eie kry. Tyd en ruimte verdwyn toe hy haar smok oor haar kop pluk en haar saam met hom laat afsak vloer toe.

			Dis amper soos ’n geveg waarin hulle hul woede en frustrasie op mekaar se lywe uithaal.

			As sy nie toestemming gegee het nie, kon dit naby aan verkragting gewees het. Maar sy laat hom toe. Gee terug. Haal ook haar woede op hom uit. Woede omdat hy van haar verwag het wat sy nie kon gee nie. Dat sy sonder kinders nie vir hom genoeg was nie. Woede jeens hom, maar ook woede jeens haarself. Woede jeens alles wat verkeerd is in die lewe.

			Ná hulle oor die afgrond is, bly hulle met jagende asems gesig aan gesig langs mekaar lê. Sy lip is stukkend en daar lê ’n krapmerk oor sy wang. Haar binnelip brand.

			Toe hy sy asem terug het, staan hy op en begin met sy rug na haar toe aantrek. Bloed pêrel in die skrape wat sy met haar naels op sy rug en skouers gemaak het. In haar hand is ’n paar stringe van sy hare.

			Sy voel tegelyk soos ’n verkragter en ’n verkragte toe hy sonder ’n woord uitstap.

			Haar lyf voel soos een groot blou kol, maar hy het ten minste nie bloed getrek nie.

			Sy hoop hy het net so seer soos sy. Fisiek en andersins.

			Tog het iets in haar binneste stil geword. Die soort stilte wat wag dat nog iets moet gebeur. En sy weet voor haar heilige siel dit sal nie. Hulle aggressie jeens mekaar is uitgewoed. En dis die einde daarvan. Al wil sy nie hê dit moet wees nie.

			Sy sluit die deur en gaan bad in laventelskuim. Koester die skade wat hulle saam aan haar liggaam aangerig het. Die skade aan haar gemoed is moeiliker om te verwerk.

			Sy smag na Thomas. Nie die brute Thomas wat sy met netsoveel bruutheid beantwoord het nie, die Thomas wat sy geken en liefgehad het. Maar daardie Thomas is net so dood soos sy vrou en kinders.

			Sondag 12 Mei

			Vywerbaai

			Corali

			Sy het die hele week in die huis gebly. Nie eens tuin toe gegaan nie. Woensdag vergeet om te gaan stem. Ook nie die deurklokkie of haar foon geantwoord nie. Nie eens gekyk wie is daar of wie bel of stuur ’n boodskap nie. As Thomas hier was of haar probeer kontak het, weet sy nie daarvan nie. En sy wil ook nie.

			Gelukkig is die Vywervrou voorlopig toe. 

			Van Maandag af skilder sy net – seer spiere en al. Onder haar verfkwas spring nog ’n beeld van deursigtige vliesies in die vorm van ’n krisant uit. Van agter die vliesies skyn Jamie se gesig deur. Bo die blomvorm hou ’n geplooide, beringde vrouehand ’n fugu hiki vas, die punt wat na onder wys, vind die hart van die krisant. Bloeddruppels blink daarop.

			Toe die deurklokkie die derde keer lank en indringend lui, kyk sy uiteindelik tog op haar selfoon.

			Daar is ’n paar SMS-boodskappe. Onder meer van Michael af. Have more information from Brown. On my way over, is die nuutste. Dis tien minute gelede al gestuur.

			Corali vee haar kwas af en toe haar hande.

			In die gang probeer sy uitmaak of dit wel Michael by die deur is. Dit lyk so. Dis beslis nie Thomas se groot figuur nie.

			Teensinnig en bloot uit nuuskierigheid oor wat Brown uitgevind het, maak sy oop.

			“Hi, Cie-Cie.”

			“Hi, Michael. Is this really important?”

			Sy laat hom inkom toe hy knik.

			Michael skink sonder om te vra vir hulle wyn in. Lira beskuldig haar en Marilyn dikwels hulle verander almal in wynvlieë. Miskien steek daar waarheid in.

			“Wat het Brown te sê?” vra sy toe hulle stoepkamer toe beweeg.

			Michael gaan sit eers voor hy antwoord. “Hulle het die persoon opgespoor aan wie die grootste bedrag oorbetaal is. Die speurder onder wie Brown aan die Witherspoon-saak gewerk het.”

			“En ek neem aan die speurder is omgekoop om die saak af te sluit deur te verklaar dit was selfdood?”

			“So iets. Vandag is ek innig spyt ek het voorgestel dat Jamie daardie deel uit die brief haal. Dit sou toe al duidelik daarop gedui het dat hy nie sy eie dood bewerkstellig het nie. Dit sou nie vir Beatrix so maklik gewees het om die skuld op Jamie se depressie te pak nie. 

			“Nietemin, Brown sê hy het destyds gedink die saak word nie behoorlik ondersoek nie, maar hy was toe nog ’n rookie en wou nie die spanleier of dié se bevinding bevraagteken nie. Die man word nog ondervra, maar is nie so openlik soos Brigit was nie.” 

			“Waar sê hy kom die geld in sy bankrekening vandaan?”

			“Hy sê Beatrix het uit haar eie vir hom die bedrag oorbetaal nadat hy sy bevinding gemaak het en dat dit bloot uit dankbaarheid was dat hy die saak diskreet hanteer het.”

			“Twak!”

			“Ja, en almal besef dit. Die speurder is geskors en die reg sal nou verder sy loop neem.”

			“En die derde bedrag?” vra sy al vermoed sy reeds.

			“’n Japannees wat onwettig in die land is.”

			“Die fugu-sjef.”

			Michael knik. “Beatrix het by ’n kennis gehoor van die geheime fugu-klub. Sy het uitgevind dat een van die twee fugu-sjefs wat die klub bedien, in Japan verantwoordelik was vir die dood van ’n gas in een van die toprestaurante in Shimonoseki. In die verlede sou daar glo van hom verwag word om rituele seppuku met sy fugu-mes te pleeg.”

			“Seppuku? Is dit dieselfde as harakiri? Selfdood?”

			Hy knik weer. “Deesdae sou hy egter tronk toe moes gaan of kon selfs gehang gewees het. Hy het verkies om te vlug en uiteindelik in Londen te lande gekom onder ’n vals naam.

			“Beatrix het die sjef afgepers. As hy nie die doodsdis voorberei nie, gee sy hom aan by die polisie. Hy sou Japan toe gedeporteer word en daar sou groot hel vir hom wag.”

			“Hy het dus erken hy het Jamie se fugu gemaak?”

			“Ja. Maar Beatrix kan nog steeds daarmee wegkom. Sy hoef net te ontken dat sy geweet het die fugu was gekontamineer. Die bedrag wat sy die sjef betaal het, kon gewees het om hom te oorreed om wederregtelik ’n fugu-dis te maak. Dat sy nooit vermoed het die fugu kan dodelik wees nie. Sy sal kan sê sy het geglo die sjef het sekerlik sy les op die harde manier geleer en sedertdien ’n menigte fugu-disse vir die klub gemaak sonder enige voorval. En hoekom sal sy haar eie seun se dood wil veroorsaak?”

			Corali knik. “En ons weet wat die motief kan wees, maar nie die res van die wêreld nie. Tensy jy bereid is om hulle in te lig.”

			“Ek het Brown ingelig. Hy gaan Beatrix nou verder ondervra, maar ek is seker sy sal ontken sy het voor sy dood geweet van Jamie se planne vir die operasie.”

			“Hoe dink jy het sy uitgevind? Sy het Jamie se brief eers ná sy dood gelees.”

			“Ek weet nie, maar die kunswêreld is klein. Ek en Jamie was baie diskreet, maar dit moes tog êrens uitgelek het.”

			Soos geheime maar geneig is om uit te lek, weet sy uit onlangse ondervinding. 

			Thomas

			As Corali hom nie weer wil sien nie, is dit seker haar goeie reg. Hy kan verstaan dat sy nie die deur vir hom wou oopmaak die twee keer wat hy weer by haar huis was nie. 

			Maar hy wens hulle kon sake uitpraat. Hy wens hy kan vir haar sê dat hy nie laas Maandag na haar toe is met die doel om met haar seks te hê nie. Dat hy net antwoorde op ’n paar vrae wou hê. En daar staan sy toe voor hom in haar verfbesmeerde wit smok oor verbleikte swart jeans, nog mooier en sexiër as wat hy haar onthou, en hy kan aan niks anders dink as dat hy haar lyf wil opeis nie.

			Die afgelope week speel die scenario oor en oor voor sy geestesoog af. Wens hy dat dit anders was. Dat dit ’n liefdevolle daad kon gewees het. Dat dit nie vir hulle albei oor ’n soort vergelding gegaan het nie. Maar hy besef ook dit kon eintlik nie anders gewees het nie. 

			Hy wens net dit was die voorloper tot meer. Tot beter begrip, tot vergifnis dalk, en ja, tot nog seks. Maar dit was nie. Dit was die einde. Daardie boodskap dra Corali baie deeglik aan hom oor deur haar weiering om hom in haar huis toe te laat.

			Dit het hom lank geneem om te bepaal wat hy nou eintlik voel. Die sterkste voel, in elk geval, want hy voel soveel dinge. Steeds woede. Verontregting. Spyt. Begeerte. En soveel meer. Maar wat hy die sterkste voel, besef hy nou, is verlange. ’n Pynlike verlange na die vrou wat hy so liefgehad het. Maar ook na die Corali wat ’n paar dae gelede so wild in sy arms was. Die Corali wat haar woede op hom uitgehaal het, nes hy dit met haar gedoen het.

			Hy wens die krapmerke wil nie genees nie. Dat hy die soet brandpyn vir die res van sy lewe kan voel wanneer hy onder die stort staan en weet dis Corali wat die merke toegedien het. Nie net uit woede nie, maar ook uit passie. Want hy weet passie en hartstog was vir haar ook deel daarvan. Dalk meer nog as die woede. Nes dit vir hom was.

			

		

	
		
			Twee en veertig

			Maandag 27 Mei

			Vywerbaai

			Corali

			Die verlange na Thomas is feitlik onuithoudbaar. Die versoeking om oop te maak wanneer hy kom aanklop, raak al hoe groter.

			Michael se SMS dat hy weer oorkom, was ’n verligting. Miskien help dit om haar gedagtes in ander rigtings as Thomas te stuur. Met hom praat sy ten minste net oor die Jamie-sage. Vir Lira, Mirre en Marilyn sien sy nie kans nie. Hulle sal wil weet wat aangaan. En vir derms uitryg, is sy regtig nie lus nie.

			“Ek het tragiese nuus,” val Michael met die deur in die huis. Hy klink sarkasties. 

			“Hoe so?”

			“Beatrix is met vroeë demensie gediagnoseer. Dis van so ’n ernstige aard dat William haar laas Dinsdag in ’n superduur, superluukse inrigting laat opneem het. Daar is reeds ’n mediese verslag uitgereik wat haar ongeskik verklaar vir enige hofprosedures. Sy is nie by haar verstand nie, sal nie die hofverrigtinge kan volg nie, en geen opdragte aan haar regspan kan gee nie.”

			“Dis darem baie gerieflik.”

			“Presies. Ek het jou mos gesê die adel gaan nooit tronk toe nie.”

			“Wat gaan nou gebeur?”

			“Waarskynlik ’n verhoor op grond van feite. Dit beteken in ons regstelsel die feite wat bekend is, word teen mekaar opgeweeg en die regter besluit of sy skuldig is al dan nie. Selfs al word sy skuldig bevind – wat ek betwyfel – kan sy nie veroordeel word of ’n vonnis opgelê word nie. Die regter kan ’n opdrag van behandeling gee, maar sy is reeds onder behandeling en sal wees vir die res van haar lewe. Sy kom dus skotvry, behalwe dat sy in ’n inrigting is wat ’n vyfsterhotel op sy neus sal laat kyk.”

			“En William weet seker niks van enigiets af nie?” Dit kan sy amper nie glo nie. Hoekom sal hy Beatrix uit die bloute in ’n inrigting stop as hy glo sy is onskuldig? Dis tog seker ’n siekte met ’n lang aanloop.

			“Daar is geen rede om hom te verdink nie. Geen bewyse teen hom nie, in elk geval. En terloops, sy minnares het die naweek by hom ingetrek. Egskeidingsdokumente om sy huwelik met Beatrix te ontbind is reeds opgetrek.”

			“Ek sien.” Corali skud haar kop. “Al wat jy nog vir my moet sê, is dat sy minnares jonk is, kan swanger raak en hy weer ’n erfgenaam kan kry.”

			“Sy is vier en dertig.”

			“Liewe donner.” En so word Beatrix verwerp soos sy Jamie verwerp het; Jamie sal waarskynlik vervang word soos Beatrix reeds vervang is. 

			“Die goeie nuus is natuurlik dat jy nou na hartelus kan skilder. Sy kan jou niks meer aandoen nie.”

			“Soos jy weet, het ek in elk geval weer begin.” Maar dit is ’n verligting om nie meer die swaard oor haar kop te hê nie.

			“En jy is beter as ooit.”

			“Hoe weet jy?”

			“Ek het nou die dag gaan loer toe jy badkamer toe was.”

			Sy gee hom ’n waarskuwende kyk. “Jy was nie veronderstel om te kyk nie, en jy het in elk geval nog niks gesien wat voltooi is nie.” Sy haat dit as mense na haar werk kyk sonder dat sy by is, wat nog te sê sonder haar toestemming. 

			“Jammer. Ek kon die versoeking nie weerstaan nie.”

			Corali onderdruk haar irritasie. “Maar wat nou van die man wat jou agtervolg en gedreig het?”

			“Mis voor die son. Wil natuurlik nie geïmpliseer word in die sage nie.”

			“Voel jy nou veiliger?”

			“Ek dink so. Ek sou verkies het dat hy geïdentifiseer word en dat daar bepaal word wat die rol is wat hy gespeel het, maar ’n mens kan seker nie verwag dat alles ewe netjies opgelos sal word nie.”

			“Seker nie.”

			Beatrix is in ’n inrigting. Die verbod is inderdaad opgehef. Sy kan dit amper nie glo nie. Tensy William die dreigemente by haar oorneem, kan sy selfs weer as Cie-Cie Witherspoon skilder. As sy wil geld maak, is dit die aangewese ding om te doen. Maar wil sy werklik weer op daardie mallemeule klim?

			Sy dink terug aan die opwinding terwyl sy wag om te hoor wat kunskenners van ’n uitstalling of ’n spesifieke skildery sê. Die angs vooraf. Die frustrasie wanneer hulle nie verstaan wat sy daarmee sê nie. Die vertwyfeling wanneer daar kritiek is. Die vreugde as daar lof is.

			“Cie-Cie,” ruk Michael se stem haar uit haar gedagtegang. “Ek wil nou nie my neus in jou sake steek nie, maar Thomas ...”

			“Moet dan nie.”

			“Kan julle nie net die ding uitpraat nie? Wat dit ook al is wat hom kort-kort hier laat aanklop.”

			“Daar is niks om uit te praat nie. En hoe weet jy van die aanklop?”

			“Celeste. Sy kan die tuinhekkie vanuit haar kamervenster sien. Sy het vir Lira gevra hoekom maak jy nie oop nie en Lira het vir my gevra of ek iets weet. Of jy oukei is.”

			“Sê vir Celeste sy sal katarakte kry as sy afloer.” Sy sug. “Dus weet die kinders en die res van die gemeente ook nou dat ek en Cie-Cie Witherspoon dieselfde mens is? Vir Thomas weggekruip het?”

			“Al sedert ek by Marilyn ingetrek het. Daar is oor dit gegis, maar nie vir lank nie. Jou vriendinne is bekommerd oor jou. Wil weet hoekom jy ook vir hulle nie die deur wil oopmaak nie. Nie hulle SMS’e antwoord nie. Ek moes Marilyn met alle geweld keer om saam met my hierheen te kom. Ek het gesê jy het weer begin skilder en wil net vir ’n ruk alleen gelaat word.”

			“Dankie, Michael. Ek sal hulle laat weet wanneer ek weer kans sien vir geselskap.”

			“Dis die minste wat ek kon doen. Daar is soveel dinge waarvoor ék moet dankie sê. Jy weet nie hoeveel dit vir my beteken dat ek hier by jou kon kom afpak het nie. Dat jy my die geleentheid gegee het om betrokke te raak by jou en jou vriende. Ek sien sommer die lewe in ’n ander lig.”

			“Ek is bly ek kon help. En ek het in elk geval nie veel gedoen nie.” 

			“Terloops, Boeta het die dak van jou galery al vervang.”

			“Sowaar? Dis goeie nuus.”

			“Ja, maar hy kan niks verder doen tot jy vir hom sê wat jy met die res beoog nie.”

			Kyk nou weer hoe selfsugtig tree sy op. Nie net foeter sy vir Boeta rond nadat hy bereid was om haar te help ondanks sy besige skedule nie. Sy was nog nie eens weer by Mirre en haar peetkind nie. En natuurlik sal Marilyn en Lira bekommerd wees. Dis nou al drie weke wat sy haar onttrek het van almal.

			“As jy dalk my opinie wil hoor, ek het ook ’n paar voorstelle om te maak oor die galery, maar ons moet daar wees sodat ek kan wys wat ek bedoel.”

			Corali sug. “Ek sien nou. Jy het nie net kom nuus gee nie; jy is ook hier om my buitetoe te lok.”

			“Jy kan nie vir altyd wegkruip nie. Thomas is hier om te bly. Minstens tot die beeld klaar is.”

			“Vorder hy darem?”

			“Lira was al vir twee fotosessies by hom. Fynn sê die sketse lyk asemrowend. O, en terloops, Fynn het hom gevra om ’n spuitfontein te ontwerp vir die ingang van die meenthuisontwikkeling wat hy en Boeta beplan. Dis nou ná Lira se beeld klaar is.”

			Thomas se lewe gaan dus aan. Dis net sy wat êrens in die modder gaan vassit het. 

			En sy sal eers loskom uit daardie modder as sy en Thomas dinge kan uitpraat. En dis vir daardie gesprek wat sy wegkruip. Want sy is ’n lafaard. 

			Thomas

			’n Beweging uit die hoek van sy oog laat Thomas omkyk. Boeta se jongste staan buite die deur met ’n boek onder die een arm en ’n kontinentalegrootte kussing onder die ander.

			Thomas gaan maak oop, al voel hy ergerlik oor die onderbreking. 

			“Middag, Oom. Ek is Pieter.”

			“Hallo, Pieter.”

			“Oom, ek weet ek mag Oom nie pla nie, maar as ek tjoepstil sit, dink Oom ek kan hier by Oom sit en lees?”

			“Jong, ek dink nie so nie. Hier is apparate en goed, en ek hou nie daarvan dat iemand kyk hoe ek werk nie.”

			“Oukei, Oom. Jammer, Oom.” Sy kop sak. “Maar ek wou nie kyk of aan iets vat nie. Net lees.”

			“Waarom hier, Pieter?” vermurwe hy.

			“Marli is moeilik en Daaf pla my. En die bouery langsaan raas. En Oom lyk na iemand wat kan stil wees en ander mense kan uitlos.”

			Thomas onderdruk ’n glimlag. “Wat lees jy?” 

			“Oor ’n motorfiets, ’n zombiefliek en lang getalle wat deur elf gedeel kan word. Dis die derde keer dat ek dit lees. Jaco Jacobs het dit geskryf. Hy is my gunstelingskrywer. En ek gaan ook ’n skrywer word wanneer ek groot is.”

			“H’m. ’n Toekomstige skrywer sal seker kan tjoepstil wees. Oukei, maar net vir vandag. Reg?”

			“Dankie, Oom. Baie dankie.” Hy sit sy kussing in die verste hoek van Thomas af neer, gaan sit en maak sy boek oop. Tjoepstil.

			Thomas gaan sit weer voor sy esel. Binne oomblikke het hy van die kind vergeet.

			Dinsdag 28 Mei

			Vywerbaai

			Corali

			Haar rug trek hol toe sy verby haar buurhuis stap. Sy ontspan eers toe sy by Marilyn aanklop en Michael haar binnelaat. Hy verdwyn feitlik onmiddellik dieper die huis in.

			Marilyn kom nadergestap. “Ja, vreemdeling? Gaan ons darem nou weer binne jou poorte toegelaat word?” Sy is beslis nie beïndruk met haar nie.

			“Met die reg van toegang voorbehou, ja. Hoe gaan dit?” 

			“Nee wat, behalwe dat ek skielik ’n persona non grata by jou huis is, nie te sleg nie.”

			“Ek is jammer, Marilyn. Ek het net tyd nodig gehad om my kop uit te sorteer.”

			Marilyn lig ’n wenkbrou, blykbaar nog nie gereed om haar te vergewe nie. “En is jou kop nou weer netjies?”

			“Nee, maar dis beter.”

			“Gaaf, want ek sal nie ’n disfunksionele peetma vir my naamgenoot duld nie. En ek het ernstige bedenkinge oor een wat vir drie weke nie eens navraag gedoen het oor haar peetkind nie.”

			“Fine, Marilyn. Ek kry die boodskap. Jy is vies vir my.” Corali draai om en mik vir die deur. “Bly dan vies as jy wil. See the worry in my eyes.”

			Marilyn kry haar aan die arm beet en dwing haar om terug te draai. “Nee, ek is nie vies nie, Corali. Ek is befok. Nog altyd as een van ons jou nodig gehad het, was jy daar. Maar toe jy iemand nodig het, weier jy ons almal toegang. Het jy enige idee hoe magteloos dit ’n mens laat voel as jy iemand wat duidelik hulp of troos of bystand nodig het nie kan bereik nie?”

			“Ek moes op my eie deur ’n klomp dinge werk. Dis nie iets waarmee enigiemand my kon help nie. En ek het Michael toegelaat. Ek glo hy kon julle verseker dat ek oukei is. Net ’n bietjie vrede vir my gemoed nodig gehad het.”

			“Jy het Michael net in jou huis toegelaat oor die Witherspoon-sage. En jou optrede is uit pas met die soort vriendskap wat ons in die coven het.”

			“Maar dit was oukei toe Lira haar destyds onttrek het?”

			“Sy het ons nie vir drie weke haar huis verbied nie.”

			Corali sug en laat sak haar oë. “Oukei, dit was dalk ’n bietjie radikaal, maar soos ek gesê het, ek het tyd en ruimte nodig gehad. Op my eie.”

			“Wat het gebeur wat jou so ontstel het?”

			“As jy dan nou moet weet, Thomas was by my.”

			Sy lyk nie verras nie. “En het julle dinge uitgepraat?”

			Corali kan sommer sien Marilyn vermoed reeds wat die antwoord is.

			“Nee,” bevestig sy nietemin. “En kan ons nou die inkwisisie staak?”

			“Ons kan, maar as ek jou kan raadgee, kry dit uit die weg geruim. Jy het nou lank genoeg geknies. Praat en kry klaar.”

			Marilyn se antwoord op alles. Doen ’n ding en kry klaar. En dan drink jy sjampanje. Dit werk dalk vir haar, maar nie vir almal nie. Nie almal is so bleddie onverskrokke soos sy nie. 

			“Ek sal. Wanneer die tyd ryp is. En nou wil ek weet wat alles in die afgelope drie weke gebeur het.”

			“Dink jy ons kan darem gaan sit terwyl ons gesels?” Marilyn glimlag skewerig.

			Corali grinnik. Sy het nie eens besef hulle staan nog heeltyd soos twee boksers in ’n kryt nie. “Ons kan.”

			“Koffie?” Michael loer om die hoek vanuit die kombuis. Hy kon nie afgeluister het nie, hulle het Afrikaans gepraat, maar hy het seker aan hulle stemtoon afgelei daar is ’n skietstilstand.

			“Asseblief,” knik Marilyn voor sy deurstap sitkamer toe.

			“Heel eerste, hoe gaan dit met Mirre en Marli?” vra Corali toe hulle sit.

			“Goed. Mirre raak nog maklik moeg, maar speel heerlik pop en die seuns is mal oor albei hulle nuwe sustertjies. Alet het darem ook nou haar nonsens laat staan. Raymond het haar vermoedelik in die bek geruk. By wyse van spreke natuurlik.” Sy maak plek op die koffietafel toe Michael die skinkbord indra. “Thanks, Michael.” Hy snap dadelik dat hy verdaag word.

			“Lira en Celeste het vasgesit en die klein snip het die audacity gehad om by my te kom kla dat Lira maak asof sy haar ma is. Anyway, storm in ’n teekoppie. Hulle is nou weer oukei.”

			“Dit klink darem nie of ek baie misgeloop het nie.”

			“Jy is die een wat drama veroorsaak het. Ons was almal baie bekommerd oor jou. Nietemin, daaroor het ek my sê gesê. Wat wel groot nuus was, is dat Boeta reken die eerste fase van Fynn se huis behoort einde Julie sover klaar te wees dat hulle kan intrek.”

			“Net hy en Celeste of trek Lira saam in?”

			Marilyn skud haar kop. “Lira wil nie dadelik saam intrek nie. Sy sê Celeste het nog tyd nodig. Boeta se huis is ook nog nie klaar verbou nie, dus kan hy in elk geval nog nie bo die Vywervrou intrek nie.”

			Hulle gesels ’n ruk oor kleiner verwikkelinge voor Corali opstaan. “Ek wil die waenhuis weer gaan bekyk. Michael het aangebied om saam te gaan. Met sy ondervinding kan hy hopelik vir my goeie raad gee.”

			Marilyn knik. “Hy sê vir my jy skilder weer.”

			Corali knik. “Hy het jou seker ook alles van my tyd in Londen vertel – die dele waarby ek nie uitgekom het nie.”

			“In kleur en geur. En ook dat die lady nou in ’n inrigting sit. Maar ek is bly jy wil nou weer aandag skenk aan die galery. Dit sal jou goed doen om ’n projek aan te pak. Ons almal kan sien jy is nou nie juis op jou stukke by die Vywervrou nie. Veral nie as dit so besig is soos oor die somervakansie nie.”

			“Ek sal harder probeer, maar daar is net te veel asems.”

			“Jy hoef nie harder te probeer nie. Ons kan iemand in diens neem. Dis net nie jou forte nie.”

			“Julle het hieroor gepraat. Agter my rug.”

			“Ons wou voor jou rug met jou praat maar jy het jou rug op ons gedraai.” 

			Corali grinnik. “Ek het gesê ek is jammer. Maar oukei, point taken. Julle sal regtig nie omgee nie?”

			“Ons moet bymekaarkom en daaroor besluit, maar ek glo nie daar sal ’n probleem wees nie. Lira geniet die winkelaspek en Mirre uiteraard die bistro. Dis vir my ook lekker om myself daar handig te maak. Ek hou van al die asems. Beulah werk ook lekker daar. Hoekom moet jy iets doen wat jy nie geniet nie as daar ’n ander opsie is?”

			“Julle is sterre aan my hemeltrans. Die galery sal heel anders wees. Ek hou van one-on-one-gesprekke met klante. Die Vywervrou is net te bedrywig. Maar ek sal deur die jaar my kant bring. Dis net Desembers wat te erg is en ek sal uiteraard betaal vir ’n plaasvervanger.”

			“Ons kan dinge uitwerk rondom ons almal se omstandighede. Mirre s’n ook, noudat Marli daar is.”

			“Klink wonderlik. Nou is ek sommer weer lus vir die galery. Michael kan my help kyk wat die beste uitleg sal wees en so aan.”

			“Nou toe. Kry jou gat in rat. Gaan sommer nou dadelik. Dis goed om weer die ou Corali terug te hê.”

			“Did I hear my name taken in vain here? The only word I understand in the guttural gibberish you speak.” Hy lag toe Marilyn maak asof sy hom ’n oorveeg wil gee. 

			Sy het hulle meer gemis as wat sy gedink het, besef Corali. Dit was dom om hulle uit te sluit. Letterlik en figuurlik. Maar bieg oor wat tussen haar en Thomas gebeur het, gaan sy nie bieg nie. Dis net te intiem, te intens. Te kosbaar.

			Thomas

			“Pla Marli en Daaf jou weer?” Thomas kyk af na die bebrilde seun voor hom.

			“Ja, Oom. En nou is tannie Corali en die Engelse oom ook nog daar. En tannie Corali en tannie Mirre kan vreeslik klets en lag.”

			Corali moes uit haar kokon gekom het.

			“Wat maak die Engelse oom daar?”

			“Hy en tannie Corali kyk nog eers na die waenhuis. My pa het nou die dag gesê tannie Corali wil ’n galery daar begin. Dis ’n plek met skilderye en goed.”

			“Ek sien.” Hy wik en weeg ’n oomblik. “Pieter, as jy belowe om aan niks te raak nie, net te sit en lees, kan jy bly, maar ek moet vir ’n rukkie uitgaan.”

			“Ek sal net tjoepstil sit, Oom. Ek belowe. Ek is op ’n baie spannende deel van my boek.” 

			“As jy klaar is voor ek terug is, kan jy maar net die deur agter jou toetrek, oukei?”

			“Dis reg so, Oom. Dankie, Oom.”

			“Jy kan my maar Thomas noem as jy wil.”

			“Het Oom geweet daar is ’n cool reeks boeke oor Thomas en sy vriende Hannes, Alex en Thabo? Dis die Thomas@-reeks. Carina Diedericks-Hugo is die skrywer.”

			“Nee, ek het nie geweet nie. Ek sien jou later. Lekker lees.”

			“Dankie, oom Thomas.”

			Hy gaan Oom bly, weet hy sommer. Wat Corali hom gaan noem, wil hy nie eens raai nie.

			

		

	
		
			Drie en veertig

			Corali

			“Ek stem saam met Boeta.” Michael spreek dit Bootha uit. Wat darem beter is as Muhr vir Mirre en Lyrha vir Lira. “Hier is ’n behoorlike ingang nodig. En ek stel voor ’n muur wat met ’n S-boog loop om dit visueel af te skei van die bistro en upcycle-winkel. Die vorm sal ook die see se branding oproep. Van klip en skulp met die galery se naam in mosaïek. En dalk ’n meermin ook.”

			Om hom sover te kry om “vywervrou” uitgespreek te kry, is ’n saak van onmoontlikheid.

			Sy en Boeta volg hom toe hy binnetoe stap. “Ek sien ’n voetstuk hier in die middel met ’n lig direk daarbo. Vir ’n prominente beeldhouwerk. Ideaal gesproke sal die voetstuk iets wees wat aan die see herinner.

			“Die trap sal ek ’n soort spiraal maak wat lyk soos die binnekant van ’n gekrulde skulp.”

			Boeta rol net sy oë. 

			Corali hou van die idee. “Miskien van metaal. Daar is ’n man in Kruisbaai wat ’n meestermetaalkunstenaar is. Mitch Lockwood. Maar waarvoor kan die solder gebruik word?” 

			“Met behulp van afskortings ’n kantoor vir admin. ’n Stoorplek en miskien voor, waar die uitsig op die see is, stoele en ’n rusbank waar klante kan wag vir die admin om afgehandel te word, of ’n idee met ’n kunstenaar kan bespreek en dergelike dinge.”

			“Dis ’n goeie plan,” moet sy toegee. “Dink jy dit kan werk, Boeta?”

			Hy knik, maar brei nie uit nie. Engelspraat is nie sy sterk punt nie.

			“Ek het gedink die toiletvertrek in die linkerkantste hoek onder. Afgeskort, maar nie met stapelmure nie. Dalk dubbelsinkplaat en isolering aan die binnekant. Dit sal tekstuur gee, maar al die klip afwissel.” Sy kyk na Boeta, maar hy haal net sy skouers op.

			“Puik idee,” laat Michael hoor.

			“Groter vensters vir lig natuurlik ook.”

			Michael skud sy kop. “Nee. Daar verskil ek. Dit sal die skuureffek verbreek. Hou alles skemer behalwe vir die kolligte. Die vloer kan dalk ook belig word.”

			“Ek dink Michael het dalk iets daar beet.”

			Corali swaai om toe sy Thomas se stem agter hulle hoor. Sy gesig is vir ’n verandering skoongeskeer. Sy hou van hom sonder baard sodat ’n mens sy sterk, ietwat ruwe gelaatstrekke kan sien. 

			Hy kom luiters nadergestap. “Die lig hier langs die see is so skerp, meer lig deur groter vensters sal die kleure van die kunswerke beïnvloed.”

			“Hi, Thomas. Dis ’n verrassing.” Michael lyk inderdaad verras. 

			“Hallo, Michael. Boeta. Corali.” Hy knik in haar rigting asof haar teenwoordigheid bloot ’n terloopsheid is. “Miskien is ek bevooroordeeld, maar ek dink ook daar moet meer as net een sentrale voetstuk wees. Miskien ook vier kleineres in pilaarvorm. Van klip met blou glasinsetsels soos Fynn se mure. ’n Lig aan die binnekant kan dan die blou afwaarts laat deurskyn. Dit sal die vloer ’n drywende effek gee.”

			Thomas moet hulle al ’n geruime tyd afluister.

			As hy kan nonchalant wees, kan sy ook. “Ek wil die sementvloer behou, maar inlê met spoelklippe. Dalk in spiraalvorm. Verder sal ek dit glad afgewerk wil hê, dalk met ’n vernislaag.”

			“Ja! En dan laat die blou skemering dit lyk soos die seebodem. Jy kan dalk plat skulpe ook inwerk.” Michael is behoorlik soos ’n kind in ’n speelgoedwinkel.

			En seeglas, dink sy maar sy gaan nie sommer net alles met hulle deel nie.

			“Kan die vloer met epoksie afwerk. Dan reflekteer dit,” sê Boeta uiteindelik ook iets. “Of dalk net epoksie om die voetstukke.”

			“Briljant.” Michael se entoesiasme is aansteeklik.

			Corali kyk weer na Boeta. “Kan jy vir my ’n kwotasie uitwerk?”

			“Sorry.” Hy kyk verskonend na Michael. “Ek kan,” slaan hy oor na Afrikaans. “Die probleem is as jy die badkamer gebou wil hê, moet dit nou gebeur. Ek is besig met loodgieterwerk by Fynn se huis en ons bestel hierdie week die sanitêre ware. Jy sal ’n toilet en wasbak moet kies. ’n Vanity slab as jy een wil hê en so aan.” Hy kyk na Michael en slaan weer oor na Engels. “Ek kan selfs twee toilette inpas as julle wil. Soos in die Vywervrou. Daar is genoeg plek. Ek sal jou gaan wys, Michael. Die toilette hier anderkant.”

			“Ag, dis nie nodig nie. Ek ...”

			Boeta kry Michael aan die arm beet. “Dit is.” 

			“Ek sal aan hom verduidelik, Boeta,” probeer sy nog keer maar Boeta het Michael reeds by die deur uit.

			“Nou nie baie subtiel van hom nie, maar wel effektief.” ’n Lui glimlag speel om Thomas se mondhoeke.

			“Wat maak jy hier? En wat laat jou dink jy kan kom inmeng met my galery?”

			“Ek sal graag my kleiner beelde hier wil uitstal. Maar ek wil nie oor die galery praat nie.” Hy tree nader aan haar.

			Sy bly soos een van sy standbeelde staan toe sy hande op haar skouers tot rus kom.

			“Ek wil weet hoekom jy my nie weer in jou huis wou toelaat nie. My nie die geleentheid wil gun dat ons dinge kan uitpraat nie.”

			“Wat is daar om te praat, Thomas? Ons het rowwe seks gehad met wedersydse toestemming. Baie mense doen dit op die ingewing van die oomblik. Ek het lanklaas seks gehad en jy seker ook. Case closed.”

			“Dis nie waaroor ek wil praat nie. Ek wil weet waarom jy met Witherspoon getrou het.”

			’n Deurdringende meganiese krysgeluid klink van die bouterrein af op en red haar van ’n antwoord. 

			“Oukei, dis nie die tyd of die plek nie. Maak asseblief vir my oop wanneer ek vanaand oorkom.” Hy swaai om en stap uit terwyl sy nog soos Lot se vrou bly staan.

			Corali

			Die tyd vir waarheid het aangebreek. Dit weet sy toe sy die deur skemeraand vir Thomas oopmaak. Sy draai om en stap stoepkamer toe sonder om te groet.

			“Die huis lyk nou baie mooi,” sê hy agter haar.

			“Dankie.”

			Hy gaan sit oorkant haar.

			“Thomas, waarom wil jy nou ou koeie uit hulle slote grawe? Kan ons nie net die verlede los waar dit hoort en mekaar sover moontlik vermy nie? Ek begryp waarom jy my haat.” Dis haar laaste poging tot rede.

			“Die enigste manier waarop ek kon probeer verwerk dat jy my verlaat het, gaan staan en trou het boonop, was deur jou te haat. En ek het jou fel gehaat, Corali, omdat ek jou so verskriklik liefgehad het en daarom so verskriklik seergekry het, so verraai gevoel het op alle vlakke. Ek kon jou verraad nie begryp nie. En ek begryp dit steeds nie. Ek wil verstaan. Probeer ten minste. Ek kan nog so amper-amper verstaan van die roem. Ek weet hoe jy na erkenning gesmag het. Ongeduldig geraak het omdat dit nie gou genoeg na jou sin gekom het nie. Maar waarom het jy met Witherspoon gaan staan en trou?”

			“Want dit was die voorwaarde waarop hy bereid was om my roem te gee. En vir my was dit om’t ewe of ons nou trou of nie, want ek het geweet ek kon nie met jou trou nie.”

			“Omdat ek graag kinders wou hê en jy nie.” Daar is ’n bitter trek om sy mond.

			Sy knik. “En moontlike roem was beter as geen Thomas én geen roem nie.”

			“Maar hoekom was jy só erg gekant teen kinders, Corali? Dit verstaan ek ook nie.” 

			Corali haal ’n slag diep asem. “Ek het nooit werklik ’n behoefte aan kinders gehad nie. Ek het geglo ek sal ’n swak ma wees soos my ma en klaarblyklik my ouma ook was. Ek wou nooit ’n kind laat voel soos my ma my laat voel het nie. Maar daar was ook ’n ander komplikasie. Kort voor ek uit Suid-Afrika weg is om in Italië by jou aan te sluit, is ek met endometriose gediagnoseer. Sonder om onnodig daaroor uit te wei, kom dit daarop neer my kanse op swangerskap was skraal en die kanse dat dit op geboorte uitloop, nul.”

			Hy kyk net verstar na haar.

			“Dit was ernstig genoeg dat ek kort nadat ek en James getroud is, in die geheim ’n histerektomie moes ondergaan. Sy ouers was onbewus daarvan en dit moes so bly. Om redes wat ek later vir jou sal gee, as jy nog sou belangstel. Die punt is, al wou ek, sou ek nooit vir jou kinders kon gee nie. Voor die histerektomie, hoogstens die pyn van spontane aborsies of miskrame.

			“Ek wou jou dit spaar, maar ek wou ook nie hê jy moet voel jy moet met my trou al kan ek nie vir jou kinders gee nie. Ek wou jou oortuig ons het nie kinders in ons lewe nodig nie. Ek wou nie hê jy moet my later verwyt nie. As jy van kinders kon afsien sonder dat jy weet van my onvermoë, sou ek jou besluit as eg aanvaar het. Jy kon nie.”

			Hy skud sy kop verdwaas. “Ek het dus geen sê gehad nie? Was nie ingelig en toegelaat om my eie besluit te neem nie?”

			“Ek wou jou nie veronreg nie. Voor so ’n onmoontlike keuse stel nie.”

			“Fok, Corali! Jy het my veronreg deur my nié ’n keuse te gee nie. Hoekom het jy my nie net gesê nie?” 

			“Hoe kon ek terwyl dit al was waaroor jy kon praat? Ek wil kinders hê. O, ek wil so graag ’n pa wees. Ek wil jou gelaatstrekke in hulle sien. Jou lag in hulle lag hoor. En aan en aan en fokken aan.” 

			“En om met ’n rykgat-Brit wat vir my bra gay gelyk het te trou was ’n beter opsie as om net vir my te sê jy kán fokkenwil nie fokken kinders hê nie?” Sy kan sweer sy oë gee vonke af.

			“Jamie was nie gay nie. Jamie was transgender. Ek was vir alle praktiese doeleindes met ’n vrou getroud. ’n Heteroseksuele vrou. Een met ’n man as ’n lover. Oukei? Dis hoe siek my lewe was. ’n Lewe waarvan jy niks weet nie en waaroor jy liefs jou mond moet hou.”

			“’n Vrou ... Met ’n lover? My fok, Corali. Wat is jy besig om vir my te sê?”

			“Dat Jamie destyds my beste vriendin was. Dat hy moes trou om sy ouers ’n rat voor die oë te draai tot hy genoeg geld het om ’n nuwe lewe as vrou aan te pak.”

			“Julle het nie ... ’n bed gedeel nie?”

			“Nee. Nie eens ’n kamer nie. Jy was die laaste mens met wie ek seks gehad het en ek praat nie van nou die dag nie. Ek het Jamie gebruik as ’n uitweg sodat jy iemand kon ontmoet wat vir jou kon gee wat ek nie kon nie. So fok jou aannames en fok jou beskuldigings. En fok jou ook.” Sy kom orent. “Ek het jou vraag beantwoord. Fokkof nou uit my huis uit.”

			Thomas staan ook op, ’n verdwaasde uitdrukking op sy gesig. “Ek loop, maar ons het nog lank nie klaar gepraat nie, Corali.”

			“En ek reken nou weer alles is gesê wat gesê moes word.”

			Hy lyk bleek toe hy in die deur vassteek en oor sy skouer kyk, sy kop skud en wegstap.

			Sy hoor die deur agter hom toegaan, laat sak haar kop op haar arms en laat die trane wat sy die hele tyd onderdruk het, kom.

			Thomas

			Hy kan hom nie eens probeer indink hoe pynlik sy gekerm oor kinders vir haar moes gewees het nie, maar hemel, hy weet nie of hy haar kan vergewe dat sy namens hom besluit het wat die beste is vir hom nie.

			Van hulle eerste ontmoeting af het hy egter geweet Corali is anders as enige vrou wat hy ken. Hy onthou nog presies hoe dit hom winduit geslaan het toe hy die vrouestem met die lieflike bry hoor wat haar medestudent iets op Afrikaans toesnou. Iets van ’n hoender. En toe hy lag, draai sy om en voor hom staan hierdie wonderlike, lewendige, flambojante, wulpse vrou met haar wilde hare, daardie katoë en ’n mond wat smag om gesoen te word. ’n Smagting waaraan hy sommer dadelik sou wou voldoen as hy nie by Danielle ingewoon het nie.

			Kan dit waaragtig al twintig jaar gelede wees?

			Hy probeer terugdink wanneer sy vir hom die eerste keer gesê het sy wil nie kinders hê nie. In Italië toe hy die kursus by die gietery daar gedoen het? Voor dit? Nie toe hulle hier op Vywerbaai was nie. Sy was pas klaar gestudeer by ENSBA. Haar loopbaan was nog in ’n beginstadium. Die geleenthede vir uitstallings het pas maar na haar kant toe begin kom. Dis die prys wat ’n mens betaal as jy so lank studeer. 

			Gozo, onthou hy. Toe sy sommer daarheen wou emigreer en hy gesê het hy sal darem eerder wil bly waar hulle kinders minstens in Engels of Frans kan skoolgaan. Natuurlik het hulle voorheen ook oor kinders gepraat, maar dis van toe af dat hy begin knaend raak het.

			Hulle was toe al sewe jaar saam. Vir nog amper twee jaar het sy sy gehamer op die onderwerp verduur terwyl sy geweet het sy wil nie én sy kan nie. En al wat hy kon doen, is aanhou knies en kerm daaroor.

			Hoe kon hy nie besef het hulle het reeds alles gehad waaroor mense wat mekaar liefhet, kon droom nie? Al moes hulle elke sent omdraai. Al het hulle in ’n skoenboks gebly. Al was die studio wat hulle by tye gedeel het in ’n vervalle gebou.

			Kunstenaars is selde welaf, dit het hulle geweet en aanvaar, maar dinge het tog begin beter raak. Hy kon later selfs geld opsy sit om voorsiening te maak vir die dag wanneer hulle trou en kinders kry.

			Kinders, kinders, fokken kinders.

			

		

	
		
			Vier en veertig

			Vrydag 31 Mei 

			Vywerbaai

			Corali

			Thomas hier. Jou nommer by Eugenie gekry. Kan ons asb praat? Sy wik en weeg lang oomblikke nadat sy die SMS gekry het. Die afgelope paar dae het grotendeels bestaan uit die gemaal van gedagtes oor hulle gesprek en herinneringe wat haar skielik weer glashelder voor die gees staan. 

			Waaroor? Daar is so baie om oor te praat en tog ook eintlik niks. Wat gaan dit immers help? 

			Alles. Ek wil om verskoning vra omdat ek my humeur verloor het. En ek wil probeer verduidelik. 

			Dit sal seker maar beter wees as hulle alles in die reine bring. Oor die ding kan kom en aangaan met hulle lewens. OK. Maar kalm.

			Thomas

			Hy storm behoortlik by die ateljee uit toe haar boodskap deurkom.

			Dit neem ’n rukkie voor sy die deur oopmaak. “Sjoe, dit was vinnig.” Sy lyk bleek, en die swart trui en jeans laat haar nog bleker lyk.

			“Ek was langsaan.”

			“O ja.”

			Hy wag tot hulle in haar mooie stoepkamer gaan sit. Hy kan nie aan ’n neutrale inleiding dink nie, val net weg. “Ek was ’n egosentriese poephol. Ek het die behoefte gehad om ’n beter pa vir my kinders te wees as wat my pa vir my was. Uiteindelik was ek selfs ’n swakker pa. Ek het nie geweet hoe moeilik ouerskap is nie. Hoe moeilik ’n huwelik kan wees nie. Veral een wat nie uit diep, ware liefde aangegaan is nie.”

			Haar oë is geswel. Sy lyk moeg. Gelate amper. Sy reageer nie.

			“My huwelik met Katelijne sou uiteindelik op ’n egskeiding uitgeloop het. Dit weet ek nou in nabetragting, maar eintlik het ek dit lankal geweet, al wou ek dit nie aanvaar nie. En ek wens ons het net verdomp geskei pleks van probeer heelmaak wat amper uit die staanspoor gekraak en later flenters was. As ons besluit het om te skei, sou ons nie in Sri Lanka beland het nie. Sou Katelijne nie ’n wonderwerk wou gaan afbid het nie. Sou sy en die kinders ten minste nog geleef het.”

			“’n Mens kan net doen wat jy dink die beste in die omstandighede is, Thomas. Hindsight is 20/20. As daar een ding is wat ek geleer het, is dit dat die lewe ’n leerskool sonder sillabus is. Tensy jy die Tien Gebooie tel as voldoende leerplan.”

			Hy vleg sy vingers inmekaar, staar daarna voor hy weer opkyk. “Corali, ons was albei onnosel. Het dom dinge aangevang. Jy het ons albei baie pyn aangedoen. Om selfsugtige maar ook om onselfsugtige redes. Uiteindelik was jy dalk die grootste slagoffer, want maklik kon dit nie gewees het om so ’n lewe te lei nie.”

			“Dit was nie.”

			“Maar ek het jou ook pyn aangedoen. Ek hoop jy kan my vergewe dat ek jou in ’n ding wou dwing waarvoor jy vir my baie duidelik gesê het jy nie kans sien nie. En waarskynlik nie sou kans gesien het selfs as jy kinders sou kon hê nie. As dit nie daarvoor was nie, sou jy nie so ’n desperate ding gedoen het nie. Ek is ouer as jy. Moes wyser gewees het. Uiteindelik het ek net soveel skuld daaraan dat ons uitmekaar is en alles wat daarop gevolg het.”

			“Ek is so moeg, Thomas. Tot in my siel in moeg. Ek kan nie myself of vir jou langer aanhou verwyt nie. Ook nie vir Jamie nie, al weet ek nou hy het my gemanipuleer toe ek kwesbaar was. Tot sy eie voordeel. Ek kan vir niemand meer kwaad wees nie. Nie eens vir myself nie. Ek het net eenvoudig nie meer die krag nie.”

			“Ek is ook moeg vir gramskap. Ek dink ons het baie lesse geleer, Corali. Ons is ouer. Anders. Nie meer die Corali en Thomas wat ons was nie. Daar is letsels. Daar is bagasie. Ons gaan mekaar opnuut moet leer ken. Dit kan nie ’n naelloop wees nie, dis ’n marathon. Een tree op ’n slag. Maar ek glo dit kan werk as ons net altyd absoluut eerlik met mekaar kan wees.”

			’n Stilte vibreer tussen hulle terwyl haar oë met syne praat. Hy sien die spyt, die selfverwyt, die magteloosheid wat mens voel as jy weet jy kan niks aan die verlede verander nie. Maar hy sien ook die sagtheid in haar oë. Haar weerloosheid. En uiteindelik hoop.

			“Corali, ek wil met jou liefdemaak. As ek mag.” 

			Met ’n ligte trilling in haar vingers vee Corali ’n krul van haar voorkop af. “Jy mag.” 

			Corali

			Sy lei hom in stilte na haar kamer toe. Haar sanctum sanctorum. Die mure is Mexikaanse blou. Om die ingang na die badkamer toe en op die vensterbanke is bont talavera-teëls. Die outydse katel is, soos die bedkassies, net afgewit. Die spierwit linne word opgehelder deur Grieta se lappieskombers wat dwars oor die voetenent lê.

			Sy kyk hoe hy uittrek. Sien die krapmerke het genees. Sien die rimpeling van spiere onder sy vel. 

			Hy gaan lê op sy rug op die bed. Sonder sinlose skaamte. 

			Sy weet hy kyk na haar terwyl sy uittrek. Sonder sinlose skaamte. Sy gaan lê langs hom. 

			Hy draai na haar en begin elke sigbare en onsigbare kneusplek op haar lyf soen soos ’n ma wat ’n kind se seerplek gesond soen, voor hy strelend met sy mond en hande haar lyf begin herontdek. Verkennend. Herkennend. Teer. Andante, andante.

			Saterdag 1 Junie

			Vywerbaai

			Corali

			Dit was ’n dans wat ’n nag lank geduur het. En ’n oggend. En ’n middag. En dit was om die beurt ’n intieme wals, ’n uitbundige samba, ’n erotiese tango, ’n stuitige two-step en sommer net plesierige sokkie-sokkie. 

			Hulle het nie net mekaar se lywe herontdek nie. Hulle het die Corali en Thomas wat hulle saam was en kan wees, herontdek. Tussendeur het hulle wyn gedrink. Mekaar olywe en kaas gevoer. Saam gestort. Mekaar vertel van die lewens wat hulle gelei het. Hy van Katelijne, die kinders, sy skoonouers, Eugenie. Sy van Jamie. Van Beatrix en William, maar nie van Jamie se doodsoomblikke nie, nes hy haar ook nog nie van Katelijne, Trienke en Thomé s’n vertel het nie. Van haar loopbaan as Cie-Cie Witherspoon. En van Michael, maar nie wat hulle vermoed oor Jamie se dood nie.

			Maar telkens eindig hulle weer in mekaar se arms en verdwyn die verlede.

			Oor die dood van geliefdes sal hulle later praat. Wanneer hulle minder beswymel met mekaar is.

			Toe sy laatmiddag wakker word, is Thomas weg. Die duvet is om haar gevou, Grieta se lappieskombers bo-oor gegooi. Op die bedkassie staan ’n glas water. Hy het onthou sy is altyd dors wanneer sy wakker word.

			Sy bad lank. Kom agter sy is rasend honger.

			In die kombuis staan ’n leë bottel waarin die olywe was, gevul met laventelspriete.

			Teen die yskas hou ’n magneet ’n nota vas.

			Daar is net een woord op geskryf. Je’taime gevolg deur ∞, die simbool vir oneindigheid.

			Sy dink sy kan haar hart hoor sing. Al is daar nog so baie om oor te praat. So baie om te verwerk. So baie om deur te werk. Ja, ’n marathon, nie ’n naelloop nie.

			Thomas

			Hy wens hulle kon tot in lengte van dae so saam wees, maar die werklikheid het geroep in die vorm van ’n SMS van Eugenie.

			Sy en Simon wil môre hierheen kom om die dag saam met hom deur te bring. Te kom kyk na die huis wat hy beskryf het. Sy ateljee. En die visvywers. Hulle sal Sondagaand sommer in ’n gastehuis oorslaap en Maandag vroeg terugry. Pas dit hom?

			Terug in die bungalow maak hy eers vir hom ’n steak en eiers gaar. Die vet weet, sy liggaam het proteïne nodig.

			Dis in die haak. Hoe laat kan ek julle verwag? tik hy tussen die eet deur.

			So elfuur? 

			Is reg. Oukei as ek ’n gas het wat saamkuier?

			Natuurlik. Wie?

			Van nuuskierigheid is die kerk leeg en die tronk vol. 

			As ek my sonde nie ontsien nie ...

			Hy stuur net drie glimlaggies. Sy ma vermoed waarskynlik reeds. 

			Vir Corali sal hy liewer môre vra. Sy het beslis die rus nodig. Nes hy. Dis nog nie eens heeltemal donker nie toe hy in die bed kruip en feitlik dadelik aan die slaap raak.

			Sondag 2 Junie 

			Vywerbaai

			Corali

			“Wow en wow.” 

			“Wow en wow wat? Kom in, Boeta.”

			“Wow dat jy sommer net oopmaak sonder dat ’n mens in triplikaat aansoek hoef te doen. En wow dat jy so teleurgesteld lyk toe jy sien dis maar net Boeta die bouer wat by jou aanklop.”

			“Jy’s laf. Waar sal ek nou teleurgesteld lyk? Net verras om jou hier te sien.”

			“H’m. Ek sou jou dalk nog geglo het as jy nie daardie glow aan jou gehad het nie.”

			“Twak, jy verbeel jou. Ek kom maar net pas onder die stort uit.”

			“Nee, Corali, dis nie daardie soort glow nie. Dis die soort glow ...”

			“Boeta, ek neem aan daar is ’n rede waarom jy hier is en dit het niks te doen met diverse soorte glows nie?”

			Hy versober. “Jy neem reg aan. Ek het jou in raadgewende hoedanigheid nodig.” Hy sit ’n koevert op die kombuistafel neer. “Maar eers koffie, asseblief.”

			“Begin vertel terwyl ek maak.”

			“Ek het vir Mirre ’n geskenk gekoop wat ek eers die nege-en-twintigste Julie vir haar wil gee.”

			“Hoekom juis op die nege-en-twintigste?”

			“Die datum waarop ... van Marli se ... konsepsie.”

			Corali kyk oor haar skouer. Boeta se wange is pienkerig. “O, ek sien. Natuurlik ja. Ek neem aan daar is dalk ’n diamant betrokke by die geskenk?”

			“Niks met jou uit te waai wat betrokke is nie. Die ding is, toe ek dit gisteraand in die kluisie sit wat ek agter in Mirre se klerekas ingebou het, kom ek hierop af.” Hy beduie na die koevert.

			Corali sit hulle bekers neer en tel die koevert op. “Moet ek kyk?”

			Boeta knik.

			Die papier is al vergeel en die tikwerk is nog met ’n tikmasjien gedoen. Die ink van die handtekeninge het reeds verbleik.

			Corali gaan sit en lees vlugtig deur, al kan sy raai wat dit is. Die dokument wat Tertius kastig nie kon opspoor nie. Die bewys dat Mirre die strandhuis wat nou Lira s’n is en die Vywervrou insluit, ná Coert se dood moet erf. “Well, I never.” Sy sit die dokument weer versigtig in die koevert.

			“Sy moes dit êrens ontdek het en toe besluit het om die status quo te handhaaf.”

			“En nou?”

			“En nou weet ek nie wat om te doen nie. As ek vir haar sê ek weet daarvan, gaan sy dink ek het in haar goed rondgekrap.”

			“Wat jy gedoen het.”

			“Maar ek het nie eens geweet sy het iets in die kluis gebêre nie. Ek kon nie verstaan wat dit is nie. Dit was net ’n onwillekeurige reaksie om te kyk wat dit is.”

			“En jy wil nie vir haar sê van die geskenk wat bedoel is vir herdenking van die dag van ... e ... Marli se ... konsepsie nie. Daarom kan jy nie ’n rede gee hoekom jy in haar kluis rondgekrap het nie.”

			“Dis die een deel van die probleem. Die ander is dat sy moes geërf het.”

			“Ek twyfel of sy nou enige reg daarop het. En buitendien, dis Mirre se dokument. En dit was haar besluit om dit nie rugbaar te maak nie. ’n Besluit wat jy moet respekteer.”

			“Ja, maar ek dink nie Mirre het die hele prentjie gesien toe sy dit ontdek het nie. Sy wil waarskynlik vir Lira beskerm.”

			“Jy gaan ’n moerse groot blik oopmaak en daar gaan nie sardiens in wees nie.” 

			“Maar Mirre is uit haar erfporsie verneuk. Deur haar halfbroer. En dit maak my berserk.”

			“As Mirre hierdie dokument ontdek het, het Tertius dalk regtig nie geweet waar dit is nie.”

			“En haar ma se afskrif wat kastig ook net verdwyn het? Onthou, hy was toe ook die eksekuteur.”

			“H’m. Jy het ’n punt beet.” Sy dink ’n oomblik na. “Miskien moet jy vir Leah vra om jou te verwys na iemand wat in testamente en boedels spesialiseer.”

			Boeta staan op. “Dis dalk die beste. En ná die nege-en-twintigste kan ek met Mirre daaroor praat. Nou moet ek net gou die bleddie dokument gaan kopieer sodat ek die oorspronklike kan terugsit. Dankie vir die oor.”

			“My oor is altyd joune.” Sy stap saam met hom voordeur toe.

			“Dis Thomas, nè?”

			“Wat?” vra sy verward.

			“Daardie gloed wat jou omgewe.”

			“Net omdat ek ’n oor vir jou was, is dit nie te sê dat ek jou neus in my sake wil hê nie.”

			Boeta grinnik. “Dis orraait. Ek sal niks sê nie, maar jy weet mos, in hierdie dorp bly niks geheim nie.” Hy draf met die trap af sonder om vir ’n antwoord te wag. 

			Hy en Thomas kom gelyktydig by die hekkie aan.

			Boeta maak dit met groot gebaar oop en nooi hom met ’n oordrewe buiging in voor hy vir Corali knipoog en straataf koers kry.

			Sy wag Thomas in waar sy steeds op die drumpel staan.

			Hy druk haar binnetoe en soen haar lank en intens voor hy na haar afkyk. “As ek nie van Mirre geweet het nie, was ek jaloers.”

			“Maar nou weet jy gelukkig jy het geen rede nie.”

			“Gelukkig. En gelukkig het ons nog amper twee ure tyd voor Eugenie hier aankom.” Hy stuur haar in die gang af.

			“Wat bedoel jy?”

			“Eugenie en haar Simon kom kuier. Maar eers is daar baie belangriker sake om af te handel.”

			“Weet sy van ons?” 

			“Nog nie. Maar ek dink sy vermoed.” Hy druk haar saggies op die bed neer. “Netsowel jy het dit nog nie opgemaak nie.” 

			“Thomas, jy kan nie net sommer hier instap en aanvaar ...”

			Hy soen haar stil.

			

		

	
		
			Vyf en veertig

			Maandag 3 Junie

			Vywerbaai

			Thomas

			En daar sit hy en Simon toe die meeste van die tyd met hulle bekke vol tande en Eugenie en Corali vang op vir ’n A-span.

			Darem nie heeltemal nie. Simon het vertel oor die vordering van die restourasie op die plaas en aarselend verwys na almal se bewondering vir die beeldhouwerk. Ook na Jamilla en nog ’n Moslemvrou wat Paassondag gerwe blomme daar gaan neersit het. Iets wat Thomas steeds oneindig ontroer.

			Op sy beurt het Thomas vertel van die vordering met die nuwe beeld. Maar dis omtrent al.

			Met haar vrae het Eugenie vir Corali sover gekry om oor haar tyd as kunstenaar in Engeland te praat. 

			Corali het vertel van die kunswêreld, hoe opwindend dit was, maar ook hoe benouend dit later vir haar gevoel het. Die strategiese sy daaragter veral.

			James het byvoorbeeld die plasing van haar foto’s streng gemonitor. Altyd net van ver af en ook net nou en dan. Haar hare moes altyd opgekam wees en haar gesig weggedraai. Hy wou haar van die begin af in geheimsinnigheid omhul hê met net hom as spreekbuis.

			Geen wonder hulle kon haar nie herken as Cie-Cie Witherspoon nie.

			Sowel Corali as Eugenie het wye draaie om die hartseer gedeeltes geloop. Kuns was die neutrale grond waarop hulle kon beweeg.

			Fynn se huis en die visvywers het ook neutrale grond verskaf en op Eugenie se aandrang moes Corali haar kleurryke, ietwat sardoniese weergawe van die vywervrou-legende vir Simon vertel gedurende middagete by die hawe.

			Nou verwag hy enige tyd ’n oproep. Eugenie sal wil weet hoe hy en Corali weer by mekaar uitgekom het. Nog ’n onderwerp wat sy gister diplomaties vermy het, maar sy brand seker om hom daaroor in kruisverhoor te neem.

			Hy het pas by sy ateljee aangekom nadat hy Corali gehelp het om die bed op te maak en skoonskip gemaak het van ’n ontoereikende bord muesli met joghurt toe die foon lui. Ja-nee. Eugenie.

			Corali

			Sy kan steeds nie glo dat sy nou soggens in Thomas se arms kan wakker word nie. En ook nie dat sy en Eugenie die drade sommer net so weer kon optel nie.

			Dit was toe ’n heerlike dag saam met haar en Simon, al was sy aanvanklik benoud om Eugenie weer te sien. Maar Eugenie het haar gegroet soos ’n langverlore dogter. 

			Simon was die sjarmantheid vanself en Thomas ... Sy is seker hulle albei sou in die donker blou gegloei het.

			Dis asof ’n fairy godmother ’n towerstaf geswaai het. Nie net oor haar en Thomas nie, maar ook oor haar skilderwerk, oor haar hele lewe. Asof iemand êrens besluit het Corali Conradie het bietjie van ’n break nodig. 

			Corali sluit die studio oop en skakel die ligte aan. 

			Sy sit die twee skilderye elkeen op ’n aparte esel neer, skuif die esels tot hulle langs mekaar staan en bekyk die tweeluik krities.

			Wat sy daarmee gaan aanvang, weet sy nog nie, maar sy weet wel as sy nog verder daaraan gaan karring, gaan sy droogmaak. 

			Dis altyd moeilik om te besluit of ’n skildery klaar is en of daar nog iets is wat werklik daartoe kan bydra. Nee, die twee is beslis voltooi. Sy moet dit nog net onderteken. Maar watter naam gebruik sy? 

			Beatrix kan niks meer aan haar doen nie. Dis asof dit nou eers werklik tot haar deurdring.

			Met Beatrix uit die prentjie kan sy weer C.C. Witherspoon gebruik. Enersyds wil sy nie. Dis nie meer wie sy is nie, maar die skilderye gaan oor die Witherspoons en dit sluit ook haar oeuvre as Cie-Cie Witherspoon af.

			Sy druk ’n wurmpie swart verf op die palet uit en kies haar fynste kwas.

			Toe sy albei onderteken het, staan sy terug. Dis nou finaal die einde van CCW. Die einde van ’n era. Die begin van ’n nuwe lewensfase. Een saam met Thomas. 

			In die verte hoor sy haar deurklokkie lui. Thomas? Sy moet onthou om vir hom haar spaarsleutels te gee, maar sy twyfel of dit hy is.

			Sy gaan die huis binne en loer in die gang af. Lyk soos Michael.

			Sy onderdruk ’n sug en gaan maak maar oop, al is sy nie lus vir hom nie.

			“Hi, Cie-Cie, pla ek?” In sy hande is daar ’n menigte inkopiesakke. Sy neem onwillekeurig ’n paar by hom.

			“Hi, Michael. En dit?”

			“Ek gaan vir jou en Thomas ’n romantiese ete maak as jy belowe om nie vir Marilyn of die ander te sê nie.” Hy stap verby haar kombuis toe.

			“Hoe so?”

			“Want almal is vreeslik goed vir my als, maar dis vir jou wat ek spesiaal wou dankie sê. En om te laat blyk hoe bly ek is jy en Thomas is weer saam. Vir die coven sal ek môreaand by Marilyn kook voor ek Woensdag waai.”

			“Waai? Woensdag al?”

			Hy sit die sakke op die toonbank neer en knik. “My visum verval eers die dertigste, maar Brown het my verseker ek het niks meer te vrese van my agtervolger nie. Ek het nou lank genoeg op julle nekke gelê.”

			“Ons sal jou mis. Marilyn veral.”

			Hy grinnik en begin goed in die yskas pak. “Marilyn is lieflik maar sy kan nogal uitmergelend wees. Ek is nie uitgeknip om ’n butler, kok en opruimer te wees nie. Buitendien, hoe langer ek bly, hoe groter is die kanse dat ek longkanker opdoen. Sy rook my uit die huis uit.”

			“En Jamie se moordsaak?”

			Michael skud sy kop. “Ek dink nie daar is iets wat verder gedoen sal word nie. Beatrix is duidelik die skuldige en sy is buite bereik van die lang arm van die gereg.”

			“Dis eintlik ’n antiklimaks. Maar ek is tog bly dis uitgesorteer.”

			Michael druk die yskas toe. “Jy en Thomas mag nie in die huis kom van tweeuur af tot halfsewe nie. Reg?”

			“Mag ek in my studio wees?”

			“Net tot vieruur, maar jy mag steeds nie in die huis kom nie.”

			“En wat maak ek van vieruur af?”

			“Vat jou badkamergoed en ’n mooi uitrusting saam na Thomas se bungalow en maak jou daar mooi. Halfsewe op die kop mag julle by die voordeur inkom.”

			“Dis dierbaar van jou, Michael, maar ...”

			“Cie-Cie, gun my die geleentheid toe?”

			Corali sug. “Oukei. Wat eet ons? Paella?” Sy het ’n pakkie steurganale en ’n sak vars mossels gesien. Een pakkie kon ’n vars vis gewees het.

			“Ek kook Frans, onthou.”

			“Bouillabaisse?”

			Michael grinnik net.

			“Thomas sal jou voete soen.” Dit was een van sy groot gunstelinge desjare. Sy verbeel haar sy het een aand vir Michael vertel wat ’n gemors sy jare gelede daarvan gemaak het toe sy Thomas met die vissop wou verras. Alles het pap gekook. Wat sy nie vir Michael vertel het nie, is dat daar ’n goeie rede was. ’n Draai in die slaapkamer voor ete.

			“Wag maar en kyk,” bly Michael geheimsinnig.

			“Weet Thomas al hy mag nie hierheen kom nie?”

			“Nee, jy sal hom moet inlig. En nou gaan ek net nog ’n paar ander bestanddele soek. Onthou, van tweeuur af niemand behalwe ek in die huis nie en vieruur niemand op die werf nie.”

			“Raait. Laat ek my mooimaakgoed gaan pak en daarna by die studio uitkom. Ek moet voorraad maak vir die Vywervrou.” Sy soen hom vlugtig op die wang. “Dankie vir die bederf, Michael. Dis nie nodig nie, maar dis ’n wonderlike gebaar.”

			Thomas

			Hy lees Corali se lang SMS oor Michael se planne vir die aand en dat hulle nie voor halfsewe in die huis toegelaat word nie. Dit pas hom. Hy is behoorlik op dreef. Hy sal in elk geval nie voor ses daar uitkom nie. 

			Nee wag, hy sal darem seker eers moet gaan stort. Hy sal halfses tjaila. Dan kan hy en Corali nog by die bungalow ’n glas wyn drink of iets voor hulle gaan. Die “of iets” kan dalk net interessant raak.

			Hy skud kop vir homself. Hy is deesdae waaragtig seksbehep, maar hy kan nie genoeg van Corali kry nie. En hy dink nie hy sal ooit kan nie.

			Met ’n behaaglike sug antwoord hy haar en trek weer die skets van Lira se hande nader. Eendag sal dit Corali s’n wees wat hy in brons verewig, maar nou moet hy eers sy verpligting nakom.

			Corali

			’n Geluid van ’n e-pos wat op haar foon deurkom, laat Corali haastig op die muurhorlosie met sy mosaïekagtergrond kyk. Vrek! Dis al ná vier. 

			Sy was haar hande, gryp haar selfoon, handsak, die sak met klere en die motor- en huissleutels wat sy reggesit het. Sy stap buite-om na die motorhuis toe. Sy kan haar e-pos bekyk ná sy gestort het. Sy het hoeka nog nie vandag opgevang nie. Dit was verstommend lekker om weer met mosaïek te werk.

			Soos gewoonlik frustreer die draaie wat sy deur die karavaanpark moet ry haar, maar sy was nie lus om met haar pakkaas te stap nie, al is dit met dapper en stapper korter van haar huis af.

			Sy het alreeds haar goed op die stoeptafel by die bungalow neergesit toe sy besef sy het van die ellendige bungalowsleutel vergeet.

			Is die bungalow se sleutels by jou? sms sy Thomas.

			Was laas op die bedkassie langs jou bed. Aan my kant. [image: 27685.jpg]

			Oukei. Sal Michael vra om dit vir my voordeur toe te bring as hy my nie in die huis wil toelaat nie. xxx.

			Moet ek vir jou gaan haal? Sal net ’n bietjie moet wag. Moet net eers iets hier klaarmaak. Jy weet hoe dit is.

			Ja, sy weet. As die momentum daar is, mors jy nie daarmee nie. Moenie worry nie. Stap sommer gou. Het niks anders om te doen nie.

			Reg. Sien jou later. xxx.

			Sy vat haar huissleutels ingeval Michael dalk weer uit is en die voordeur met die spaarsleutel gesluit het. Een keer op ’n dag is genoeg om nie by ’n plek te kan inkom nie. 

			In die stap kyk sy vinnig na haar e-pos. 

			Die meeste is gemorspos, maar haar oë val amper uit hulle kasse toe sy die een naam sien wat sy nooit gedink het sy daar sal sien nie. William Witherspoon.

			Gaan hy nou Beatrix se dreigemente oorneem?

			Sy gaan staan uit die wind agter die laaste een van die bungalows, maak dadelik die e-pos oop en sien dis vanoggend al gestuur. 

			Beste Cie-Cie 

			Ek kom dadelik tot die punt.

			Ek het ’n hele ruk gelede ’n privaat speurder aangestel om eens en vir altyd duidelikheid te kry oor Jamie se dood nadat valse bewerings daaroor opgeduik het. Dis by dié speurder wat ek jou e-posadres gekry het. Hoe hy dit uitgesnuffel het, weet ek nie. 

			Voor jy dalk ook die verkeerde weergawe kry in die vorm van spekulasie in die poniepers asook gerugte wat op sosiale media hier in die VK die rondte doen, wil ek ’n paar dinge duidelik maak.

			Beatrix is ’n koue, onaangename mens, maar dit weet ek vir seker: Sy sou nooit ons seun vergiftig het nie. Sy seksuele oriëntasie was vir ons albei moeilik om te aanvaar – veral vir haar – maar hom doodmaak? Nooit.

			As gevolg van vroeë demensie wat drie jaar gelede by haar gediagnoseer is en die afgelope paar maande vinnig vererger het, kan sy haar nie verweer teen die bewerings wat gemaak word nie. 

			In haar helderder oomblikke het ’n paar dinge egter die afgelope tyd duidelik geword: 

			
					•	Beatrix het ’n onwettige, maar hoogs gekwalifiseerde fugu-sjef ’n buitensporige bedrag betaal omdat sy Jamie wou bederf met ’n bord fugu soos sy al voorheen belowe het sy sal doen.

					•	Brigit het opdrag gekry om die fugu te gaan haal en vir Jamie te gee. Die meisiekind was ’n wrak ná Jamie se dood en Beatrix het haar weggestuur met genoeg geld om ’n nuwe lewe te begin. Ook om haar swye te koop, glo ek.

					•	Beatrix het ná Jamie se dood die hoofspeurder in die saak betaal om die saak ’n stille dood te laat sterf sodat sy nie aan die pen sou ry oor die fugu wat sy vir Jamie bestel het nie. (Volgens my sê dit meer van die speurder as van haar.)

					•	Sy het jou weggejaag omdat sy jou nie kon verdra nie. Sy het gevoel jy het Jamie terwille van roem uitgebuit. Sy sê julle huwelik was ’n klug en jy het hom aangehits in sy besluit om die geslagsverandering te ondergaan. Dit klink ook asof sy bang was jy vermoed sy is die een wat die fugu gereël het.

					•	Beatrix het geweet dat ek ’n minnares het oor wie ek sterk voel en voorsien ’n egskeiding is op hande. Om te vergoed vir jou vermeende uitbuiting en om vir haarself ’n neseier bymekaar te maak, het sy jou skilderye geleidelik begin verhandel vandat jy hier weg is. 

			

			Dis alles waar. Baie daarvan is ook laakbaar. Maar Beatrix het nié vir Jamie laat vermoor nie.

			Die privaat speurder het oor die verloop van ’n aantal maande ’n sterk vermoede oor wie wel die fugu-sjef afgepers het om die giftige organe by die fugu te voeg.

			Ek wil net hê jy moet die feite weet voor die verdraaide storie by jou uitkom en jou ook daarop voorberei dat die privaat speurder jou moontlik sal kontak.

			Vriendelike groete

			William Witherspoon 

			Corali lees die brief ’n tweede keer. Wat de hel? 

			Sy haat dit om e-pos op die foon te beantwoord, maar dis ’n uitsondering. Sy gaan sit op die stoeptrap van die onbewoonde bungalow.

			Beste William

			Dankie vir jou skrywe. Ek was onder die indruk die saak is deur die polisie heropen? 

			Die privaat speurder is nietemin welkom om my per e-pos te kontak. Terwille van my eie gemoedsrus wil ek egter graag weet wie die verdagte is voor ek bereid is om saam te werk.

			Vriendelike groete

			Cie-Cie 

			William se antwoord kom lang minute later.

			Cie-Cie 

			Ek neem aan jy het in die media gesien die saak is heropen, of het die polisie jou laat weet? Ja, die polisie het wel die saak heropen op my aandrang en na aanleiding van inligting wat die PI ingewin het, maar die wiele draai stadig. 

			Ek weet nie of jy bewus is daarvan nie, maar James het ’n minnaar gehad. Duncan Travers. Ek is jammer as dit dalk as ’n skok vir jou kom, maar dis ’n feit.

			Duncan Travers? Corali staar na die naam. Het Jamie dan vir Michael verneuk? Kan nie wees nie. William moet die kat aan die stert beet hê. Sy lees verder.

			James moes vir Travers gesê het Beatrix het hom al lankal belowe sy sal sorg dat hy fugu kan proe as hy ’n sjef kan identifiseer wat bereid is om die dis te maak. 

			Ons vermoed Travers is die een wat die sjef opgespoor en vir Jamie van hom vertel het en Jamie op sy beurt vir Beatrix. Travers, het ons intussen uitgevind, het bande met die onderwêreld – spesifiek die kunsswartmark, maar dis nie vergesog dat hy ook inligting kon kry uit ander onderduimse sektore nie.

			Beatrix het die fugu bestel – uiteraard sonder die fugu-lewer – en Travers moes die sjef afgepers het om die giftige dele by te voeg voor Brigit dit gaan haal het.

			Die privaat speurder het Travers opgespoor en hom begin agtervolg nadat hy stories oor Beatrix se aandadigheid begin versprei het. Travers het ook loop en spog dat hy weet waar die enigmatiese Cie-Cie Witherspoon haar bevind en in kontak is met jou. Dat hy hoop om jou te oorreed om weer skilderye op die mark te sit. 

			Ongelukkig het Travers agtergekom hy word gemonitor en toe verdwyn. 

			Indien hy jou moontlik kontak of reeds gekontak het, laat weet ons en julle plaaslike polisie asseblief onmiddellik. Wees uiters versigtig, hy is gevaarlik. Hy gebruik ook die aliasse Dick Marshall en Michael White. 

			Vriendelike groete

			William

			Corali voel yskoud tot in haar murg terwyl sy na die laaste sogenaamde alias staar. Jamie het al die jare na sy minnaar verwys as Michael White. Jamie het sy van gebruik in sekere situasies en sy artikels geskryf onder die naam James White. Of so het sy gedink. 

			Probeer William net uitvis of Michael hier is? Probeer hy Brown se ondersoek ondermyn? Probeer hy die Witherspoon-naam weer eens beskerm?

			Sy lees weer die brief, maar niks word vir haar duideliker nie. Sy het tog self gehoor hoe speurder-sersant Brown met Michael oor die foon praat. En volgens Michael is Beatrix se demensie – heel ongeloofwaardig – feitlik oornag gediagnoseer. Nie drie jaar gelede soos William beweer nie.

			Wie glo sy?

			Sy het meer inligting nodig.

			William, waarom sou James se minnaar hom wou dood hê?

			Sy trommel met haar vingers op haar knie terwyl sy wag vir ’n antwoord.

			Cie-Cie

			James het uitgevind van Travers se swartmarkbedrywighede. En James het sy foute gehad, maar dit sou hy nie duld nie. Al is dit sy minnaar. Hy was baie gesteld op sy goeie reputasie in die kunswêreld. 

			Ek het onlangs ook uitgevind van die geld wat James uit jou kuns gemaak het om vir sy operasie te betaal. Ek wens ek het vroeër geweet. Ek sou James gehelp het al sou dit teen my grein ingaan. Liewer ’n transgenderdogter as ’n dooie seun. 

			Niemand weet waarheen James se geld is nie. Dit moes ’n aardige bedrag gewees het, maar hy was tegnies bankrot toe hy dood is.

			Ons vermoed Travers het die geld op een of ander manier bekom. Nog ’n motief. 

			Travers het dus my seun laat vermoor oor geld en om sy eie bas te red! 

			Dit voel asof sy tussen twee vure sit. Haar gedagtes is ’n warboel. Daar is soveel onbeantwoorde vrae.

			William, James se brief, waarom het Beatrix dit destyds verbrand?

			Watter brief? 

			Die een wat hy kort voor sy dood geskryf het.

			Ek is bevrees ek weet nie daarvan nie?

			Sy tik haastig, verduidelik wat gebeur het, maar noem nie dat Michael die brief vir haar aangestuur het nie. 

			Terwyl sy vir William se antwoord wag, voel dit vir haar al asof iets nie klop nie. Iets oor die brief. Sy kan nog glo Beatrix het nie vir William daarvan vertel nie, maar Michael het tog die brief by die polisie ingedien? Sersant Brown het daarna verwys. Hulle sou tog sekerlik vir William daarvan gesê het?

			En nog iets, as Beatrix eers in die brief uitgevind het van die operasie, waarom Jamie laat vermoor? Maar soos Michael gesê het, dis seker nie te sê dat sy toe eers uitgevind het nie, al was hulle diskreet. 

			Haar e-pos se pieng onderbreek haar verwarrende gedagtes. 

			Cie-Cie

			Ek sal Beatrix vra waarom sy die brief verbrand het as sy dalk weer ’n helder oomblik het. Ek besoek haar gereeld.

			Al wat ek kan dink, is dat sy die brief uit skuldgevoel en selfverwyt – miskien in ’n oomblik van ontkenning of woede – in die kaggel gegooi het. 

			Hoe ook al, Beatrix moes verpletter gevoel het toe sy uitvind wat sy plan was. Sy was geweldig gekant teen die geslagsverandering en ons het geglo julle huwelik beteken dat hy daarvan afgesien het. Maar sy sou veel eerder wou hê James moet leef, al is dit dan as vrou. Dit weet ek. 

			Dis seker moontlik. En toe verplaas Beatrix haar skuldgevoel na haar skoondogter, maak haar uit as die skuldige. Want in daardie brief het sy bevestiging gekry dat haar gehate skoondogter die skildery gemaak het wat haar seun help besluit het om sy seksualiteit uit te leef. En dis makliker om iemand anders te blameer as jouself.

			As sy nou terugdink, besef sy ook dis nadat Beatrix daardie brief gelees het dat sy so erg antagonisties geraak het.

			Daar is egter dringender kwessies as Beatrix se reaksie op die brief. As sy alles glo wat William tot dusver kwytgeraak het, het sy ’n moordenaar Vywerbaai toe genooi. Een wat tans in haar huis vir haar en Thomas ’n romantiese ete voorberei.

			Maar Michael? Nee, dis tog nie moontlik nie. Dit moet ’n desperate poging van William wees om ’n stok in die wiel te steek sodat sy vrou nie van moord beskuldig moet word nie. Die Witherspoon-naam te beskerm.

			Sy het ’n laaste vraag om te stel. 

			Wie is die speurder wat die heropening van die saak hanteer? En kan jy vir my sy kontakbesonderhede gee, asb.

			As dit speurder-sersant Brown is, kan sy gerus wees. Sy het immers die gesprek tussen hom en Michael gehoor. 

			Minute voel soos ure terwyl sy wag op ’n antwoord. Sy sal binnekort uit die koue moet kom. Haar baadjie en stewels is warm maar haar jeans is nie gemaak om so lank buite te sit nie. Haar bene is yskoud. Uiteindelik kom die e-pos deur.

			Cie-Cie

			Ek sal verkies dat jy net deur die privaat speurder werk. Nadat Beatrix daarin geslaag het om ’n man met ’n redelike hoë rang om te koop, het ek nie meer baie vertroue in die polisie nie.

			Maar as jy daarop aandring, die speurder betrokke by die heropening van die saak is DCI Percy Sloane in Essex. Hy weet uiteraard van jou en ek het hom ook vroeër vanoggend – toe ek nie antwoord van jou gekry het op my e-pos nie – ingelig waar jy jou bevind nadat die PI ’n Facebook-blad opgespoor het met jou werkadres. Ek kopieer en plak Sloane se kontakbesonderhede hier onder.

			Ek hoop ek is verkeerd, maar dis vir my al asof jy dalk iets vir my wegsteek. Ek hoop nie Travers was reeds met jou in aanraking en het jou van sy leuens oortuig nie? 

			Ek weet jy het nie veel rede om my te vertrou nie. Nie ek of Beatrix het jou goed behandel nie, maar indien jy weet waar Travers is, asseblief, laat weet my of minstens vir Sloane. En om hemelsnaam, wees versigtig. 

			Toe nie Brown nie. En sy weet nog steeds nie wie om te glo nie. Maar nou kan sy minstens iemand kontak wanneer sy besluit het wat om te vra en te sê. 

			Sy kom orent en stap in ’n dwaal verder.

			Michael ’n moordenaar? Die man wat met soveel gemak in die rol van die butler ingestap het sonder om te kla? Hemelse kos vir haar gemaak het. Wat so ’n lekker humorsin het en met wie sy sulke interessante gesprekke gevoer het saans. Die man wat gehelp het om haar galery te visualiseer.

			En waarom sou hy haar in die eerste plek gekontak het as alles leuens was? Of ten minste verdraaide waarheid.

			Wat is die waarheid en wie verdraai dit om watter rede? 

			Haar plan was om die voordeurklokkie te lui sodat sy nie Michael se verrassing bederf nie, maar nou is dit sy wat hom wil verras. Hopelik kom die waarheid uit wanneer hy onkant betrap word. 

			Corali skakel die foon se klank af en stel dit op vibrasie. Sy sluit die deur so saggies as moontlik oop. Die huis is stil. Wonderlike visgeure walm van die kombuis af nader.

			In die kombuis prut die bouillabaisse. Langs die glasbladstoof lê ’n lepel waarmee Michael aan die vissop moes geproe het op ’n piering. Daar staan ook twee bakkies gereed, een met uitgedopte steurgarnale en die ander met iets visserigs wat fyngekerf is. Dis seker die bestanddele wat laaste bygevoeg moet word. Op ’n houtplank lê ’n baguette nog in ’n lang, smal papiersak. Verder is alles netjies opgeruim.

			Sy stap deur stoepkamer toe. Die tafel is vir twee gedek met haar mooiste goed. Kerse staan reg vir aansteek en blomme is in ’n vaas gerangskik. ’n Bottel Franse sjampanje staan reeds in ys.

			Dis duidelik dat Michael geweldig baie moeite gedoen het. Dis tog nie hoe iemand wat sy minnaar vermoor het, sal optree nie? Nee, dis William wat ’n streek uithaal.

			Maar waar is Michael? Die gastebadkamer se deur staan oop. Hy is ook nie in die kamer waar hy voorheen geslaap het nie. Pluk hy dalk kruie in die tuin? Die bietjie wat in die winter oorgebly het, kan nie veel oplewer nie, maar daar sal seker iets te ase wees. 

			Sy skuif die stoepkamer se glasdeur saggies oop en stap uit. Michael is nie by die kruie nie, maar haar studiodeur staan oop en die lig is aan.

			Michael weet mos nou sy haat dit as mense na haar skilderye kyk sonder haar toestemming. Hy kon seker weer nie die versoeking weerstaan nie, maar dit irriteer haar ondanks sy welwillendheid.

			Hy hoop om jou te oorreed om weer skilderye op die mark te sit, onthou sy ineens wat William geskryf het. 

			Corali haal haar foon uit, aarsel ’n oomblik, maar skakel toe tog die stemopnemer aan voor sy dit in haar baadjiesak terugdruk en studio toe stap. Net vir ingeval. 

			

		

	
		
			Ses en veertig

			Corali

			Michael staan voor die skildery waarop Beatrix die fugu hiki vashou, ’n breë glimlag op sy gesig. Die tweede esel langsaan is leeg.

			Corali bly op die drumpel staan, opnuut omgekrap dat hy haar privaatheid so skend. Sy het die studiodeur gesluit. Dit moes hom ’n aanduiding gegee het dat sy nog nie gereed is om die skilderye met enigiemand te deel nie. Hy moes willens en wetens die spaarsleutels gebruik het om in te kom.

			“Michael?”

			Die glimlag verdwyn nog voor hy opkyk. So bleek as wat hy van nature is, verbleek hy nog verder. 

			“Cie-Cie, wat maak jy hier? Dis nog nie naastenby halfsewe nie.”

			“Nee, dit is nie, ek het die bungalowsleutels vergeet, maar wat maak jy in my studio?”

			Hy lig sy hande in ’n hensopgebaar. “Ek is jammer. Ek weet dis onvergeeflik van my. Laas toe ek die skilderye gesien het, was hulle nog nie naastenby klaar nie. Ek kon net nie my nuuskierigheid bedwing nie. Die bouillabaisse moes nog bietjie prut en toe ... Vergewe my, asseblief. Maar ek hoop jy het buite-om gekom en was nie in die huis nie?”

			Sy voel steeds ergerlik, maar sy wil darem nou ook nie ’n bohaai oor niks maak en sy goedbedoelde verrassing bederf nie. Sy skud haar kop. 

			“Gaaf. Kom ek sluit hier, dan wag jy vir my buite terwyl ek die bungalowsleutels gaan haal. Waar is dit?” Hy kom deur toe aangestap, maar sy bly staan waar sy staan. Dis asof hy net ’n bietjie te haastig is om uit die studio te kom.

			“Waar is die ander skildery? Die eerste een? Dit was op die esel langsaan.”

			“Ek het dit doer anderkant teen die muur gesit sodat dit nie my aandag aflei van hierdie een nie. Dis waarlik ’n meesterstuk.” Hy probeer haar buitetoe du, maar sy gee nie bes nie.

			“Sit dit terug, asseblief?”

			Hy retireer ’n tree of twee. “Ek sal later, belowe. Ek moet gaan kyk na die bouillabaisse, dat dit nie aanbrand nie.”

			Corali tree binnetoe. “Dan doen ek dit sommer self.”

			“Los tog, Cie-Cie. Dis nie asof dit sal vergaan as dit ’n rukkie op die vloer staan nie.”

			“Nee, dit sal nie, maar ek wil die skildery op die esel hê.” Haar oë vliet deur die studio. Al wat sy sien, is mosaïekvoorraad. En ’n leë spanraam op die vloer. En ’n opgerolde doek op een van die tafels.

			Sy kyk ongelowig na Michael. “Waarom het jy dit van sy spanraam afgehaal?” vra sy verdwaas. 

			“Ek ... ek het dit per ongeluk laat val. Die spanraam het gebreek. Ek wou dit eers regmaak. Ek is vreeslik jammer, Cie-Cie. Jy het my uitgevang.”

			Dis Michael wat lieg, weet Corali ineens met vaste oortuiging. Nie William nie. 

			Sy trek die deur toe sonder om om te kyk. “Sê my, Michael, in die kunskringe, het jy al gehoor van ’n man met die naam Duncan Travers? Of dalk Dick Marshall?”

			Sy oë rek. “Waar kom jy aan dié twee name?

			“Ek volg die Britse pers oor kunsaangeleenthede en het gehoor hulle was moontlik by swartmarktransaksies betrokke.”

			“Geen wonder ek ken hulle nie. Ek verfoei die swartmark.” Daar is bewing in sy stem, vrees in sy oë.

			“Michael? Vertel my die waarheid.” Sy sê dit sag, oorredend. “Is jy Duncan Travers?”

			“Wat laat jou so iets vra? Jy weet wie ek is! Jamie het my self aan jou voorgestel.” Sy stem is skriller.

			Corali druk haar hande in haar baadjie se sakke, voel-voel na haar foon in die een sak en haar huissleutels in die ander, hou dit daar. “William het vir my geskryf.”

			“Maar jy weet mos hy sal enige leuen opdis om die Witherspoon-naam te beskerm. Probeer hy nou die skuld op my plaas?” Sy oë flits heen en weer terwyl hy retireer asof hy uitkomkans soek, maar die vensters het diefwering voor en sy staan voor die enigste uitgang. 

			’n Tafel met van haar toerusting daarop stuit sy gang. “Ek kan nie glo jy heg waarde aan daardie gespuis se leuens nie, Cie-Cie. Hulle probeer net van my die sondebok maak.” Dis koud in die studio, maar sweet pêrel op sy bolip.

			“Dit was Beatrix wat die fugu bestel het, maar dis jy wat die sjef se naam verskaf het. En dit was jy wat opdrag gegee het dat daar lewer in moet wees. Die sjef afgepers het om dit by te sit.” Alles klippe in die bos. “En jy het iemand omgekoop om jou op my huisnommer te bel om gewig te gee aan die leuens oor Beatrix wat jy aan my verkoop het.”

			“William lieg, Cie-Cie!”

			“En DCI Percy Sloane? Lieg hy ook?” 

			Michael staar geskok na haar voor hy verkrummel. “Ek wou nie, Cie-Cie, ek wou nie. Ek sweer! Hulle het my gedwing.”

			Die ontnugtering laat haar lam. “Wie is ‘hulle’?” vra sy hees.

			“Die kunsmafia. Hulle het my in hulle web gehad. Jamie het uitgevind van ’n swartmarktransaksie. Hy het net nie geweet ek is ook daarby betrokke nie. Hy wou polisie toe gaan. Die groot manne word nooit gevang nie, dis die klein outjies soos ek, die informante, wat boet.”

			“Informant?”

			“Ja, ons gee net wenke aan die swartmarkouens.”

			Dis nie belangrik hoe dit werk nie, besef sy. “Hoekom moes Jamie sterf?”

			“Hy was invloedryk in die kunswêreld. Beatrix ook. As hy polisie toe sou gaan met die inligting wat hy gehad het ... Dit sou fataal gewees het. Daardie mense is nie subtiel nie, Cie-Cie. Hulle het in soveel woorde vir my laat weet dis ek of Jamie.”

			“En toe kies jy vir jouself en teen Jamie. Want boonop was al Jamie se geld dan net joune. As ek moet raai, het hy dit in ’n rekening of belegging op jou naam gehou?” Nog klippe wat hopelik iets in die bos tref.

			“Hy wou nie hê dit moet naspoorbaar wees nie. Dat Beatrix en William dalk daarvan uitvind en hom probeer keer nie.” Michael haal diep asem asof hy homself probeer kalmeer. Toe hy weer na haar kyk, het iets in sy houding verander. ’n Sinistere glimlaggie plooi om sy mond. “Maar dit sou tog belaglik wees om soveel geld op ’n operasie uit te gee.”

			Sy was dom om hom alleen te konfronteer, besef sy, maar dis nou te laat. En sy is te ontsteld om nou terug te staan. “Jy het nie net jou minnaar vermoor nie. Jy het ook hier by my kom wegkruip. Jy wou my ook gebruik om agterdog teen Beatrix te wek. Jy moes in jou noppies gewees het toe jy my twee skilderye gesien het. Dit het netjies in jou kraam gepas dat sy daarin beskuldig word.” Sy word al kwater hoe verder sy praat.

			Hy kyk op. “Cie-Cie, ek het in agterbuurte grootgeword. Ek het my opgewerk tot ’n gerespekteerde man. Om dit reg te kry het ek hulp van die onderwêreld nodig gehad. Ongelukkig wou hulle my nie uitlos nadat ek my voete gevind het nie. Ek het nie besef ’n mens kom nooit uit hulle kloue as jy eers daarin beland het nie. 

			“Ek wou nuut begin. ’n Skoon lewe lei. Hoekom kon jy my nie maar net geglo het oor Beatrix nie? Dit sou alle probleme opgelos het.”

			“Jy het my beste vriend vermoor, Michael! Jou sogenaamde geliefde! Hoe durf jy eens so iets noem?”

			“Dit was nie ek nie. Ek het net vir Jamie van die fugu-sjef gesê. Die swartmarkmense het die res gedoen.”

			“En hoe het hulle geweet Jamie wou graag fugu proe?”

			Hy skud net sy kop en kyk weg.

			“Jy het vir hulle gesê. Jy het vir hulle die plan gegee. Jy het vir Jamie gesê van die fugu-sjef sodat Jamie vir Beatrix kan sê waar om dit te bestel.”

			Sy gesig word bloedrooi oomblikke voor hy blitsig ’n teëlvyl van die tafel af gryp en op haar afstorm.

			Corali pluk die huissleutels uit haar sak en mik in Michael se rigting. Hy is skaars ’n tree van haar af toe die skoot hom vol in die gesig tref.

			“Wat is dit? Wat is dit? Ek kan nie sien nie?” gil hy terwyl Corali haastig die deur oopruk en buitetoe hardloop om van die walms af weg te kom. Sy gaan staan eers toe sy op ’n veilige afstand is. Michael strompel blindelings ook buitetoe, begin hyg na sy asem, gryp met een hand na sy keel terwyl hy die ander hand oor sy oë hou.

			“You bitch! You fucking bitch!” gil hy.

			“Dis Suid-Afrika, Michael. Hier dra ons pepersproei saam met ons.” Sy druk die paniekknoppie. Die klank van die sirene dring deur murg en been.

			“Wat de fok gaan hier aan?” skree Thomas waar hy die struiktakke wegdruk en oor die plankiesmuur kyk. 

			“Polisie, bel die polisie!” roep sy uit.

			“Hulle is op pad!” hoor sy Fynn van die buurhuis af roep. “Kom net by Corali uit, Thomas!” 

			Steeds verblind hardloop Michael verby Corali, maar loop hom teen ’n muur genaamd Thomas vas. Hoe hy met sy groot lyf so gemaklik oor die plankiesmuur gekom het, sal net Thomas weet.

			Thomas kry Michael aan sy baadjie se lapelle beet en lig hom van sy voete af. Michael skop rond, maar tref net lug.

			Voertuie se bande skree reeds voor in die straat. Oomblikke later kom ’n polisieman in uniform en ’n man van die sekuriteitsmaatskappy gelyk deur die huis aangehardloop. Hulle verlos Thomas van sy skoppende vrag, maar hulle het steeds Thomas se hulp nodig om hom daar weg te sleep. 

			Corali skakel die sirene af en kry haar foon uit haar sak toe dit begin vibreer. Haar oë traan ook van die pepersproei, maar sy kan nog sien. Sy skakel die stemopnemer af. 

			’n E-pos van William. Sy wil dit ignoreer maar sien dan daar is ’n foto aangehaak. Sy maak die foto oop. ’n Man staan voor ’n bord wat sy lengte aandui as vyf voet tien. Hy hou ’n bordjie met ’n nommer voor hom. Sy herken hom maklik al is die foto seker ’n hele paar jaar gelede geneem. Michael.

			Sy gaan terug na die e-pos.

			Cie-Cie,

			Ek vrees vir jou veiligheid. 

			Hierdie man, Jamie se minnaar, is ’n klompie jare gelede vir bedrog gearresteer maar is as gevolg van die gebrek aan bewyse vrygelaat. Asseblief, vertrou my. Hy is gevaarlik. Asseblief, glo my, hy het James vermoor. 

			Corali lees nie verder nie.

			’n Man in siviele klere kom haastig nadergestap.

			“Mevrou Conradie?”

			Sy knik. Hier rond is almal mevrou as jy oor dertig is, of jy nou getroud is of nie.

			“Adjudant-offisier Beyers.” Hy beduie oor sy skouer. “Daardie Engelsman, is hy Duncan Travers?”

			Sy knik weer. “Ons het hom geken as Michael White.” Sy wys vir hom die foto op haar selfoon. “Hoe weet julle van hom? Hoe het julle geweet hy is hier?’

			“Ons het hom by die Vywervrou gaan soek, ná ’n oproep van Engeland af. Die vrou wat in die kothuis woon, het gesê hy sal by mevrou Murray wees. Ons het hom daar ingewag nadat mevrou Murray gesê het hy is vroegdag al uit om inkopies te doen, maar hy het nie opgedaag nie. Mevrou Murray het later haar seun gebel om te hoor of hy dalk by u is aangesien ons nie wou hê sy moet u bel en hom dalk voet in die wind laat slaan nie. Meneer Murray was nie seker nie, maar dis juis toe dat hy sê hy hoor die man op u skree en net daarna hoor ons die alarm afgaan.”

			Corali is ineens doodmoeg en van alle energie gedreineer. “Ek het die gesprek op my foon opgeneem.” Sy hou die foon na hom toe uit. 

			Thomas kom op hulle afgepyl en slaan sy arm om haar skouers. Sy kyk op na hom. Sien hy kan nie besluit of hy kwaad of verlig moet wees nie. Hy druk haar styf teen hom vas. 

			“Mevrou?” kom die speurder tussenbeide.

			Sy kyk vraend na hom.

			“Sal u so gaaf wees om saam met ons te kom om ’n verklaring af te lê?”

			“Maar julle het mos ’n opname van die gesprek?” probeer Corali keer.

			“Die gesprek kan net ’n klein deeltjie van die storie wees. Ons moet die groter prentjie kry. En as ek so luister na wat die mense in Essex te sê het, klink dit ingewikkeld.”

			Corali kruip dieper onder Thomas se arm in. “Kan ek môre deurkom? Ek is regtig gedaan. En dis ’n lang storie.”

			Die speurder wik en weeg ’n oomblik. “Goed. Aangesien ons intussen na die gesprek kan luister. Dan kan ons u foon ook terugbesorg nadat ons die opname en foto afgelaai het.”

			“Dankie. Ek waardeer dit. Daar is ook ’n e-posgesprek met William Witherspoon wat sal lig werp.”

			Die man in die polisieuniform maak weer sy verskyning. Hy hou ’n sleutelring met drie sleutels in die lug. “Weet u dalk wat hierdie sleutels oopsluit? Dit het uit Travers se baadjiesak geval.”

			Corali stap nader, bekyk dit en frons. Die sleutels lyk bekend maar nie die sleutelring nie. “Dit lyk soos die sleutels van my voordeur, syhek en studio.” Sy kyk na Beyers. “Ek het vir Michael my spaarsleutels vir die voordeur en hek gegee toe hy nog by my gebly het, maar hy het dit terugbesorg. En my sleutelring het stringetjies krale aan.” Celeste het die sleutelring vir haar vir Kersfees gemaak. “En ek het beslis nie vir hom my studiosleutel gegee nie.”

			Die uniformman stap na die studio en toets die sleutel op die Yaleslot. “Dit werk. Hy moes dit sonder u medewete laat kopieer het.”

			Corali knik net. Het hy die vordering van haar skilderye dopgehou voor hy besluit het wanneer om toe te slaan? Want daar kan net een rede wees waarom hy die eerste skildery uit sy spanraam gehaal en dit opgerol het. Sy het hom waarskynlik betrap oomblikke voor hy dit met die tweede kon doen. Hy wou albei steel noudat dit geteken is.

			Toe die speurder en sy makker wegstap, vou Thomas haar weer in sy arms toe. “Jy sal my tien hartaanvalle gee. ” 

			“Thomas, ek het wyn nodig. Baie. En dadelik.” Sy vat sy hand en sleep hom saam kombuis toe voor hy haar kan uittrap. Sy is kwaad genoeg vir haarself dat sy so onnosel was.

			Binne staan Mirre met Marli in haar arms, ’n verskrikte uitdrukking nog op haar gesig. Boeta het haar om die skouers beet. Celeste klou aan Lira vas en Fynn staan met sy arms om albei geslaan. Marilyn is besig om glase reg te sit, maar kyk bekommerd op toe hulle inkom.

			“Toemaar, ek is fine.” 

			Thomas gee haar ’n drukkie. “Sy het net wyn nodig.”

			Mirre ontspan opsigtelik. “Dankie tog. Jy het ons baie bekommerd gehad, Corali. En toe daardie alarm afgaan, het ons net geweet daar is probleme.” 

			Corali neem ’n groot sluk wyn uit die glas wat Thomas vir haar aangee. Toe sy weer opkyk, sien sy Marilyn aan die bouillabaisse proe.

			“H’m, verruklik. Kan ons maar saam eet? Hier is genoeg vir ’n army.”

			Corali voel haar maag draai. So lief as wat sy vir bouillabaisse is, kan sy nie nou aan eet dink nie. Veral nie enigiets met vis nie. Hemel, hoe kon Michael willens en wetens vir Jamie met fugu-lewer vergiftig?

			Die volgende oomblik stoot ’n onbeskryflike naarheid in haar op. “Marilyn, nee! Moenie eens aan die donnerse bouillabaisse raak nie!” Haar hand gaan na haar baadjiesak, voor sy onthou. “My foon! Waar is my foon?”

			“Jy het jou foon vir die polisie gegee.” Thomas kyk haar fronsend aan. 

			“Boeta, gee my jou foon.” Hy doen dit sonder huiwering. Haar hande bewe terwyl sy die kontaknommer soek wat sy weet hy moet hê. Gelukkig antwoord Leon dadelik. “Leon, kan jy onmiddellik na my toe kom, asseblief. Dis verskriklik dringend. Dalk tetrodotoksienvergiftiging.” 

			“Wat nou?” vra Marilyn verdwaas. “Vergiftiging?”

			“Gaan druk jou vinger in jou keel. Nou!” skree Corali op haar.

			“Maar ...”

			“Marilyn, maak net so. Michael het Jamie met blaasoppielewer vergiftig. Hy wou my skilderye steel. Ek dink ...”

			Marilyn hardloop badkamer toe met Lira agterna.

			Sekondes later klink duidelike braakgeluide op.

			Thomas

			Nadat hy die man met die dokterstas binnegelaat het, sak Thomas op die boonste trap van die voorstoep neer en probeer sin maak uit die chaos. 

			As die bouillabaisse vergiftig is, wat sou Michael daarmee wou bereik? Hy sou immers verantwoordelik gehou word daarvoor as hulle iets oorgekom het. En die verband met James se dood sou een of ander tyd getrek word. Nee, hel. Corali moet verkeerd wees. Maar eerder oorversigtig as dat iemand dit moet ontgeld.

			Tensy niemand geweet het hy kook vanaand vir hulle nie. Of was hy nie van plan om hier te wees wanneer die gif sy werk doen nie? 

			Thomas kyk op toe Fynn uitkom en langs hom kom sit. 

			“Is Marilyn oukei?”

			“Sy lyk fine. Leon en Corali sit by haar en hou haar dop, maar Corali sê sy dink nie daar is fout nie. En sy behoort te weet. Sy het immers voor haar oë sien afspeel hoe die simptome lyk.”

			“Dis darem een stukkie goeie nuus.” Thomas vryf oor sy krapperige ken. Hy het al weer vergeet om te skeer. 

			“Marilyn sê Michael het vanoggend sommer uit sy eie haar kabriolet vol brandstof laat maak. Sy reken nou hy wou dalk vlug.”

			“So ’n opvallende kar? Dis ’n bietjie dom.”

			“’n Vinnige kar is ’n voordeel. En in die donker is dit nie so opsigtelik nie. Hy wou seker vannag nog wegkom.”

			“Marilyn makeer gelukkig niks.” Thomas kyk om toe Corali agter hulle praat. “Kla net steen en been omdat Leon haar nog nie wil toelaat om sjampanje te drink nie. Hy hou nog haar hartklop en bloeddruk dop.”

			Fynn gee ’n laggie. “Sy sal nog by die pearly gates vir Petrus probeer omkoop om haar sjampanje saam te vat.”

			Corali skud haar kop. “Moenie spot nie, Fynn. Sy kon vanaand by die pearly gates aangekom het. Ek en Thomas ook. Dis nie toeval dat Michael of wat sy naam ook al is vanaand vissop gemaak en gesê het ek mag vir niemand sê hy kook vir ons nie. Ek gaan aandring dat die spul getoets word. Daar is volop blaasoppies hier in ons see ook.” 

			“Was Marilyn dan bloot gelukkig, dink jy?” vra Fynn.

			“Ons sal wel uitvind.” Corali ril opsigtelik. “Ons het besluit ons gaan almal na die kothuis toe. Mirre sê sy het genoeg bevrore disse om ons almal te voed. AO Beyers het laat weet ’n span moet deur Michael se goed by Marilyn gaan en toe ek hom sê van my vermoede, het hy besluit hulle moet deur my kombuis ook gaan. 

			“Thomas, vat ’n paar bottels wyn saam, asseblief? Leon sal vir Margie gaan haal en vanaand ’n oog oor Marilyn bly hou. Toe, kry julle alies in rat. Ek moet net gou iets doen, ek is nou-nou daar.”

			Hy verstom hom aan Corali se vermoë om sommer net so weer die leiding te neem. 

			Thomas dra vir Fynn ’n paar bottels wyn aan na sy motor toe. “Ry solank. Ek wag vir Corali. Sien julle nou.”

			Corali is nie in die kombuis soos hy verwag het nie. Ook nie in die res van die huis nie. Hy wil net bekommerd raak toe hy sien haar studiolig brand. Hy stap met die stoeptrappe af en loer by die ateljee in. Sy staar na die skildery op die esel wat langs ’n leë een staan. Op die vloer lê ’n stukkende spanraam.

			“Corali?”

			Sy kyk op en glimlag ylerig toe sy hom sien. “Hy wou my skilderye steel.” Sy beduie na die opgerolde doek en stukkende spanraam. “Ek het hom betrap net voor hy hierdie een kon bykom.”

			Thomas kyk na die verminkte skildery op die esel. “Het hy dit gedoen?” Hy wys na een hoek wat met wilde kwashale in wit doodgeverf is.

			“Nee. Ek het. Nou net. Ek het die hand met die fugu hiki in doodgeverf. Môre sal ek die regte hand begin inverf. Michael s’n.” 

			“Corali?”

			Sy kyk vraend op na hom.

			“Jy kon vanaand dood gewees het. En jy bekommer jou daaroor dat jou skildery ’n onwaarheid uitbeeld?” 

			“Ek het genoeg gehad van leuens. Ek kon die leuen dat Beatrix Jamie vermoor het nie ’n oomblik langer uitstaan nie.”

			Hy trek haar teen hom vas en soen haar asof hy só kan seker maak dat sy regtig nog leef. Vir die res van sy lewe sal hy nie kan verwoord wat hy gevoel het toe hy Michael op haar hoor gil en besef dis haar noodalarm wat afgaan nie.

			Corali

			Die volle omvang van Michael se verraad tref haar eers toe sy lank ná middernag in Thomas se arms lê. 

			Om die bungalow is dit grafstil. Sy het nie vir die huis kans gesien nie. 

			As sy reg is, kon hulle nou dood gewees het. Kan ’n mens regtig so gewetenloos wees? Blomme, kerse, sjampanje regsit vir wat hy weet hulle laaste maaltyd sou wees?

			Maar as ’n mens jou minnaar kan vermoor, kan jy enigiemand vermoor. Veral iemand wie se skilderye miljoene werd is. 

			Die arme Jamie. Sou hy in sy doodsoomblikke besef het dit was Michael? 

			Haar lyf begin ruk en sy sukkel om asem te kry. 

			Thomas streel oor haar hare, hou haar stywer vas.

			“Huil maar, my lief. Ek het geweet die naskok moes kom. Huil. Ek is hier. En as jy wil, sal ek altyd vir jou hier wees.”

			“Ek wil, Thomas. Ek wil.”

		

	
		
			Sewe en veertig

			Vrydag 19 Julie

			Vywerbaai

			Corali

			Thomas is weer homself. Eergister was vir hom moeilik. Trienke sou vyf geword het. Selfs gister was hy stil, maar nou lyk hy heel oukei waar hulle wag dat die speurder sy dokumentasie in orde kry.

			Buite druis die reën teen die ruite aan en loei die wind om die hoeke. Die vywervrou hou hulle dop van bo die kaggelrak asof sy ook nie kan wag om te hoor wat die toksikologie- en ander uitslae is nie. Ses weke is lank om te wag. 

			Adjudant-offisier Beyers kyk op. Die vlamme van die kaggelvuur weerkaats in sy brilglase.

			“Daar was geen gifstowwe of enigiets verdag in die vissop wat nog in die kastrol op die stoof gestaan het nie. Dus die sop waarvan mevrou Murray geproe het. Ook die lepel waarmee daar geproe is en die piering waarop dit gerus het, was skoon van enige gifstowwe. Die bakkie met steurgarnale het ook die toets geslaag. So ook die Franse brood.”

			“Wat?” Dit het sy nie verwag nie.

			“Wag nou, Corali.” Thomas gee haar hand ’n drukkie.

			“Die ander bakkie met opgekapte visstukkies wat langs die kastrol gestaan het, is egter ’n ander saak. Daar is vasgestel dat die visstukkies asook die lewerstukkies van die vis, dié van een of twee blaasoppies was. Travers wou dit vermoedelik by die sop voeg kort voor hy sou opdien. Dit kon ’n tragedie gewees het.”

			Corali sluk ’n naarheid met moeite af. Dan was sy tog reg. En dis sy wat die adder in hulle midde gebring het. As Thomas of Marilyn iets oorgekom het ... nee, sy wil nie eens daaraan dink nie.

			“Ons het deur middel van ’n informant vasgestel dat ’n plaaslike man twee blaasoppies teen ’n redelik stewige bedrag aan Travers verkoop het. Dit was oor die naweek voor Travers aangebied het om vir julle te kook.

			“Travers het naamlik die woord onder die hengelaars versprei dat hy daardie soort visse soek. Hy het gesê hy droog die blaasoppies en maak hangligte daarvan. Hy het selfs ’n foto van so ’n liggie rondgewys. Vermoedelik van die internet af gekry.

			“Ons het ook vasgestel dat daar vier paspoorte in meneer Travers se besit was. Een in die naam van Michael White, een as Dick Marshall en dan ook die een wat hy gebruik het om hierheen te kom, in die naam van James William Witherspoon. Laasgenoemde paspoort is eg, behalwe vir die foto, en het aan Lord Witherspoon behoort. Die vierde een is ’n heel ander naam. Dit sou vermoedelik sy nuwe alias geword het.

			“Volgens DCI Sloane van Essex het dit nou geblyk dat ene konstabel Brown omgekoop is om Corali se nommer te bel, hom voor te doen as ’n speurder-sersant en verdraaide inligting wat Travers vir hom aangestuur het, oor die foon te gee. 

			“Die ander inligting wat Travers aan Corali opgedis het, sogenaamd komende van ‘sersant Brown’ af, was sy eie verdraaide weergawe van gebeure. 

			“DCI Sloane het ook bevestiging van Lord William gekry dat dit sy privaat speurder was wat Travers agtergevolg het, maar dat Travers hom ontduik het. Daar was geen inbraak by Travers se woning soos hy teenoor jou beweer het nie. Daar was ook geen kunsmafia by betrokke nie. As daar ooit so iets bestaan.” 

			Hoekom is sy nie verbaas nie? 

			“Travers was die een wat gedreig het om die fugu-sjef te verkla as hy nie die lewer in die dis sit nie. Die sjef het geweier, maar vir Travers gesê solank hy hom nie verkla nie, kan Travers self die lewer byvoeg. Wat Travers toe gedoen het nadat die sjef die kombuis verlaat het.”

			Dis amper te veel om in te neem. “En die sjef? Wat gebeur met hom?”

			“Hy sal staatsgetuie word in ruil daarvoor dat hy nie gedeporteer word nie. Hy verkies ’n Britse tronk bo Japan waar hy moontlik gehang kan word. Brittanje sal ook twee keer dink voor hulle iemand deporteer na ’n land waar die doodstraf nog geld.” 

			“Wanneer het Jamie uitgevind van Michael se swartmarkbedrywighede? Het hy geweet Michael se naam is eintlik Duncan Travers?”

			Die speurder skud sy kop. “Hy het eers baie kort voor sy dood uitgevind. En wees gerus, jou skilderye is destyds eerlik verhandel, al is hy in die begin uitgemaak as iets wat glo ’n ‘flipper’ genoem word. Maar Thomas het seker vir jou gesê hy was een van die kunstenaars wat onder ‘Dick Marshall’ deurgeloop het.” Hy beduie aanhalingstekens.

			Sy skud haar kop en kyk na Thomas.

			Hy haal sy skouers op. “Dit was net een keer. En dit was ’n duur les wat ek geleer het. My eie skuld. Ek moes indringender navraag gedoen het oor ’n beeldjie wat sogenaamd gesteel is en net teen kosprys verseker was. Dit het later geblyk die beeld is teen ’n groot wins van die hand gesit.”

			Beyers kug effens, duidelik haastig om klaar te kry. “Die feit dat James uitgevind het van Travers se swartmarkbedrywighede was egter net die laaste spyker in sy kis. Dit blyk nou dat Travers nie panseksueel was nie, net gewoon gay. Hy wou nie ’n transgendervrou hê nie en was nie van plan om met James te trou nie. Hy was ook van die begin af agter James se geld aan. Aanvanklik het hy gedink James is ryk in eie reg. Later het hy besef James is feitlik totaal afhanklik van sy ouers. Dis toe dat hy vir James die plan gegee het om ’n kunstenaar te kies vir wie hy kan help erkenning kry en in ruil self geld daaruit kan maak. James het Corali gekies.”

			Corali krimp ineen. Kan ’n mens so bleddie stupid wees? Sy sal Jamie altyd as haar vriend onthou, en sy glo hy het haar werklik as sy vriendin beskou, maar dis duidelik dat hy haar ook willens en wetens uitgebuit het. Maar dis deel van die verlede waaraan sy niks meer kan doen nie.

			“Maar waarom wou hy Thomas ook vergiftig?” vra sy die een vraag wat haar slapelose nagte besorg, al het sy ’n goeie idee wat die antwoord is.

			“Thomas was die enigste persoon wat moontlik die voltooide skilderye kon gesien het. Travers was bang Thomas sou dit kon identifiseer as dit op die mark kom. Vermoedelik het Travers egter ook besef Thomas sal hemel en aarde verskuif om hom op te spoor as dit sou uitkom dat hy vir jou dood verantwoordelik was.”

			Corali onderdruk die angs wat haar wil oorval oor wat kon gewees het. Ironies genoeg het Thomas die skilderye vir die eerste keer eers gesien daardie aand toe sy Beatrix se hand gaan doodverf het.

			“Vir jou, Corali, het Travers aanvanklik probeer misbruik om die skuld voor Beatrix se deur te lê. Daardie brief van James en die manier waarop hy dit gemanipuleer het, bewys hoe slinks hy is. Baie hiervan is spekulasie, maar ek glo Travers het die onderstreepte gedeelte in James se brief aanvanklik laat uithaal omdat hy reeds van plan was om James te vermoor. Hy het gehoop sy dood word as gevolg van die brief as selfmoord gesien en daardie paragraaf sou verklap het dat Jamie nie van plan was om enigiets voor jou te doen nie. Ongelukkig vir hom verbrand Beatrix die brief, maar gelukkig vir hom het Beatrix self besluit om dit as selfmoord te laat deurgaan sodat dit nie rugbaar word dat sy die fugu-sjef omgekoop het nie.

			“Toe Travers jou kontak, wou hy egter hê jy moet Beatrix verdink en verkieslik iets daaraan doen. Hy stuur dus vir jou die brief aan met die onderstreepte gedeelte in sodat dit duidelik is dat James nie selfmoord gepleeg het nie. Sodoende word Beatrix geïmpliseer. Die hoofrede, reken ek, was egter dat hy dalk gehoop het om jou te oorreed om weer te begin skilder. Natuurlik om geld uit jou te maak. Of dit nou op eerlike of oneerlike manier is, waarskynlik laasgenoemde. Ek kan egter verkeerd wees.”

			Waarheid en onwaarheid is so dig vervleg dat hulle waarskynlik nooit by die ware waarheid sal uitkom nie, besef Corali.

			“Maar toe hy beweringe oor Beatrix begin maak en begin voorbrand maak vir toekomstige transaksies deur te sê hy het Cie-Cie Witherspoon opgespoor, stuur William ’n privaat speurder agter hom aan,” vervolg die speurder. “Iets wat hy nie voorsien het nie. Hy vlug hierheen, wurm hom by julle in en toe jy inderdaad weer begin skilder, weet hy hy sit op ’n goudmyn.

			“Nie net sal enige skildery wat geskilder is ná jou verdwyning uit die VK miljoene werd wees nie, maar ná jou dood sou die bedrae nog verder opskuif. Klaarblyklik is dit iets baie spesiaal om ’n skilder se laaste skilderye te besit. En daar was net twee. Boonop is dit twee uiters spesiale skilderye. Daardie skilderye dui immers daarop dat Beatrix Witherspoon haar seun vermoor het. Versamelaars van die makabere sou ook oor hulle voete geval het om dit te bekom. Jou twee skilderye sou ná jou dood vir hom genoeg geld kon inbring dat hy vir die res van sy lewe nooit weer hoef te werk nie.”

			Die speurder het sy huiswerk gedoen, maar sy wonder of hy besef presies hoe baie geld hier ter sprake is as al die faktore in berekening gebring word.

			“Maar hy het al Jamie se geld gehad?”

			“Nadat hy ’n huis en ’n duur motor gekoop en vir ’n paar jaar luuks geleef het, was daar feitlik niks oor nie.

			“Soos ek gesê het, heelwat hiervan is spekulasie omdat die vent bly lieg en dan vergeet wat hy gelieg het. Wat egter wel ’n feit is, is dat Travers van plan was om die aand van die gebeure George toe te ry met mevrou Murray se motor. Alles wat hy nodig gehad het, was reeds in die kattebak gepak – dis nou behalwe jou twee skilderye. Weer eens besef mens hoe slinks hy is. Hy kies George se lughawe bo Kaapstad s’n, al is dit verder, want hy weet as iets dalk sou verkeerd loop, sou Kaapstad Internasionaal die eerste plek wees waar hy gesoek word.

			“Van George af was ’n vlug bespreek Johannesburg toe. En van daar af – twee ure ná landingstyd op O.R.Tambo – een na Ethiopië toe. Daarvandaan sou hy met sy nuwe identiteit kon gaan waarheen hy ook al wou.”

			Die speurder kom orent. “Dis wat ek tot dusver te rapporteer het.”

			“Wat word nou van hom?” vra Thomas. 

			“Travers is hier aangekla van poging tot moord met meerdere potensiële slagoffers asook poging tot diefstal van jou twee skilderye. Hy moes sy paspoort indien, maar is in elk geval borgtog geweier. Daar is egter sprake dat ’n uitleweringsooreenkoms met die VK bereik kan word en hy die vonnis wat hom hier opgelê word daar sal uitdien saam met watter vonnis hy ook al daar opgelê word vir sy swartmarkbedrywighede en uiteraard James Witherspoon se moord. Hoe sake ook al verloop, hy sal die res van sy lewe agter tralies deurbring.”

			“Dis nou as hy skuldig bevind word.”

			Beyers knik. “Dis reg, maar in hierdie geval dink ek nie daar is enige twyfel nie.”

			Corali kom moeisaam orent toe Thomas die speurder uit vergesel. Om haar skilderye te bekom en haar uit die weg te ruim was Michael bereid om Thomas ook te vermoor. Marilyn se motor te steel. Die mense wat gehelp het om hom ’n heenkome te gee, die mense met wie hy grappies gemaak het, mense wat net goed was vir hom, het vir hom net mooi niks beteken nie.

			Hoe kan iemand so onmenslik wees? En om te dink sy het vir geen oomblik gedink hy hou nie vir haar of enigiemand anders gevaar in nie. Die pepersproei is maar altyd aan haar sleutelring. Die gesprek het sy opgeneem omdat sy bewys wou hê van wat gesê is. Sy het aanvanklik nie gedink dit sal Michael inkrimineer nie. Tot op die laaste nippertjie het sy nog getwyfel of hy skuldig kan wees. En toe is hy nog skuldig aan soveel meer.

			Sy stap na haar studio toe en gaan staan voor die twee skilderye wat langs mekaar op esels staan.

			In die tweede skildery is dit nou Michael se hand wat die fugu hiki vashou. In die eerste is net een deel van die gesig met die blaasoppie as mond Beatrix s’n. Die ander helfte is Michael s’n.

			Dit gee haar geen bevrediging dat William en Beatrix wegkom met die emosionele moord op hulle seun nie. Maar ten minste is sy fisieke moordenaar agter slot en grendel.

			In nabetragting moet sy Beatrix eintlik dankbaar wees. Beatrix het haar vry gemaak van haar obsessie aan erkenning. ’n Behoefte wat sy nou weet ontstaan het omdat sy aan haar ma wou bewys sy is wel iets werd. Sy is nie net ’n nare vrou se kleinkind nie, maar iemand in eie reg. Iemand wat haar ma se liefde en respek waardig is.

			En toe kry sy net mooi die teenoorgestelde reg.

			Corali neem met haar selfoon ’n paar foto’s van elkeen van die skilderye en bluetooth dit na haar rekenaar.

			Môre sal sy die skilderye na William toe koerier. Al weet sy dis van die beste werk wat sy nog gedoen het, kan hy dit gratis en verniet kry solank hy die opbrengs na een of ander organisasie vir trangenders kanaliseer as hy sou verkoop. Sy wil nie geld maak uit Jamie se dood nie en sy wil dit ook nie in haar huis hê nie. William sal waarskynlik dieselfde voel. Dit behoort ’n fortuin te behaal. Cie-Cie Witherspoon het immers kortstondig herrys, maar is nou inderdaad vir alle praktiese doeleindes dood. 

			Van nou af is sy net Corali. Sonder van. En Corali is nie ’n slaaf van haar passie vir skilder of ’n behoefte aan roem nie. Sy kan haar kreatiwiteit nou in vele vorme uitleef. Sy gaan saam met Thomas en met behulp van Boeta van die galery haar grootste kunswerk maak. Sy kan mosaïekwerk doen wanneer sy so voel, skilder wanneer sy anders voel. Sy kan nuwe kunsvorme beproef. As Corali kan sy doen en maak net waarvoor sy lus is. 

			En op die oomblik wil sy net by Thomas wees. Thomas met sy groot lyf en sy groot hart. Thomas wat so beskermend kan wees, maar soms ook beskerming nodig het.

			Datums wat seermaak, sal kom en gaan. Herinneringe sal soos dolke bly steek. Paasfees sal nooit weer iets wees om te vier nie. 

			Maar dis enkele dae per jaar uit drie honderd vyf en sestig. Die res sal opmaak daarvoor.

			Vandag wil sy die lewe vier noudat Michael, James en die Witherspoons nie meer deel is daarvan nie. En waar kan sy dit beter doen as in Thomas se arms?

		

	
		
			Epiloog

			Sondag 2 November 2019

			Vywerbaai 

			Thomas

			Die euforie van die Springbokke wat gister gesorg het dat die Web Ellis-beker Suid-Afrika toe kom, is steeds amper tasbaar in die lug.

			Boeta se stem is nog hees waar hy by die braaivleisvuur met Fynn beraadslaag oor die tweede fase van Fynn se huis en ook oor planne vir sy en Mirre se huis langsaan. As die twee nie oor rugby praat nie, praat hulle oor bou of wat nog in Vywerstraat kan gebeur as dit van hulle afhang. 

			Corali het aan hom probeer verduidelik hoe Boeta die erf langs Fynn teen ’n relatiewe winskoop gekry het, maar al wat Thomas van die ingewikkelde storie verstaan, is dat daar ’n dokument is wat bewys Mirre moes die eiendom geërf het waarop die Vywervrou, kothuis en galery nou staan. Haar halfbroer wat haar behoort uit te betaal, is egter bankrot verklaar. 

			Fynn het daarvan te hore gekom en wou vir Mirre die geld gee aangesien Lira in elk geval eintlik te min betaal het – glo danksy Boeta – maar Mirre het geweier. Tussen Fynn en Boeta het hulle egter dinge uitgesorteer. Die kruks van die saak is, Boeta en Mirre gaan Fynn en Lira se bure word in ’n huis in dieselfde styl as Fynn-hulle s’n. Die planne het Fynn vir hulle opgetrek as huweliksgeskenk.

			Dit was ’n lieflike lentetroue ’n paar weke gelede, drie maande nadat Boeta en Mirre verloof geraak het. Die verlowing – het Corali in sy oor gefluister – was glo presies een jaar ná Marli se konsepsie. Wie het gesê romantiek is dood?

			Hy wonder net of Mirre besef dat Boeta die wittebrood só gereël het dat hulle vir die eindstryd van die Wêreldbeker terug sal wees – net ingeval die Bokke dit haal. En daar wen Siya se span waaragtig. 

			Selfs hy wat nie veel van ’n sportmens is nie, was gister uit sy vel uit en voel vandag steeds die nagloed van trots.

			En in Februarie is dit Lira en Fynn se beurt om beloftes af te lê wat hulle in elk geval al lankal nakom. Hulle wil hier in die binnehof trou waar sy Lira-beeld oor ’n maand behoort te staan.

			Ironies genoeg is dit Celeste wat hulle aangepor het om te trou omdat die saamblyery in hulle nuwe huis dusdanig sonde is. Sy mor glo omdat sy nie saam met hulle op wittebrood kan gaan nie en by Marilyn sal moet bly, maar sien uit daarna om die bruidsmeisie te wees.

			Hy en Corali het nog nie oor trou gepraat nie. Hulle werk al die afgelope vyf maande hulle gatte af aan die gebou wat voorheen net ’n doodgewone waenhuis uit ruwe klip gebou was, maar nou in sigself ’n kunswerk in wording is. Al wat hom ’n bietjie kriewelrig maak, is dat daardie uitvaagsel hulle sulke goeie planne gegee het dat dit dom sou wees om nie ’n paar daarvan in werking te stel nie. Hulle het dit net só aangepas dat dit hulle nie aan hom sal herinner nie.

			Gelukkig sit Duncan Travers nou al meer as ’n maand lank in een of ander Britse tronk nadat ’n uitleweringooreenkoms met die VK bereik is en hy sy Suid-Afrikaanse vonnis nou daar uitdien. 

			Ongelukkig is hy hier net ’n kort gevangenisstraf opgelê. Poging tot moord en dit deur middel van blaasoppies wat nog nie in die bouillabaisse beland het nie, is klaarblyklik nie genoeg om ’n man lank tronk toe te stuur nie. Die feit dat hy met die teëlvyl op Corali afgestorm het, het egter nie in sy guns getel nie.

			By tye was die frustrasie wat hulle almal, maar veral hy en Corali, gevoel het onhoudbaar maar dis gelukkig nou iets van die verlede.

			In die VK sloer die Witherspoon-saak, maar dit lyk aansienlik beter daardie kant as hier. William se vriende in die regsberoep reken Travers sal skuldig bevind word en minstens dertig jaar sit. Indien dit gebeur, sal Travers tagtig wees voor hy eers vir parool kan aansoek doen. Thomas hoop en bid net dis waar. En hy hoop die vark vries sy gat af in die tronk en sy medegevangenes gee hom hel. 

			Thomas kyk op toe Corali van binne af uitgestap kom. Haar poublou rok maak ’n baie mooi V tussen haar borste en die bont geborduurde soom wapper om haar enkels. Aan haar voete is blieng-sandale en aan haar ore bengel sigeuneroorbelle.

			“Lees hier!” Sy hou ’n A4-bladsy na hom toe uit. “Mirre het die e-pos vanoggend gekry en vir ons uitgedruk.”

			Pieter kyk op van waar hy kruisbeen by Thomas se voete sit met ’n boek op sy skoot, maar verloor gou weer belangstelling. Die kind het in sy hart gekruip. Hy is al ewe tuis in Corali se huis as in sy ateljee, altyd stil-stil aan die lees of teken. En heel gewillig om takies uit te voer solank sy boek nie by ’n spannende deel is nie. 

			Dis asof hy hulle uitgekies het om die stilte te wees in die storm van sy uitgebreide gesin. Snaaks genoeg is dit Corali wat die moeite doen om hom te help met sy tekenwerk. En dis hy wat nou weer vir Marli bottel gee of haar doeke omruil wanneer Mirre haar so af en toe by hulle parkeer.

			“Thomas!” Corali wapper die papier voor hom.

			Thomas neem die brief by haar. “Waaroor gaan dit?”

			“Mirre se kookboek is vir publikasie aanvaar. Dit verskyn einde volgende jaar,” blaker sy opgewonde uit nog voor hy kan lees.

			“Fantasties!” Hy lees die formele brief vlugtig deur. “Dis regtig fantasties. Ek is so bly vir haar onthalwe.” Hy loer op na Corali. “En vir myne ook. Nou sal ek ook eendag so lekker kan eet soos Boeta-hulle.”

			“Ag, jy!” Corali maak asof sy hom ’n oorveeg wil gee. “Marilyn is al klaar aan die planne maak vir bekendstellings en dinge. Natuurlik met Anna en Leah se hulp.”

			“En dit sluit natuurlik vragte sjampanje in.”

			“Hoe dan anders? Hier kom sy juis met ’n bottel om die nuus te vier.” 

			Marilyn is haar flambojante self toe sy met haar arm om Mirre se skouer aangestap kom. “Champagne, darlings! Op die Julia Child van Suid-Afrika. En ja, ek weet ek gee my ouderdom weg, maar daar was net een Julia Child. En daar sal van Mirre in die toekoms gesê word daar is net een Mirre Naudé.”

			Mirre straal. Gelukwense reën op haar neer toe sy onder Marilyn se arm uit draai om drukkies en wangsoene te ontvang. 

			Thomas kry sy foon uit sy sak toe dit pieng. Eugenie.

			Ons wil graag volgende naweek deurkom. Sal dit julle pas? Daar is iets wat Simon met jou wil bespreek.

			H’m. Wynetikette sal dit nie wees nie. As hy dit nie mis het nie, gaan Eugenie binnekort aan haar seun se arm in ’n gangetjie afstap.

			Corali

			Al die opwinding van die afgelope twee dae verjaag die vaak toe hulle uiteindelik in die knusheid van laatnag lepellê. Aan sy asemhaling kan sy hoor Thomas slaap ook nog nie.

			Soms dink sy nog sy droom. ’n Wonderlike droom waarin Thomas die hoofrol speel, maar met soveel ander ongelooflike mense wat die droom verder bevolk.

			Maar dit is nie ’n droom nie. Dis bloot die beste deel van haar lewe. ’n Lewe wat hartseer en vreugde, foute en goeie besluite insluit. Wat mense soos Travers insluit. En Beatrix. En William – wat toe haar skilderye verkoop het teen ’n “undisclosed amount”. Hy het ’n groot gedeelte van die geld aan ’n transgenderorganisasie geskenk, maar die res is vermoedelik in sy sak in. 

			William het dalk haar en Thomas se lewe gered met sy tydige brief, maar ’n heilige is hy nie. 

			Die lewe is ’n ingewikkelde spulletjie, kom sy al hoe meer agter. Of dit ’n eksperiment is om die effek van onkunde op die vernietigende organisme wat mens genoem word te meet – soos Marilyn altyd sê – weet sy nie. Soms klink dit nogal vir haar na ’n moontlikheid. 

			Uiteindelik is die mensdom seker nog skaars meer as ontwikkelende amoebas in die proses van evolusie. Organismes wat nie werklik weet waar hulle vandaan kom of waarheen hulle op pad is nie. Sandkorrels op die lang strand van die Melkweg. En die Melkweg is ’n sandkorrel op die lang strand van die heelal. Wat die heelal ook al behels. 

			Corali maak haar oë toe. Maar amoeba ofte nie, hierdie vywervrou is oplaas in veilige hande. 

			Haar eie, maar dis hande wat omvou en gestut word deur dié van ander vywervroue en veral Thomas s’n.

			Thomas wat sy nou weet nooit ’n spies deur haar hart sal druk nie, haar visstert nooit sal laat uitdor nie. Haar toelaat om terug te gaan na haar onderwaterdomein wanneer sy skilder. Want Thomas verstaan sy seevroue amper beter as wat hulle hulself verstaan. Hy betree immers self ook die onderwaterdomein om hulle te kan skep.

			“Jy dink diep?” Thomas se stem resoneer deur haar lyf.

			“I think, therefore I am.”

			“Descartes dié tyd van die nag?” Thomas se hand vou om haar bors, trek haar stywer teen hom vas. “En ek stem nie saam nie. Ek ís omdat ek jou liefhet en jy vir my.”

			Corali vou haar hand om syne, voel hoe die slaap haar begin oorrompel. Veilig. Het lief. Word liefgehê. Wat meer ... 

		

	
		
			

			Outeursnota

			En so kom ons aan die einde van die drieluik.

			Corali is die beloofde derde deel van die Vywervrou-trilogie. Ek hoop my lesers het die reis deur al drie hierdie vroue se lewe – en Marilyn s’n so tussendeur – soveel geniet soos ek dit geniet het terwyl ek daaraan geskryf het.

			Baie dankie aan almal wat soveel wonderlike terugvoer oor Lira en Mirre gegee het. Dit help ’n skrywer geweldig om moed te hou en aan te hou. Ek hoop julle geniet Corali ook. 

			Mense wat met die skryf van Corali vir my en my storie ontsaglik baie beteken het en vir wie ek uit die diepte van my hart bedank vir hulle aandeel is:

			Die hele span by LAPA Uitgewers wat so mooi sorg vir elke boek wat uit hulle stal kom. Dankie vir julle insig en kundigheid, entoesiasme en harde werk. Spesiale dank aan my geduldige redigeerder en taalversorger asook die proeflesers wat onder baie druk moes werk! 

			Dank ook aan die omslagontwerpers wat sulke mooi omslae maak.

			Wilna Adriaanse, my uitstekende keurder wat weet hoe stories behoort te werk, kan raaksien waar leemtes is en altyd eerlik is oor waar ek drooggemaak het.

			Waar die storie steeds mank gaan, is dit omdat ek nie in elke opsig vir haar geluister het nie. Ook Wilna moes vir Corali toegewings maak wat haar skedule omvergegooi het. Baie dankie, Wilna.

			Anschen Conradie. Wat kan ek sê? Sonder haar sou ek ’n spul flaters begaan het wat regsaspekte betref. Haar waarde vir my storie meet mens in karaat. Waar daar steeds flaters is, is ek die skuldige.

			My verdraagsame vriende en Blom se familie wat my ondersteun wanneer ek hulle nodig het en vergewe wanneer ek nie kan saamkuier nie. Dankie dat julle nie moed verloor met my nie!

			Medeskrywers wat ’n mens onderskraag en weer moed gee om aan te hou. Julle is ysters!

			Soos altyd, Ernie Blommaert wat ná sestien jaar steeds met oneindige geduld huis en haard oppas wanneer ek weke lank weggaan om te skryf. Wat verstaan dat ek soms nie in die gees aanwesig is terwyl my kop met storiedinge besig is nie. Dankie, Blom, dat jy die meermin in my koester, haar ruimte gee en soms saam swem.

			En natuurlik, dankie aan my wonderlike lesers. Dankie vir julle entoesiasme, lojaliteit en vir julle vertroue in my as skrywer. Sonder julle sou daar geen sin in wees om te skryf nie.

			Dis met ’n seer hart dat ek my lankmoedige uitgewer, Cecilia Britz, uit die diepte van my hart wil bedank, maar dit postuum moet doen.

			Cecilia het my vergewe wanneer ek paniekerig raak, en streng aangespreek as ek te krities oor my eie werk is. Sy het ook deadlines minder dead gemaak wanneer dit nie anders kon nie. In Corali se geval moes sy besonder tegemoetkomend wees, wat dit sekerlik nie maklik gemaak het vir haar nie.

			Dis vir my oneindig hartseer dat Corali die laaste boek van my is wat sy uitgegee het.

			Die skok van haar skielike dood sal my nog lank bybly.

			Die kosbare herinneringe aan die vier en twintig jaar wat ons saam gewerk het – nie net aan my boeke nie maar ook ander skrywers s’n – is al wat die gevoel van verlies effens beter maak.

			Die verlies van haar vriendskap is egter onmeetlik.

		

	
		
			

			Naskrif

			[SPOILER ALERT] (Moenie lees as jy nog nie die boek klaargelees het nie)

			Net duidelikheidsonthalwe:

			Al die terreuraanvalle wat vermeld word, is gedokumenteerde gevalle buiten die 2017-aanval in Sri Lanka wat fiktief is.

			Daarvoor is daar meer as een rede. My storie het verlang dat die gebeure in 2017 moes afspeel. Dit moes ook afspeel op ’n plek waar mense vakansie gaan hou. Ek wou egter nie ’n plek gebruik waar daar nog nie in die werklikheid ’n bomaanval was en die plek met ’n fiktiewe gebeurtenis kontamineer nie. En ek wou, uit respek vir mense wat dood en beseer is in werklike voorvalle, nie fiktiewe karakters deel maak van ’n ware tragedie nie. Daarom het ek besluit om ’n denkbeeldige aanval te gebruik waar daar twee jaar later wel ’n skreiende tragedie afgespeel het.

		

	
		
			

			Chanette Paul pendel tussen twee tuistes: haar oewerhuisie in die Overbergse dorpie, Stanford, waar die man in haar lewe ’n rivierboot bedryf, en haar skryfplek naby die suidelikste punt van Afrika.

			Chanette is ’n katliefhebber en smoorverlief op haar dowe kat, Thomas. Sy is ’n leesvraat, ’n onbehendige tuinier en ’n hopelose kok. Sy is lief vir swem en snorkel, en hoop sy sien eendag ’n meermin. 

			Navorsing vir Lira het haar geïnspireer om windklingels van bottels te maak. Mirre het ongelukkig geen effek op haar gebrekkige kulinêre vermoëns gehad nie. Vir Corali het sy mosaïek beproef en daar is nou twee bont vensterbanke wat nog met voegbry afgewerk moet word in haar skryfhuis.

			Chanette het reeds in ’n verskeidenheid genres gepubliseer en ’n hele paar van haar boeke is bekroon. 

			Corali is haar sewe-en-veertigste roman en die derde, en laaste, deel van die Vywerbaai-trilogie wat gaan oor vroue wat hulle lewenslesse op die moeilike manier leer, maar nie moed opgee nie. Lira en Mirre gaan Corali vooraf.

			Besoek gerus Chanette se webwerf by www.chanettepaul.co.za om meer te wete te kom oor haar boeke. Sy gebruik ook Facebook en ander sosiale media.

